


Раздзел 1

  1Павел, воляю Божаю Апостал Іісуса Хрыста, і Цімафей брат, — Царкве Божай, якая ў Карынфе, з усімі святымі па ўсёй Ахаіі:

  2благадаць вам і мір ад Бога Айца нашага і Госпада Іісуса Хрыста.

  3Благаславёны Бог і Айцец Госпада нашага Іісуса Хрыста, Айцец міласэрнасці і Бог ўсякага суцяшэння,

  4Які суцяшае нас ва ўсякім горы нашым, каб мы маглі суцяшаць іншых ва ўсякім горы тым суцяшэннем, якім Бог суцяшае нас саміх.

  5Бо як памнажаюцца ў нас пакуты Хрыстовы, так праз Хрыста памнажаецца і суцяшэнне наша.

  6І калі мы церпім гора, дык гэта дзеля суцяшэння вашага і спасення, якое здзяйсняецца праз трыванне тых самых пакут, што і мы церпім;

  7і надзея наша адносна вас цвёрдая. І калі мы суцяшаемся, дык гэта дзеля вашага суцяшэння і спасення, паколькі ведаем, што вы супольнікі як пакут нашых, так і суцяшэння.

  8Бо мы не хочам пакінуць вас, браты, у няведанні пра гора наша, якое здарылася з намі у Асіі: было нам надзвычай цяжка, звыш нашых сіл, так што не спадзяваліся мы застацца жывымі.

  9Але самі ў сабе адчувалі прысу́д на смерць, каб спадзявацца нам не на саміх сябе, а на Бога, Які ўваскрашае мёртвых,

  10Які ад такой смерці збавіў нас і збаўляе, на Якога спадзяёмся, што і яшчэ збавіць,

  11пры садзейнічанні і вашай малітвы за нас, каб за дадзенае нам па просьбе многіх дзякавалі за нас многія.

  12Бо ў тым пахвала наша, сведчанне сумлення нашага, што мы ў прастаце і шчырасці перад Божай, не па плоцкай мудрасці, а па благадаці Божай паводзілі сябе ў свеце, асабліва ж у дачыненні да вас.

  13І мы пішам вам не іншае што, а тое, што вы чытаеце і разумееце; і спадзяюся, што да канца зразумееце,

  14як вы часткова і зразумелі нас, што мы будзем вашаю пахвалою, як і вы — нашаю, у дзень Госпада нашага Іісуса Хрыста.

  15І ў гэтай упэўненасці я хацеў прыйсці да вас раней, каб вы другі раз атрымалі благадаць,

  16і ад вас перайсці ў Македонію, а з Македоніі зноў прыйсці да вас, і каб вы правялі мяне ў Іудзею.

  17Маючы такое жаданне, хіба я зрабіў легкадумна́ Альбо тое, што я вырашаю, хіба па плоці вырашаю, так што ў мяне то “так, так”, то “не, не”?

  18Верны ж Бог, што слова наша да вас не было то “так”, то “не”.

  19Бо Сын Божы Іісус Хрыстос, прапаведаны сярод вас намі — мною, і Сілуанам, і Цімафеем, — не быў то “так”, то “не”, а ў Ім было “так”,

  20бо ўсе абяцанні Божыя ў Ім — “так” і ў Ім — “амінь” Богу на славу праз нас.

  21А Той, Хто ўмацоўвае нас з вамі ў Хрысце і Хто памазаў нас, — Бог,

  22Які і паклаў на нас пячаць, і даў залог Духа ў сэрцы нашы.

  23Бога заклікаю як сведку душы́ маёй, што, шкадуючы вас, я больш не прыходзіў у Карынф;

  24гэта не значыць, што мы ўладарым над вераю вашаю, а мы садзейнічаем радасці вашай; бо ў веры вы цвёрдыя.



Раздзел 2

  1Дык вось, я разва́жыў сам у сабе не прыходзіць зноў да вас у смутку.

  2Бо калі я засмуча́ю вас, то хто пара́дуе мяне, як не той, хто засму́чаны мною́

  3Гэта самае я і пісаў вам, каб, прыйшоўшы, не мець мне засмучэння ад тых, за каго належала мне радавацца, бо я ўпэўнены ва ўсіх вас, што мая радасць — гэта радасць для ўсіх вас.

  4З вялікага гора і тугі сэрца я пісаў вам, абліваючыся слязьмі, не дзеля таго, каб засмуці́ць вас, а каб вы адчулі тую бязмерную любоў, якую я ма́ю да вас.

  5Калі ж хто засмуці́ў, то не мяне засмуці́ў, а часткова — каб не перабольшыць — усіх вас.

  6Такому дастаткова гэтага пакарання ад большасці,

  7так што вам лепш, наадварот, прабачыць і суце́шыць яго, каб не быў ён апанава́ны празмерным смуткам;

  8і таму прашу вас вы́казаць да яго любоў.

  9Бо я дзеля таго і пісаў, каб вы́прабаваць вас, ці ва ўсім вы паслухмяныя.

  10А каму вы нешта прабача́еце, таму і я прабача́ю; бо і я, калі нешта прабачыў каму, то прабачыў для вас перад абліччам Хрыста,

  11каб не ашукаў нас сатана, бо нам добра вядомы яго заду́мы.

  12Прыйшоўшы ж у Трааду дабраве́сціць Хрыста, хоць мне і адчынены былі дзверы Госпадам,

  13я не меў спакою духу майму, бо не знайшоў там брата майго Ціта, так што, развітаўшыся з імі, я пайшоў у Македонію.

  14Але падзяку ўзносім Богу, Які заўжды пераможна вядзе нас у Хрысце і пах ведаў пра Сябе пашырае праз нас у кожным месцы.

  15Бо мы — Хрыстова духмянасць Богу ў тых, хто спасаецца, і ў тых, хто гіне:

  16для адных — пах смерці на смерць, а для другіх — пах жыцця на жыццё. І хто здольны да гэтага́

  17Бо мы не падрабляем, як многія, слова Божага, а прапаведуем шчыра, як ад Бога, перад Богам, у Хрысце.



Раздзел 3

  1Хіба мы зноў пачынаем прадстаўляць сябе́ Няўжо патрэбны нам, як некаторым, рэкамендацыйныя пасланні да вас ці ад вас?

  2Вы — наша пасланне, якое напісана ў сэрцах нашых, якое пазнаю́ць і чытаюць усе людзі;

  3вы паказваеце сабою, што вы — пасланне Хрыстова, якое з’явілася плёнам служэння нашага і напісана не чарнілам, а Духам Бога Жывога, не на скрыжалях каменных, а на плоцевых скрыжалях сэрца.

  4Такую ўпэўненасць мы маем перад Богам праз Хрыста,

  5не таму, што мы здольны самі па сабе падумаць нешта, нібы́та самі ад сябе, але здольнасць наша ад Бога,

  6Які і зрабіў нас здольнымі быць служыцелямі Новага Запавету, не літары, а духу, бо літара забівае, а дух ажыўляе.

  7Калі ж служэнне смерці, літарамі высечанае на камянях, было такім слаўным, што сыны Ізраілевы не маглі глядзець на твар Маісея з-за славы твару яго мінучай,

  8то наколькі больш слаўным будзе служэнне духу?

  9Бо калі служэнне асуджэння слаўнае, то намнога больш напоўнена славаю служэнне апраўдання.

  10І вось, праслаўленае не з’яўляецца слаўным па гэтай прычыне, з-за славы, якая перавышае.

  11Бо калі мінучае ма́е славу, то тым большую славу ма́е тое, што застае́цца.

  12Маючы такую надзею, мы дзейнічаем з вялікай адвагай,

  13а не так, як Маісей, які накладаў покрыва на твар свой, каб сыны Ізраілевы не глядзелі на заканчэнне мінучага.

  14Але розум ў іх закамянеў: бо тое самае покрыва дагэтуль застаецца нязнятым пры чытанні Старога Запавету, паколькі яно здымаецца Хрыстом.

  15Дагэтуль, калі яны чытаюць Маісея, покрыва ляжыць на сэрцы іх;

  16але калі хто звяртаецца да Госпада, то покрыва здымаецца.

  17Гасподзь — гэта Дух, а дзе Дух Гасподні, там свабода.

  18Мы ж усе, з адкрытым тварам сузіраючы, як у люстэрку, славу Гасподнюю, перамяняемся ў той самы вобраз ад славы ў славу, паводле Гасподняга Духа.



Раздзел 4

  1І таму, маючы такое служэнне па ака́занай нам міласці, мы не па́даем духам;

  2але, адмовіўшыся ад тайных гане́бных спраў, не ўжыва́ючы хітрасці і не скажа́ючы слова Божага, а выяўля́ючы адкрыта ісціну, прадстаўляем сябе сумленню кожнага чалавека перад Богам.

  3Калі ж і закрыта дабравесце наша, то закрыта для тых, хто гіне,

  4для няверуючых, у якіх бог веку гэтага асляпіў розум, каб для іх не заззяла святло дабравесця славы Хрыста, Які з’яўляецца вобразам Бога нябачнага.

  5Бо мы не сябе саміх прапаведуем, а Хрыста Іісуса, Госпада; самі ж мы — рабы вашы дзеля Іісуса,

  6таму што Бог, Які загадаў, каб з цемры заззяла святло, Сам заззяў у сэ́рцах нашых для прасвятлення нашага праз пазнанне славы Божай у асобе Іісуса Хрыста.

  7Скарб жа гэты мы носім у гліня́ных сасудах, каб было бачна, што веліч сілы нале́жыць Богу, а не нам;

  8нас усюды ўціскаюць, але мы не прыгне́чаныя; мы ў роспачных абставінах, але не ўпада́ем у роспач;

  9нас пераследуюць, але мы не пакінутыя; нас збіваюць з ног, але мы не гінем;

  10мы заўсёды носім у целе мёртвасць Госпада Іісуса, каб і жыццё Іісуса адкрылася ў целе нашым.

  11Бо мы, жывыя, заўсёды аддаём сябе на смерць дзеля Іісуса, каб і жыццё Іісуса адкрылася ў смяротнай плоці нашай,

  12так што смерць дзейнічае ў нас, а жыццё — у вас.

  13Але, маючы той самы дух веры, пра які напі́сана: “я вераваў і таму гаварыў”, і мы веруем, таму і гаворым,

  14ведаючы, што Той, Хто ўваскрасіў Госпада Іісуса, уваскрасі́ць і нас праз Іісуса і паставіць перад Сабою з вамі.

  15Бо ўсё дзеля вас, каб шчодра я́ўленая благадаць у многіх памнажала ўдзячнасць на славу Божую.

  16Таму мы не па́даем духам; а калі вонкавы наш чалавек і тле́е, то ўну́траны з дня ў дзень абнаўля́ецца.

  17Бо кароткачасовая лёгкая горасць наша стварае для нас звыш усякай меры вечнае багацце славы,

  18калі мы глядзім не на бачнае, а на нябачнае: таму што бачнае — часовае, а нябачнае — вечнае.



Раздзел 5

  1Бо ведаем, што калі зямны наш дом, гэтая хаці́на, разбу́рыцца, то мы маем жыллё ад Бога: дом нерукатворны, вечны, на нябёсах.

  2І таму тут мы стогнем, жада́ючы апрану́цца ў нябеснае наша жыллё;

  3толькі б нам і апра́нутым не апынуцца голымі.

  4Бо мы, знаходзячыся ў гэтай хаціне, стогнем ад цяжа́ру, бо не хочам распрану́цца, а хочам апрану́цца, каб смяротнае было́ паглыну́та жыццём.

  5На гэта ж і стварыў нас Бог, і даў нам залог Духа.

  6Дык вось, мы заўсёды маем пэўнасць; і паколькі ведаем, што, жывучы ў целе, мы адда́лены ад Госпада, —

  7бо мы жывём вераю, а не ба́чаннем, —

  8то маем пэўнасць і жадаем лепш вы́селіцца з цела і пасяліцца ў Госпада,

  9і таму старанна імкнёмся — ці пасяля́ючыся, ці высяля́ючыся — быць угоднымі Яму;

  10бо ўсім нам належыць з’яві́цца на суд Хрыстоў, каб кожнаму атрымаць паводле таго, што ён рабіў, жывучы́ ў целе — ці добрае, ці дрэннае.

  11Дык вось, ведаючы страх Гасподні, мы пераконваем людзей, для Бога ж мы адкрытыя; спадзяюся, што адкрытыя і вашаму сумленню.

  12Бо мы не зноў прадстаўляем сябе вам, а даём вам нагоду хвалі́цца намі, каб мелі вы адказ для тых, якія хва́ляцца знешнім, а не тым, што ў сэрцы.

  13Бо калі мы бываем не ў сабе, то дзеля Бога; калі ж мы ў здаровым розуме, то дзеля вас.

  14Бо любоў Хрыстова прымушае нас разважа́ць так: калі адзін памёр за ўсіх, то ўсе памерлі.

  15А Хрыстос за ўсіх памёр, каб тыя, хто жыве, жылі́ ўжо не дзе́ля сябе, а дзе́ля Таго, Хто памёр за іх і ўваскрэс.

  16Так што мы з гэтага часу нікога не знаем па плоці; калі ж і зналі мы Хрыста па плоці, то цяпер ужо не знаем.

  17Дык вось, хто ў Хрысце, той — новае стварэнне; старое прайшло, цяпер настала ўсё новае.

  18А ўсё гэта — ад Бога, Які праз Іісуса Хрыста прымірыў нас з Сабою і даў нам служэнне прымірэння,

  19таму што Бог у Хрысце прымірыў з Сабою свет, не залічваючы лю́дзям правін іх, і даручыў нам слова прымірэння.

  20Дык вось, мы — пасланнікі ад імя́ Хрыста, ні́бы Сам Бог просіць праз нас, ад імя́ Хрыста мы просім: прымірыцеся з Богам.

  21Бо Таго, Хто не спазнаў граху, Ён дзеля нас зрабіўся грахом, каб мы сталі ў Ім праведнасцю Божай.



Раздзел 6

  1Мы ж, як суработнікі Яго, просім вас, каб не марна прынялі́ вы благадаць Божую.

  2Бо ска́зана: “у час спрыяльны Я пачуў цябе і ў дзень спасення дапамог табе”. Вось цяпер час добраспрыяльны, вось цяпер дзень спасення.

  3Мы нікому ні ў чым не даём нагоды спатыкне́ння, каб не выкліка́ць нараканняў на служэнне,

  4але ва ўсім праяўляем сябе як служыцелі Божыя: у вялікім цярпенні, у горасцях, у нястачах, у бедах,

  5пад ударамі, у цямніцах, у сму́тах, у цяжкай працы, у няспа́нні, у паста́х,

  6у чысціні, у разважлівасці, у доўгацярплівасці, у добрасці, у Духу Святым, у любові некрывадушнай,

  7у слове ісціны, у сіле Божай, са зброяю праведнасці ў правай і ў левай руцэ,

  8у славе і ганьбе, пры знявагах і пахвала́х; нас лі́чаць ашуканцамі — а мы праўдзівыя,

  9лічаць невядомымі — а нас ведаюць, лічаць памерлымі — а мы, вось, жывыя; нас караюць — а мы не паміраем;

  10нас засмуча́юць — а мы заўсёды радуемся, мы бедныя — а многіх узбагача́ем; мы нічога не маем — а ўсім валодаем.

  11Вусны нашы адкрыты да вас, Кары́нфяне, сэрца наша расшы́рана.

  12Вам не цесна ў нас, а цесна вам унутры вас.

  13Адкажыце нам узаемнасцю, — як дзецям кажу, — шырока адкрыйцеся і вы.

  14Не ўпрагайцеся ў чужое ярмо разам з нявернымі. Бо што супольнага ў праведнасці з беззаконнем? Або што агульнага ў святла з цемраю?

  15І якая згода паміж Хрыстом і Веліярам? Або які саўдзел вернага з няверным?

  16Якая сумяшчальнасць храма Божага з ідалам? Бо вы — храм Бога Жывога, як сказаў Бог: “усялюся і буду жыць у іх; і буду іх Богам, і яны будуць Маім народам.

  17Таму выйдзіце з асяроддзя іх і аддзяліцеся, кажа Гасподзь, і не дакранайцеся да нечыстаты́, і Я прыму вас;

  18і буду вам Айцом, і вы будзеце Маімі сынамі і дочкамі, кажа Гасподзь Уседзяржыцель”.



Раздзел 7

  1Дык вось, узлю́бленыя, маючы такія абяца́нні, давайце ачысцім сябе ад усялякай нечыстаты́ плоці і духу, удаскана́льваючыся ў святасці са страхам Божым.

  2Умясціце нас: мы нікога не пакрыўдзілі, нікому не пашкодзілі, ні ад каго не шукалі карысці.

  3Я не ў асуджэнне гавару; бо я раней сказаў, што вы ў сэрцах нашых, каб і памерці разам, і жыць разам.

  4Вялікае ў мяне спадзява́нне на вас, вялікі ў мяне гонар за вас; я напоўнены суцяшэннем, перапоўнены радасцю пры ўсёй горасці нашай.

  5Бо калі мы прыйшлі ў Македонію, плоць наша не мела ніякага спакою, мы цярпелі ўціск з усіх бакоў: звонку — напа́ды, унутры — стра́хі.

  6Але Бог, Які суцяшае пакорлівых, суцешыў нас прыбыццём Ціта,

  7і не толькі прыбыццём яго, але і суцяшэннем, якім ён быў суце́шаны за вас, расказваючы нам пра вашу тугу́, пра вашы слёзы, пра вашу адданасць мне, так што я яшчэ больш узрадаваўся.

  8Таму, калі я і засмуціў вас пасланнем, то не шкадую, а калі і шкадаваў, — бо я бачу, што пасланне тое, хоць і часова, засмуціла вас, —

  9то цяпер радуюся: не таму, што вы былі засму́чаны, а таму, што засму́чаны былі вы для пакая́ння, бо вы былі засму́чаны дзеля Бога, так што вы ні ў чым не зазна́лі шкоды ад нас.

  10Бо смутак дзеля Бога вядзе да неадме́ннага пакая́ння дзеля спасення, а смутак свету гэтага вядзе да смерці.

  11Бо якраз тое, што вы былі засму́чаны дзеля Бога, такую ў вас руплівасць абудзіла, а якое апраўданне, а якое абурэнне, а які страх, а якую тугу́, а якую стараннасць, а якое спагна́нне! Ва ўсім вы паказалі сябе чыстымі ў гэтай справе.

  12Дык вось, калі я і напісаў вам, то не дзеля крыўдзіцеля і не дзеля пакрыўджанага, а дзеля таго, каб вам адкрылася наша рупнасць дзеля вас перад Богам.

  13Таму мы суце́шыліся суцяшэ́ннем вашым; а яшчэ больш мы ўзрадаваліся радасці Ціта, таму што вы ўсе супакоілі дух яго;

  14бо калі я ў чым-небудзь перад ім і пахваліўся вамі, то не аказаўся пасаромленым; але як усё ска́занае намі вам было ісцінаю, так і пахвала́ наша перад Цітам аказалася ісцінаю;

  15і сэрца яго вельмі прыхільнае да вас, калі ён успамінае паслухмянасць усіх вас і тое, як са страхам і трымце́ннем вы прынялі́ яго.

  16Таму я радуюся, што ва ўсім магу быць упэўненым у вас.



Раздзел 8

  1Паведамляем вам, браты, пра благадаць Божую, да́дзеную цэрквам Македонскім;

  2пра тое, што ў ця́жкім выпрабава́нні бе́дамі яны маюць вялікую радасць, і пры крайняй беднасці сваёй вы́явілі багацце сваёй шчырасці;

  3бо яны па сілах, — сведчу я, — ды і звыш сіл, былі́ шчодрымі:

  4яны вельмі прасілі нас прыня́ць дар і дазволіць іх удзел у служэнні святым;

  5і нават не так было, як мы спадзяваліся, але яны саміх сябе аддалі́ найперш Госпаду, а потым і нам, па волі Божай;

  6таму мы прасілі Ціта, каб ён, як пачаў, так і завяршы́ў у вас дабрадзе́янне гэтае.

  7А паколькі вы ўсім багатыя: вераю, і словам, і ведамі, і ўсёю руплі́васцю, і вашаю да нас любоўю, — то ўзбагача́йце сябе і гэтым дабрадзе́яннем.

  8Кажу гэта не як загад, але праз руплі́васць іншых выпрабоўваю шчырасць і вашай любові.

  9Бо вы ведаеце благадаць Госпада нашага Іісуса Хрыста, што Ён, будучы багатым, зрабіўся бедным дзеля вас, каб вы праз Яго беднасць ўзбагаціліся.

  10І я выказваю меркаванне пра гэта, бо гэта на карысць вам, якія не толькі пачалі рабіць, але і жадалі гэтага яшчэ з мінулага года.

  11А цяпер завяршы́це справу, каб тое, чаго вы шчыра жадалі, і заве́ршана было зыходзячы з таго, што вы маеце.

  12Бо калі ёсць шчыры намер, то ён прымаецца паводле таго, што нехта ма́е, а не паводле таго, чаго не ма́е.

  13Ды не так, каб іншым была палёгка, а вам цяжар, але каб было́ пароўну.

  14У цяперашні час ваш дастатак пакрывае іх нястачу, каб потым і іх дастатак пакрыў вашу нястачу, каб было́ пароўну,

  15як напісана: “у каго было многа, той не меў лішняга, і ў каго мала, той не меў нястачы”.

  16Дзякуем Богу, Які ўклаў такі руплі́васць у адносінах да вас у сэрца Ціта;

  17бо ён і просьбу нашу прыняў, і, будучы вельмі руплівым, па сваёй волі адправіўся да вас.

  18Разам з ім мы паслалі таксама брата, якога ва ўсіх цэрквах хваляць за дабравесце,

  19які, акрамя таго, і быў упаўнаважаны цэрквамі спадарожнічаць нам дзеля справы дабрачыннасці гэтай, якой мы служым на славу Самога Госпада і дзякуючы шчырасці вашай;

  20зрабілі мы гэта, каб ніхто не нарака́ў на нас пры такім мностве ахвяраванняў, даве́раных нам;

  21бо мы дбаем пра добрае не толькі перад Госпадам, але і перад людзьмі.

  22Мы паслалі разам з імі таксама брата нашага, руплівасць якога мы шмат разоў вы́прабавалі ў многім, а цяпер ён яшчэ больш руплівы з-за вялікай упэўненасці ў вас.

  23Што датычыць Ціта, то ён — мой таварыш, і для вас — супрацоўнік, а што да братоў нашых, то яны — пасланцы́ цэркваў, слава Хрыстова.

  24Дык вось, перад абліччам цэркваў дайце ім доказ любові вашай і таго, што мы справядліва хва́лімся вамі.



Раздзел 9

  1А пра служэнне святым няма мне патрэбы пісаць вам,

  2бо ведаю шчыры намер ваш і таму хвалюся вамі перад Македонцамі, што Ахаія была гатова з мінулага года, і ваш запа́л натхніў многіх.

  3Братоў жа я паслаў для таго, каб наша пахвала вамі ў гэтай справе не аказалася марнай, а, як я казаў, каб вы былі гатовы,

  4і калі прыйдуць са мною Македонцы і знойдуць вас негатовымі, каб не былі пасаромлены мы — не кажу “вы”, — пахваліўшыся з такой упэўненасцю.

  5Таму я палічыў неабходным упрасіць братоў прыйсці да вас раней і за́гадзя паклапаціцца, каб абяца́нае ўжо авяраванне ваша было гатова як ахвяраванне, а не як пабо́р.

  6Але вось што: хто сее скупа, той скупа і пажне; а хто сее шчодра, той шчодра і пажне.

  7Кожны няхай робіць, як падказвае сэ́рца, не з жалем ці па прыму́су, бо хто з радасцю дае, таго лю́біць Бог.

  8А Бог мае сілу ўзбагаціць вас усялякай благадаццю, каб вы, заўсёды ва ўсім маючы ўсялякі дастатак, былі багатымі на ўсякую добрую справу,

  9як напісана: “шчодра раздаў, надзяліў бедных; праведнасць яго застаецца давеку”.

  10А Хто дае насенне сейбіту і хлеб на ежу, Той дасць багаты плён пасе́янаму вамі і ўзросціць плады праведнасці вашай,

  11каб вы ўсім багатыя былі на ўсялякую шчодрасць, якая праз нас учыня́е падзяку Богу.

  12Бо справа служэння гэтага не толькі пакрыва́е няста́чу, якая ёсць у святых, але і выкліка́е ў многіх вялікую падзяку Богу;

  13у выніку служэння гэтага яны праслаўляюць Бога за вашу пакорнасць ў вызна́нні Евангелля Хрыстовага і за шчырае ядна́нне з імі і з усімі,

  14і ў сваёй малітве за вас яны зычлівыя да вас за шчодрую благадаць Божую ў вас.

  15Дзякуем Богу за невымоўны дар Яго.



Раздзел 10

  1Сам жа я, Павел, малю́ вас дзеля лагоднасці і спага́длівасці Хрыстовай, — я сціплы, калі знаходжуся сярод вас, і рашу́чы ў адносінах да вас, калі адсу́тнічаю.

  2Прашу, каб мне, прыйшоўшы, не давялося праявіць рашучасць з той упэўненасцю, з якой я збіраюся смела выступіць супраць некаторых, што лічаць, нібы́та мы жывём паводле плоці.

  3Бо хоць мы жывём у плоці, але не паводле плоці ваюем;

  4зброя змагання нашага не плоцкая, а ма́е сілу ад Бога на руйнаванне цвярдынь: ёю мы разбураем на́мыслы

  5і ўсялякае высакамер’е, якое паўстае супраць пазнання Божага, і бяром у палон усякую думку на паслушэнства Хрысту,

  6і гатовы пакараць усякае непаслушэнства, калі стане поўным ваша паслушэнства.

  7На аблічча зважа́еце́ Калі нехта ўпэўнены ў сабе, што ён Хрыстоў, то няхай зноў жа па сабе мяркуе, што, як ён Хрыстоў, так і мы Хрыстовы.

  8Бо калі б я і больш стаў хвалі́цца ўладаю нашаю, якую Гасподзь даў нам на ўмацаванне ваша, а не на разбурэнне, то не быў бы пасаромлены.

  9Няхай не здаецца, быццам я палохаю вас у пасланнях.

  10Бо нехта кажа: “пасланні ва́жкія і моцныя, а пры асабістай прысутнасці ён сла́бы і слова яго нязначнае”;

  11няхай той мае на ўвазе, што якія мы ў словах пасланняў, калі адсутнічаем, такія і ў справах, калі прысутнічаем.

  12Мы ж не смеем станавіцца ўпоравень ці параўноўваць сябе з тымі, якія саміх сябе выстаўляюць; яны, ме́раючы сябе самімі сабою і параўноўваючы сябе з сабою, робяць неразумна.

  13Мы ж не праз меру будзем хвалі́цца, а па меры ўдзелу, які вы́значыў для нас Бог такою мераю, каб дайсці і да вас.

  14Бо мы не перавыша́ем вы́значанага нам, як было б, калі б мы не дайшлі да вас, таму што і да вас мы дайшлі з дабравесцем Хрыстовым;

  15мы не праз меру хва́лімся, не чужою працаю, а спадзяёмся з узрастаннем веры вашай значна павялічыць сярод вас удзел наш,

  16каб і па-за вашым краем прапаведаваць Евангелле, не хва́лячыся тым, што ўжо здзе́йснена пры чужым удзеле.

  17Хто хва́ліцца, няхай Госпадам хва́ліцца.

  18Бо не той годны, хто сам сябе выстаўля́е, а той, каго Гасподзь вылуча́е.



Раздзел 11

  1О, калі б вы маглі сцярпець хоць трохі маю неразумнасць! Але вы і церпіце́ мяне.

  2Бо я раўную вас Божай раўнівасцю, таму што я заручы́ў вас адзінаму Мужу, каб паставіць перад Хрыстом як дзеву чыстую.

  3Але баюся, каб, як Еву ашукаў змей хітрасцю сваёю, так і розум ваш не быў спаку́шаны, адхілі́ўшыся ад прастаты́ ў Хрысце.

  4Бо калі б нехта прыйшоў і прапаведаваў іншага Іісуса, якога мы не прапаведавалі, альбо вы атрымалі іншага духа, якога не атрымлівалі, альбо іншае дабравесце, якога не прымалі, — то вы б гэта цярпліва зносілі.

  5Але я лічу, што ні ў чым не маю недахопу ў параўнанні з тымі вышэйшымі Апосталамі:

  6хоць я і няўмелы ў слове, але не ў пазнанні; зрэшты, мы ва ўсім цалкам вядомы вам.

  7Ці саграшы́ў я тым, што прыніжа́ў сябе, каб узвы́сіць вас, бо я да́рам прапаведаваў вам Евангелле Божае́

  8Іншыя Цэрквы я абабра́ў, прымаючы ад іх плату для служэння вам; і калі быў у вас, хоць і цярпеў нястачу, але нікому не дакучаў,

  9бо нястачу маю́ пакрылі браты, якія прыйшлі з Македоніі; ды і ва ўсім я стараўся і буду стара́цца не абцяжарваць вас.

  10Ісцінай Хрыстовай, якая ўва мне, скажу, што пахвала́ гэтая не адымецца ў мяне ў землях Ахаіі.

  11Чаму я так раблю́ Ці таму, што не люблю вас? Богу вядома! Але як раблю, так і буду рабіць,

  12каб не даць нагоды тым, хто шукае нагоды, каб у тым, чым яны хва́ляцца, яны аказаліся такімі, як і мы.

  13Бо такія лжэапосталы, дзеячы хітрыя, прымаюць выгляд Апосталаў Хрыстовых.

  14І не дзіўна: таму што сам сатана прымае выгляд Ангела святла,

  15а таму няма нічога надзвыча́йнага, калі і служыцелі яго прымаюць выгляд служыцеляў праведнасці; канец іх будзе паводле спраў іх.

  16Зноў кажу: няхай не палі́чыць нехта мяне неразумным; а калі і палі́чыце, то хоць як неразумнага прымі́це мяне, каб і я крыху́ чым-небудзь пахвалі́ўся.

  17Што скажу, тое не ў Госпадзе скажу, а ні́бы ў неразумнасці, з такою адвагаю на пахвалу́;

  18паколькі многія хва́ляцца паводле плоці, то і я буду хвалі́цца.

  19Бо вы ахвотна церпіце́ неразумных, будучы разумнымі:

  20вы церпіце́, калі вас хто заняво́львае, калі хто аб’яда́е, калі хто абіра́е, калі хто ўзвышаецца, калі хто б’е вас па твары.

  21На сорам кажу, што мы аказаліся сла́бымі. А калі хтосьці на нешта адва́жваецца, то — скажу па неразумнасці — адва́жваюся і я.

  22Яны Яўрэі́ і я. Яны Ізраільцяне́ і я. Яны семя Аўраамава́ і я.

  23Яны служыцелі Хрыста́ у безразважнасці кажу: я тым больш. У працы — значна больш, у ранах — намнога больш, у турмах — значна больш, у смяротнай небяспецы — шматразова.

  24Ад Іудзеяў атрымаў я пяць разоў па сорак удараў без аднаго;

  25тройчы мяне білі кія́мі, адзін раз білі камяня́мі, тройчы я цярпеў караблекрушэнне, ноч і дзень прабыў у адкрытым моры;

  26шмат разоў быў у падарожжах, у небяспецы на рэках, у небяспецы ад разбойнікаў, у небяспецы ад супляменнікаў, у небяспецы ад язычнікаў, у небяспецы ў горадзе, у небяспецы ў пустыні, у небяспецы на моры, у небяспецы сярод ілжэбратоў,

  27у працы і знясіленасці, часта без сну, у голадзе і сма́зе, часта у по́сце, у холадзе і галечы.

  28Акрамя ўсяго іншага, у мяне штодзень сходы, клопат пра ўсе цэрквы.

  29Хто́ знемага́е, з кім бы я не знемага́ў? Хто́ спакуша́ецца, за каго б я не згара́ў?

  30Калі трэба хвалі́цца, то буду хвалі́цца слабасцю сваёю.

  31Бог і Айцец Госпада нашага Іісуса Хрыста, благаславёны навекі, ведае, што я не лгу.

  32У Дамаску намеснік цара Арэты ахоўваў горад Дамаскійцаў, каб схапіць мяне;

  33і я ў кашы́ быў спу́шчаны праз акно па сцяне і пазбег рук яго.



Раздзел 12

  1Не карысна хвалі́цца мне; бо я перайду да відзе́нняў і адкравенняў Гасподніх.

  2Ведаю чалавека ў Хрысце, што чатырна́ццаць гадоў назад — ці ў целе, не ведаю, ці не ў целе, не ведаю, Бог ведае, — узя́ты быў да трэцяга неба.

  3І ведаю пра гэтага чалавека — ці ў целе, ці не ў целе, не ведаю, Бог ведае, —

  4што ён быў узяты ў рай і чуў невымоўныя словы, якія чалавеку немагчыма выказаць.

  5Такім чалавекам буду хвалі́цца; сабою ж не буду хваліцца, хіба́ толькі немачамі маімі.

  6Калі ж захачу пахваліцца, то не буду неразумным, бо скажу ісціну; але я ўстрымліваюся, каб хто не падумаў пра мяне звыш таго, што бачыць ува мне ці чуе ад мяне.

  7І каб я не ўзвыша́ў сябе з-за велічы адкравенняў, да́дзена мне джала ў плоць, ангел сатаны, каб мучыць мяне, каб я не ўзвыша́ў сябе.

  8Тройчы прасіў я Госпада пра тое, каб забраў яго ад мяне,

  9але Ён сказаў мне: “дастаткова табе благадаці Маёй, бо сіла Мая ў немачы здзяйсняецца”. Дык вось, я больш ахвотна буду хвалі́цца сваімі немачамі, каб жыла́ ўва мне сіла Хрыстова.

  10Таму я знаходжу задавальне́нне, будучы ў немачах, у крыўдах, у няста́чах, у гане́ннях, ва ўціску дзеля Хрыста, бо калі я нямоглы, тады я моцны.

  11Я дайшоў да неразумнасці, хва́лячыся, — вы мяне прыму́сілі. Бо вам нале́жала хвалі́ць мяне, таму што я ні ў чым не маю недахопу ў параўнанні з тымі вышэйшымі Апосталамі, хоць я і нішто:

  12уласцівасці ж Апостала былі́ вы́яўлены перад вамі ва ўсёй цярплівасці, у знаме́ннях, і цудах, і сілах.

  13Дык чаго вам не хапа́ла ў параўнанні з астатнімі цэрквамі, хіба толькі таго, што сам я не стаў цяжа́рам для вас? Прабачце мне гэтую віну.

  14Вось, трэці раз я гатовы прыйсці да вас, і не буду цяжа́рам для вас, бо я шукаю не вашага, а вас. Таму што не дзеці павінны назапа́шваць маёмасць для бацькоў, а бацькі для дзяцей.

  15Я ж вельмі ахвотна буду траціць і буду сябе растра́чваць дзеля душ вашых, нягледзячы на тое, што, вельмі любячы вас, я менш любімы.

  16Дапусцім, было так: я не абцяжарваў вас, але, будучы хітрым, я падманам браў з вас.

  17Хіба праз каго-небудзь з тых, каго я пасылаў да вас, я нечым карыстаўся ад вас?

  18Я папрасіў Ціта і паслаў разам з ім брата: ці ж скарыстаўся чым ад вас Ціт? хіба не ў адным духу мы дзейнічалі́ хіба не аднымі шляхамі хадзілі?

  19Зноў думаеце, што мы перад вамі апраўдваемся́ Мы перад Богам, у Хрысце гаворым, а ўсё, узлю́бленыя, дзеля вашага настаўлення.

  20Таму што баюся, каб, прыйшоўшы да вас, я не знайшоў вас такімі, якімі не хачу, таксама каб і вы не знайшлі мяне такім, якім не хочаце: каб не было спрэчак, зайздрасці, гневу, сварак, паклёпаў, нагавораў, пыхі, бязладдзяў,

  21каб зноў, калі прыйду, не прынізіў мяне Бог мой у вас і каб не аплакваць мне многіх, якія саграшылі раней і не пакаяліся ў нечыстаце, і блудзе, і распусце, што яны ўчынілі.



Раздзел 13

  1Вось ужо трэці раз я іду да вас: вуснамі двух ці трох сведкаў пацве́рдзіцца кожнае слова.

  2Я раней гаварыў і кажу на будучае, — як тады, калі быў прысутны другі раз, так і цяпер, будучы адсутным, — пішу тым, якія раней саграшылі, і астатнім усім, што, як зноў прыйду, то не дам літасці,

  3паколькі вы шукаеце доказу, што ўва мне гаворыць Хрыстос, Які не бяссільны ў адносінах да вас, а ма́е сілу ў вас.

  4Бо хоць Ён і быў распяты ў немачы, але жывы́ сілаю Божаю; таксама і мы, хоць і немачныя ў Ім, але будзем жывы́я з Ім сілаю Божаю ў вас.

  5Правярайце саміх сябе, ці ў веры вы; саміх сябе выпрабоўвайце. Няўжо вы не ведаеце саміх сябе, што Іісус Хрыстос — у вас? Хіба толькі вы — нявартыя.

  6Пра нас жа, спадзяюся, даведаецеся, што мы не нявартыя.

  7Молім Бога, каб вы не рабілі ніякага зла, не дзеля таго, каб нам паказацца вартымі, але каб вы рабілі дабро, а мы як нявартыя былі.

  8Бо мы не маем сілы супраць ісціны, а толькі за ісціну.

  9Мы радуемся, калі мы немачныя, а вы моцныя; за гэта і молімся, за ваша ўдасканаленне.

  10Дзеля таго я і пішу гэта, будучы адсутным, каб, прысутнічаючы, не дзейнічаць сурова сілаю ўлады, якую Гасподзь даў мне на стварэнне, а не на разбурэнне.

  11Дык вось, браты, радуйцеся, удасканальвайцеся, суцяшайцеся, будзьце аднадумнымі, захоўвайце мір, — і Бог любові і міру будзе з вамі.

  12Вітайце адзін аднаго святым пацалункам. Вітаюць вас усе святыя.

  13Благадаць Госпада нашага Іісуса Хрыста, і любоў Бога Айца, і супольнасць Святога Духа з усімі вамі. Амінь.









Раздзел 1

  1Бог, Які шмат разоў і многімі спосабамі здаўна прамаўляў да бацькоў нашых праз прарокаў,

  2у гэтыя апошнія дні прамовіў нам праз Сына, Якога паставіў спадкаемцам усяго, праз Якога і вякі стварыў.

  3Ён, будучы ззяннем славы і адлюстраваннем істоты Яго і трымаючы ўсё словам сілы Сваёй, здзейсніўшы Сабою ачышчэнне грахоў нашых, сеў праваруч прастола велічы ў вы́шніх,

  4настолькі пераўзыходзячы ангелаў, наколькі выда́тнейшае за іх унасле́даваў імя́.

  5Бо каму з ангелаў калі-небудзь сказаў Бог: “Ты Сын Мой, Я сёння нарадзіў Цябе”? І яшчэ: “Я буду Яму Айцом, і Ён будзе Мне Сынам”?

  6Таксама, калі ўводзіць Першароднага ў свет, кажа: “і няхай пакло́няцца Яму ўсе ангелы Божыя”.

  7Пра ангелаў сказана: “Ты робіш ангеламі Сваімі духаў і служыцелямі Сваімі — полымя вогненнае”.

  8А пра Сына: “прастол Твой, Божа, у век веку; жазло́ царства Твайго — жазло справядлівасці.

  9Ты ўзлюбіў праведнасць і ўзненавідзеў беззаконне; таму пама́заў Цябе, Божа, Бог Твой алеем радасці больш за супольнікаў Тваіх”;

  10і: “у пачатку Ты, Госпадзі, заснаваў зямлю, і нябёсы — справа рук Тваіх;

  11яны загінуць, а Ты застане́шся; і ўсе, як адзежа, састарацца,

  12і, як вопратку, згорнеш іх, і яны зме́няцца; а Ты — той самы, і гады́ Твае не скончацца”.

  13Каму з ангелаў сказаў калі-небудзь Бог: “сядзі праваруч Мяне, пакуль пакладу ворагаў Тваіх у падножжа ног Тваіх”?

  14Хіба не ўсе яны — службовыя духі, пасла́ныя на служэнне дзеля тых, якія маюць унасле́даваць спасе́нне?



Раздзел 2

  1Таму мы павінны быць асабліва ўважлівымі да пачутага, каб не адпа́сці.

  2Бо, калі праз ангелаў прамоўленае слова было́ непару́шным і ўсякае парушэ́нне і непаслушэ́нства вялі да справядлівай адплаты,

  3то як пазбе́гнем яе мы, не дба́ючы пра такую веліч — спасенне, якое, будучы спачатку абве́шчана Госпадам, ў нас было ўмацавана тымі, хто чуў гэта,

  4а Бог засведчыў гэта і знаме́ннямі, і цудамі, і рознымі сіламі, і раздава́ннем дароў Духа Святога па волі Сваёй?

  5Бо не ангелам Бог падпарадкава́ў будучы свет, пра які мы вядзём гаворку;

  6засве́дчыў жа нехта недзе, кажучы: “што́ ёсць чалавек, што Ты па́мятаеш яго? альбо сын чалавечы, што Ты дба́еш пра яго?

  7Мала ніжэйшым за ангелаў зрабіў Ты яго; славаю і пашанаю ўвянчаў Ты яго і паставіў яго над справамі рук Тваіх;

  8усё пакары́ў пад ногі яго”. А калі пакары́ў яму ўсё, то не пакінуў нічога непако́раным яму. Цяпер жа яшчэ не бачым, каб яму ўсё было пако́рана;

  9але мала ніжэйшым за ангелаў бачым Іісуса, увянча́нага славаю і пашанаю за пакуты смяротныя, каб Ён па благадаці Божай зведаў смерць за ўсіх.

  10Бо нале́жала, каб Той, дзеля Якога ўсё і праз Якога ўсё, Які многіх сыноў прыводзіць да славы, правадыра́ спасення іх зрабіў даскана́лым праз пакуты.

  11Бо і Той, Хто асвяча́е, і тыя, што асвяча́юцца, усе — ад Адзінага; таму Ён не саромеецца называць іх братамі, кажучы:

  12“абвяшчу́ імя́ Тваё брата́м Маім, пасярод царквы буду апяваць Цябе”.

  13І яшчэ: “Я буду спадзявацца на Яго”. І яшчэ: “вось Я і дзеці, якіх даў Мне Бог”.

  14А паколькі гэтыя дзеці адзінай плоці і крыві, то і Ён таксама ўспрыняў плоць і кроў, каб смерцю пазба́віць сілы таго, хто ма́е ўладу смерці, гэта значыць дыявала,

  15і вы́зваліць тых, якія з-за страху смерці ўсё жыццё былі падле́глыя рабству.

  16Бо не ад ангелаў Ён успрыма́е прыроду, а ўспрымае ад семені Аўраамава.

  17Таму Ён павінен быў ва ўсім стаць падобным да братоў, каб быць мі́ласцівым і верным Першасвятаром перад Богам для ўміласціўле́ння за грахі народа.

  18Бо паколькі Ён прыня́ў пакуты, Сам прайшоўшы праз выпрабава́нні, то можа дапамагчы́ тым, хто ў выпрабава́ннях.



Раздзел 3

  1Дык вось, браты святыя, супольнікі нябеснага паклі́кання, паглядзі́це на  Пасла́нніка і Першасвятара вызнання нашага, Хрыста Іісуса,

  2Які верны Таму, Хто паставіў Яго, як і Маісей ва ўсім доме Яго.

  3Бо Ён удасто́ены настолькі бо́льшай славы, чым Маісей, наколькі большы гонар у параўнанні з домам ма́е той, хто пабудаваў яго;

  4таму што ўсякі дом будуецца кім-небудзь; а будаўнік усяго — Бог.

  5І Маісей верны ва ўсім доме Яго, як служы́цель, дзеля све́дчання таго, што нале́жала абвясціць.

  6А Хрыстос — як Сын у доме Яго; дом жа Яго — мы, калі толькі цвёрда захаваем да канца адвагу і надзею, якою ганарымся.

  7Таму, як кажа Дух Святы, “сёння, калі пачуеце голас Яго,

  8не зрабіце жорсткімі сэрцы вашы, як падчас бунту, у дзень спакушэння ў пустыні,

  9дзе спакушалі Мяне бацькі вашы, выпрабоўвалі Мяне і бачылі справы Мае сорак гадоў.

  10Таму разгневаўся Я на той род і сказаў: яны заўсёды блука́юць сэ́рцам і не спазналі яны шляхоў Маіх;

  11таму пакляўся Я ў гневе Маім, што яны не ўвойдуць у спакой Мой”.

  12Глядзіце, браты, каб не было ў кім у вас сэрца злога і бязвернага, каб не адступі́цца ад Бога жывога.

  13А настаўляйце адзін аднаго кожны дзень, пакуль можна казаць “сёння”, каб не стаў жорсткім хто з вас, уведзены ў зман грахом.

  14Бо мы сталі супольнікамі Хрыста і застане́мся імі, калі толькі пачатае жыццё цвёрда ўтрымаем да канца,

  15пакуль гаворыцца: “сёння, калі пачуеце голас Яго, не зрабіце жорсткімі сэрцы вашы, як падчас бунту”.

  16Бо некаторыя, хто чуў, узбунтава́ліся; але не ўсе, хто выйшаў з Егіпта разам з Маісеем.

  17На каго ж гневаўся Ён сорак гадоў? Хіба не на тых, што саграшылі, чые косці пале́глі ў пустыні?

  18Пра каго ж кажучы Ён пакляўся, што не ўвойдуць у спакой Яго, калі не пра тых, якія не скарыліся?

  19І мы бачым, што яны не змаглі ўвайсці з-за нявер’я.



Раздзел 4

  1Дык вось, будзем асцерага́цца, каб, пакуль яшчэ застаецца ў сіле абяцанне пра ўваход у спакой Яго, не аказалася, што нехта з вас спазніўся.

  2Бо і нам да́дзена дабравесце, як і тым; але не пайшло ім на карысць слова пачутае, не спалучы́ўшыся з вераю тых, якія пачулі.

  3А ўваходзім у спакой мы, якія ўверавалі, бо Ён сказаў: “Я пакляўся ў гневе Маім, што яны не ўвойдуць у спакой Мой”, хоць справы Яго былі здзейснены на пачатку свету.

  4Таму што ска́зана недзе пра сёмы дзень так: “і спачыў Бог у дзень сёмы ад усіх спраў Сваіх”.

  5І яшчэ тут: “не ўвойдуць у спакой Мой”.

  6Дык вось, паколькі некаторым застае́цца магчымасць увайсці ў яго, а тыя, каму раней абве́шчана, не ўвайшлі з-за непакорлівасці,

  7то Ён зноў вызначае пэўны дзень — “сёння”, гаворачы праз Давіда, пасля такога доўгага часу, як вышэй сказана: “сёння, калі пачуеце голас Яго, не зрабіце жорсткімі сэрцы вашы”.

  8Бо калі б Іісус Навін увёў іх у спакой, то не гаварылася б пасля гэтага пра іншы дзень.

  9Таму для народа Божага суботні спакой яшчэ наперадзе.

  10Бо хто ўвайшоў у спакой Яго, той і сам спачыў ад спраў сваіх, як Бог — ад Сваіх.

  11Дык вось, пастараемся ўвайсці ў той спакой, каб хто-небудзь не паў, пераняўшы той самы прыклад непакорлівасці.

  12Бо слова Божае — жывое, і дзейснае, і вастрэйшае за любы меч двухбаковы, і пранікае яно да раздзялення душы́ і духа, суставаў і мозгу касцей, і су́дзіць помыслы і намеры сэрца.

  13І няма стварэння, схаванага ад Яго, а ўсё аголена і адкрыта перад вачыма Яго: Яму дадзім адказ.

  14Дык вось, маючы Першасвятара вялікага, Які прайшоў нябёсы, Іісуса, Сына Божага, будзем цвёрда трымацца вызнання нашага.

  15Бо мы маем не такога першасвятара, што не можа пакутаваць разам з намі ў немачах нашых, а Такога, што зазнаў усё, падобна нам, акрамя граху.

  16Таму прысту́пім з адвагаю да прастола благадаці, каб атрымаць міласць і здабыць благадаць для своечасовай дапамогі.



Раздзел 5

  1Таму што кожны першасвятар, з людзей вы́браны, дзеля людзей ставіцца на служэнне Богу, каб прыносіць дары і ахвяры за грахі,

  2бу́дучы здольны спагада́ць тым, хто ў няве́данні і ўве́дзены ў зман, бо і сам ахоплены не́маччу,

  3і таму ён павінен як за народ, так і за сябе прыносіць ахвяры за грахі.

  4І ніхто сам сабе не надае́ гэтай годнасці, толькі пакліканы Богам, як і Аарон.

  5Так і Хрыстос не Сам Сябе праславіў, стаўшы першасвятаром, а Той, Хто сказаў Яму: “Ты Сын Мой, Я сёння нарадзіў Цябе”;

  6як і ў іншым месцы кажа: “Ты святар навек па чыну Мелхіседэкаву”.

  7Ён у дні Свайго цялеснага жыцця ўзнёс малітвы і прашэ́нні з ускліка́ннем моцным і са слязьмі Таму, Хто мог збавіць Яго ад смерці, і пачуты быў за глыбокую пашану да Бога;

  8хоць і Сын Ён, аднак праз пакуты навучы́ўся паслушэ́нству

  9і, будучы дасканалым, стаў для ўсіх паслухмя́ных Яму прычынаю спасення вечнага,

  10назва́ны ад Бога Першасвятаром па чыну Мелхіседэкаву.

  11Пра гэта мы многае маем сказаць, але цяжка растлума́чыць, бо вы сталі няздо́льнымі слухаць.

  12І хоць пара́ ўжо вам самім быць настаўнікамі, але вас зноў трэба вучы́ць першаасно́вам вучэння Божага, і вам зноў  патрэ́бна малако, а не цвёрдая ежа.

  13Бо кожны, каго кормяць малаком, той недасве́дчаны ў слове праўды, таму што гэта дзіця;

  14а цвёрдая ежа — для дасканалых, у якіх пачуцці вопытам прыву́чаны адрозніваць дабро і зло.



Раздзел 6

  1Дык вось, адкла́ўшы нача́ткі вучэння Хрыстовага, будзем імкну́цца да даскана́ласці, а не закладаць нано́ва падмурка, гаворачы пра пакаянне ў мёртвых справах і пра веру ў Бога,

  2пра вучэнне аб хрышчэннях, пра ўскладанне рук, пра ўваскрасенне мёртвых і пра суд вечны.

  3Зробім і гэта, калі Бог дазволіць.

  4Бо немагчыма тых, што аднойчы прасвяціліся, і паспыта́лі да́ру нябеснага, і сталі супо́льнікамі Духа Святога,

  5і паспыта́лі добрага слова Божага і сіл будучага веку,

  6і адпалі, — зноў абнаўляць пакаяннем, калі яны зноў распінаюць у сабе Сына Божага і зневажаюць Яго.

  7Бо зямля, якая напо́йваецца частымі дажджамі і родзіць расліны на карысць тым, дзеля каго яна і абрабля́ецца, атры́млівае благаславенне ад Бога;

  8а тая, што прыносіць церні і бадзякі́ — нягодная і блізкая да пракляцця, вынік якога — спале́нне.

  9А што да вас, узлџбленыя, то спадзяёмся, што вы ў лепшым стане і трыма́ецеся спасення, хоць мы і гаворым так.

  10Бо не няправедны Бог, каб забыць справу вашу і працу любові, якую вы праявілі ў імя́ Яго, паслужы́ўшы і слу́жачы святым.

  11Жадаем жа, каб кожны з вас, дзеля ўпэўненасці ў здзяйсненні надзеі, праяўляў такую самую руплівасць да канца;

  12каб вы не сталі лянівымі, а былі перайма́льнікамі тых, якія вераю і доўгацярплівасцю атрымліваюць у спадчыну абяцанае.

  13Бо даючы́ абяцанне Аўрааму, Бог, паколькі не мог нікім вышэйшым паклясціся, то кляўся Самім Сабою,

  14кажучы: “сапраўды, благаслаўля́ючы благаслаўлџ цябе і, размнажа́ючы размножу цябе”.

  15І так Аўраам, праявіўшы доўгацярплівасць, атрыма́ў абяца́нае.

  16Людзі клянуцца вышэйшым, і кожная спрэчка іх зака́нчваецца клятвай дзеля сцвярджэ́ння.

  17Таму і Бог, жадаючы выразней паказаць спадкаемцам абяцання нязменнасць Сваёй волі, замацаваў яго клятвай,

  18каб у дзвюх нязме́нных рэчах, у якіх не можа Бог салгаць, цвёрдае суцяшэнне мелі мы, пабегшы, каб ухапіцца за надзею, якая перад намі

  19і якая нам для душы́ нібы якар трывалы і моцны, што ўваходзіць унутр за заслону,

  20куды як папярэднік увайшоў дзеля нас Іісус, стаўшы Першасвяшчэннікам навек па чыну Мелхіседэкаву.



Раздзел 7

  1Бо Мелхіседэк, цар Саліма, свяшчэннік Бога Ўсявы́шняга, той, які сустрэў Аўраама, калі ён вяртаўся пасля паражэ́ння цароў, і благаславіў яго,

  2якому і дзесяціну з усяго вы́дзеліў Аўраам, — найперш, паводле значэння імені — цар праўды, а затым і цар Саліма, што азнача́е — цар міру,

  3без бацькі, без маці, без радаслоўя, не ма́ючы ні пачатку дзён, ні канца жыцця, падобна Сыну Божаму, застае́цца свяшчэннікам назаўсёды.

  4Бачыце, які вялікі той, каму і Аўраам, патрыярх, даў дзесяціну з найлепшай здабы́чы сваёй.

  5Тыя з сыноў Леві́евых, што прымаюць свяшчэнства, маюць запаведзь — браць па закону дзесяціну з народа, гэта значыць, са сваіх братоў, хоць і тыя паходзяць з роду Аўраама;

  6а гэты, які не паходзіць з іх роду, атрымаў дзесяціну ад Аўраама і благаславіў таго, хто меў абяцанні.

  7Бясспрэчна ж, што меншае атрымлівае благаславенне ад большага.

  8І тут атрымліваюць дзесяціны людзі смяротныя, а там — той, хто мае пра сябе сведчанне, што ён жывы.

  9І, можна сказаць, сам Левій, які атрымлівае дзесяціны, праз Аўраама даў дзесяціну:

  10бо ён быў яшчэ ўнутры бацькі, калі Мелхіседэк сустрэў яго.

  11Дык вось, калі б дасканаласць дасяга́лася праз левіцкае свяшчэнства, — бо на ім грунтуецца закон, да́дзены народу, — то якая б яшчэ была́ патрэба з’яўляцца іншаму свяшчэнніку па чыну Мелхіседэкаву, такому, які б не называўся па чыну Ааронаву?

  12Бо з пераменаю свяшчэнства павінен перамяніцца і закон,

  13бо Той, пра Каго гаворыцца гэта, належаў да іншага калена, з якога ніхто не служыў пры ахвярніку;

  14бо вядома, што Гасподзь наш паходзіць ад Іуды, пра калена якога ў дачыненні да свяшчэнства Маісей не сказаў нічога.

  15І гэта яшчэ ясней відаць, калі па падабенству Мелхіседэкаву паўстае Свяшчэннік іншы,

  16Які стаў такім не паводле закону запаведзі плоцкай, а паводле сілы жыцця нятленнага.

  17Бо засве́дчана: “Ты свяшчэннік навек па чыну Мелхіседэкаву”.

  18Дык вось, адбываецца адмена ранейшай запаведзі з-за яе слабасці і бескары́снасці —

  19бо закон нічога не давёў да дасканаласці, — і даецца лепшая надзея, праз якую мы набліжаемся да Бога.

  20І паколькі гэта было не без клятвы, —

  21тыя ж свяшчэннікамі сталі без клятвы, а Гэты з клятваю, бо пра Яго ска́зана: “кляўся Гасподзь і не раскаецца: Ты свяшчэннік навек па чыну Мелхіседэкаву”, —

  22то і лепшага запавету паручы́целем стаў Іісус.

  23Прычым тых свяшчэннікаў было многа, бо смерць не дазваляла заставацца назаўсёды;

  24а Гэты, паколькі застае́цца вечна, то ма́е свяшчэнства, якое не міна́е,

  25таму і можа заўжды спасаць тых, што прыходзяць праз Яго да Бога, бо Ён заўсёды жывы́, каб хада́йнічаць за іх.

  26Такі і патрэбен нам быў Першасвяшчэннік: святы, нявінны, беззага́нны, аддзе́лены ад грэшнікаў і ўзне́сены вышэй за нябёсы,

  27Які не ма́е патрэбы, як тыя першасвяшчэннікі, прыносіць штодзень ахвяры спачатку за свае грахі, а потым за грахі народа; бо Ён гэта зрабіў раз назаўсёды, калі прынёс у ахвяру Самога Сябе.

  28Бо закон ставіць першасвяшчэннікамі людзей, падле́глых сла́басцям; а слова клятвы, якая была пасля закона, паставіла Сына, навек даскана́лага.



Раздзел 8

  1А ў тым, пра што гаворым, вось галоўнае: мы маем такога Першасвяшчэнніка, Які сеў праваруч прастола велічы на нябёсах

  2як служыцель свяцілішча і скініі ісціннай, якую збудаваў Гасподзь, а не чалавек.

  3Бо усякі першасвяшчэннік ставіцца, каб прыносіць дары і ахвяры; таму неабходна, каб і Гэты меў што прыне́сці.

  4Дык вось, калі б Ён заставаўся на зямлі, то не быў бы свяшчэннікам, паколькі тут ёсць свяшчэннікі, якія па закону прыносяць дары;

  5яны служаць вобразу і ценю нябеснага, як абве́шчана было Маісею, калі ён збіраўся паставіць скінію: глядзі, ска́зана, зрабі ўсё па ўзору, пака́занаму табе на гары.

  6Гэты ж Першасвяшчэннік атрымаў служэнне настолькі выдатнейшае, наколькі лепшага Ён пасрэднік запавету, заснаванага на лепшых абяцаннях.

  7Бо калі б першы запавет быў бездакорны, то не было́ б патрэбы шукаць месца для іншага.

  8Але прарок, дакара́ючы іх, кажа: “вось, настаџць дні, кажа Гасподзь, калі Я заключу з домам Ізраіля і з домам Іуды новы запавет,

  9не такі запавет, які Я заключыў з бацькамі іх у той час, калі ўзяў іх за руку, каб вывесці іх з зямлі Егіпецкай; паколькі яны не засталіся ў тым запавеце Маім, то і Я перастаў дбаць пра іх, кажа Гасподзь.

  10Бо вось запавет, які Я заключу з домам Ізраілевым пасля тых дзён, кажа Гасподзь: укладу законы Мае ў думкі іх і напішу іх на сэрцах іх; і буду іх Богам, а яны будуць Маім народам.

  11І не будзе вучыць кожны бліжняга свайго, і кожны — брата свайго, кажучы: спазнай Госпада; таму што ўсе, ад малога да вялікага, будуць знаць Мяне;

  12таму што Я буду міласцівы да няпраўд іх і больш не згадаю грахоў іх і беззаконняў іх”.

  13Кажучы “новы”, Ён паказаў састарэласць першага; а што зада́ўнілася і старэ́е, тое блізка да знікне́ння.



Раздзел 9

  1Дык вось, і першы запавет меў устанаўле́нні пра богаслужэ́нне, а таксама свяцілішча зямное,

  2бо ўладкава́на была́ скінія першая, у якой былі́ свяці́льнік, і трапе́за, і хлябы́ выстаўле́ння; яна называ́ецца “Святое”.

  3А за другою заве́саю была́ скінія, называ́ная “Святое Святых”,

  4якая ме́ла залатую кадзі́льніцу і пакрыты з усіх бакоў золатам каўчэг запавету, у якім знаходзіліся залаты́ сасу́д з ма́ннаю, жазло́ Ааро́нава расквітне́лае і скрыжа́лі запаве́ту,

  5а над ім херувімы славы, якія ахіна́лі месца ўміласціўле́ння; пра гэта няма патрэбы цяпер гаварыць падрабязна.

  6Пры тым, што гэта так было ўладкава́на, у першую скінію заўсёды ўваходзяць свяшчэннікі, выконваючы служэнне;

  7а ў другую —раз у год адзін толькі першасвяшчэннік, не без крыві́, якую ён прыно́сіць за сябе і за грахі наро́да, учыненыя з-за няве́дання.

  8Гэтым Дух Святы паказвае, што яшчэ не адкрыта дарога ў свяцілішча, пакуль стаіць ранейшая скінія.

  9Яна — вобраз цяперашняга часу, калі прыносяцца дары і ахвяры, якія не могуць зрабіць у сумленні дасканалым таго, хто слу́жыць;

  10яны з патрабаваннямі адносна ежы і пітва, з рознымі абмываннямі і абрадамі, якія датычацца плоці, устаноўлены былі толькі да часу выпраўлення.

  11Але Хрыстос, Першасвяшчэннік бу́дучых дабро́т, прыйшоўшы праз бо́льшую і даскана́лейшую скінію, нерукатво́рную, гэта значыць, не звычайнага пахо́джання,

  12і не з крывёю казлоў і цялят, а са Сваёю Крывёю, раз назаўжды ўвайшоў у свяцілішча і набы́ў ве́чнае адкупле́нне.

  13Бо, калі кроў быкоў і казлоў і по́пел цялушкі праз акрапле́нне асвяча́е апага́неных, каб чы́стым было́ це́ла,

  14то тым больш Кроў Хрыста, Які Духам Святы́м прынёс Сябе, беззага́ннага, Богу, ачы́сціць сумле́нне наша ад мёртвых спраў, каб мы служы́лі Богу жыво́му і і́сціннаму.

  15І таму Ён — пасрэднік новага запавету, каб у выніку смерці Яго, якая была дзеля адкуплення за правіны, учыненыя ў першым запавеце, пакліканыя да вечнай спадчыны атрымалі абяцанае.

  16Бо, дзе завяшчанне[*], там неабходна, каб настала смерць завяшчальніка,

  17бо завяшчанне дзейнічае пасля смерці; яно не мае сілы, калі завяшчальнік жывы.

  18Таму і першы запавет уведзены быў не без крыві.

  19Бо калі Маісей абвясціў усе запаведзі, прадпі́саныя законам, перад усім народам, то ўзяў кроў цялят і казлоў з вадою і воўнаю чырвонаю і ісопам і акрапіў саму кнігу і ўвесь народ,

  20кажучы: “гэта кроў запавету, які запаведаў вам Бог”.

  21Таксама і скінію, і ўсе сасуды богаслужэбныя акрапіў крывёю.

  22Ды амаль усё паводле закону ачышчаецца крывёю, і без праліцця крыві не бывае прабачэння.

  23Таму і трэба было, каб вобразы нябеснага ачышчаліся гэтак, а само нябеснае — ахвярамі, лепшымі за гэтыя.

  24Бо Хрыстос увайшоў не ў рукатворнае свяцілішча, якое з’яўляецца вобразам ісціннага, а ў самое неба, каб стаць сёння перад абліччам Божым дзеля нас,

  25і не для таго, каб шмат разоў прыносіць Сябе ў ахвяру, як першасвяшчэннік, які  ўваходзіць у свяцілішча штогод з чужою крывёю;

  26інакш належала б Яму шмат разоў пакуты прымаць ад пачатку свету. А цяпер, пры канцы вякоў, Ён раз назаўжды з’явіўся для знішчэння граху ахвяраю Сваёю.

  27І як людзям належыць адзін раз памерці, а потым суд,

  28так і Хрыстос, адзін раз прынёсшы Сябе ў ахвяру, каб узяць грахі многіх, другі раз з’я́віцца не для ачышчэння ад граху, а дзеля спасення тых, што чакаюць Яго.



Раздзел 10

  1Таму што закон, маючы цень будучых даброт, а не сам вобраз рэчаў, аднымі і тымі ж ахвярамі, якія кожны год пастаянна прыносяцца, ніколі не можа зрабіць даскана́лымі тых, што прыходзяць з імі.

  2Інакш перасталі б прыносіць іх, бо тыя, што выконваюць служэнне, будучы адзін раз ачы́шчанымі, не мелі б ужо ніякага ўсведамле́ння грахоў.

  3Наадварот, ахвяры нага́дваюць пра грахі штогод,

  4бо немагчыма, каб кроў быкоў і казлоў знішча́ла грахі.

  5Таму Хрыстос, уваходзячы ў свет, кажа: “ахвяры і прынашэ́ння Ты не пажада́ў, а ўгатава́ў Мне цела;

  6усеспале́нняў і ахвяр за грэх не ўпадаба́ў Ты.

  7Тады Я сказаў: вось, іду, як у пачатку кнігі напісана пра Мяне, каб вы́канаць волю Тваю, Божа”.

  8Сказаўшы перш, што “ні ахвяры, ні прынашэння, ні ўсеспаленняў, ні ахвяры за грэх, якія прыносяцца паводле закона, не пажада́ў і не ўпадаба́ў Ты”,

  9Ён потым дадаў: “вось, іду, каб вы́канаць волю Тваю, Божа”. Ён адмяня́е першае, каб пастанавіць другое.

  10Па гэтай волі мы асвячо́ны прынашэ́ннем Цела Іісуса Хрыста раз назаўжды.

  11І кожны свяшчэннік штодзень стаіць, слу́жачы і шмат разоў прыно́сячы адны і тыя ж ахвяры, якія ніколі не могуць зняць грахі.

  12А Ён, прынёсшы адну ахвяру за грахі, назаўсёды сеў праваруч Бога,

  13чакаючы з таго часу, пакуль ворагі Яго будуць пакладзены “у падножжа ног Яго”;

  14бо адным прынашэ́ннем Ён назаўсёды зрабіў даскана́лымі тых, хто асвяча́ецца.

  15Пра гэта сведчыць нам і Дух Святы, бо ска́зана:

  16“вось запавет, які Я заключу з імі пасля тых дзён, кажа Гасподзь: укладу законы Мае́ ў сэ́рцы іх, і ў думках іх напішу іх”, а потым:

  17“і грахоў іх і беззаконняў іх не згадаю больш”.

  18А дзе ёсць прабачэнне грахоў, там не патрэбна прынашэ́нне за грэх.

  19Дык вось, браты, маючы адвагу ўваходзіць у свяцілішча дзякуючы Крыві Іісуса Хрыста, шля́хам новым і жывым,

  20які Ён зноў адкрыў нам праз заслону, гэта значыць, праз Плоць Сваю,

  21і маючы Свяшчэнніка вялікага над домам Божым,

  22будзем прыступа́ць са шчырым сэрцам, у паўнаце́ веры, ачы́сціўшы сэ́рцы ад ліхога сумле́ння і абмы́ўшы цела вадою чыстаю,

  23будзем трымацца вызна́ння надзеі непахі́сна, бо верны Той, Хто абяцаў;

  24і будзем ува́жлівымі адно да аднаго, заахво́чваючы да любові і добрых спраў;

  25не будзем пакіда́ць сходу нашага, як гэта для некаторых стала звы́чаем, а будзем падтры́мліваць адно аднаго, і тым больш, чым бліжэй вы бачыце дзень той.

  26Бо калі мы, атрыма́ўшы пазна́нне ісціны, па сваёй волі грашы́м, то ўжо больш няма ахвяры за грахі,

  27а застае́цца нейкае страшнае чака́нне суду́ і лџтасць агнџ, гатовага пажэ́рці супраціўных.

  28Калі таго, хто адкінуў закон Маісееў, пры двух альбо трох све́дках, без літасці караюць смерцю,

  29наколькі ж цяжэ́йшага, думаеце вы, пакара́ння ва́рты будзе той, хто зневажа́е Сына Божага, і не прызнае́ за святыню Кроў запавету, якою быў асвячоны, і Духа благадаці абража́е?

  30Бо мы ведаем Таго, Хто сказаў: “помста — Мая, Я адплачу́, кажа Гасподзь”. І яшчэ: “Гасподзь будзе судзіць народ Свой”.

  31Страшна трапіць у рукі Бога жывога!

  32Успо́мніце ж ранейшыя дні вашы, калі вы, будучы прасве́тленымі, вы́стаялі ў вялікім подзвігу пакут,

  33ці самі падляга́ючы прылџдным знява́гам і мукам, ці тое ж падзяля́ючы з іншымі;

  34бо вы і маім кайдана́м спагада́лі, і рабава́нне сваёй маёмасці прыма́лі з радасцю, ведаючы, што ёсць у вас на нябёсах маёмасць лепшая і вечная.

  35Дык не пакіда́йце спадзява́ння вашага, якому нале́жыць вялікая ўзнагарода.

  36Стойкасць патрэбна вам, каб, вы́канаўшы волю Божую, атрыма́ць абяца́нае;

  37бо ”яшчэ трохі, зусім крыху, і Той, Хто ма́е прыйсці, прыйдзе і не запо́зніцца.

  38Праведны ж вераю жыць будзе; а калі хто адсту́піцца, не ўпадаба́е яго душа Мая”.

  39Але мы не з тых, хто адступа́ецца на пагібель, а стаім у веры дзеля ўратава́ння душы́.



Раздзел 11

  1Вера ж — гэта перакана́насць у спадзява́ным і ўпэ́ўненасць у рэ́чах нябачных.

  2Праз яе атрымалі сведчанне продкі.

  3Вераю спазнаём, што сусвет ўладкава́ны словам Божым, так што з няба́чнага ўзнікла ба́чнае.

  4Вераю Авель прынёс Богу ахвяру лепшую, чым Каін; праз яе ён атрыма́ў све́дчанне, што ён праведны, як засве́дчыў Бог пра дары яго; ёю і пасля смерці ён праця́гвае гаварыць.

  5Вераю Яно́х перане́сены быў, так што не ўбачыў смерці; і не знайшлі яго, таму што Бог перанёс яго. Бо раней, чым ён быў перане́сены, атрыма́ў ён све́дчанне, што дагадзіў Богу.

  6А без веры дагадзіць Богу немагчыма; бо той, хто прыхо́дзіць да Бога, павінен верыць, што Ён ёсць, і тым, хто шукае Яго, Ён дае ўзнагароду.

  7Вераю Ной, будучы апаве́шчаны пра яшчэ нябачнае, з богабая́знасцю збудава́ў каўчэг для выратава́ння дому свайго; ёю асудзіў ён свет і стаў спадкае́мцам пра́веднасці па веры.

  8Вераю Аўраам паслу́хаўся паклікання ісці ў краіну, якую нале́жала яму атрымаць у спа́дчыну, і пайшоў, не ведаючы, куды ідзе.

  9Вераю пасяліўся ён на зямлі абетава́най, як на чужой, і жыў у шатрах з Ісаакам і Іакавам, сунасле́днікамі таго ж абетава́ння;

  10бо ён чакаў горада, які ма́е трыва́лыя падму́ркі, горада, майстар і ствара́льнік якога — Бог.

  11Вераю і сама Сарра, будучы бясплоднаю, атрымала здольнасць зача́ць і насуперак свайму ўзросту нарадзіла, бо ведала, што верны Той, Хто абяцаў.

  12А таму ад аднаго, і прытым амярцве́лага, нарадзілася так многа, як зорак на небе і як пяску незлічонага на беразе мора.

  13Усе яны памерлі ў веры, не атрымаўшы абяцанага, а толькі здалёк бачылі яго, і віта́лі, і казалі пра сябе, што яны чужынцы і вандроўнікі на зямлі;

  14бо тыя, хто так гаворыць, ясна паказваюць, што шукаюць бацькаўшчыну.

  15І калі б яны мелі ў думках тую, з якой выйшлі, то ў іх была б магчымасць вярнуцца;

  16але цяпер яны імкнуцца да лепшага, гэта значыць, да нябеснага; таму і Бог не саромеецца іх, называючы Сябе іх Богам: бо Ён падрыхтаваў ім горад.

  17Вераю Аўраам, праходзячы выпрабава́нне, прынёс у ахвяру Ісаака, і прыносіў адзінароднага ён, які атрыма́ў абетава́нні

  18і якому было́ ска́зана: “у Ісааку будзе назва́на тваё патомства”;

  19бо ён думаў, што Бог мае сілу і з мёртвых уваскраша́ць, таму і атрымаў яго як вобраз уваскрасе́ння.

  20Вераю ў будучыню Ісаак благаславіў Іакава і Ісава.

  21Вераю Іакаў, паміра́ючы, благаславіў кожнага з сыноў Іосіфа і пакланіўся, абапіра́ючыся на верх жазла́ свайго.

  22Вераю Іосіф пры сконе нагада́ў пра выхад сыноў Ізраілевых і даў наказ наконт касце́й сваіх.

  23Вераю Маісей пасля нараджэння быў хава́ны тры месяцы бацька́мі сваімі; бо яны бачылі, што дзіця́ прыгожае, і не пабая́ліся царскага загаду.

  24Вераю Маісей, стаўшы дарослым, адмовіўся называцца сы́нам дачкі фараонавай,

  25і пажада́ў лепш пакутаваць з народам Божым, чым мець часовае грахоўнае задавальне́нне,

  26і палічыў, што цярпець знявагі дзеля Хрыста — бо́льшае багацце, чым егіпецкія скарбы; бо ён глядзеў на будучую ўзнагароду.

  27Вераю пакінуў ён Егіпет, не пабаяўшыся гневу царскага; бо ён, бы́ццам бачачы Нябачнага, быў цвёрдым.

  28Вераю здзейсніў ён пасху і акрапленне крывёю, каб вынішчальнік першынцаў не крануў іх.

  29Вераю перайшлі яны Чырвонае мора, як па сушы, што паспрабавалі зрабіць Егіпцяне — і патанулі.

  30Вераю рухнулі сцены Іерыхонскія пасля сямідзённага абходу вакол іх.

  31Вераю Рааў-блудніца, з мірам прыняўшы выведнікаў (і правёўшы іх іншай дарогаю), не загінула з нявернымі.

  32І што яшчэ скажу? Не хопіць мне часу, каб расказваць пра Гедэона, Варака і Самсона, пра Іефая, Давіда і Самуіла, і іншых прарокаў,

  33якія вераю скара́лі царствы, вяршы́лі справядлівасць, атры́млівалі абяцанае, закрыва́лі пашчы львам,

  34гасі́лі сілу агню, пазбяга́лі вастрыя́ мяча, станавіліся дужымі пасля немачы, былі моцнымі на вайне, праганялі войскі чужы́нцаў;

  35жанчыны атры́млівалі паме́рлых сваіх уваскрэ́слымі; а іншыя заму́чаны былі́, адмовіўшыся ад вызвале́ння, каб дасягну́ць уваскрасе́ння ў лепшае жыццё;

  36іншыя перане́слі здзекі і пабоі, а таксама зняво́ленне і цямні́цу,

  37былі пабіты камянямі, былі перапілава́ны, катава́ны, паміралі, забітыя мячом, блука́лі ў авечых і казіных скурах, цярпелі няста́чы, уціск, злобу;

  38тыя, каго не варты быў увесь свет, блука́лі па пусты́нях, і гарах, і пячорах, і цясні́нах зямных.

  39І ўсе яны, хоць і заслужы́лі пахвалу́ за веру, не атрыма́лі абяца́нага,

  40таму што Бог прадугле́дзеў для нас нешта лепшае, каб яны не без нас дасягну́лі даскана́ласці.



Раздзел 12

  1Таму і мы, вакол сябе маючы такое вялікае воблака све́дкаў, скінем усякі цяжа́р і грэх, які з лёгкасцю апу́твае нас, і цярпліва будзем здзяйсня́ць прызна́чаны нам подзвіг,

  2гле́дзячы на Правадыра́ і Здзяйсня́льніка веры, Іісуса, Які, замест той радасці, якая была перад Ім, перацярпе́ў крыж, не зважа́ючы на га́ньбу, і сеў праваруч прастола Божага.

  3Так што думайце пра Таго, Хто перацярпе́ў ад грэшнікаў такую да Сябе варожасць, каб вы не знемаглі́ і не аслабе́лі ду́шамі вашымі.

  4Вы яшчэ не да крыві змагаліся ў супрацьстая́нні граху́

  5і забылі настаўле́нне, якое да вас як да сыноў зве́рнута: “сыне мой! не будзь легкадумны ў адносінах да пакарання ад Госпада і не знемага́й, калі Ён выкрыва́е цябе.

  6Бо Гасподзь, каго любіць, таго карае, і б’е кожнага сына, якога прымае”.

  7Калі вы церпице́ пакаранне, то Бог абыходзіцца з вамі як з сынамі. А хіба́ ёсць такі сын, якога б не караў бацька?

  8Калі ж застаяце́ся без пакарання, якому падляга́юць ўсе, то вы — незаконныя дзеці, а не сыны.

  9Прытым, калі мы, кара́ныя бацька́мі нашымі па плоці, шанавалі іх, то хіба́ ж не намнога больш мы павінны быць пакорнымі Айцу духаў, каб жыць?

  10Бо яны каралі нас паводле свайго разумення на нямногія дні; а Ён — на карысць нам, каб мы сталі супольнікамі святасці Яго.

  11Усякае пакаранне ў цяперашні час здаецца не радасцю, а смуткам, але пазней тым, хто праз яго наву́чаны, яно дае мірны плод праведнасці.

  12Таму ўмацу́йце апу́шчаныя рукі і аслабе́лыя калені

  13і прамыя сцежкі рабіце нагам вашым, каб кульгавае не вывіхнулася, а лепш ацалілася.

  14Імкні́цеся да міру з усімі і да святасці, без якой ніхто не ўбачыць Госпада;

  15будзьце пільнымі, каб хто не страціў благадаці Божай; каб які горкі корань, выраста́ючы, не нарабіў шкоды і каб праз яго не апаганіліся многія;

  16каб не было сярод вас такога блудніка́ альбо бязбожніка, як Ісаў, які за адну страву аддаў першародства сваё.

  17Бо вы ведаеце, што і пасля таго ён, жада́ючы ўнасле́даваць благаславенне, быў адве́ргнуты, таму што не знайшоў  магчымасці перамяніць рашэнне бацькі, хоць і шукаў гэтага са слязьмі.

  18Вы ж наблізіліся не да гары, да якой можна дакрануцца, не да агню палаючага, і змроку, і цемры, і буры,

  19не да трубнага гуку і гучання слоў, пачуўшы якія, усе прасілі, каб нічога больш да іх не прамаўлялася,

  20бо яны не маглі вы́трываць таго, што было́ зага́дана: “нават калі звер дакранецца да гары, ён будзе пабіты камянямі (альбо працяты стралою);

  21і такім страшным было гэтае відовішча, што Маісей сказаў: “я ў страху і трымценні”.

  22А наблізіліся вы да гары Сіён і да горада Бога жывога, да нябеснага Іерусаліма і да незлічонага мноства ангелаў,

  23да ўрачыстага сабору і Царквы першынцаў, запісаных на нябёсах, і да Суддзі ўсіх — Бога, і да духаў праведнікаў, якія дасягнулі дасканаласці,

  24і да Пасрэдніка новага запавету — Іісуса, і да Крыві акрапле́ння, якая прамаўляе лепш, чым Авелева.

  25Глядзіце, не адмаўляйцеся слухаць Таго, Хто гаворыць. Бо калі не пазбеглі пакарання тыя, што адмовіліся слухаць таго, хто прамаўляў на зямлі, то тым больш не пазбегнем мы, калі адве́рнемся ад Таго, Хто прамаўляе з нябёс,

  26Таго, Чый голас тады пахіснуў зямлю, і Хто цяпер паабяцаў, кажучы: “яшчэ раз пахісну́ не толькі зямлю, але і неба”.

  27А словы “яшчэ раз” азначаюць перамяне́нне таго, што будзе пахі́снута, як створанае, каб засталося непахіснае.

  28Дык вось, прымаючы Царства непахіснае, будзем захоўваць благадаць і ёю служы́ць Богу так, як Яму даспадобы, з набо́жнасцю і страхам,

  29таму што Бог наш — гэта агонь знішча́льны.



Раздзел 13

  1Браталюбства між вамі няхай трыва́е.

  2Пра гасціннасць не забывайце; бо дзякуючы ёй некаторыя, самі таго не ведаючы, гасцінна прынялі Ангелаў.

  3Па́мятайце пра вязняў, ні́бы і вы ў няволі разам з імі, і пра тых, што пакуты церпяць, бо і самі вы знаходзіцеся ў целе.

  4Шлюб няхай будзе ва ўсіх у пашане і ложа неапага́ненае; а блуднікоў і пралюбадзеяў будзе судзі́ць Бог.

  5Не будзьце срэбралюбнымі, будзьце задаволены тым, што ёсць. Бо Сам Ён сказаў: “не пакіну цябе і не адступлюся ад цябе”,

  6таму мы смела гаворым: “Гасподзь мне Памочнік, і я не буду баяцца: што́ зробіць мне чалавек?”

  7Па́мятайце настаўнікаў вашых, якія абвяшча́лі вам слова Божае, і, гледзячы на завяршэнне іх жыццёвага шляху, пераймайце веру іх.

  8Іісус Хрыстос учора, і сёння, і навекі — той самы.

  9Вучэннямі рознымі і чужароднымі не захапляйцеся; бо добра благадаццю ўмацоўваць сэрцы, а не стравамі, ад якіх не атрымалі карысці тыя, што рабілі так.

  10Мы маем ахвярнік, ад якога не маюць права есці служы́целі скініі.

  11Паколькі целы жывёл, кроў якіх дзеля ачышчэння граху ўносіцца першасвяшчэннікам у свяцілішча, спальваюцца па-за ста́нам,

  12то і Іісус, каб асвяціць людзей Сваёю Крывёю, прыня́ў пакуты па-за брамай.

  13Дык выйдзем жа да Яго за стан, несучы́ на сабе Яго ганьбу;

  14бо мы не маем тут пастаяннага горада, а шукаем таго, які будзе.

  15Будзем жа праз Яго няспынна ўзносіць Богу ахвяру хвалы, гэта значыць, плод вуснаў, якія праслаўляюць імя́ Яго.

  16Не забывайце таксама пра дабрачыннасць і ўзаемную дапамогу, бо такія ахвяры даспадобы Богу.

  17Слухайцеся настаўнікаў вашых і будзьце пакорлівымі, бо яны нядрэмна дбаюць пра ду́шы вашы, будучы абавязанымі даць за іх адказ; няхай яны робяць гэта з радасцю, а не ўздыхаючы, бо гэта вам не на карысць.

  18Маліцеся за нас, бо мы ўпэўнены, што маем добрае сумленне, жадаючы ва ўсім паводзіць сябе добра.

  19Асабліва ж прашу рабіць гэта, каб я хутчэй быў вернуты вам.

  20А Бог міру, Які ўзняў з мёртвых вялікага Пастыра авечак, Крывёю запавету вечнага, Госпада нашага Іісуса Хрыста,

  21няхай удаскана́ліць вас ва ўсякай добрай справе, дзеля выканання волі Яго, творачы ў вас добраўго́днае Яму праз Іісуса Хрыста, Якому слава на векі вякоў. Амінь.

  22Прашу вас, браты, трымайцеся гэтага слова настаўлення; я ж і напісаў вам коратка.

  23Ведайце, што брат наш Цімафей вы́звалены; калі ён неўзабаве прыйдзе, я разам з ім пабачу вас.

  24Вітайце ўсіх настаўнікаў вашых і ўсіх святых. Вітаюць вас тыя, што з Італіі.

  25Благадаць з усімі вамі. Амінь.









Раздзел 1

  1Павел, воляю Божаю апостал Іісуса Хрыста, святы́м, што ў Эфэсе, і ве́рным у Хрысце Іісусе:

  2благадаць вам і мір ад Бога, Айца нашага, і Госпада Іісуса Хрыста.

  3Благаславёны Бог і Айцец Госпада нашага Іісуса Хрыста, што благаславіў нас усякім духоўным благаславе́ннем на нябёсах у Хрысце,

  4бо Ён выбраў нас у Ім раней за стварэнне свету, каб мы былі святымі і беззага́ннымі перад Ім у любові,

  5прадвы́значыўшы нас для ўсынаўле́ння Сабе праз Іісуса Хрыста паводле жада́ння волі Сваёй,

  6дзеля ўсхвале́ння ве́лічы благадаці Сваёй, якою Ён адары́ў нас ва Узлю́бленым,

  7у Якім мы маем выкупле́нне Крывёю Яго, прабачэ́нне грахоў паводле багацця благадаці Яго,

  8якую Ён шчодра явіў нам ва ўсякай праму́драсці і разуме́нні,

  9адкрыўшы нам тайну волі Сваёй паводле жада́ння Свайго, якое Ён прадустанаві́ў у Ім,

  10на здзяйсне́нне паўнаты́ часоў, каб з’ядна́ць усё нябеснае і зямное ў Хрысце, пад Ім як галавою;

  11у Ім мы і сталі спадкае́мцамі, бу́дучы прадвы́значанымі згодна з прадустанаўле́ннем Таго, Хто ўсё здзяйсня́е паводле рашэння волі Сваёй,

  12каб паслужы́лі ўсхвале́нню ве́лічы Яго мы, якія і раней спадзява́ліся на Хрыста;

  13у Ім і вы, пачуўшы слова ісціны, дабравесце спасення вашага, і ўвераваўшы ў Яго, пазначаны пячаццю абяцанага Духа Святога,

  14Які ёсць залог спадчыны нашай, дзеля выкупле́ння здабы́тку Яго, дзеля ўсхвале́ння ве́лічы Яго.

  15Таму і я, пачуўшы пра вашу веру ў Госпада Іісуса і пра любоў да ўсіх святых,

  16не перастаю дзякаваць за вас Богу, памінаючы вас у малітвах сваіх,

  17каб Бог Госпада нашага Іісуса Хрыста, Айцец славы, даў вам Духа прамудрасці і адкравення на спазнанне Яго,

  18і прасвятліў вочы сэрца вашага, каб вы ведалі, у чым надзея паклікання Яго, і ў чым багацце славы спадчыны Яго для святых,

  19і ў чым бязмерная веліч сілы Яго для нас, якія веруем праз дзеянне ўладарнай магутнасці Яго,

  20якую Ён праявіў у Хрысце, уваскрасіўшы Яго з мёртвых і пасадзіўшы праваруч Сябе на нябёсах,

  21вышэй за ўсякае начальства, і ўладу, і сілу, і валадарства, і за ўсякае імя, называнае не толькі ў гэтым веку, але і ў будучым,

  22і усё пакары́ў пад ногі Яго, і паставіў Яго над усім, галавою Царквы,

  23якая ёсць Цела Яго, паўната Таго, Хто напаўняе ўсё ва ўсім.



Раздзел 2

  1І вас, мёртвых з-за злачы́нстваў і грахоў вашых,

  2у якіх вы не́калі жылі паводле звы́чаю свету гэтага, па волі князя, які ўлада́рыць у паветры, — духа, які дзейнічае цяпер у сынах праціўле́ння,

  3сярод якіх і мы ўсе не́калі жылі́ ў пажа́днасцях плоці нашай, выко́нваючы жаданні плоці і помыслаў, і былі́ па прыродзе дзе́цьмі гневу, як і астатнія,

  4Бог, багаты міласцю, па вялікай любові Сваёй, якою Ён нас узлюбіў,

  5і нас, мёртвых з-за злачы́нстваў, ажывіў разам з Хрыстом — благадаццю вы спасёныя —

  6і ўваскрасіў з Ім і пасадзіў на нябёсах у Хрысце Іісусе,

  7каб явіць у наступных вяках надзвыча́йнае багацце благадаці Сваёй добрасцю да нас у Хрысце Іісусе.

  8Бо благадаццю вы спасёныя праз веру, і гэта не ад вас, гэта Божы дар:

  9не за справы, каб ніхто не хваліўся.

  10Бо мы — стварэнне Яго, мы створаны ў Хрысце Іісусе на добрыя справы, якія прадвы́значыў нам Бог выконваць.

  11Таму па́мятайце, што вы, не́калі язычнікі па плоці, якіх называлі неабрэ́занымі так званыя абрэ́заныя на плоці рукатворна,

  12што вы былі́ ў той час без Хрыста, адчу́жаныя ад грамадства Ізраільскага і чужыя для запаветаў абяца́ння, не мелі надзеі і былі́ бязбожнікамі ў свеце;

  13цяпер жа ў Хрысце Іісусе вы, якія некалі былі далёка, сталі блізкімі праз Кроў Хрыстову.

  14Бо Ён — мір наш, Ён зрабіў з абодвух адно і зруйнава́ў сцяну́, якая падзяля́ла іх,

  15скасава́ўшы варожасць Плоццю Сваёю, а закон запаведзяў — вучэннем, каб з двух ствары́ць у Сабе Самім аднаго новага чалавека, усталёўваючы мір,

  16і ў адным целе прыміры́ць абодвух з Богам праз крыж, знішчыўшы варожасць на ім;

  17і, прыйшоўшы, дабраве́сціў мір вам, далёкім і блізкім,

  18таму што праз Яго мы, адны і другія, маем доступ у адным Духу да Айца.

  19Дык вось, вы ўжо не чужы́нцы і не пры́хадні, а суграмадзя́не святых і дамача́дцы Бога,

  20усталява́ныя на падмурку апосталаў і прарокаў, маючы краевуго́льным каменем Самога Іісуса Хрыста,

  21на якім уся пабудова, зла́джана ўзво́дзячыся, выраста́е ў святы храм у Госпадзе,

  22на якім і вы разам выбудо́ўваецеся ў жытло Божае ў Духу.



Раздзел 3

  1Дзеля гэтага я, Павел, стаў вя́знем Хрыста Іісуса за вас, язычнікаў.

  2Вы, канешне, чулі пра дзе́янне благадаці Божай, дадзенай мне для вас,

  3што мне праз адкравенне была абве́шчана тайна, як я ўжо пісаў коратка,

  4з чаго вы, чытаючы, можаце даведацца пра маё разуменне тайны Хрыстовай,

  5якая не была абве́шчана ранейшым пакаленням сыноў чалавечых, як цяпер адкрыта святым Апосталам Яго і прарокам праз Духа Святога,

  6што язычнікі — сунаследнікі, і члены адзінага цела, і супольнікі абяцання Яго ў Хрысце Іісусе праз дабравесце,

  7служы́целем якога я стаў паводле дару благадаці Божай, дадзенай мне праз дзеянне сілы Яго.

  8Мне, найменшаму з усіх святых, была́ дадзена благадаць гэтая — дабравесціць язычнікам неспасціжнае багацце Хрыстова

  9і высветліць для ўсіх, у чым задума тайны, скрытай адвеку ў Богу, Які стварыў усё Іісусам Хрыстом,

  10каб цяпер начальствам і ўладам на нябёсах стала вядомай праз Царкву разнастайная прамудрасць Божая,

  11паводле спрадвечнага вызначэ́ння, якое Ён здзе́йсніў у Хрысце Іісусе, Госпадзе нашым,

  12у Якім мы маем адвагу і надзейны доступ праз веру ў Яго.

  13Таму прашу не па́даць духам з-за маіх дзеля вас пакут, бо яны — слава ваша.

  14Дзеля гэтага схіля́ю калені мае́ перад Айцом Госпада нашага Іісуса Хрыста,

  15ад Якога ўсякі род на нябёсах і на зямлі ма́е найменне, —

  16каб Ён даў вам, паводле багацця славы Сваёй, трывала ўмацавацца Духам Яго ва ўну́траным чалавеку,

  17каб Хрыстос усяліўся праз веру ў сэ́рцы вашы; каб вы, укараніўшыся і ўмацава́ўшыся ў любові,

  18маглі з усімі святымі ўспрыня́ць, што́ ёсць шырыня, і даўжыня, і глыбіня, і вышыня,

  19і спазнаць вышэйшую за пазна́нне любоў Хрыстову, каб вам напоўніцца ўсёю паўнатою Божаю.

  20А Таму, Хто сілаю, якая дзейнічае ў нас, можа зрабіць непараўнальна больш за ўсё, чаго мы просім ці пра што думаем, —

  21Яму слава ў Царкве ў Хрысце Іісусе ва ўсе роды з веку ў век. Амінь.



Раздзел 4

  1Дык вось, я, вязень у Госпадзе, прашу вас жыць дастойна паклі́кання, да якога вы заклі́каны,

  2з усёй пакорнаму́драсцю і лаго́днасцю, з доўгацярплі́васцю, падтрымліваючы адзін аднаго з любоўю,

  3стараючыся захоўваць адзінства духу ў саюзе міру.

  4Адно цела і адзін дух, як вы і закліканы да адной надзеі вашага паклікання;

  5адзін Гасподзь, адна вера, адно хрышчэнне,

  6адзін Бог і Айцец усіх, Які над усімі, і праз усіх, і ва ўсіх нас.

  7А кожнаму з нас да́дзена благадаць ў меру дару Хрыстовага.

  8Таму сказана: "узышоўшы на вышыню, Ён паланіў палон і даў дары людзям".

  9А "узышоў" — што́ азначае, як не тое, што Ён і сышоў спачатку у прадонныя месцы зямлі́

  10Той, Хто сышоў, Ён жа і ўзышоў вышэй за ўсе нябёсы, каб напоўніць усё.

  11І Ён паставіў адных апосталамі, другіх прарокамі, іншых дабравеснікамі, іншых пастырамі і настаўнікамі,

  12для ўдаскана́лення святых, дзеля справы служэння, дзеля будавання Цела Хрыстовага,

  13пакуль усе прыйдзем у адзінства веры і спазнання Сына Божага, у мужа дасканалага, у меру ўзросту паўнаты́ Хрыстовай;

  14каб мы больш не былі дзе́цьмі, якіх хістае і носіць усякі вецер вучэння праз падман людскі, праз хітрасць, уводзячы ў аблуду,

  15а каб, жывучы ў ісціне і любові, усе ўзрасталі ў Таго, Хто з’яўляецца галавою, — у Хрыста,

  16з Якога ўсё цела, склада́ючыся і злуча́ючыся усялякімі ўзмацня́льнымі сувязямі, пры дзеянні ў сваю меру кожнай асобнай часткі, расце для будавання самога сябе ў любові.

  17Таму я гэта кажу і сведчу ў Госпадзе, каб вы больш не рабілі, як робяць астатнія народы ў ма́рнасці розуму свайго,

  18маючы азмро́чанае разуме́нне, адчу́жаныя ад жыцця Божага з-за свайго няве́дання, з-за акамяне́ласці сэрца свайго;

  19яны, дайшоўшы да бясчуласці, аддалі сябе саміх распусце, каб ненасытна рабіць усякую брыдоту.

  20А вы не так спазналі Хрыста,

  21паколькі вы чулі пра Яго і ў Ім навучыліся — таму што ісціна ў Іісусе —

  22скінуць з сябе старога, паводле ранейшага ладу жыцця, чалавека, які згнівае ў падманных пажа́днасцях,

  23а абнавіцца духам розуму вашага

  24і апрану́цца ў новага чалавека, створанага па Богу, у праведнасці і святасці ісціны.

  25Таму, адкінуўшы хлусню, гаварыце праўду кожны бліжняму свайму, бо мы адзін аднаму члены.

  26Гневаючыся, не грашыце: сонца няхай не заходзіць пры гневе вашым;

  27і не давайце месца дыявалу.

  28Хто краў, больш няхай не кра́дзе, а лепш няхай працуе, ствараючы сваімі рукамі дабро, каб меў з чаго даць таму, хто ў нястачы.

  29Ніякае гнілое слова няхай не выходзіць з вуснаў вашых, а толькі добрае для настаўле́ння ў веры, каб яно прыносіла благадаць тым, хто слухае.

  30І не засмучайце Святога Духа Божага, пячаццю Якога вы былі пазначаны для дня выкуплення.

  31Усякае раздражне́нне, і ярасць, і гнеў, і крык, і блюзнерства няхай будуць вы́нішчаны сярод вас, разам з усякаю злобаю;

  32але будзьце адзін да аднаго добрымі, спага́длівымі, прабачайце адзін аднаму, як і Бог у Хрысце прабачыў вам.



Раздзел 5

  1Дык вось, будзьце перайма́льнікамі Бога, як дзеці ўзлю́бленыя,

  2і жывіце ў любові, як і Хрыстос узлюбіў нас і аддаў Сябе за нас у прынашэнне і ахвяру Богу як пах водарны.

  3А блуд і ўсялякая нечыстата́ або хцівасць не павінны нават зга́двацца сярод вас, як гэта ма́е быць у святых;

  4таксама бессаромнасць і бязглу́здыя размовы ці непрысто́йныя жарты — гэта нягожа, а лепш падзяка;

  5бо тое ведайце, што ніякі блуднік, альбо нячысты, альбо хцівец, гэта значыць ідаласлужыцель, не ма́е спадчыны ў Царстве Хрыста і Бога.

  6Няхай ніхто не падманвае вас пустымі словамі, бо за гэта прыходзіць гнеў Божы на сыноў праціўлення:

  7дык не майце нічога супольнага з імі.

  8Вы калісьці былі цемраю, а цяпер — святло ў Госпадзе: паводзьце сябе, як дзеці святла,

  9бо плод Духа — ва ўсякай добрасці, праведнасці і ісціне;

  10распазнавайце, што́ даспадобы Богу,

  11і не ўдзельнічайце ў бясплодных справах цемры, а, наадварот, выкрывайце.

  12Бо пра тое, што яны тайна робяць, сорамна і гаварыць.

  13А ўсё вы́крытае робіцца яўным ад святла, бо ўсё, што робіцца яўным, — гэта святло;

  14таму ска́зана: "устань, хто спіць, і ўваскрэсні з мёртвых, і асве́тліць цябе Хрыстос".

  15Дык глядзіце, наколькі асцярожна вы паводзіце сябе, будзьце не як неразумныя, а як мудрыя,

  16даражыце часам, бо дні ліхія.

  17Таму не будзьце неразва́жнымі, а спасціга́йце, у чым воля Божая.

  18І не ўпівайцеся віном, ад якога бывае распуснасць; а напаўняйцеся Духам,

  19звяртаючыся адзін да аднаго псалмамі, і гімнамі, і песнямі духоўнымі, спяваючы і апяваючы ў сэрцах вашых Госпада,

  20дзякуючы заўжды за ўсё Богу і Айцу, у імя Госпада нашага Іісуса Хрыста,

  21падпарадко́ўваючыся адзін аднаму ў страху Божым.

  22Жонкі, падпарадкоўвайцеся сваім мужам, як Госпаду,

  23бо муж ёсць галава жонкі, як і Хрыстос — галава Царквы, і Ён жа Спасіцель цела.

  24Але як Царква падпарадкоўваецца Хрысту, так і жонкі сваім мужам ва ўсім.

  25Мужы, любі́це сваіх жонак, як і Хрыстос узлюбіў Царкву і аддаў Сябе за яе,

  26каб асвяціць яе, ачы́сціўшы ў купелі воднай праз слова;

  27каб паставіць яе перад Сабой як слаўную Царкву, якая не ма́е пля́мы, ці зага́ны, ці чаго-небудзь падобнага, а каб яна была святой і бездакорнай.

  28Так павінны мужы любі́ць сваіх жонак, як свае целы: хто лю́біць сваю жонку, той лю́біць самога сябе.

  29Бо ніхто ніколі не меў нянавісці да сваёй плоці, а корміць і грэе яе, як і Гасподзь Царкву,

  30таму што мы члены Цела Яго, ад плоці Яго і ад касцей Яго.

  31Таму пакіне чалавек бацьку свайго і маці і прыле́піцца да жонкі сваёй, і будуць двое адной плоццю.

  32Тайна гэтая вялікая; а гавару я  ў адносінах да Хрыста і да Царквы.

  33Так кожны з вас няхай лю́біць сваю жонку, як самога сябе; а жонка няхай баіцца свайго мужа.



Раздзел 6

  1Дзеці, слухайцеся ў Госпадзе бацькоў вашых, бо гэта праведна.

  2"Шануй бацьку твайго і маці" — гэта першая запаведзь з абяцаннем:

  3"каб добра табе было і ты доўга жыў на зямлі".

  4І вы, бацькі, не раздражня́йце дзяцей вашых, а выхоўвайце іх у вучэнні і настаўле́нні Гасподнім.

  5Рабы, слухайцеся гаспадароў сваіх па плоці са стра́хам і трымце́ннем, у прастаце́ сэрца вашага, як Хрыста,

  6слу́жачы не напака́з, як чалавекаўго́днікі, а як рабы́ Хрыста, выко́нваючы волю Божую ад душы,

  7шчыра слу́жачы, як Госпаду, а не як лю́дзям,

  8ведаючы, што кожны, ці то раб, ці свабодны, калі зробіць нешта добрае, тое ж атрымае ад Госпада.

  9І вы, гаспадары, рабіце ім тое самае, стрымлівайце суровасць, ведаючы, што і над вамі самімі, і над імі ёсць на нябёсах Гасподзь, Які не зважа́е на асобы.

  10Нарэшце, браты мае, умацоўвайцеся ў Госпадзе і ў магутнасці сілы Яго;

  11апрані́цеся ва ўсе даспехі Божыя, каб маглі вы супрацьстая́ць кава́рству дыявала;

  12бо змаганне наша не супраць крыві і плоці, а супраць начальстваў, супраць улад, супраць сусветных уладароў цемры веку гэтага, супраць злых духаў паднябесных.

  13Дзеля гэтага вазьміце ўсе даспехі Божыя, каб маглі вы супрацьста́ць у дзень ліхі і, усё адолеўшы, выстаяць.

  14Так што станьце, падпераза́ўшы сябе ісцінай і апрануўшы браню праведнасці,

  15і абуўшы ногі ў гатоўнасць дабраве́сціць мір;

  16а перш за ўсё вазьміце шчыт веры, якім вы зможаце пагасіць усе распа́леныя стрэлы злога;

  17і шлем спасення вазьміце, і меч духоўны, які ёсць слова Божае;

  18усякаю малітваю і прашэннем маліцеся ва ўсякую пару́ духам і пра гэта дбайце з усёй цярплівасцю і прашэннем за ўсіх святых

  19і за мяне, каб мне да́дзена было́ слова — вуснамі маімі з адвагаю не́сці тайну дабраве́сця,

  20паслом якога я з'яўляюся ў аковах, каб я адважна прапаведаваў, як мне і належыць.

  21А каб і вы ведалі, што́ са мною і што́ я раблю, усё паведаміць вам Ціхік, узлю́блены брат і верны ў Госпадзе служыцель,

  22якога я і паслаў да вас дзеля таго, каб вы даведаліся пра нас і каб ён суце́шыў сэ́рцы вашы.

  23Мір братам і любоў з вераю ад Бога Айца і Госпада Іісуса Хрыста.

  24Благадаць з усімі, хто любіць Госпада нашага Іісуса Хрыста непарушна. Амінь.









Раздзел 1

  1Сі́ман[*]Пётр, раб і Апостал Іісуса Хрыста, – тым, якія адно́лькава кашто́ўную, як і наша, веру прынялі́ па пра́веднасці Бога нашага і Спасіцеля Іісуса Хрыста́:

  2благада́ць і мір вам няхай прымно́жацца праз пазна́нне Бога і Хрыста Іісуса, Госпада нашага.

  3Пако́лькі Божая сіла Яго адары́ла нас усім неабхо́дным для жыцця́ і набо́жнасці праз пазна́нне Таго, Хто паклі́каў нас сла́ваю і даскана́ласцю,

  4якімі яна дала́ нам найвялі́кшыя і кашто́ўныя абяца́нні, каб праз іх вы ста́лі ўдзе́льнікамі Божай прыроды, аддалі́ўшыся ад пану́ючага ў све́це растле́ння пажа́длівасцю, –

  5то вы, прыклада́ючы да гэтага ўсе намага́нні, пакажы́це ў ве́ры вашай дабрадзе́йнасць, у дабрадзе́йнасці – разва́жлівасць,

  6у разва́жлівасці – устры́манасць, ва ўстры́манасці – цярплі́васць, у цярплі́васці – набо́жнасць,

  7у набо́жнасці – браталю́бства, у браталю́бстве – любо́ў.

  8Бо калі гэта ў вас ёсць і прымнажа́ецца, то яно не пакі́не вас бяздзе́йнымі і бяспло́днымі ў пазна́нні Госпада нашага Іісуса Хрыста́;

  9а ў кім няма́ гэ́тага, той сляпы́, блізару́кі, забы́ў пра ачышчэ́нне ране́йшых грахоў сваіх.

  10Таму, браты́, яшчэ больш стара́йцеся, каб ваша паклі́канне і абра́нне стала трыва́лым; робячы так, вы ніколі не спатыкняце́ся,

  11бо так адкры́ецца вам свабо́дны ўваход у ве́чнае Царства Госпада нашага і Спасіцеля Іісуса Хрыста.

  12Таму я ніколі не пераста́ну нага́дваць вам пра гэта, хоць вы тое ве́даеце і ўмацава́ны ў гэтай і́сціне.

  13Але нале́жным лічу́, пакуль застаю́ся ў гэтай цяле́снай хаці́не[**], абуджа́ць вас напамі́нам,

  14ве́даючы, што неўзаба́ве забра́на будзе ў мяне хаці́на, як і Гасподзь наш Іісус Хрыстос адкры́ў мне.

  15Буду ж намага́цца, каб і пасля майго адыхо́ду, вы заўсёды ме́лі ў сабе памяць пра гэта.

  16Бо мы абвясці́лі вам сілу і прышэ́сце Госпада нашага Іісуса Хрыста, не за хі́тра спле́ценымі ба́йкамі пасле́даваўшы, а бы́ўшы све́дкамі Яго ве́лічы.

  17Бо Ён прыня́ў ад Бога Айца паша́ну і сла́ву, калі ад ве́лічнай славы прыйшоў да Яго вось такі голас: "Гэта Сын Мой узлю́блены, Якога Я ўпадаба́ў".

  18І гэты голас, які прыйшоў з нябёсаў, чулі мы, калі былі́ з Ім на свято́й гары́.

  19Яшчэ мы маем наймацне́йшае праро́чае сло́ва, і вы добра ро́біце, звярта́ючыся да яго, як да свяці́льніка, што ззяе ў цёмным ме́сцы, паку́ль не пачне́ днець і не ўзы́дзе ра́нішняя зорка ў сэ́рцах вашых,

  20ве́даючы перш за ўсё тое, што нія́кае прароцтва ў Пісанні не дапуска́е асабі́стага тлумачэ́ння.

  21Бо ніколі праро́цтва не было́ абве́шчана па волі чалаве́чай, а прамаўля́лі яго святы́я Божыя людзі, натхнёныя Ду́хам Святы́м.



Раздзел 2

  1Былі́ і лжэпраро́кі ў наро́дзе, як і сярод вас бу́дуць ілжэвучы́целі, што прынясу́ць згу́бныя е́расі і, адрака́ючыся ад Уладара́, Які адкупі́ў іх, навяду́ць са́мі на сябе ху́ткую пагі́бель.

  2І многія пойдуць усле́д іхняй распу́снасці, і з-за іх шлях і́сціны будзе знясла́ўлены.

  3І ў хці́васці з хі́трымі сло́вамі будуць нажыва́цца на вас; прысу́д ім даўно гато́вы, і пагі́бель іх не дрэ́мле.

  4Бо калі Бог не пашкадава́ў а́нгелаў, якія саграшы́лі, а ў пу́тах це́мры кі́нуў іх у пе́кла і аддаў, каб захава́ны былі́ на суд для пакара́ння;

  5і калі не пашкадава́ў старажы́тнага све́ту, а збяро́г васьмяры́х, у тым лі́ку Ноя, прапаве́дніка пра́веднасці, навёўшы пато́п на свет бязбо́жных;

  6і калі гарады́ Садо́ма і Гамо́ры спапялі́ў, асудзі́ўшы на знішчэ́нне і да́ўшы пры́клад таго, што чака́е бязбо́жнікаў,

  7а пра́веднага Лота, прыгне́чанага распу́снымі паво́дзінамі беззако́нных, вы́ратаваў,

  8бо гэты пра́веднік, жывучы́ сярод іх, з дня ў дзень паку́таваў душою пра́веднай, ба́чачы і чу́ючы беззако́нныя спра́вы, –

  9то ве́дае Гасподзь, як збаўля́ць набо́жных ад спакушэ́ння, а беззако́нных захо́ўваць да дня суда́ для пакара́ння,

  10асабліва ж тых, якія ідуць за нячы́стымі пажа́днасцямі пло́ці і пагарджа́юць ула́дамі, наха́бнікаў самазадаво́леных, якія не бая́цца зневажа́ць вышэ́йшых,

  11тады як а́нгелы, бо́льшыя па магу́тнасці і сіле, не прамаўля́юць на іх перад Госпадам знява́жлівага асуджэ́ння.

  12Яны, як неразу́мныя жывёлы па прыро́дзе, наро́джаныя, каб іх лаві́лі і вынішча́лі, зневажа́юць тое, чаго не разуме́юць; яны будуць зні́шчаны, як і тыя вынішча́юцца;

  13яны атрыма́юць распла́ту за беззако́нні, бо знахо́дзяць асало́ду яны ў штодзённым раскашава́нні; бессаро́мнікі і распу́снікі, яны це́шацца ў ашука́нствах сваіх падчас засто́лляў з вамі;

  14вочы ў іх поўныя пралюбадзе́йства і несупы́ннага граху́; яны зава́бліваюць нетрыва́лыя ду́шы; яны ма́юць сэ́рцы, звы́клыя да нажы́вы; гэта сыны́ пракля́цця;

  15пакі́нуўшы прамы́ шлях, яны заблудзі́лі, пайшо́ўшы шля́хам Валаа́ма, сы́на Васо́равага, які палюбі́ў пла́ту няпра́ведную,

  16але быў вы́крыты ў сваім беззако́нні: бязмо́ўная аслі́ца, прамо́віўшы чалавечым го́ласам, спыні́ла безразва́жнасць праро́ка.

  17Яны – бязво́дныя крыні́цы, хма́ры, бу́раю гна́ныя, якім прыгатава́ны змрок вечнай цемры.

  18Бо, прамаўля́ючы пыхлі́выя і пусты́я словы, яны да пло́цкіх пажа́днасцей і разбэ́шчанасці прыва́бліваюць тых, хто толькі што аддалі́ўся ад тых, якія жыву́ць у аблу́дзе;

  19абяца́юць ім свабоду, самі бу́дучы раба́мі распу́сты; бо хто кім перамо́жаны, той таму і раб.

  20Бо, калі яны, пазбе́гнуўшы нечыстаты́ свету праз пазна́нне Госпада і Спасіцеля нашага Іісуса Хрыста, потым зноў заблы́тваюцца і паддаю́цца ёй, то апошняе стано́віцца для іх го́ршым за пе́ршае.

  21Лепш было́ б ім не спазна́ць шля́ху пра́веднасці, чым, спазна́ўшы, вярну́цца назад ад да́дзенай ім святой за́паведзі.

  22Але з імі адбыва́ецца паво́дле праўдзі́вай пры́маўкі: саба́ка вярта́ецца да бляво́ціны сваёй, і: вы́мытая свіння́ ідзе валя́цца ў бру́дзе.



Раздзел 3

  1Гэта ўжо другое пасла́нне пішу вам, узлю́бленыя; у іх напамі́нам абуджа́ю ваша чы́стае мы́сленне,

  2каб вы па́мяталі словы, раней ска́заныя святы́мі праро́камі, і перада́дзеную апосталамі вашымі за́паведзь Госпада і Спасіцеля:

  3найперш ве́дайце, што ў апо́шнія дні пры́йдуць наха́бныя глумлі́ўцы, якія жыву́ць паво́дле сваіх ўла́сных пажа́днасцей

  4і ка́жуць: "дзе абяца́нне прышэ́сця Яго́ бо з таго часу, як спачы́лі айцы, усё застае́цца такім са́мым ад пача́тку стварэ́ння".

  5Скры́та ад іх, бо са́мі таго хо́чуць, што неба было́ здаўна́ і зямля ўтво́рана з вады́ і вадою па слову Божаму;

  6таму тагача́сны свет загі́нуў, пато́плены вадою.

  7А цяпе́рашнія неба і зямля́, захава́ныя тым самым Словам, зберага́юцца для агню́ на дзень суда́ і пагі́белі бязбо́жных людзе́й.

  8Адно тое няхай не будзе скры́та ад вас, узлю́бленыя, што ў Госпада адзін дзень – як ты́сяча гадоў, і ты́сяча гадоў – як адзін дзень.

  9Не мару́дзіць Гасподзь з абяца́ным, як некато́рыя лі́чаць, што гэта мару́длівасць, а доўга це́рпіць Ён нас, не жада́ючы, каб хто загі́нуў, але каб усе прыйшлі́ да пакая́ння.

  10Дзень жа Гасподні пры́йдзе, як зло́дзей уначы́, і тады нябёсы з гру́катам міну́ць, стыхіі ж, распа́леныя, разбу́рацца, а зямля і ўсё, што на ёй, будзе спа́лена.

  11Калі так усё гэта разбу́рана будзе, то якімі паві́нны быць у святы́м жыцці́ і набо́жнасці вы,

  12што чака́еце і жада́еце прышэ́сця дня Божага, калі нябёсы, палымне́ючы, рабу́рацца і распа́леныя стыхі́і распла́вяцца́

  13Але мы чака́ем, паво́дле Яго абяца́ння, новага неба і новае зямлі́, на якіх пра́веднасць жыве́.

  14Таму, узлю́бленыя, чака́ючы гэтага, пастара́йцеся, каб Ён знайшо́ў вас незапля́мленымі і беззага́ннымі, у мі́ры;

  15і доўгацярпе́нне Госпада нашага лічы́це спасе́ннем, як і ўзлю́блены брат наш Павел, паводле да́дзенай яму праму́драсці, напіса́ў вам,

  16як ён гаворыць пра гэта і ва ўсіх пасла́ннях, у якіх ёсць нешта ця́жкае для разуме́ння, што недасве́дчаныя і неўмацава́ныя, перакру́чваюць, як і іншыя Піса́нні, на сваю ўла́сную пагібель.

  17Дык вы, узлю́бленыя, ве́даючы пра гэта за́гадзя, сцеражы́цеся, каб вам не падда́цца аблу́дзе беззако́ннікаў і не адпа́сці ад таго, у чым вы ўмацава́ны,

  18узраста́йце ж у благада́ці і пазна́нні Госпада нашага і Спасіцеля Іісуса Хрыста. Яму слава і цяпер, і ў дзень ве́чны. Амі́нь.









Раздзел 1

  1Павел, Апостал не ад людзей і не праз чалавека, а праз Іісуса Хрыста і Бога Айца, Які ўваскрасіў Яго з мёртвых,

  2і ўсе браты, што са мною, — цэрквам Галатыйскім:

  3благадаць вам і мір ад Бога Айца і Госпада нашага Іісуса Хрыста,

  4Які аддаў Самога Сябе за грахі нашы, каб вызваліць нас з цяперашняга веку злога, па волі Бога і Айца нашага;

  5Яму слава на векі вякоў. Амінь.

  6Здзіўляюся, што вы ад Таго, Хто паклікаў вас благадаццю Хрыстовай, так хутка пераходзіце да іншага дабравесця,

  7якое і не з’яўляецца іншым, але ёсць некаторыя, што сеюць смуту сярод вас і хочуць сказіць дабравесце Хрыстова.

  8Калі б нават мы альбо Ангел з неба стаў дабраве́сціць вам не тое, што мы дабраве́сцілі вам, — няхай будзе анафема.

  9Як раней мы сказалі, так і цяпер зноў кажу: калі хто дабраве́сціць вам не тое, што вы прынялі́, — няхай будзе анафема.

  10Ці ў людзей я цяпер шукаю прыхільнасці, ці ў Бога́ хіба лю́дзям намагаюся дагаджаць? Калі б я ўсё яшчэ лю́дзям дагаджаў, то не быў бы рабом Хрыстовым.

  11Абвяшчаю вам, браты, што Евангелле, якое я дабраве́сціў, не ёсць нешта чалавечае;

  12бо і я не ад чалавека прыняў яго і быў наву́чаны, а праз адкравенне Іісуса Хрыста.

  13Вы ж чулі пра маё ранейшае жыццё ў Іудзействе, пра тое, што я жорстка пераследаваў Царкву Божую і вынішчаў яе,

  14і пераўзыходзіў у Іудзействе многіх равеснікаў з роду майго, будучы заўзя́тым паборнікам бацькоўскіх паданняў маіх.

  15Калі ж Бог, Які вы́браў мяне ад улоння маці маёй і паклікаў благадаццю Сваёю, пажада́ў

  16адкрыць Сына Свайго ўва мне, каб я дабраве́сціў Яго сярод язычнікаў, то я адразу не стаў раіцца з плоццю і крывёю

  17і не пайшоў у Іерусалім да тых, якія раней за мяне сталі Апосталамі, а пайшоў у Аравію і зноў вярнуўся ў Дамаск.

  18Потым, праз тры гады, хадзіў я ў Іерусалім пазнаёміцца з Пятром і прабыў у яго пятнаццаць дзён.

  19Іншага ж з Апосталаў я не бачыў нікога, акрамя Іакава, брата Гасподняга.

  20А тое, што пішу вам, — вось, перад Богам, — не лгу.

  21Потым пайшоў я ў землі Сірыі і Кілікіі.

  22Цэрквам Хрыстовым у Іудзеі я асабіста не быў вядомы,

  23а толькі чулі яны, што той, хто некалі пераследаваў іх, цяпер дабраве́сціць веру, якую тады вынішчаў, —

  24і праслаўлялі за мяне Бога.



Раздзел 2

  1Потым, праз чатырна́ццаць гадоў, зноў хадзіў я ў Іерусалім з Варнавам, узяўшы з сабою і Ціта.

  2Хадзіў жа паводле адкравення і тое дабравесце, якое прапаведую язычнікам, вы́клаў ім, а асобна — самым шанаваным, каб вы́значылі, ці не марна я прыклада́ю і прыклада́ў свае сілы.

  3Але і Ціта, які быў са мною, не прымушалі абрэзацца, хоць ён і Элін.

  4А што да лжэбратоў, якія скрытна праніклі, каб падгле́дзець свабоду нашу, якую мы маем у Хрысце Іісусе, і каб паняволіць нас,

  5то мы не саступілі і не падпарадкава́ліся ім ні на хвіліну, каб ісціна дабравесця захавалася ў вас.

  6І ў шанаваных за нешта, якімі б яны калісьці ні былі, для мяне няма нічога асаблівага: Бог не зважае на аблічча чалавека. І шанаваныя не ўсклалі на мяне нічога больш;

  7наадварот, убачыўшы, што мне даверана дабравесце для неабрэзаных, як Пятру для  абрэзаных, —

  8бо Той, Хто садзейнічаў Пятру ў апостальстве сярод абрэзаных, садзейнічаў і мне сярод язычнікаў, —

  9і даведаўшыся пра благадаць, дадзеную мне, Іакаў, і Кіфа, і Іаан, якіх шанавалі як стаўпоў, падалі́ мне і Варнаву руку́ адзінства, каб нам ісці да язычнікаў, а ім да абрэзаных,

  10толькі каб мы памяталі пра ўбогіх, што якраз стараўся я выконваць.

  11Калі ж Пётр прыйшоў у Антыяхію, то я адкрыта выступіў супраць яго, таму што ён быў варты дакору:

  12бо да прыходу некаторых ад Іакава ён еў разам з язычнікамі; а калі тыя прыйшлі, пачаў ухіляцца і трымацца асобна, баючы́ся абрэзаных.

  13Крывадушнічалі разам з ім і іншыя Іудзеі, так што нават Варнава паддаўся іх крывадушнасці.

  14Але калі я ўбачыў, што яны не ідуць прама паводле ісціны Дабравесця, то сказаў Пятру пры ўсіх: калі ты, будучы Іудзеем, жывеш па-язычніцку, а не па-іудзейску, то навошта язычнікаў прымушаеш жыць па-іудзейску́

  15Мы па прыродзе Іудзеі, а не з язычнікаў грэшнікі;

  16аднак, даведаўшыся, што чалавек атрымлівае апраўданне не паводле спраў закона, а толькі праз веру ў Іісуса Хрыста, і мы ўверавалі ў Хрыста Іісуса, каб быць апраўда́нымі вераю ў Хрыста, а не справамі закона; бо справамі закона не будзе апраўда́на ніякая плоць.

  17Калі ж, шукаючы апраўдання ў Хрысце, мы і самі аказаліся грэшнікамі, то няўжо Хрыстос — слуга граху́ Ні ў якім разе!

  18Бо калі я зноў будую тое, што разбуры́ў, тады сам сябе раблю злачынцам.

  19Я ж праз закон памёр для закона, каб жыць для Бога. Я — распя́ты з Хрыстом,

  20і ўжо не я жыву, а жыве ўва мне Хрыстос. А што цяпер жыву ў плоці, то жыву вераю ў Сына Божага, Які ўзлюбіў мяне і аддаў Сябе за мяне.

  21Не адкіда́ю благадаці Божай. Бо калі апраўданне дасягаецца праз закон, то Хрыстос памёр марна.



Раздзел 3

  1О, неразумныя Галаты! хто вас так зачараваў, каб не скара́ліся ісціне, вас, перад вачыма якіх апі́саны быў Іісус Хрыстос, ні́бы сярод вас распя́ты́

  2Толькі адно хачу ведаць ад вас: праз справы закона вы атрымалі Духа ці праз пропаведзь веры́

  3Хіба́ вы такія неразумныя, што, пачаўшы Духам, цяпер завяршаеце плоццю́

  4Няўжо вы столькі перацярпелі марна́ Калі б толькі марна!

  5Той, Хто дае вам Духа і здзяйсняе сярод вас цуды, робіць гэта праз справы закона ці праз пропаведзь веры́

  6Так, як Аўраам паверыў Богу, і гэта залічылася яму як праведнасць.

  7Дык ведайце, што веруючыя — гэта сыны Аўраамавы.

  8І Пісанне, прадбачачы, што Бог па веры апраўдае язычнікаў, прадвясціла Аўрааму: "у табе благаславёныя будуць усе народы".

  9Так што веруючыя благаслаўляюцца з верным Аўраамам,

  10а ўсе, хто спадзяецца ад справы закона, тыя пад пракляццем. Бо напісана: "пракляты кожны, хто не трымаецца ўсяго, што напі́сана ў кнізе закона, каб вы́канаць гэта".

  11А што законам ніхто не атрымлівае апраўдання перад Богам, гэта ясна, бо праведны вераю жывы будзе.

  12Закон жа не ад веры; наадварот, у ім ска́зана: хто выконвае яго, той жывы́ будзе ім.

  13Хрыстос выкупіў нас ад пракляцця закона, зрабіўшыся за нас пракляццем, — бо напісана: "пракляты кожны, хто вісіць на дрэве", —

  14каб благаславенне Аўраамава было́ праз Хрыста Іісуса на язычніках, каб абяцанага Духа мы атрымалі па веры.

  15Браты! я кажу́, разважа́ючы як чалаве́к: нават чалавекам зацверджанага завяшчання ніхто не адмяня́е і не дапаўня́е.

  16Аўрааму ж дадзены былі абяцанні і се́мені яго. Не сказана: "і насе́нню", як пра многіх, а як пра аднаго: "і се́мені твайму", якое ёсць Хрыстос.

  17Вось што я кажу: раней зацверджанага Богам запавету пра Хрыста закон, які з’явіўся на чатырыста трыццаць гадоў пазней, не адмяняе і не скасоўвае абяцання.

  18Бо калі паводле закона спадчына, то ўжо не паводле абяцання; але Аўрааму Бог даў гэта паводле абяцання.

  19Навошта ж закон? Ён быў дададзены пазней з-за злачынстваў, — да часу прышэсця семені, якому дадзена абяцанне, — і перададзены праз ангелаў, рукою пасрэдніка.

  20Але пасрэдніка пры адным не бывае, а Бог адзін.

  21Дык што, закон супраць абяцанняў Божых? Ні ў якім разе! Бо калі б дадзены быў закон, які можа даваць жыццё, то сапраўды праведнасць была б ад закона;

  22але Пісанне ўсё замкнула пад грахом, каб абяцанне дадзена было па веры ў Іісуса Хрыста веруючым.

  23Але да таго як прыйшла вера, мы былі замкнёнымі пад вартаю закона ў чаканні адкрыцця веры.

  24Так што закон стаў для нас выхавацелем, які вёў да Хрыста, каб мы былі апраўда́ны вераю;

  25калі ж прыйшла вера, то мы ўжо не пад апекай выхавацеля.

  26Бо ўсе вы сыны Божыя па веры ў Хрыста Іісуса;

  27усе вы, што ў Хрыста ахрысціліся, у Хрыста апрануліся.

  28Няма ўжо ні Іудзея, ні язычніка; няма ні раба, ні свабоднага; няма ні мужчынскага полу, ні жаночага: бо ўсе вы — адно ў Хрысце Іісусе.

  29Калі ж вы Хрыстовы, то вы — семя Аўраамава і паводле абяцання спадкаемцы.



Раздзел 4

  1Яшчэ скажу: спадкае́мец у той час, пакуль ён дзіця, нічым не адрозніваецца ад раба, хоць ён і гаспадар усяго:

  2ён пад апекунамі і домаўпра́ўнікамі да часу, прызна́чанага ба́цькам.

  3Гэтак і мы, калі былі́ дзе́цьмі, то былі́ ў рабстве ў стыхій свету;

  4а калі прыйшла паўната́ часу, Бог паслаў Сына Свайго Адзінароднага, Які нарадзіўся ад жанчыны, нарадзіўся пад законам,

  5каб выкупіць падзаконных, каб мы атрымалі ўсынаўле́нне.

  6А паколькі вы — сыны, то паслаў Бог у сэрцы вашы Духа Сына Свайго, Які ўсклікае: Авва, Ойча!

  7Таму ты ўжо не раб, а сын; калі ж сын, то і спадкае́мец Божы праз Іісуса Хрыста.

  8Але тады, не ведаючы Бога, вы былі рабамі тых, што па прыродзе не багі;

  9цяпер жа, спазна́ўшы Бога, а лепш сказаць, спазна́ныя Богам, навошта вы вярта́ецеся зноў да сла́бых і нікчэмных стыхій, у якіх хочаце зноў, як раней, стаць рабамі́

  10Вы зважа́еце на дні, месяцы, поры і гады.

  11Баюся за вас, ці не ма́рна я працаваў для вас.

  12Прашу вас, браты, будзьце, як я, таму што і я, як вы. Вы нічым не пакрыўдзілі мяне:

  13вы ведаеце, што я ў немачы плоці дабраве́сціў вам першы раз,

  14але вы да спакушэння майго ў плоці маёй не аднесліся з пага́рдай і не пагрэбавалі, а прынялі́ мяне як Ангела Божага, як Хрыста Іісуса.

  15Якімі ж вы былі блажэннымі! Сведчу пра вас, што, калі б можна было, вы б вочы свае вырвалі і аддалі́ мне.

  16Дык што, няўжо я стаў ворагам вашым, гаворачы вам праўду́

  17Ру́пяцца пра вас не на дабро, а хочуць вас адасо́біць, каб вы ру́піліся пра іх.

  18Добра б ру́піцца пра добрае заўсёды, а не толькі тады, калі я прысу́тны сярод вас.

  19Дзеткі мае́, якіх я зноў у пакутах нараджа́ю, пакуль вобраз Хрыста не вы́явіцца ў вас!

  20Хацеў бы я цяпер быць у вас і па-іншаму ве́сці размову, бо я ў недаўме́нні адносна вас.

  21Скажыце мне вы, якія хочаце быць пад законам: хіба вы не слухаеце закона́

  22Бо напісана: "Аўраам меў двух сыноў, аднаго ад рабыні, а другога ад свабоднай".

  23Але той, што ад рабыні, нарадзіўся па плоці, а той, што ад свабоднай, — паводле абяцання.

  24Тут ёсць іншасказа́нне. Гэта два запаветы: адзін ад гары Сінай, які нараджае для рабства, гэта Агар,

  25бо Агар азначае гару Сінай у Аравіі і адпавяда́е цяперашняму Іерусаліму, бо ён з дзе́цьмі сваімі ў рабстве;

  26а вышні Іерусалім свабодны: ён — маці ўсім нам.

  27Бо напісана: "узвесяліся, няплодная, якая не нараджа́ла; усклікні і вы́гукні, ты, якая не паку́тавала ў родах; бо намнога больш дзяцей у пакінутай, чым у той, якая ма́е мужа".

  28Мы, браты, — дзеці абяцання, як Ісаак.

  29Але як тады народжаны па плоці гнаў народжанага па духу, гэтак і цяпер.

  30Што ж кажа Пісанне́ "Выгані рабыню і сына яе, бо сын рабыні не будзе спадкае́мцам разам з сынам свабоднай".

  31Дык вось, браты, мы дзеці не рабыні, а свабоднай.



Раздзел 5

  1Дык стойце ж у свабодзе, дзеля якой Хрыстос вы́зваліў нас, і не аддавайце сябе зноў у ярмо рабства.

  2Вось, я, Павел, кажу вам: калі вы будзеце абрэ́звацца, то не будзе вам ніякае карысці ад Хрыста.

  3Яшчэ све́дчу кожнаму чалавеку, які абрэ́зваецца, што ён павінен вы́канаць увесь закон.

  4Вы, якія апра́ўдваеце сябе законам, засталі́ся без Хрыста, адпа́лі ад благадаці,

  5а мы духам з надзеяй чакаем праведнасці ад веры.

  6Бо ў Хрысце Іісусе не мае сілы ні абрэ́занне, ні неабрэ́занне, а вера, якая дзейнічае праз любоў.

  7Вы беглі[*]добра: хто спыніў вас, каб вы не скараліся ісціне́

  8Гэтае ўздзеянне не ад Таго, Хто закліка́е вас.

  9Мала́я закваска ўсё цеста заквашвае.

  10адносна вас я ўпэўнены ў Госпадзе, што вы не будзеце думаць інакш; а той, хто сее смуту сярод вас, панясе асуджэнне, хто б ён ні быў.

  11Я ж, браты, калі б усё яшчэ прапаведаваў абрэзанне, то за што б мяне гналі яшчэ́ тады б знікла спакуса крыжа.

  12Няхай аско́пяць сябе тыя, што сеюць смуту сярод вас!

  13Вы ж да свабоды заклі́каны, браты, каб толькі свабода тая не была́ дагаджа́ннем плоці; а вы любоўю служы́це адзін аднаму.

  14Бо ўвесь закон у адным выслоўі змяшчаецца: "любі бліжняга твайго, як самога сябе".

  15Калі ж вы адзін аднаго кусаеце і з’ядаеце, то глядзіце, каб адзін адным не былі вы зні́шчаны.

  16Я кажу: жывіце паводле духу, і вы не будзеце выконваць пажа́днасцей плоці;

  17бо плоць жадае таго, што супраціўнае духу, а дух — тыго, што супраціўнае плоці: яны адно аднаму супрацьстая́ць, каб вы не тое рабілі, чаго хацелі б.

  18Калі ж вы духам кіруецеся, то вы не пад законам.

  19Учынкі плоці вядомы, вось яны: пралюбадзе́йства, блуд, нечыстата́, разбэ́шчанасць,

  20ідаласлужэнне, чарадзейства, варожасць, сваркі, за́йздрасць, гнеў, зва́ды, раздоры, спакусы, ерасі,

  21нянавісць, забойствы, п'янства, бясчынствы і таму падобнае; папярэджваю вас, як і раней папярэджваў, што тыя, хто робіць так, Царства Божага не ўнаследуюць.

  22Плод жа духу: любоў, радасць, мір, доўгацярплівасць, добрасць, міласэрнасць, вера,

  23лагоднасць, устры́манасць. На такіх няма закону.

  24Тыя ж, якія належаць Хрысту, распялі цела са страсцямі і пажаднасцямі.

  25Калі мы жывём духам, то паводле духу і ўчынкі рабіць павінны.

  26Не будзем ганарыцца сабою, адзін аднаго раздражня́ць, адзін аднаму зайздросціць.



Раздзел 6

  1Браты! калі і ўпадзе чалавек у нейкае саграшэнне, вы, духоўныя, папраўляйце такога ў духу лагоды, пільнуючы кожны сябе, каб не быць спаку́шаным.

  2Насіце цяжа́ры адзін аднаго, і гэтак вы́канаеце закон Хрыстоў.

  3Бо хто лічыць сябе не́чым, будучы нічы́м, той ашуквае самога сябе.

  4Кожны няхай вывярае свае дзе́янні, і тады будзе мець падставу для пахвалы́ толькі ў самім сабе, а не ў іншым,

  5бо кожны панясе сваю но́шу.

  6Той, каго настаўляюць словам, няхай дзе́ліцца ўсякім дабром з тым, хто настаўляе.

  7Не ашуквайце сябе: Бог асмяя́ны быць не можа. Што пасее чалавек, тое і пажне́:

  8хто сее ў плоць сваю, той ад плоці пажне́ тленнасць; а хто сее ў дух, той ад духа пажне́ жыццё вечнае.

  9Робячы дабро, не будзем падаць духам, бо ў свой час пажнём, калі не аслабе́ем.

  10Дык вось, пакуль ёсць час, будзем рабіць дабро ўсім, а найбольш сваім аднаверцам.

  11Бачыце, як многа напісаў я вам сваёю рукою.

  12Тыя, што хочуць падаба́цца паводле плоці[**], прымуша́юць вас абрэ́звацца толькі дзеля таго, каб ім пазбе́гнуць ганенняў за крыж Хрыстоў,

  13бо і самі абрэ́заныя не выконваюць закону, але хочуць, каб вы абрэ́зваліся, каб пахвалі́цца ў вашай плоці;

  14а я не хачу хваліцца нічым, толькі крыжам Госпада нашага Іісуса Хрыста, Якім для мяне свет распяты, і я для свету.

  15Бо ў Хрысце Іісусе не ма́е значэння ні абрэ́занне, ні неабрэ́занне, а новае стварэ́нне.

  16І усім, хто трыма́ецца гэтага правіла, мір ім і міласць, і Ізраілю Божаму.

  17У астатнім няхай ніхто не турбуе мяне, бо я нашу́ раны Госпада Іісуса на целе маім.

  18Благадаць Госпада нашага Іісуса Хрыста з духам вашым, браты. Амінь.









Раздзел 1

  1Павел, Апостал Іісуса Хрыста па наказу Бога, Спасіцеля нашага, і Госпада Іісуса Хрыста, надзеі нашай,

  2Цімафею, сапраўднаму сыну ў веры: благадаць, міласць, мір ад Бога, Айца нашага, і Хрыста Іісуса, Госпада нашага.

  3Адпраўля́ючыся ў Македонію, я папрасіў цябе застацца ў Эфесе, і наказваць некаторым, каб яны не вучылі нічому іншаму

  4ды не займаліся байкамі і радаслоўямі бясконцымі, якія служаць больш узнікненню спрэчак, чым Божай задумеспасенняпраз веру.

  5Мэта ж наказу ёсць любоў ад чыстага сэрца і добрага сумлення і некрывадушнай веры,

  6адступіўшы ад чаго, некаторыя ўхіліліся ў пустаслоўе,

  7жадаючы быць законавучы́целямі, але не разумеючы ні таго, пра што гавораць, ні таго, што сцвярджаюць.

  8А мы ведаем, што закон добры, калі хто законна ім карыстаецца,

  9ведаючы, што закон устаноўлены недля праведніка, а для беззаконных і непакорлівых, бязбожных і грэшных, нячыстых і паганых, для забойцаў бацькі і маці, для душагу́баў,

  10для блуднікоў, мужаложцаў,гандляроў людзьмі, паклёпнікаў, скаталожцаў, лгуноў, клятвапаруша́льнікаў і ў адносінах да ўсяго іншага, што супрацьстаі́ць здароваму вучэнню,

  11паводле даве́ранага мне дабраве́сця славыблажэннага Бога.

  12Я дзя́кую Таму, Хто даў мне сілу, Хрысту Іісусу, Госпаду нашаму, што Ён прызнаў мяне верным, паставіўшы на служэнне,

  13мяне, які раней быў богазневажа́льнікам і ганіцелем і крыўдзіцелем, але быў памі́лаваны, таму штоз-за няведання рабіў я так, у няве́р’і;

  14благадаць жа Госпада нашага Іісуса Хрыста шчодра праяві́лася ўва мне з вераю і любоўю ў Хрысце Іісусе.

  15Вартае даверу і заслугоўваепоўнага прызна́ння слова, што Хрыстос Іісус прыйшоў у свет спасці грэшнікаў, з якіх першы — я.

  16Але для таго я быў памі́лаваны, каб на мне першым Іісус Хрыстос паказаў усю доўгацярплівасць, у прыклад тым, якія будуць вераваць у Яго дзеля жыцця вечнага.

  17А Цару вякоў нятле́ннаму, нябачнаму, адзінаму прамудраму Богу — пашана і слава на векі вякоў. Амінь.

  18Даю табе, сыне Цімафею, згодна з ранейшымі пра цябе прароцтвамі, такі наказ, каб ты змагаўся адпаведна ім як добры воін,

  19маючы веру і добрае сумленне, адкінуўшы якое, некаторыя пацярпелі крушэнне веры;

  20сярод іх Імяней і Аляксандр, якіх я аддаў сатане, каб яны адвучы́ліся блюзне́рыць.



Раздзел 2

  1Дык вось, прашу перш за ўсё ўзносіць малітвы, прашэнні, хада́йніцтвы, падзякі за ўсіх людзей,

  2за цароў і за ўсіх начальнікаў, каб нам ве́сці ціхае і спакойнае жыццё з усёй набо́жнасцю і годнасцю;

  3бо гэта добра і ўгоднаСпасіцелю нашаму Богу,

  4Які хоча, каб усе людзі спасліся і прыйшлі да спазна́ння ісціны.

  5Таму што адзін Бог, адзін і пасрэднік паміж Богам і людзьмі— Чалавек Хрыстос Іісус,

  6Які аддаў Сябе дзелявыкуплення ўсіх: такое ў свой час было сведчанне,

  7дзеля якога я пастаўлены прапаве́днікам і апосталам, —праўду кажу ў Хрысце, не лгу, — настаўнікам язычнікаў у веры і ісціне.

  8Дык вось,я жадаю, каб на ўсякім месцы прамаўлялі малітвы мужчыны, уздыма́ючы чыстыя ру́кі без гневу і без сумне́ння;

  9каб таксама і жанчыны, у прыстойнай вопратцы, з сарамлі́васцю і сці́пласцю, упрыгожвалі сябе не адмысло́вымі прычоскамі, ні золатам, ні жэ́мчугам, ні каштоўнымі ўборамі,

  10а добрымі справамі, як нале́жыць жанчынам, якія лі́чаць сябе набожнымі.

  11Жанчына няхай ву́чыцца ў маўклівасці, зусёю пакорлівасцю;

  12а навуча́ць жанчыне не дазваляю, ні кіраваць му́жам, а быць у маўклівасці.

  13Бо першым быў створаны Адам, а затым Ева;

  14і не Адам быў падма́нуты, а жанчына, будучы падма́нутай, здзе́йсніла злачынства;

  15аднак жа спасецца праз нараджэнне дзяцей, калі застане́цца ў веры, і любові, і ў святасці сасціпласцю.



Раздзел 3

  1Вартае веры слова: калі хто да епіскапства імкне́цца, то добрай справы жадае.

  2Епіскап жа павінен быць беззага́нным, адной жонкі мужам, цвярозым, разва́жлівым, добрапрыстойным, сумленным, гасцінным, здольнымнавуча́ць,

  3не п'яніцам, не задзірыстым, не сварлівым, не кары́слівым, а лагодным, міралюбі́вым, несрэбралю́бным,

  4які добра кіруе сваім домам, дзяцей трыма́еў паслушэнстве, з усёюгоднасцю;

  5бо хто не ўмее кіраваць сваім домам, ці ж будзе той клапаціцца пра Царкву Божую́

  6Не павінен ён быць з нованаве́рнутых, каб не заганары́ўся і не трапіўу асуджэнне дыявальскае.

  7Нале́жыць яму таксама мець добрае све́дчанне ад знешніх, каб ён не апынуўсяў га́ньбе і не трапіў у пастку дыявала.

  8Дыяканы таксама павінны быць пава́жнымі, не двуду́шнымі, непрагнымі да віна, не сква́пнымі,

  9каб тайну веры захоўвалі ў чыстым сумленні.

  10Але і іх трэба спачатку выпрабоўваць, потым няхай слу́жаць, калі беззаганныя.

  11Гэтаксама і жонкі іх павінны быць пава́жнымі, не паклёпніцамі, цвярозымі, вернымі ва ўсім.

  12Дыякан павінен быць адной жонкі мужам, добра кіраваць дзецьмі і сваім домам;

  13бо тыя, хто добра служыў, дасяга́юць высокага становішча і вялікай адвагі ў веры ў Хрысце Іісусе.

  14Я гэта пішу табе, спадзеючы́ся прыйсці да цябе неўзабаве;

  15калі ж я затрымаюся, трэба, каб ты ведаў, як паводзіць сябе ў доме Божым, які ёсць Царква Бога жывога, стоўп і ўмацаванне ісціны.

  16І прызна́на ўсімі — вялікая ёсць набожнасці тайна: Бог явіў Сябе ў плоці, апраўдаў Сябе ў Духу, паказаў Сябе Ангелам, прапаве́даны быў у народах, вераю прыня́ты ў свеце, узнёсся ў славе.



Раздзел 4

  1Дух жа ясна кажа, што ў апошнія часы́ адступяць некаторыя ад веры, схіля́ючыся да духаў падману і да вучэнняў дэманскіх,

  2праз крывадушнасць ілгуноўз іхзаклеймава́ным сумленнем,

  3якія забараняюць жаніцца і ўжыва́ць ежу, якую Бог стварыў для таго, каб веруючыя і тыя, што спазналі ісціну, прымаліяе з падзякаю.

  4Бо усё, ство́ранае Богам, — добрае, і нельгаадкіда́ць нічога, калі яно прыма́ецца з падзякаю,

  5таму што яно асвяча́ецца словам Божым і малітваю.

  6Настаўляючыў гэтым братоў, будзеш добрым служыцелем Іісуса Хрыста, узгадава́нымна словах веры і на добрым вучэнні, якое ты прыня́ў.

  7Нягодных жа і бабскіх баек цурайся, а практыкуйся ў набожнасці;

  8бо цялеснае практыкаванне дае мала карысці, а набожнасць — для ўсяго карысная, паколькі ма́е абяцанне жыцця цяперашняга і будучага.

  9Слова гэтае варта даверу і заслугоўваепоўнага прызнання.

  10Бо таму і працуем мы і ганьбаванне церпім, што ўсклалі надзею на Бога жывога, Які з’яўляеццаСпасіцелемусіх людзей, асабліва ж— веруючых.

  11Прапаведуй гэта і вучы.

  12Няхай ніхто не пагарджае маладосцю тваёю; ты ж будзь узорам для веруючых— у слове, у жыцці, у любові, у духу, у веры, у чысціні.

  13Пакуль не прыйду, займайся чытаннем, настаўленнем, вучэннем.

  14Не занядбайсвайго дару, які дадзены табе паводле прароцтва з ускладаннем рук свяшчэнства.

  15Пра гэта клапаціся, у гэтымтрывай, каб поспех твой быўдля ўсіхвідавочны.

  16Уважлівым будзьда сябе і да вучэння, трымайся гэтага; бо,робячы гэта, і сябе спасеш, і тых, што слухаюць цябе.



Раздзел 5

  1Старога не дакара́й, а ўгаворвай, як бацьку; малодшых — як братоў;

  2старых жанчын — як маці; маладых — як сясцёр, з усёю чысцінёю.

  3Удоў шануй — тых, якія сапраўды ўдовы.

  4Калі ж якая ўдава ма́е дзяцей альбо ўнукаў, дык няхай яны вучацца спачатку шанаваць сваю сям’ю і аддаваць нале́жнае бацька́м, бо гэта ўгодна Богу.

  5Сапраўдная ж удава,застаўшыся адзінокаю,ускладае надзею на Бога і праводзіцьупрашэннях і малітвах ноч і дзень;

  6а якая раскашу́е, тая жывою памерла.

  7І гэта наказвай, каб яны былі беззаганнымі.

  8Калі ж хто пра сваіх і асабліва пра дамашніх неклапоціцца, той адрокся ад веры і горшы за няверуючага.

  9У спіс няхай уносіцца ўдава не менш як шасцідзесяцігадовая, якая была жонкаю аднаго мужа,

  10вядомая добрымі ўчынкамі, калі яна вы́гадавала дзяцей, калі была́гасціннаю, калі амыва́ла ногі святым, калі падтрымлівала гаротных,калі была стараннаюў кожнай добрай справе.

  11А маладых удоў не прымай, бо з-за раскошы яны аддаля́юцца ад Хрыста, хочуць замуж;

  12яны заслугоўваюць асуджэ́ння, таму што адкінулі ранейшую веру;

  13пры тым жа яны прывыка́юць да бяздзе́йнасці, ходзячы па дамах, і яны не толькі бяздзе́йныя, але і балбатлівыя, лезуць у чужыя справы і гавораць чаго не след.

  14Дык вось, я хачу, каб маладыя ўдовы выходзілі замуж, нараджалі дзяцей, кіравалі домам і не давалі праціўніку ніякай зачэпкі для ганьбава́ння;

  15бо некаторыя ўжо павярнуліўслед за сатаною.

  16Калі які веруючы альбо веруючая ма́е ўдоў, няхайдапамага́е ім і не абцяжа́рвае Царкву, каб яна магла дапамага́ць сапраўдным удовам.

  17Прасвітараў, якія добракіруюць, трэба удастойвацьпадво́енайпашаны, асабліва — найбольш руплівых у пропаведзі і навуча́нні.

  18Бо Пісанне кажа: "незавязвайро́та валу, які малоціць" і "працаўні́к варты ўзнагароды сваёй".

  19Скаргу на прасвітара прымай неінакш, як пры двух альбо трох сведках.

  20Тых, якія граша́ць, выкрывай перад усімі, каб і іншыя страх ме́лі.

  21Перад Богам і Госпадам Іісусам Хрыстом і абра́нымі Ангеламі закліна́ю цябе захаваць гэта без прадузя́тасці, ні ў чым некіруючысяпрыхільнасцю.

  22Рук ні на каго не ўскладай паспешліва і не ўдзельнічайу чужых грахах; захоўвай сябе чыстым.

  23Пі ўжо не толькі ваду, а спажыва́й патроху віно, з-за страўніка твайго і частых тваіх не́мачаў.

  24Грахі некаторых людзей яўныя і прама вядуць да асуджэння, а ў некаторых выяўля́юцца пазней.

  25Таксама і добрыя ўчынкі — яўныя; а калі і не, то застацца скрытымі не могуць.



Раздзел 6

  1Усе, хто пад ярмом як рабы, няхай лічаць гаспадароў сваіх годнымі ўсякай пашаны, каб не зневажа́лася імя́ Божае і вучэнне.

  2Тыя ж, у каго гаспадары веруючыя, няхай не ставяцца да іх нядба́йна з-за таго, што яны браты, а яшчэ больш няхай служаць ім, бо яны веруючыя і ўзлю́бленыя як удзельнікі дабрадзейства. Вучы гэтаму і настаўляй.

  3Калі нехта навучае іншаму і не прытры́мліваецца здаровых слоў Госпада нашага Іісуса Хрыста і вучэння, адпаве́днага набо́жнасці,

  4той узганары́ўся, нічога не ведае, а хваравіта захо́плены спрэчкамі і сваркамі, ад якіх узніка́юць за́йздрасць, зва́ды, блюзне́рства, ліхія падазрэ́нні,

  5суты́чкі паміж людзьмі з сапсава́ным розумам і пазба́ўленых ісціны, якія лічаць набожнасць крыніцаю прыбы́тку. Трымайся ад такіх дале́й.

  6Вось вялікі прыбы́так — быць набо́жным і задаво́леным.

  7Бо мы нічога не прынеслі ў свет; ясна, што і вы́несці з яго нічога не можам.

  8Дык ма́ючы е́жу і вопратку, будзем задаво́лены гэтым.

  9А тыя, што хочуцьбыць бага́тымі,трапля́юць у спакусу, і ў пастку, і ў многія неразумныя і шкодныя жаданні, якія штурха́юцьлюдзейу бяду і пагібель;

  10бо корань усякага зла — гэта срэбралю́бства, адда́ўшыся якому, некаторыя ўхіліліся ад веры і самі сабе прыне́слі многія паку́ты.

  11Ты ж, чалавеча Божы, пазбяга́й гэтага, а імкніся да праведнасці, набо́жнасці, веры, любові, цярплівасці, лагоднасці;

  12падзвіза́йся добрым подзвігам веры, старайся дасягну́ць вечнага жыцця, да якога і пакліканы ты, і вы́знаў добрае вызна́нне перад многімі сведкамі.

  13Перад Богам, Які ўсяму дае жыццё, і перад Хрыстом Іісусам, Які засве́дчыў перад Понціем Пілатам добрае вызнанне, наказваю табе

  14зберагчы́ запаведзь чыстаю і бездако́рнаю да яўле́ння Госпада нашага Іісуса Хрыста,

  15якое ў свой час адкры́е блажэ́нны і адзіны Уладар, Цар над царамі і Гасподзь над гаспадарамі,

  16адзіны, Які ма́е бессмяротнасць, Які жыве ў святле непрысту́пным, Якога ніхто з людзей не бачыў і бачыць не можа. Яму пашана і ўладарства вечнае! Амінь.

  17Багатых у цяперашнім веку настаўляй, каб яны не ганарыліся і спадзяваліся не на багацце нетрыва́лае, а на Бога жывога, Які ўсё дае нам шчодра для здаво́лення;

  18каб яны рабілі дабро, багаце́лі добрымі справамі, былі шчодрымі і дзяліліся з іншымі,

  19тым самым збіра́ючы сабе скарб — добрую аснову на будучае, каб дасягну́ць вечнага жыцця.

  20О, Цімафей! даве́ранае табе захавай, ухіля́ючыся аднікчэмнага пустаслоўя і супярэ́чнасцейілжывых ведаў;

  21вызнаючы́ іх, некаторыя адступілі ад веры. Благадаць з табою. Амінь.









Раздзел 1

  1Пачатак Ева́нгелля Іісуса Хрыста, Сына Божага,

  2як напі́сана ў прарокаў: “вось, Я пасылаю Ангела Майго перад аблі́ччам Тваім, які падрыхту́е шлях Твой перад Табою”.

  3“Голас таго, хто кліча ў пусты́ні: падрыхту́йце шлях Госпаду, про́стымі зрабіце сце́жкі Яму”.

  4З’явіўся Іаан, хры́сцячы ў пусты́ні і прапаведуючы хрышчэнне пакая́ння дзе́ля адпушчэ́ння грахоў.

  5І выхо́дзілі да яго ўся краіна Іудзейская ды Іерусалі́мляне, і хрысці́ліся ад яго ўсе ў рацэ́ Іардане, спавяда́ючыся ў грахах сваіх.

  6Іаан жа насіў вопратку з вярблю́джага воласу і скураны́ пояс на паясні́цы сваёй і еў акры́ды* і дзікі мёд.

  7І прапаве́даваў, ка́жучы: ідзе за мною Мацнейшы за мяне, у Якога я нява́рты, нахілі́ўшыся, развязаць раме́нь абутку Яго;

  8я хрысці́ў вас вадою, а Ён будзе хрысці́ць вас Духам Святым.

  9І было́ ў тыя дні, прыйшоў Іісус з Назарэта Галіле́йскага і хрысці́ўся ад Іаана ў Іардане.

  10І калі выхо́дзіў з вады, убачыў адразу Іаан, што раскрываюцца нябёсы і Дух як голуб сыходзіць на Яго.

  11І голас быў з нябёсаў: Ты Сын Мой узлю́блены, Якога Я ўпадаба́ў.

  12І адразу Дух вядзе Яго ў пусты́ню.

  13І быў Ён там у пусты́ні сорак дзён, спакуша́ны сатаною, і быў са звярамі. І Ангелы служы́лі Яму.

  14Пасля ж таго, як узя́ты быў Іаан, прыйшоў Іісус у Галіле́ю, прапаве́дуючы Ева́нгелле Царства Божага

  15і ка́жучы, што споўніўся час і наблізілася Царства Божае: пака́йцеся і веруйце ў Ева́нгелле.

  16А ідучы́ каля мора Галіле́йскага, убачыў Сі́мана і Андрэя, брата Сі́манавага, якія закідвалі мярэ́жы ў мора, бо яны былі́ рыбаловы.

  17І сказаў ім Іісус: ідзіце за Мною, і Я зраблю, што вы будзеце лаўца́мі людзе́й.

  18І яны адразу, пакінуўшы мярэ́жы свае, пайшлі ўслед за Ім.

  19І, прайшоўшы крыху́ адтуль, Ён убачыў Іакава Зевядзе́евага і Іаана, брата яго, як яны, таксама ў лодцы, ла́дзілі мярэ́жы;

  20і адразу паклі́каў іх. І яны, пакінуўшы бацьку свайго Зевядзе́я ў лодцы з работнікамі, пайшлі за Ім.

  21І прыходзяць у Капернау́м; і неўзаба́ве ў суботу ўвайшоў Ён у сінагогу і вучыў.

  22І здзіўля́ліся вучэнню Яго; бо Ён вучыў іх, як той, хто ма́е ўла́ду, а не як кніжнікі.

  23І быў у сінагозе іхняй чалавек у духу нячыстым, і закрычаў ён,

  24ка́жучы: пакінь, што́ Табе да нас, Іісусе Назарані́не? Ты прыйшоў загубі́ць нас; ведаю Цябе, хто Ты, Святы́ Божы.

  25Але Іісус забарані́ў яму, ка́жучы: змоўкні і выйдзі з яго.

  26І дух нячысты, скалану́ўшы яго і ўскры́кнуўшы моцным голасам, выйшаў з яго.

  27І жахну́ліся ўсе, так што пыталіся адзін у аднаго, гаворачы: што гэта́ за новае вучэнне, што Ён з ула́даю і духам нячыстым зага́двае, і яны слухаюцца Яго?

  28І разне́слася чутка пра Яго адразу па ўсіх ваколіцах Галіле́і.

  29І адразу, вы́йшаўшы з сінагогі, яны прыйшлі ў дом Сі́мана і Андрэя з Іакавам і Іаанам.

  30А це́шча Сі́манава ляжала ў гарачцы, і адразу кажуць Яму пра яе.

  31І, падышоўшы, Ён падняў яе, узяўшы за руку́; і гарачка адразу пакінула яе, і яна прыслу́жвала ім.

  32А як вечарэ́ла і сонца зайшло, прыносілі да Яго ўсіх хворых і апанава́ных дэманамі.

  33І ўвесь горад сабраўся да дзвярэй.

  34І Ён ацаліў многіх, якія пакутавалі ад розных хвароб, і дэманаў многіх вы́гнаў, і не дазваляў дэманам гаварыць, бо яны ведалі, што Ён Хрыстос.

  35А раніцай, калі было яшчэ вельмі цёмна, Ён, устаўшы, выйшаў; і пайшоў у пустэ́льнае месца, і там маліўся.

  36І паспяша́ліся ўслед Яму Сі́ман і тыя, што былі́ з ім.

  37І, знайшоўшы Яго, кажуць Яму: усе шукаюць Цябе.

  38І кажа Ён ім: хадзе́м у бліжэйшыя вёскі і гарады, каб Мне і там прапаве́даваць; бо на тое Я і выйшаў.

  39І Ён прапаве́даваў у сінагогах іхніх па ўсёй Галіле́і і дэманаў выганя́ў.

  40І прыхо́дзіць да Яго пракажоны, просячы Яго і на калені па́даючы перад Ім, кажа Яму: калі Ты хочаш, можаш ачы́сціць мяне.

  41Іісус жа, злі́таваўшыся над ім, працягнуў руку́, дакрану́ўся да яго і кажа яму: хачу, ачы́сціся.

  42І калі сказаў Ён, адразу сышла з яго праказа, і ён стаў чысты.

  43І, звярну́ўшыся да яго сурова, Ён адразу адаслаў яго,

  44і кажа яму: глядзі, нікому нічога не гавары; а ідзі, пакажы́ся святару і прынясі за ачышчэнне тваё, што загадаў Маісей, дзе́ля све́дчання ім.

  45А ён, выйшаўшы, пачаў шмат абвяшча́ць і распавяда́ць, так што Іісус ужо не мог адкрыта ўвайсці ў горад, а быў звонку, у пустэ́льных мясцінах. І прыхо́дзілі да Яго адусюль.



Раздзел 2

  1І прыйшоў Ён зноў у Капернау́м праз некалькі дзён, і чу́тна стала, што Ён у доме.

  2І адразу сабра́ліся многія, так што не ўмяшчаліся ўжо і пры дзвярах, і Ён казаў ім слова.

  3І прыйшлі, несучы́ да Яго спаралізава́нага, якога трымалі на руках чацвёра;

  4і, не ма́ючы як наблі́зіцца да Яго з-за натоўпу, яны раскры́лі дах над тым месцам, дзе Ён быў, і, пракапа́ўшы, апусці́лі пасцель, на якой ляжаў спаралізава́ны.

  5І, убачыўшы веру іх, Іісус кажа спаралізава́наму: сы́не, адпускаюцца твае грахі.

  6Сядзелі ж тут некаторыя з кніжнікаў і разважа́лі ў сэ́рцах сваіх:

  7што́ Ён гэтак блюзне́рыць? хто можа адпускаць грахі, акрамя аднаго Бога?

  8І адразу Іісус, спазна́ўшы духам Сваім, што яны так разважа́юць у сабе, кажа ім: што́ гэта вы разважа́еце ў сэ́рцах вашых?

  9што лягчэй? сказаць спаралізава́наму: “адпускаюцца твае грахі” ці сказаць: “устань, і вазьмі пасцель тваю, і хадзі”?

  10Але каб вы ведалі, што ма́е ўла́ду Сын Чалавечы на зямлі адпуска́ць грахі, — кажа спаралізава́наму:

  11табе кажу: устань, і вазьмі пасцель тваю, і ідзі ў дом твой.

  12І адразу ўстаў той, і, узяўшы пасцель, выйшаў перад усімі, так што здзіўля́ліся ўсе і сла́вілі Бога, ка́жучы: ніколі такога мы не бачылі.

  13І выйшаў Іісус зноў да мора; і ўвесь народ ішоў да Яго, і Ён вучыў іх.

  14І, праходзячы, ўбачыў Ён  Леві́я Алфе́евага, які сядзеў на мы́тні, і кажа яму: ідзі ўслед за Мною. І той, устаўшы, пайшоў услед за Ім.

  15І калі Іісус узляжа́ў у доме яго, многія мы́тнікі і грэшнікі ўзляжа́лі з Іісусам і з вучнямі Яго; бо многа было іх, якія ішлі ўслед за Ім.

  16І кніжнікі і фарысеі, убачыўшы, што Ён есць з мы́тнікамі і грэшнікамі, казалі вучням Яго: як гэта з мы́тнікамі і грэшнікамі Ён есць і п’е?

  17І, пачуўшы, Іісус кажа ім: не здаровыя ма́юць патрэ́бу ў ле́кары, а хворыя; Я прыйшоў заклі́каць не праведнікаў, а грэшнікаў да пакая́ння.

  18Вучні Іаанавы і фарысейскія пасці́лі. І прыходзяць і кажуць Яму: чаму вучні Іаанавы і фарысейскія по́сцяць, а Твае вучні не по́сцяць?

  19І сказаў ім Іісус: хіба́ могуць пасці́ць сыны́ харо́маў вясе́льных, калі з імі жаніх? дакуль жаніх з імі, не могуць пасці́ць;

  20але пры́йдуць дні, калі будзе ўзя́ты ад іх жаніх, і тады будуць пасці́ць у тыя дні;

  21ніхто латкі з тканіны суровай не прышывае да адзе́жыны старо́й, інакш прышы́тым парве́цца старо́е, і дзірка будзе яшчэ горшая;

  22і ніхто не ўліва́е віно маладое ў мяхі́ старыя: інакш прарве віно маладое мяхі́, і віно вы́цеча, і мяхі́ прападу́ць; а віно малодае ў мяхі́ новыя ўліваць трэба.

  23І давяло́ся Яму ў суботу прахо́дзіць пасевамі, і пачалі́ вучні Яго дарогаю зрываць калоссе.

  24І фарысеі казалі Яму: паглядзі, чаму яны робяць у суботу, што не дазволена?

  25І Ён кажа ім: ці ж вы ніколі не чыталі, што́ зрабіў Давід, калі патрэбу меў і згалада́ўся сам і тыя, што былі́ з ім?

  26як ён увайшоў у дом Божы пры Авіяфа́ры-першасвятары́ і з’еў ахвя́рныя хлябы́, якіх не дазволена было́ есці нікому, акрамя святароў, і даў таксама тым, што былі́ з ім.

  27І казаў ім: субота ўзнікла дзе́ля чалавека, а не чалавек дзе́ля суботы.

  28Таму Сын Чалавечы ёсць гаспадар і суботы.



Раздзел 3

  1І прыйшоў зноў у сінагогу. І быў там чалавек, які меў усо́хлую руку́.

  2І сачы́лі за Ім, ці не ацалі́ць яго ў суботу, каб абвінава́ціць Яго.

  3І кажа Ён чалавеку, што меў усо́хлую руку́: стань пасярэ́дзіне.

  4А ім кажа: ці дазволена ў суботу дабро рабіць, альбо зло рабіць? душу́ ўратаваць альбо загубі́ць? Яны ж маўчалі.

  5І, паглядзеўшы на іх з гневам, засму́чаны жорсткасцю сэрцаў іх, кажа чалавеку: працягні руку́ тваю. І працягнуў ён, і стала рука яго здаровай, як другая.

  6І, вы́йшаўшы, фарысеі адразу ўчыні́лі з ірадыянамі змову су́праць Яго, як Яго загубі́ць.

  7Іісус жа з вучнямі Сваімі адышоў да мора, і мноства народу з Галіле́і пайшло за Ім, і з Іудзеі,

  8і з Іерусаліма, і з Ідуме́і, і з-за Іардана. І з навако́лляў Ты́ра і Сідо́на мноства вялікае, пачуўшы, што Ён рабіў, прыйшло да Яго.

  9І сказаў вучням Сваім, каб лодка была́ для Яго напагато́ве, каб натоўп не цясніў Яго.

  10Бо многіх Ён ацаліў, так што нядужныя кі́даліся да Яго, каб да Яго дакрану́цца.

  11І духі нячыстыя, калі бачылі Яго, па́далі перад Ім і крычалі, ка́жучы: Ты — Сын Божы.

  12І Ён строга забараня́ў ім абвяшча́ць пра Яго.

  13І ўзышоў на гару, і паклі́каў, каго Сам хацеў; і прыйшлі да Яго.

  14І паставіў дванаццаць, каб былі́ з Ім і каб пасыла́ць іх прапаве́даваць,

  15і каб яны ме́лі ўладу ацаля́ць не́мачы і выганя́ць дэманаў.

  16Паставіў Сі́мана, даўшы яму імя́ Пётр,

  17і Іакава Зевядзе́евага і Іаана, брата Іакава, да́ўшы ім імёны Ваане́ргес, што азначае “сыны́ громавы”;

  18і Андрэя, і Філіпа, і Варфаламе́я, і Матфея, і Фаму́, і Іакава Алфе́евага, і Фадзе́я, і Сі́мана Канані́та,

  19і Іуду Іскарыёта, які і вы́даў Яго.

  20І прыйшлі ў дом, і сабраўся зноў народ, так што яны не маглі нават хле́ба паесці.

  21І, дачу́ўшыся, блізкія Яго вы́йшлі забраць Яго; бо казалі, што Ён не ў Сабе.

  22А кніжнікі, якія прыйшлі з Іерусаліма, казалі, што Ён ма́е ў Сабе веельзеву́ла і што сілай князя дэманскага выганя́е дэманаў.

  23І, паклі́каўшы іх, прытчамі казаў ім: як можа сатана сатану выганя́ць?

  24І калі царства раздзе́ліцца самое ў сабе, не можа ўстая́ць царства тое;

  25і калі дом раздзе́ліцца сам у сабе, не можа ўстая́ць дом той;

  26і калі сатана паўстаў сам на сябе і раздзялі́ўся, не можа ўстая́ць, але прыйшоў канец яму.

  27Ніхто не можа, увайшоўшы ў дом дужага, нарабава́ць дабра яго, калі перш не звя́жа дужага, і тады абрабу́е дом яго.

  28Праўду кажу вам: адпу́шчаны будуць сына́м чалавечым усе грахі і блюзне́рствы, якімі б ні блюзне́рылі,

  29але хто будзе блюзне́рыць на Духа Святога, не будзе мець адпушчэ́ння даве́ку, а падляга́е вечнаму асуджэ́нню.

  30Так казаў Ён, бо гаварылі: Ён духа нячыстага ма́е ў Сабе.

  31І прыйшлі Маці Яго і браты Яго і, сто́ячы на дварэ, паслалі да Яго паклі́каць Яго.

  32І сядзеў народ вакол Яго. і сказалі Яму: вось Маці Твая, і браты Твае, і сёстры Твае на дварэ, шукаюць Цябе.

  33І адказаў ім, гаворачы: хто Маці Мая́ і браты Мае́?

  34І агле́дзеўшы тых, што сядзелі вакол Яго, кажа: вось маці Мая́ і браты Мае́;

  35бо хто будзе выконваць волю Божую, той Мне брат, і сястра, і маці.



Раздзел 4

  1І зноў пачаў вучы́ць каля мора, і сабра́лася да Яго народу мноства, так што Ён увайшоў у лодку на моры і сядзеў, а ўвесь народ быў на зямлі пры моры.

  2І навучаў іх многа прытчамі, і гаварыў ім у павучэнні Сваім:

  3слухайце: вось, выйшаў се́йбіт сеяць.

  4І ста́лася, калі сеяў, адно ўпала пры дарозе, і наляцелі птушкі ды падзяўблі́ тое.

  5Іншае ўпала сярод каме́ння, дзе няшмат было́ зямлі, і неўзаба́ве ўзышло́, бо зямля была́ неглыбокая;

  6калі ж сонца падняло́ся — завяла і, не ма́ючы ко́раня, засохла.

  7Іншае ўпала ў це́рні, і выраслі це́рні і заглушы́лі яго, і яно не дало́ плоду.

  8А іншае ўпала на добрую зямлю і дало́ плод, што падымаўся і ўзрастаў, і ўрадзі́ла па трыццаць, і па шэсцьдзеся́т, і па сто.

  9І казаў: хто ма́е вушы, каб чуць, няхай чуе!

  10Калі ж Ён застаўся адзін, тыя, што былі́ пры Ім, разам з двана́ццаццю спыталі Яго аб прытчы.

  11І сказаў ім: вам да́дзена ведаць тайны Царства Божага, а тым, хто звонку, у прытчах усё даецца;

  12каб яны, гле́дзячы, бачылі і не ўспрыма́лі, і, слу́хаючы, чулі і не разумелі, каб не звярну́ліся і не былі́ ім адпу́шчаны грахі.

  13І кажа ім: не разуме́еце прытчы гэтай? Як жа ўсе прытчы зразуме́еце?

  14Се́йбіт слова сее.

  15І вось тыя, што пры дарозе, дзе сеецца слова: калі пачуюць, адразу прыходзіць сатана і забірае пасе́янае ў сэ́рцах іх.

  16Таксама і пасе́янае сярод каме́ння — гэта тыя, якія, пачуўшы слова, адразу прыма́юць яго з радасцю,

  17але не маюць ко́раня ў сабе і нетрыва́лыя; калі настане ўціск або гане́нне з-за слова, адразу спакуша́юцца.

  18А ў це́рнях пасе́янае — гэта тыя, што чуюць слова,

  19але турбо́ты гэтага веку і спакуса багацця ды іншыя захапле́нні, увахо́дзячы ў іх, заглуша́юць слова, і яно застае́цца бясплодным.

  20А пасе́янае на добрай зямлі — гэта тыя, якія слухаюць слова і прыма́юць, і даюць плод па трыццаць, і па шэсцьдзеся́т, і па сто.

  21І  сказаў ім: хіба́ свечка прыно́сіцца, каб паставіць яе пад пасу́дзіну ці пад ло́жак? хіба́ не дзеля таго, каб паставіць яе на падсве́чнік?

  22Бо няма нічога тае́мнага, каб не стала я́ўным, і нішто не бывае схава́на, каб не адкрылася.

  23Калі хто ма́е вушы, каб чуць, няхай чуе!

  24І казаў ім: заўважа́йце, што чуеце. Якою мераю ме́раеце, такою і вам адме́раецца, і дада́дзена будзе вам, хто слухае.

  25Бо хто ма́е, таму да́дзена будзе, а хто не ма́е, ады́мецца ў яго і тое, што ма́е.

  26І казаў: так і Царства Божае, як чалавек, калі кіне зе́рне ў зямлю;

  27і спіць, і ўстае́ ўно́чы і ўдзень, а як насенне ўзыхо́дзіць і расце́, не ведае ён.

  28Бо зямля сама па сабе ро́дзіць напачатку зелень, потым колас, тады напаўняе зе́рне ў коласе.

  29Калі ж вы́спее плод, адразу пасыла́е серп, бо надышло́ жніво́.

  30І казаў: з чым параўна́ем Царства Божае́ ці якою прытчаю вы́явім яго?

  31Яно як зе́рне гарчы́чнае, што, калі сеецца ў зямлю, то ме́ншае за ўсякае насенне на зямлі,

  32а калі пасеяна, вырастае і робіцца бо́льшым за ўсю зеляні́ну і пускае вялікае галлё, так што ў за́сені яго могуць пасялі́цца птушкі нябесныя.

  33І многімі такімі прытчамі абвяшчаў ім слова, наколькі маглі яны слухаць.

  34Без прытчы не прамаўляў да іх, а вучням Сваім асобна тлумачыў усё.

  35І кажа ім у той дзень з надыходам вечара: перапра́вімся на той бок.

  36І яны, адпусці́ўшы людзей, бяруць Яго з сабою, як Ён быў у лодцы; і яшчэ лодкі былі́ з Ім.

  37І ўзняла́ся з ветру вялікая бура; хвалі захлі́ствалі лодку, так што яна ўжо напаўня́лася.

  38А Ён на карме́ спаў на ўзгало́ўі. І бу́дзяць Яго, і кажуць Яму: Настаўнік! хіба́ не хвалюе Цябе, што мы гі́нем?

  39І, устаўшы, Ён забарані́ў ветру і кажа мору: сціхні, перастань. І суня́ўся вецер і настала ці́ша вялікая.

  40І кажа ім: чаго вы такія баязлівыя? як гэта не маеце веры?

  41І напоўніліся страхам вялікім, і гаварылі між сабою: хто ж гэта Ён, калі і вецер, і мора слухаюцца Яго?



Раздзел 5

  1І прыплылі́ на другі бераг мора, у краіну Гадары́нскую.

  2І калі выйшаў Ён з лодкі, адразу ж сустрэў Яго чалавек з магільных пячор у духу нячыстым,

  3які меў жытло́ ў магілах, і нават ланцугом ніхто не мог звяза́ць яго;

  4бо шмат разоў яго звя́звалі аковамі і ланцугамі, але ён разрыва́ў ланцугі і разбіваў аковы, і ніхто не мог яго ўтаймава́ць;

  5і заўсёды, ноччу і днём, у магільных пячорах і ў гара́х крычаў ён і біўся аб каме́нне.

  6А ўбачыўшы здалёк Іісуса, прыбег і паклані́ўся Яму.

  7І, закрычаўшы моцным голасам, сказаў: што Табе да мяне, Іісусе, Сы́не Бога Усявы́шняга? закліна́ю Цябе Богам, не муч мяне!

  8Бо Іісус сказаў яму: вы́йдзі, дух нячысты, з чалавека.

  9І пытаўся ў яго: як імя́ тваё? і той адказаў: легіён маё імя́, бо многа нас.

  10І вельмі прасілі Яго, каб не адсылаў іх прэч з краіны той.

  11А там пры гары́ пасвіўся вялікі ста́так свіне́й.

  12І прасілі Яго ўсе дэманы, ка́жучы: пашлі нас у свіне́й, каб нам увайсці ў іх.

  13І адразу дазволіў ім Іісус. І, выйшаўшы, нячыстыя духі ўвайшлі ў свіне́й; і ры́нуўся ста́так з кру́чы ў мора, а іх было каля дзвюх тысяч; і патану́лі ў моры.

  14А іх пастухі пабеглі ды абвясцілі ў горадзе і ў вёсках. І людзі выйшлі пабачыць, што зда́рылася.

  15Прыходзяць да Іісуса і бачаць, што апанта́ны, у якім быў легіён, сядзіць адзеты і пры розуме; і спалохаліся.

  16Тыя, хто бачыў, расказалі ім, як гэта адбыло́ся з апанта́ным, і пра свіне́й.

  17І пачалі́ прасіць Яго адысці́ з межаў іх.

  18І калі Ён увайшоў у лодку, той, што быў апанта́ны, прасіў Яго, каб быць з Ім.

  19А Іісус не дазволіў яму і кажа да яго: ідзі ў дом твой да сваіх і раскажы ім, што́ зрабіў табе Гасподзь і як памі́лаваў цябе.

  20І пайшоў, і пачаў абвяшча́ць у Дзесяцігаро́ддзі, што зрабіў яму Іісус. І ўсе здзіўляліся.

  21І калі пераправіўся Іісус у лодцы зноў на другі бераг, сабра́лася народу мноства да Яго. І быў Ён каля мора.

  22І вось прыхо́дзіць адзін са старэйшын сінагогі, і́мем Іаі́р, і, ўбачыўшы Яго, па́дае ў ногі Яму

  23і вельмі просіць Яго, ка́жучы: дачу́шка мая́ пры смерці, прыйдзі і ўскладзі́ на яе ру́кі, каб яна ўратавалася і жыла́.

  24І пайшоў за ім Іісус. І ўслед Яму ішоў вялікі натоўп, і напіра́лі на Яго.

  25І жанчына нейкая, што мела кровацячэ́нне дванаццаць гадоў,

  26і шмат нацярпе́лася ад многіх ле́караў, і патра́ціла ўсё, што ме́ла, і ніякай палёгкі не атрыма́ла, а стала ёй яшчэ горш;

  27пачуўшы пра Іісуса, прыйшла ў натоўпе ззаду і дакрану́лася да вопраткі Яго;

  28бо казала: калі дакрану́ся хоць да вопраткі Яго, уратава́ная буду.

  29І адразу спыні́лася кровацячэ́нне ў яе, і адчула яна целам, што вы́звалілася ад хваробы.

  30І адразу Іісус, адчуў у Сабе, што сіла выйшла з Яго, павярнуўся ў натоўпе і сказаў: хто дакрану́ўся да вопраткі Маёй?

  31І казалі Яму вучні Яго: Ты бачыш, натоўп напіра́е на Цябе, а кажаш: хто дакрану́ўся да Мяне?

  32І агляда́ўся Ён, каб бачыць тую, што зрабіла гэта.

  33А жанчына спалохалася і дрыжа́ла, ве́даючы, што́ з ёю адбыло́ся, падышла, упала перад Ім і сказала Яму ўсю праўду.

  34Ён жа сказаў ёй: дачка́! вера твая ўратава́ла цябе; ідзі з мірам і здароваю будзь ад хваробы тваёй.

  35Яшчэ калі Ён гаварыў, прыходзяць з дому старэйшыны сінагогі і кажуць: дачка́ твая паме́рла, навошта яшчэ турбуеш Настаўніка?

  36Але Іісус, адразу пачуўшы гэтыя словы, кажа старэйшыне сінагогі: не бойся, толькі веруй.

  37І не дазволіў нікому ісці за Сабою, акрамя Пятра, Іакава і Іаана, брата Іакавага.

  38Прыходзяць у дом старэйшыны сінагогі, і бачыць Ён сумятню́ і тых, што плачуць і гало́сяць моцна.

  39І, увайшоўшы, кажа ім: чаго вы хвалю́ецеся і пла́чаце. Дзяўчынка не паме́рла, а спіць.

  40І насміхаліся з Яго. Але Ён, вы́правадзіўшы ўсіх, бярэ з Сабою бацьку дзяўчынкі і маці, і тых, што былі́ з Ім, і ўваходзіць туды, дзе ляжала дзяўчынка.

  41І, узяўшы дзяўчынку за руку́, кажа ёй: “таліфа́ ку́мі”, што значыць: “дзяўчына, табе кажу, устань”.

  42І адразу падняла́ся дзяўчына і пачала́ хадзіць, а было́ ёй гадоў дванаццаць. І ўра́зіліся ўра́жаннем вялікім.

  43І загадаў ім строга, каб ніхто не даведаўся пра гэта, і сказаў даць ёй есці.



Раздзел 6

  1І выйшаў Ён адтуль і прыйшоў на ба́цькаўшчыну Сваю, і за Ім ішлі вучні Яго.

  2І калі настала субота, пачаў Ён вучы́ць у сінагозе, і многія слухачы́ дзівіліся, ка́жучы: адкуль у Яго гэта? і што за мудрасць да́дзена Яму, і як такія цуды тво́рацца рукамі Яго?

  3Ці не цясля́р гэта, сын Марыі і брат Іакава, Іасі́і, Іуды і Сі́мана? і ці не сёстры Яго тут сярод нас? І сумнява́ліся ў Ім.

  4Іісус жа казаў ім: не бывае прарок без паша́ны, хіба́ толькі на ба́цькаўшчыне сваёй, і ў родных сваіх, і ў доме сваім.

  5І не мог там ніякага цу́ду ствары́ць, толькі нямногіх хворых, усклаўшы на іх ру́кі, ацалі́ў.

  6І дзівіўся нявер’ю іх. І хадзіў па навакольных се́лішчах, навучаючы.

  7І, паклі́каўшы дванаццаць, пачаў іх пасылаць па двое і даў ім ула́ду над нячыстымі ду́хамі.

  8І наказа́ў ім нічога не браць у дарогу, акрамя аднаго посаха: ні торбы, ні хле́ба, ні медзі ў поясе;

  9але абува́цца ў санда́лі і не насіць дзвюх адзе́жын.

  10І казаў ім: калі дзе ўво́йдзеце ў дом, застава́йцеся ў ім, пакуль не по́йдзеце адтуль;

  11і калі хто не пры́ме вас і не паслухаецца вас, то выхо́дзячы адтуль, абтрасі́це пыл з ног вашых у све́дчанне ім. Праўду кажу вам: лягчэй будзе Садо́му і Гамо́ры ў дзень су́дны, чым гораду таму.

  12І, пайшоўшы, яны прапаве́давалі пакая́нне,

  13і дэманаў многіх выганя́лі, і пама́звалі алеем многіх хворых, і ацаля́лі.

  14І дачу́ўся пра Іісуса цар Ірад, бо вядомым стала імя́ Яго, і казаў: гэта Іаан Хрысці́цель з мёртвых паўстаў, і таму цуды дзе́юцца ім.

  15Іншыя казалі: гэта Ілія́, а іншыя казалі: гэта прарок ці як адзін з прарокаў.

  16А Ірад, пачуўшы, сказаў: гэта Іаан, якому я адсе́к галаву, ён паўстаў з мёртвых.

  17Бо сам Ірад паслаў схапіць Іаана і звяза́ў яго ў цямніцы з-за Ірадыя́ды, жонкі Філіпа, брата свайго, таму што ажаніўся з ёю.

  18Бо Іаан казаў Іраду: не нале́жыць табе мець жонку брата твайго.

  19А Ірадыя́да, гне́ваючыся на яго, жада́ла яго забіць, ды не магла.

  20Бо Ірад баяўся Іаана, ведаючы яго як чалавека праведнага і святога, і аберагаў яго, і шмат рабіў, слу́хаючыся яго, і з ахвотаю яго слухаў.

  21І настаў зручны дзень, калі Ірад у гадавіну свайго нараджэння ла́дзіў пір вяльможам сваім, тысячанача́льнікам і старэйшынам Галілейскім,

  22і ўвайшла дачка́ Ірадыя́ды, і танцавала, і дагадзі́ла Іраду і тым, што ўзляжа́лі з ім. Сказаў цар дзяўчыне: прасі ў мяне чаго хочаш, і дам табе.

  23І пакляўся ёй: чаго ні папросіш у мяне, дам табе, хоць і паўцарства майго.

  24Яна ж выйшла і спытала ў маці сваёй: чаго прасіць? Тая адказала: галаву Іаана Хрысці́целя.

  25І яна адразу, паспе́шліва ўвайшоўшы да цара, прасіла, ка́жучы: хачу каб ты цяпер жа даў мне на блю́дзе галаву Іаана Хрысці́целя.

  26І засмуціўся цар, але дзе́ля клятвы і тых, што ўзляжа́лі з ім, не захацеў адмовіць ёй.

  27І адразу, паслаўшы целаахоўніка, цар загадаў прыне́сці галаву яго.

  28Той, пайшоўшы, адсе́к яму галаву ў цямніцы і прынёс на блю́дзе і аддаў яе дзяўчыне, а дзяўчына аддала́ яе маці сваёй.

  29І, дачу́ўшыся, вучні яго прыйшлі і ўзялі́ це́ла яго, і паклалі яго ў магілу.

  30І сабра́ліся апосталы да Іісуса і расказалі Яму ўсё: і што зрабілі, і чаму навучылі.

  31І сказаў ім: пайдзіце вы самі, асобна, у пустэ́льнае месца і адпачні́це крыху́. Бо многія прыхо́дзілі і адыхо́дзілі, так што і паесці ім не было́ калі.

  32І адправіліся яны ў пустэ́льнае месца на лодцы асобна.

  33І ўбачыў народ, як яны адплывалі, і пазналі іх многія, і пехато́ю з усіх гарадоў спяшаліся туды, і апярэ́дзілі іх, і сышлі́ся да Яго.

  34І, выйшаўшы, убачыў Іісус мноства людзей і пашкадаваў іх, бо яны былі́ як авечкі без пастыра; і пачаў іх вучы́ць многа.

  35І калі быў ужо час позні, вучні Яго, падышоўшы да Яго, казалі: месца тут пустэ́льнае, і ўжо час позні,

  36адпусці іх, каб пайшлі ў навакольныя вёскі ды се́лішчы і купілі сабе хле́ба, бо не маюць чаго есці.

  37Ён жа ў адказ ім прамовіў: вы ім дайце есці. І кажуць Яму: ці не пайсці нам купі́ць хлябо́ў дына́рыяў на дзвесце і даць ім есці?

  38Але Ён гаворыць ім: колькі хлябоў ма́еце? ідзіце і паглядзі́це. І, даведаўшыся, яны кажуць: пяць хлябо́ў і дзве ры́біны.

  39І загадаў ім рассадзі́ць усіх групамі на зялёнай траве.

  40І ўзляглі́ ў рады́ па сто і па пяцьдзесят.

  41І, узяўшы пяць хлябо́ў і дзве ры́біны, узвёўшы вочы на неба, благаславіў і пераламі́ў хлябы́, і даваў вучням Сваім, каб разносілі ім, і дзве рыбіны падзяліў на ўсіх.

  42І елі ўсе і насы́ціліся.

  43І назбіралі кавалкаў хле́ба дванаццаць поўных кашоў і рэшты ад рыбы.

  44А было тых, што елі хлябы́, каля пяці тысяч мужчын.

  45І адразу прымусіў вучняў Сваіх увайсці ў лодку і адправіцца ўперад Яго на той бок да Віфсаі́ды, пакуль Ён адпу́сціць людзей.

  46І, адпусціўшы іх, пайшоў на гару памалі́цца.

  47І як настаў вечар, лодка была пасярод мора, а Ён адзін на зямлі.

  48І ўбачыў іх, знясі́леных веслава́ннем, бо вецер дзьмуў насу́праць ім; і каля чацвёртай ва́рты ночы наблізіўся да іх, ідучы́ па моры, і хацеў абміну́ць іх.

  49Яны ж, убачыўшы, як Ён ідзе па моры, падумалі, што гэта пры́від, і закрычалі.

  50Бо ўсе Яго бачылі і перапалохаліся. і адразу загаварыў з імі і сказаў ім: супакойцеся; гэта Я, не бойцеся.

  51І ўвайшоў да іх у лодку; і вецер суня́ўся. І яны надзвы́чай былі ўзру́шаныя ў сабе і здзіўляліся.

  52Бо не ўразуме́лі таго, што адбыло́ся з хляба́мі, бо сэрца ў іх было́ скамяне́лае.

  53І, перапра́віўшыся, прыбылі́ ў зямлю Генісарэ́цкую, і прысталі да берага.

  54І калі выйшлі яны з лодкі, адразу людзі пазна́лі Яго,

  55і, аббегшы ўсё наваколле тое, пачалі́ на пасцелях прыно́сіць хворых туды, дзе, па чу́тках, быў Ён.

  56І куды б ні прыхо́дзіў Ён, у пасе́лішчы, ці ў гарады, ці ў вёскі, на лю́дных месцах клалі хворых і прасілі Яго, каб хоць да кра́ю адзе́ння Яго дакрану́цца; і тыя, што дакрана́ліся да Яго, уратоўваліся.



Раздзел 7

  1І сабра́ліся да Яго фарысеі і некаторыя з кніжнікаў, што прыйшлі з Іерусаліма;

  2і, бачыўшы некаторых з вучняў Яго, як яны елі хлеб нячыстымі, гэта значыць непамы́тымі, рукамі, дакара́лі.

  3Бо фарысеі і ўсе Іудзеі не яду́ць, пакуль не памыюць дбайна рук, трымаючыся пада́ння ста́рцаў;

  4і пасля рынку, пакуль не амы́юцца, не яду́ць. Ёсць і многае іншае, чаго яны прынялі́ трымацца: абмыва́ння чашаў, і кубкаў, і катлоў, і ла́ваў.

  5Потым пытаюцца ў Яго фарысеі і кніжнікі: чаму вучні Твае не жывуць згодна з пада́ннем ста́рцаў, а непамы́тымі рукамі яду́ць хлеб?

  6А Ён у адказ гаворыць ім: добра прарочыў Іса́ія пра вас, крываду́шных, як напі́сана: “людзі гэтыя ву́снамі ўшаноўваюць Мяне, а сэ́рца іх знахо́дзіцца далёка ад Мяне;

  7але ма́рна шануюць Мяне, навучаючы вучэнням, устанаўле́нням чалавечым”.

  8Бо, пакінуўшы за́паведзь Божую, трыма́ецеся вы пада́ння чалавечага, абмыва́ння кубкаў і чашаў ды многае іншае, падобнае да таго, робіце.

  9І казаў ім: хо́раша вы абыхо́дзіце за́паведзь Божую, каб сваё пада́нне захава́ць!

  10Бо Маісей сказаў: “шануй бацьку твайго і маці тваю”, і хто зласло́віць на бацьку альбо маці, няхай смерцю памрэ.

  11А вы гаворыце: калі скажа чалавек бацьку альбо маці: “тое, што ты ад мяне скарыстаў бы, гэта карва́н, што значыць дар Богу”,

  12тады ўжо дазваля́еце яму нічога не рабіць для бацькі альбо для маці сваёй,

  13паруша́ючы слова Божае пада́ннем вашым, якое вы перадаяце́; і многае падобнае да таго робіце.

  14І, паклі́каўшы ўсіх людзей, казаў ім: паслухайце Мяне ўсе і зразуме́йце.

  15Няма нічога, што, увахо́дзячы ў чалавека зво́нку, магло б апага́ніць яго; але што выходзіць з яго, тое апага́ньвае чалавека.

  16Калі хто ма́е вушы, каб чуць, няхай чуе!

  17І калі ад людзей Ён увайшоў у дом, спыталіся ў Яго вучні Яго аб прытчы.

  18І сказаў ім: няўжо і вы такія неразумныя? Хіба́ не разумееце, што ўсё тое, што зво́нку ўваходзіць у чалавека, не можа апага́ніць яго?

  19Бо не ў сэ́рца яго ўваходзіць, а ў чэ́рава, і выходзіць прэч, таму ўсякая ежа чыстая.

  20І казаў: тое, што выходзіць з чалавека, апага́ньвае чалавека;

  21Бо знутры́, з сэ́рца чалавечага по́мыслы ліхі́я выходзяць, пралюбадзе́йствы, блуд, забойствы,

  22крадзяжы́, ліхвя́рства, злоба, кава́рства, распу́снасць, вока зайздроснае, блюзне́рства, ганарлі́васць, шале́нства;

  23усё гэтае зло знутры́ выхо́дзіць і апага́ньвае чалавека.

  24І, ру́шыўшы адтуль, пайшоў у землі Ты́рскія і Сідо́нскія; і, увайшоўшы ў дом, не хацеў, каб хто даведаўся; але не змог утаі́цца.

  25Бо пачула пра Яго жанчына, дачка́ якой ме́ла ў сабе нячыстага духа, і, прыйшоўшы, упа́ла да ног Яго;

  26а жанчына тая была́ язычніца, Сірафінікія́нка родам; і прасіла Яго, каб вы́гнаў дэмана з яе дачкі́.

  27Але Іісус сказаў ёй: дай перш насы́ціцца дзе́цям, бо нядобра ўзяць хлеб ад дзяцей і кінуць сабачаня́там.

  28Яна ж у адказ гаворыць Яму: так, Госпадзі! але і сабачаня́ты пад сталом ядуць крошкі ў дзяцей.

  29І сказаў ёй: за гэтыя словы ідзі, выйшаў дэман з дачкі́ тваёй.

  30І, прыйшоўшы ў дом свой, яна знайшла, што дэман выйшаў і дачка́ ляжы́ць на пасцелі.

  31І зноў, выйшаўшы з межаў Ты́рскіх і Сідо́нскіх, прыйшоў Іісус да мора Галіле́йскага ў землі Дзесяцігаро́ддзя.

  32І прыво́дзяць да Яго глухога коснаязы́кага і просяць, каб Ён усклаў руку́ на яго.

  33І, адвёўшы яго ад народу ўбок, улажы́ў пальцы Свае ў ву́шы яго і, плюнуўшы, дакрану́ўся да языка яго;

  34і, узвёўшы вочы на неба, уздыхнуў і сказаў яму: “эффафа́”, што значыць: “адкры́йся”.

  35І адразу адкры́ліся вушы яго і развяза́ліся пу́ты яго языка́, і пачаў гаварыць выра́зна.

  36І загада́ў ім, каб не казалі нікому. Але чым больш Ён зага́дваў ім, тым больш абвяшчалі.

  37І надзвычай здзіўляліся, ка́жучы: добра ўсё зрабіў: і глухім дае чуць, і нямы́м гаварыць.



Раздзел 8

  1У тыя дні, калі сабра́лася многа народу і не ме́лі чаго есці, Іісус, паклі́каўшы вучняў Сваіх, кажа ім:

  2шкада Мне людзей, што ўжо тры дні застаюцца са Мною, і не ма́юць чаго есці.

  3І калі адпушчу іх дадому галоднымі, аслабеюць у дарозе, бо некаторыя з іх прыйшлі здалёку.

  4І адказалі Яму вучні Яго: адкуль можа хто накарміць іх хле́бам тут, у пусты́ні?

  5І спытаў у іх: колькі ў вас хлябо́ў? Яны адказалі: сем.

  6Тады загадаў лю́дзям узле́гчы на зямлі; і, ўзяўшы сем хлябо́ў, узнёсшы падзяку, пераламі́ў, і даў вучням Сваім, каб раздавалі; і яны раздалі́ лю́дзям.

  7І ме́лі некалькі ры́бінак: і благаславіўшы, Ён загадаў і іх раздаць.

  8І елі, і насы́ціліся; і назбіралі рэ́шты кавалкаў сем кашоў.

  9А было́ тых, што елі, каля чатырох тысяч. І адпусці́ў іх.

  10І адразу ўвайшоў у лодку і прыбы́ў з вучнямі Сваімі ў ме́жы Далману́фскія.

  11І выйшлі фарысеі і пачалі́ спрачацца з Ім, дамага́ючыся ад Яго знаме́ння з неба, спакуша́ючы Яго.

  12І Ён, уздыхну́ўшы духам Сваім, кажа: нашто род гэты знаме́ння патрабу́е? Праўду кажу вам: не будзе да́дзена роду гэтаму знаме́нне.

  13І, пакі́нуўшы іх, зноў увайшоў у лодку і адправіўся на той бок.

  14І забы́ліся вучні Яго ўзяць хлябо́ў, і акрамя аднаго хлеба не ме́лі з сабой у лодцы.

  15І Ён наказаў ім, гаворачы: глядзі́це, сцеражы́цеся заква́скі фарысейскай і заква́скі Ірадавай.

  16І разважа́лі між сабой, ка́жучы: гэта значыць, што хлябоў у нас няма.

  17І, ве́даючы, Іісус кажа ім: чаму разважа́еце, што хлябоў няма ў вас? Няўжо яшчэ не адчуваеце і не разумееце? Няўжо дагэ́туль скамяне́лае сэ́рца ваша?

  18Вочы ма́ючы, не бачыце? ву́шы ма́ючы, не чуеце? і не па́мятаеце?

  19Калі пяць хлябоў пераламі́ў Я на пяць тысяч, колькі поўных кашоў кавалкаў назбіра́лі вы? Кажуць Яму: дванаццаць.

  20А калі сем хлябоў на чатыры тысячы, колькі поўных кашоў кавалкаў вы набра́лі? Яны ж адказалі: сем.

  21І сказаў ім: як жа не разумееце?

  22І прыхо́дзіць у Віфсаі́ду. І прыводзяць да Яго сляпога і просяць, каб да яго дакрануўся.

  23І, узяўшы за руку́ сляпога, вы́веў яго за пасе́лішча і, плюнуўшы на вочы яму, усклаўшы ру́кі на яго, пытаўся ў яго, ці бачыць што.

  24Той, агле́дзеўшыся, сказаў: бачу людзей, ні́бы дрэвы, што ходзяць.

  25Потым зноў усклаў ру́кі на вочы яго і зрабіў яго віду́шчым. І ацалі́ўся той, і стаў бачыць усё выра́зна.

  26І адаслаў яго ў дом, ка́жучы: у пасе́лішча не заходзь і не расказвай нікому ў пасе́лішчы.

  27І пайшоў Іісус з вучнямі Сваімі ў пасе́лішчы Кесары́і Філіпавай. І дарогаю пытаўся ў вучняў Сваіх, ка́жучы ім: за каго Мяне прыма́юць людзі?

  28А яны адказалі: за Іаана Хрысці́целя, іншыя — за Ілію́, а іншыя — за аднаго з прарокаў.

  29Ён сказаў ім: а вы за каго прыма́еце Мяне? І ў адказ Пётр сказаў Яму: Ты — Хрыстос.

  30І загадаў ім, каб нікому не гаварылі пра Яго.

  31І пачаў вучы́ць іх, што Сыну Чалавечаму нале́жыць многа адпаку́таваць, быць адры́нутым старэйшынамі, і першасвятара́мі, і кніжнікамі, і забітым быць, і на трэці дзень уваскрэ́снуць.

  32І казаў пра гэта адкрыта. І Пётр, адвёўшы Яго, пачаў адгаво́рваць Яго.

  33А Ён, абярну́ўшыся і паглядзе́ўшы на вучняў Сваіх, забараніў Пятру, ка́жучы: адыдзі́ ад Мяне, сатана, бо думаеш не пра тое, што Божае, а пра тое, што чалавечае.

  34І, паклі́каўшы людзей з вучнямі Сваімі, сказаў ім: хто хоча ісці за Мною, няхай адрачэ́цца ад сябе і во́зьме крыж свой, і ўслед за Мной ідзе.

  35Бо хто хоча душу́ сваю ўратава́ць, той загу́біць яе; а хто загу́біць душу́ сваю дзе́ля Мяне і Ева́нгелля, той урату́е яе.

  36Бо якую кары́сць будзе мець чалавек, калі ён здабу́дзе ўвесь свет, а пашко́дзіць душы́ сваёй?

  37Альбо які вы́куп дасць чалавек за душу́ сваю?

  38Бо хто пасаро́меецца Мяне і слоў Маіх перад родам гэтым пралюбадзе́йным і грэшным, таго і Сын Чалавечы пасаро́меецца, калі пры́йдзе ў славе Айца Свайго з Ангеламі святымі.



Раздзел 9

  1І сказаў ім: праўду кажу вам, ёсць сярод тых, што стаяць тут, некато́рыя, хто не зазна́е смерці, пакуль не ўбачыць Царства Божага, якое пры́йдзе ў сіле.

  2І праз шэсць дзён узяў Іісус Пятра, Іакава ды Іаана і ўзвёў іх на гару́ высокую адных асобна, і перамяні́ўся перад імі.

  3І ўбра́нне Яго стала бліску́чым і надзвы́чай белым, як снег, такім, як бялі́льшчык на зямлі не можа вы́беліць.

  4І явіўся ім Ілія́ з Маісе́ем; і размаўлялі з Іісусам.

  5І, азва́ўшыся, Пётр сказаў Іісусу: Равві́ ! добра нам тут быць, зробім тры шатры́, Табе адзін, Маісе́ю адзін і адзін Іліі́.

  6Бо не ведаў, што сказаць, таму што яны былі́ перапало́ханы.

  7І ўзні́кла во́блака, ахіна́ючы іх, і з во́блака пачуўся голас: гэта Сын Мой Узлю́блены; Яго слухайце.

  8І нечакана, агле́дзеўшыся наво́кал, нікога больш не ўбачылі, толькі Іісуса аднаго каля сябе.

  9І калі яны сыходзілі з гары, загадаў ім нікому не казаць, што́ бачылі, пакуль Сын Чалавечы не ўваскрэсне з мёртвых.

  10І захава́лі ў сабе гэтае сло́ва, разважа́ючы між сабой: што значыць “уваскрэ́снуць” з мёртвых?

  11І пыталіся ў Яго, ка́жучы: як гэта кніжнікі гавораць, што Ілія́ павінен прыйсці́ ране́й?

  12А Ён сказаў ім у адказ: Ілія́ сапраўды́, прыйшоўшы ране́й, узно́віць усё; а як жа напі́сана пра Сына Чалавечага, — што многа адпаку́туе і знява́жаны будзе?

  13Але кажу вам, што і Ілія́ прыйшоў, і ўчыні́лі з ім, што хацелі, як напі́сана пра яго.

  14І, прыйшоўшы да вучняў, убачыў шмат народу вакол іх і кніжнікаў, што спрача́ліся з імі.

  15І адразу ўвесь народ, убачыўшы Яго, ура́зіўся і, падбягаючы, віталі Яго.

  16І спытаўся Ён у кніжнікаў: пра што спрача́ецеся з імі?

  17Адзін з натоўпу сказаў у адказ: Настаўнік! я прывёў да Цябе сы́на майго, які ма́е ў сабе духа нямога;

  18і дзе ні схо́піць яго, кі́дае яго, і ён пену пускае і скрыго́ча зубамі і дранцве́е; і прасіў я вучняў Тваіх, каб вы́гналі яго, ды яны не змаглі.

  19Адказваючы яму, Іісус кажа: о, родзе бязве́рны! даку́ль буду з вамі? даку́ль буду цярпець вас? прывядзіце яго да Мяне.

  20І прывялі таго да Яго. І, убачыўшы Яго, дух адразу затрос таго, і той, упаўшы на зямлю, качаўся, пуска́ючы пену.

  21І запытаўся Іісус у ба́цькі яго: як даўно гэта зда́рылася з ім. Той жа сказаў: з дзяцінства;

  22і часта дух і ў агонь кі́даў яго, і ў ваду, каб загубі́ць яго; але, як што можаш, дапамажы́ нам, зжа́ліўшыся над намі.

  23А Іісус сказаў яму: калі можаш ве́раваць, усё магчыма для таго, хто веруе.

  24І адразу, усклі́кнуўшы, хло́пцаў бацька са слязьмі́ сказаў: верую, Госпадзі! памажы́ майму няве́р’ю!

  25Іісус, убачыўшы, што збягаецца народ, забарані́ў духу нячыстаму, ка́жучы яму: дух нямы і глухі, Я зага́дваю табе, вы́йдзі з яго і больш не ўваходзь у яго!

  26І, ускры́кнуўшы і моцна скалану́ўшы яго, той выйшаў; а ён зрабіўся як мёртвы, так што многія казалі: ён памёр.

  27Але Іісус, узяўшы яго за руку́, падняў яго; і ён устаў.

  28І калі ўвайшоў Іісус у дом, вучні Яго пыталіся ў Яго асобна: чаму мы не здо́лелі вы́гнаць яго?

  29І сказаў ім: гэты род ні ад чаго іншага не можа вы́йсці, толькі ад малітвы і по́сту.

  30І, вы́йшаўшы адтуль, прахо́дзілі праз Галіле́ю, і Ён не хацеў, каб хто даве́даўся.

  31Бо навуча́ў вучняў Сваіх і гаварыў ім, што Сын Чалавечы адда́дзены будзе ў ру́кі чалавечыя і заб’юць Яго, і, забіты, Ён на трэці дзень уваскрэ́сне.

  32Але яны не разумелі гэтага слова, і баяліся ў Яго спытацца.

  33І прыйшоў у Капернау́м; і калі ў доме быў, запытаўся ў іх: пра што дарогай вы разважа́лі між сабою?

  34Яны ж маўчалі, бо ў дарозе спрача́ліся адзін з адным, хто бо́льшы.

  35І, сеўшы, паклі́каў дванаццаць і сказаў ім: калі хто хоча першым быць, няхай будзе з усіх апошнім і ўсім слугою.

  36І, узяўшы дзіця́, паставіў яго пасярод іх і, абняўшы яго, сказаў ім:

  37хто пры́ме адно з такіх дзяце́й у імя́ Маё, той Мяне пры́ме, а хто Мяне пры́ме, той не Мяне прыма́е, але Таго, Хто паслаў Мяне.

  38Азва́ўся да Яго Іаан, гаворачы: Настаўнік! мы бачылі чалавека, што і́мем Тваім выганяе дэманаў, але не хо́дзіць за намі, і мы забарані́лі яму, бо не хо́дзіць за намі.

  39Іісус жа сказаў: не забараня́йце яму, бо няма таго, хто стварыў бы цуд у імя́ Маё і мог бы неўзаба́ве знява́жыць Мяне.

  40Бо хто не су́праць вас, той за вас.

  41І хто напо́іць вас чашай вады ў імя́ таго, што вы Хрыстовы, праўду кажу вам, той не стра́ціць узнагароды сваёй.

  42А хто спаку́сіць аднаго з малы́х гэтых, што ве́руюць у Мяне, таму ле́пей было́ б, калі б павесілі жарнавы́ ка́мень на шыю яго і ўкінулі яго ў мора.

  43І калі спакуша́е цябе рука твая, адсячы́ яе: ле́пей табе кале́кам увайсці ў жыццё, чым, дзве рукі́ ма́ючы, пайсці ў гее́ну, у агонь незгаса́льны,

  44дзе чарвяк іх не ўмірае і агонь не згаса́е.

  45І калі нага твая спакуша́е цябе, адсячы́ яе: ле́пей табе ўвайсці ў жыццё кульга́вым, чым, дзве нагі маючы, быць укінутым у гее́ну, у агонь незгаса́льны,

  46дзе чарвяк іх не ўмірае і агонь не згаса́е.

  47І калі вока тваё спакуша́е цябе, вы́рві яго: ле́пей табе аднавокім увайсці ў Царства Божае, чым, два во́кі маючы, быць укі́нутым у гее́ну вогненную,

  48дзе чарвяк іх не ўмірае і агонь не згаса́е.

  49Бо кожны агнём асо́ліцца і кожная ахвяра соллю асо́ліцца.

  50Добрая рэч — соль; але калі соль несалёнай стане, чым яе папра́віце? Ма́йце соль у сабе, і мір ма́йце між сабою.



Раздзел 10

  1І, вы́йшаўшы адтуль, прыхо́дзіць у ме́жы Іудзеі стараной заіарда́нскай. І збіраюцца зноў да Яго натоўпы, і, як звыча́йна, зноў вучыў іх.

  2І, падышоўшы, фарысеі спыталіся ў Яго, спакуша́ючы Яго: ці дазволена му́жу разво́дзіцца з жонкай?

  3Ён жа сказаў ім у адказ: што запаве́даў вам Маісей?

  4Яны сказалі: Маісей дазволіў напісаць разво́дны ліст і разво́дзіцца.

  5І, адка́зваючы, Іісус сказаў ім: з-за жорсткасці сэ́рца вашага ён напісаў вам гэтую за́паведзь;

  6але ад пачатку стварэння мужчынам і жанчынай ствары́ў іх Бог.

  7Таму пакіне чалавек бацьку свайго і маці

  8і прыле́піцца да жонкі сваёй, і будуць двое пло́ццю адною, так што яны ўжо не двое, а адна плоць.

  9Дык вось, што́ Бог злучы́ў, таго чалавек няхай не разлуча́е.

  10І ў доме вучні Яго зноў пра гэта спыталіся ў Яго.

  11І сказаў ім: хто  развядзе́цца з жонкаю сваёю і ажэ́ніцца з іншаю, той пралюбадзе́йнічае су́праць яе;

  12і калі жонка развядзе́цца з мужам сваім і выйдзе замуж за іншага, пралюбадзе́йнічае.

  13І прыно́сілі да Яго дзяцей, каб Ён дакрануўся да іх, а вучні забаранялі тым, што прыносілі.

  14Убачыўшы, Іісус разгневаўся і сказаў ім: пусці́це дзяцей прыхо́дзіць да Мяне і не перашкаджа́йце ім; бо такім нале́жыць Царства Божае.

  15Праўду кажу вам: хто не пры́ме Царства Божага, як дзіця́, той не ўвойдзе ў яго.

  16І, абняўшы іх, усклаў ру́кі на іх і благаславіў іх.

  17І калі выходзіў Ён у дарогу, падбе́г нехта і, упаўшы на калені перад Ім, спытаўся ў Яго: Настаўнік Добры! што мне рабіць, каб унасле́даваць жыццё вечнае?

  18Іісус жа сказаў яму: чаму ты называеш Мяне добрым? Ніхто не добры, толькі адзін Бог.

  19Ведаеш за́паведзі: “не пралюбадзе́йнічай; не забівай; не крадзь; не сведчы лжыва; не крыўдзі; шануй бацьку твайго і маці”.

  20Ён жа сказаў Яму ў адказ: Настаўнік! усё гэта захава́ў я з юнацтва майго.

  21Іісус жа, глянуўшы на яго, палюбі́ў яго і сказаў яму: аднаго табе не хапа́е: ідзі, усё, што маеш, прадай і раздай убогім; і будзеш мець скарб на небе; і прыходзь, і ідзі за Мною, узя́ўшы крыж.

  22А той, азмро́чаны гэтым словам, адышоў у сму́тку, бо меў вялікую маёмасць.

  23І, паглядзе́ўшы навокал, кажа Іісус вучням Сваім: як цяжка будзе тым, хто ма́е багацце, увайсці ў Царства Божае.

  24Вучні жаха́ліся ад слоў Яго. А Іісус зноў у адказ кажа ім: дзеці! як цяжка тым, хто спадзяе́цца на багацце, увайсці ў Царства Божае.

  25Лягчэй вярблюду прайсці праз ігольнае вушка, чым багатаму ўвайсці ў Царства Божае.

  26Яны ж надзвы́чай здзіўляліся, гаворачы між сабою: хто ж тады можа спасці́ся?

  27Паглядзеўшы на іх, Іісус сказаў: лю́дзям гэта немагчыма, але не Богу, бо ўсё магчыма Богу.

  28Пачаў Пётр гаварыць Яму: вось мы пакінулі ўсё і пайшлі ўслед за Табою.

  29Іісус сказаў у адказ: праўду кажу вам: няма нікога, хто пакінуў дом, ці братоў, ці сясцёр, ці бацьку, ці маці, ці жонку, ці дзяцей, ці палі́, дзе́ля Мяне і дзе́ля Ева́нгелля,

  30і не атрымае цяпер, у час гэты, пры гане́ннях, у сто разоў больш дамоў і братоў, і сясцёр, і бацькоў, і маці, і дзяцей, і палёў, а ў веку наступным жыцця́ вечнага;

  31многія ж першыя будуць апошнімі, і апошнія першымі.

  32Былі́ ж яны ў дарозе, узыходзячы ў Іерусалім, і папе́радзе іх ішоў Іісус, а яны жаха́ліся і, услед ідучы́, былі́ ў стра́ху. І узяўшы зноў  дванаццаць, пачаў ім гаварыць, што́ з Ім ма́е адбыцца:

  33вось мы ўзыходзім у Іерусалім, і Сын Чалавечы будзе вы́дадзены першасвятара́м і кніжнікам, і асу́дзяць Яго на смерць, і вы́дадуць Яго язычнікам;

  34і наглумя́цца над Ім, і будуць бічава́ць Яго і плява́ць на Яго, і заб’юць Яго; і на трэці дзень уваскрэ́сне.

  35І падышлі да Яго Іакаў і Іаан, сыны́ Зевядзе́евы, ка́жучы: Настаўнік! хочам, каб Ты зрабіў нам тое, што папросім.

  36А Ён сказаў ім: што хочаце, каб Я зрабіў вам?

  37Яны ж сказалі Яму: дай нам сесці аднаму спра́ва ад Цябе, а другому зле́ва ад Цябе, у славе Тваёй.

  38Іісус жа сказаў ім: не ведаеце, чаго про́сіце. Ці можаце піць чашу, якую Я п’ю і хрышчэ́ннем, якім Я хрышчу́ся, хрысці́цца?

  39Яны ж сказалі Яму: можам. А Іісус сказаў ім: чашу, якую Я п’ю, будзеце піць і хрышчэ́ннем, якім Я хрышчу́ся, будзеце хрысці́цца;

  40але сесці справа ад Мяне ці злева — не Я даю́, а гэта для тых, каму ўгатава́на.

  41І, пачуўшы, дзеся́цера пачалі гневацца на Іакава і Іаана.

  42А Іісус, паклі́каўшы іх, кажа ім: вы ведаеце, што тыя, хто лі́чыцца на чале́ народаў, пану́юць над імі, і вяльможы іх улада́раць імі.

  43Але не так няхай будзе сярод вас: а хто хоча сярод вас бо́льшым быць, няхай будзе вам слуго́ю;

  44і хто хоча сярод вас быць першым, няхай будзе ўсім рабом.

  45Бо і Сын Чалавечы не дзе́ля таго прыйшоў, каб Яму служылі, а каб паслужы́ць і аддаць душу́ Сваю як вы́куп за многіх.

  46І прыходзяць у Іерыхо́н. І калі выходзіў Ён з Іерыхо́на з вучнямі Сваімі і мноствам народу, сын Ціме́еў, Варціме́й сляпы, сядзеў пры дарозе, жабру́ючы.

  47І, пачуўшы, што гэта Іісус Назарэ́й, пачаў крычаць і казаць: Сы́не Давідаў, Іісусе, памілуй мяне!

  48І многія патрабава́лі ад яго, каб замаўча́ў, але ён яшчэ мацней крычаў: Сы́не Давідаў, памілуй мяне!

  49І, спыні́ўшыся, Іісус сказаў паклі́каць яго. І паклі́калі сляпога, ка́жучы яму: мацу́йся, устань, кліча цябе.

  50Ён жа, скінуўшы вопратку сваю, устаў і прыйшоў да Іісуса.

  51І ў адказ гаворыць яму Іісус: што хочаш, каб Я зрабіў табе? Сляпы сказаў Яму: Раввуні́ ! каб мне бачыць.

  52Іісус жа сказаў яму: ідзі, вера твая ўратава́ла цябе. І адразу стаў бачыць і пайшоў услед за Іісусам па дарозе.



Раздзел 11

  1І калі наблізіліся да Іерусаліма, да Віфагі́і і Віфа́ніі, да гары Елеонскай, Іісус  пасылае двух з вучняў Сваіх

  2і кажа ім: ідзіце ў се́лішча, што перад вамі, і, уваходзячы ў яго, адразу зно́йдзеце прывя́занае асляня́, на якое ніхто з людзей не сядаў; адвяза́ўшы яго, прывядзі́це.

  3І калі хто скажа вам: “што́ вы гэта робіце?”, скажы́це, што яно патрэбна Госпаду, і адразу пашле яго сюды.

  4Яны пайшлі і знайшлі асляня́, прывя́занае каля варот на вуліцы, і адвязалі яго.

  5І некаторыя з тых, што стаялі там, гаварылі: што вы робіце? навошта адвя́зваеце асляня́?

  6Яны ж адказвалі ім, як загадаў Іісус, і тыя адпусцілі іх.

  7І прывялі асляня́ да Іісуса, і пакла́лі на яго во́пратку сваю; і сеў Іісус на яго.

  8Многія ж во́пратку сваю пасціла́лі на дарогу, а іншыя зраза́лі галі́ны з дрэў і пасціла́лі на дарогу.

  9І тыя, што ішлі папе́радзе і следам, ускліка́лі: Аса́нна! благаславёны Той, Хто прыхо́дзіць у імя́ Гасподняе!

  10Благаславёна царства айца нашага Давіда, якое надыхо́дзіць у імя́ Гасподняе! Аса́нна ў вышніх!

  11І ўвайшоў Іісус у Іерусалім  і ў храм; і, агле́дзеўшы ўсё, паколькі час быў ужо позні, пайшоў у Віфа́нію з двана́ццаццю.

  12І на другі дзень, калі яны выйшлі з Віфа́ніі, Ён захацеў есці;

  13і, уба́чыўшы здалёк смакоўніцу, пакрытую лі́сцем, падышоў, ці не знойдзе чаго на ёй; і, прыйшоўшы да яе, нічога не знайшоў, акрамя лі́сця, бо не пара́ была́ на смо́квы.

  14І, прамовіўшы, Іісус сказаў ёй: няхай больш ніхто не есць ад цябе плоду даве́ку! І чулі гэта вучні Яго.

  15І прыходзяць у Іерусалім. І, увайшоўшы ў храм, Іісус пачаў выганя́ць тых, якія прадавалі і куплялі ў храме, і перакулі́ў сталы́ мяня́лаў і ўсло́ны тых, што прадавалі галубоў;

  16і не дазваляў, каб хто пранёс якую-небудзь рэч праз храм.

  17І вучыў іх, ка́жучы: ці не напі́сана: “дом Мой домам малітвы назаве́цца для ўсіх народаў”? а вы зрабілі з яго логава разбойнікаў.

  18І пачулі гэта кніжнікі і першасвятары́, і шукалі, як бы Яго загубі́ць, бо баяліся Яго, таму што ўвесь народ здзіўля́ўся вучэ́нню Яго.

  19І калі звечарэ́ла, Ён выйшаў за горад.

  20І ра́ніцаю, праходзячы міма, убачылі, што смакоўніца засохла да ко́раня.

  21І, успомніўшы, Пётр кажа Яму: Равві́! паглядзі́, смакоўніца, якую Ты пракля́ў, усохла.

  22І, адказваючы, Іісус кажа ім:

  23ма́йце веру Божую. Бо праўду кажу вам: калі хто скажа гары́ гэтай: “падымі́ся і ўве́ргніся ў мора”, і не засумнява́ецца ў сэ́рцы сваім, а верыць будзе, што збу́дзецца па сло́вах яго, — будзе яму, што́ б ні сказаў.

  24Таму кажу вам: усё, чаго ў малітве ні папро́сіце, верце, што атрыма́еце, і будзе вам.

  25І калі стаіце́ на малітве, дару́йце, як што ма́еце су́праць каго, каб і Айцец ваш, Які ў нябёсах, дарава́ў вам праві́ны вашы.

  26Калі ж вы не дару́еце, то і Айцец ваш, Які ў нябёсах, не дару́е вам праві́наў вашых.

  27І прыходзяць зноў у Іерусалім. І калі Ён хадзіў у храме, падыходзяць да Яго першасвятары́ і кніжнікі, і старэйшыны

  28і кажуць Яму: якою ўла́даю Ты гэта робіш? і хто Табе ўла́ду гэтую даў, каб Ты рабіў гэта?

  29Іісус жа ў адказ сказаў ім: спытаю ў вас і Я адну рэч, і адкажы́це Мне; і Я скажу вам, якою ўла́даю гэта раблю.

  30Хрышчэнне Іаанава з неба было́ ці ад людзей? адкажы́це Мне.

  31І разважа́лі яны між сабою, гаворачы: калі скажам: “з неба”, — Ён скажа: “чаму ж вы не паверылі яму?”

  32А сказаць: “ад людзей” — баяліся народа, бо ўсе лічылі, што Іаан сапраўды́ быў прарок.

  33І кажуць у адказ Іісусу: не ведаем. Тады Іісус, адказваючы, гаворыць ім: і Я не скажу вам, якою ўла́даю гэта раблю.



Раздзел 12

  1І пачаў гаварыць ім прытчамі:  пасадзі́ў чалавек вінаграднік і абнёс агаро́джаю, і вы́капаў выціска́льню, і збудаваў ве́жу, і аддаў яго вінагра́дарам, і адлучы́ўся.

  2І паслаў да вінагра́дараў у пэўны час раба́, каб узяць ад вінагра́дараў пладоў з вінаградніка.

  3А яны, схапіўшы яго, набілі і адасла́лі ні з чым.

  4І зноў паслаў да іх іншага раба́, і таго каме́ннем пабілі, разбілі галаву і адпусцілі знява́жанага.

  5І зноў іншага паслаў, і таго забілі; і многіх іншых каго білі, а каго забівалі.

  6Яшчэ аднаго меў ён, сына ўзлю́бленага свайго, паслаў і яго нарэшце да іх, ка́жучы: пасаро́меюцца сы́на майго.

  7Тыя ж вінагра́дары, сказалі адзін аднаму: гэта спадкае́мец; хадзе́м, заб’ём яго, і спа́дчына будзе наша.

  8І, схапіўшы яго, забілі і вы́кінулі прэч з вінагра́дніка.

  9Што ж зробіць гаспадар вінагра́дніка? Пры́йдзе і зні́шчыць вінагра́дараў, і аддасць вінагра́днік іншым.

  10Няўжо не чыталі вы гэтага Пісання: ка́мень, які адкінулі будаўнікі, той самы стаў галавою вугла́;

  11ад Госпада ста́лася гэта, і яно дзіўнае ў вачах нашых.

  12І наме́рваліся схапіць Яго, ды пабаяліся народу; бо зразуме́лі, што пра іх сказаў прытчу; і, пакінуўшы Яго, адышлі.

  13І пасыла́юць да Яго некато́рых з фарысеяў і ірадыя́н, каб злаві́ць Яго на слове.

  14Яны, прыйшоўшы, кажуць Яму: “Настаўнік! мы ведаем, што Ты праўдзівы і нікому не дагаджа́еш, бо не глядзі́ш на аблічча людзей, а па праўдзе шля́ху Божаму вучыш. Дазволена даваць пада́так ке́сару ці не? даваць нам ці не даваць?

  15Ён жа, ве́даючы іх крываду́шнасць, сказаў ім: што́ Мяне спакуша́еце? прынясі́це Мне дына́рый, каб Я пабачыў.

  16Яны прыне́слі. І кажа ім: чыя́ гэта выя́ва і на́дпіс? Яны сказалі Яму: ке́саравы.

  17І сказаў ім Іісус у адказ: аддавайце ке́сарава ке́сару, а Божае Богу. І дзівіліся Яму.

  18І прыйшлі да Яго садукеі, якія кажуць, што няма ўваскрасе́ння, і спыталіся ў Яго, ка́жучы:

  19Настаўнік! Маісей напісаў нам: “калі ў каго брат памрэ і пакіне жонку, а дзяцей не пакіне, то няхай брат яго возьме жонку яго і адро́дзіць се́мя брату свайму”.

  20Было́ сем братоў; і першы ўзяў жонку і, паміраючы, не пакінуў се́мені.

  21І другі ўзяў яе, і памёр, і ён не пакінуў се́мені; і трэці таксама.

  22І бра́лі яе сямёра, і не пакінулі се́мені. Пасля ўсіх паме́рла і жонка.

  23Дык вось, ва ўваскрасе́нні, калі яны ўваскрэ́снуць, катораму з іх будзе яна жонкаю? бо сямёра мелі яе жонкаю.

  24І сказаў ім Іісус у адказ: ці не таму вы памыля́ецеся, што не ведаеце ні Пісанняў, ні сілы Божае?

  25Бо калі з мёртвых уваскрэ́снуць, не будуць ні жаніцца, ні замуж выходзіць, а будуць, як Ангелы на нябёсах.

  26Пра мёртвых жа, што яны ўваскрэ́снуць, хіба́ не чыталі вы ў кнізе Маісея пра купіну́, як Бог гаварыў яму, ка́жучы: “Я Бог Аўраа́ма, і Бог Ісаа́ка, і Бог Іа́кава”?

  27Ён не ёсць Бог мёртвых, але Бог жывы́х. Таму вы вельмі памыля́ецеся.

  28І, падышоўшы, адзін з кніжнікаў, які чуў, як яны спрача́юцца,  і, ведаючы, што Іісус добра адказаў ім, спытаў у Яго: якая першая з усіх за́паведзяў?

  29Іісус адказаў яму: першая з усіх за́паведзяў: “слухай, Ізра́ілю! Гасподзь Бог наш ёсць Гасподзь адзіны;

  30і ўзлюбі́ Госпада Бога твайго ўсім сэрцам тваім, і ўсёй душою тваёю, і ўсім разуме́ннем тваім, і ўсёй сілаю тваёю”; гэта першая за́паведзь.

  31І другая падобная да яе: “узлюбі́ бліжняга твайго, як само́га сябе”. Большай за гэтыя іншай за́паведзі няма.

  32І сказаў Яму кніжнік: добра, Настаўнік! па праўдзе сказаў Ты, што адзіны ёсць Бог, і няма іншага, акрамя Яго;

  33і любі́ць Яго ўсім сэ́рцам, і ўсім розумам, і ўсёю душою, і ўсёю сілаю, і любі́ць бліжняга, як самога сябе, — гэта больш за ўсе ўсеспале́нні і ахвя́ры.

  34Іісус жа, убачыўшы, што той разумна адказваў, сказаў яму: недалёка ты ад Царства Божага. І ніхто не адважваўся болей пытацца ў Яго.

  35І, праця́гваючы вучы́ць у храме, Іісус казаў: я́к гэта кажуць кніжнікі, што Хрыстос — сын Давідаў?

  36Бо сам Давід сказаў Духам Святым: “сказаў Гасподзь Госпаду майму: сядзі́ правару́ч Мяне, пакуль пакладу ворагаў Тваіх у падно́жжа ног Тваіх.”

  37Сам Давід называе Яго Госпадам: я́к жа Ён сын яму? І мноства народу слухала Яго з прыемнасцю.

  38І казаў ім у вучэнні Сваім: сцеражы́цеся кніжнікаў, якія любяць хадзіць у доўгіх убо́рах і каб віталі іх на плошчах,

  39і напе́радзе сядзе́ць у сінагогах і ўзляжа́ць напе́радзе на гасці́нах.

  40Тыя, што паяда́юць дамы́ ўдоў і напака́з доўга моляцца, пры́муць бо́льшае асуджэ́нне.

  41І сеў Іісус насу́праць ска́рбніцы, і глядзеў, як народ кладзе́ грошы ў ска́рбніцу, і многія багацеі кла́лі шмат.

  42І, прыйшоўшы, адна бедная ўдава́ пакла́ла дзве ле́пты, гэта значыць кадра́нт.

  43І, паклі́каўшы вучняў сваіх, Іісус гаворыць ім: праўду кажу вам, удава́ гэтая бедная пакла́ла больш за ўсіх, хто клаў у ска́рбніцу:

  44бо ўсе кла́лі ад дастатку свайго, а яна з няста́чы сваёй пакла́ла ўсё, што мела, увесь пражы́так свой.



Раздзел 13

  1І калі выходзіў Ён  з храма, кажа Яму адзін з вучняў Яго: Настаўнік! паглядзі́, якое каме́нне і якія будынкі!

  2І сказаў Іісус яму ў адказ: бачыш гэтыя вялікія будынкі? Не застане́цца тут ка́меня на ка́мені, які не будзе зруйнава́ны.

  3І калі сядзеў Ён на гары Елеонскай насу́праць храма, пыталіся асобна ў Яго Пётр, і Іакаў, і Іаан, і Андрэй:

  4скажы нам, калі гэта будзе, і якое знаме́нне, калі павінна ўсё гэта збы́цца?

  5Іісус жа, адказваючы ім, пачаў гаварыць: сцеражы́цеся, каб хто не ўвёў вас у зман.

  6Бо многія пры́дуць пад і́мем Маім, ка́жучы, што гэта Я, і многіх увяду́ць у зман.

  7Калі ж пачуеце пра войны і чу́ткі аб войнах, не жаха́йцеся, бо павінна так быць, але гэта яшчэ не канец.

  8Бо паўста́не народ на народ, і царства на царства; і будуць землетрасе́нні ме́сцамі, і будзе голад і сму́ты. Гэта пачатак пакут.

  9Вы ж самі сцеражы́цеся, бо вас будуць аддава́ць на судзі́лішчы, і біць у сінагогах, і перад праві́целямі і цара́мі паставяць вас за Мяне, дзе́ля све́дчання ім.

  10І ва ўсіх народах перш павінна быць прапаве́дана Ева́нгелле.

  11Калі ж павяду́ць вас, каб вы́даць, не турбуйцеся за́гадзя, што́ вам сказаць, і не абдумвайце; але што́ да́дзена будзе вам у тую гадзі́ну, то́е кажыце, бо не вы будзеце гаварыць, а Дух Святы.

  12І вы́дасць брат брата на смерць, і ба́цька — дзіця́, і паўста́нуць дзеці на бацькоў, і заб’юць іх.

  13І бу́дзеце зненаві́джаныя ўсімі за імя́ Маё; але хто вы́трывае да канца, той спасёны будзе.

  14Калі ж  убачыце мярзо́ту спусташэ́ння, пра якую ска́зана Даніі́лам прарокам і якая паўста́не там, дзе не павінна быць, — хто чытае, няхай разумее, — тады тыя, што ў Іудзеі, няхай уцяка́юць у горы;

  15а хто на да́ху, няхай не спуска́ецца ў дом і не ўваходзіць узяць што-небудзь з дома свайго;

  16і хто ў полі, няхай не вярта́ецца назад, каб узяць вопратку сваю.

  17Гора ж цяжа́рным і тым, што кормяць грудзьмі́, у тыя дні!

  18Маліцеся ж, каб не зда́рыліся ўцёкі вашы зімою.

  19Бо тыя дні будуць лі́хам, якога не было́ ад пачатку стварэ́ння, што стварыў Бог, аж да сёння, і не будзе.

  20І калі б Гасподзь не скараці́ў тых дзён, то не ўратава́лася б нія́кая плоць; але дзе́ля абра́ных, якіх вы́браў Ён, скараціў тыя дні.

  21І тады, калі хто скажа вам: “вось, тут Хрыстос” альбо: “вось, там”, — не верце.

  22Бо паўста́нуць ілжэхрысты́ ды лжэпрарокі, і даду́ць знаме́нні і цуды, каб увесці ў зман, калі магчыма, і абра́ных.

  23Вы ж сцеражы́цеся; вось, Я наперад сказаў вам ўсё.

  24Але  ў тыя дні, пасля лі́ха таго, сонца паме́ркне, і месяц не дасць святла свайго,

  25і зоркі з неба будуць па́даць, і сілы, што ў нябёсах, пахісну́цца.

  26І тады ўбачаць Сына Чалавечага, Які пры́йдзе на во́блаках з сілаю многаю і сла́ваю.

  27І тады пашле Ён Ангелаў Сваіх і збярэ абра́ных Сваіх ад чатырох вятроў, ад кра́ю зямлі да кра́ю неба.

  28Ад смакоўніцы навучы́цеся праз параўна́нне: калі голле яе ўжо мякчэ́е і пускае лі́сце, вы ведаеце, што блізка лета.

  29Так і вы, калі ўбачыце, што гэта збыва́ецца, ведайце, што блізка, пры дзвярах.

  30Праўду кажу вам: не міне́ род гэты, як усё гэта будзе.

  31Неба і зямля міну́ць, а словы Мае́ не міну́ць.

  32Пра дзень жа той ці гадзі́ну ніхто не ведае, ні Ангелы на небе, ні Сын, — толькі Айцец.

  33Глядзі́це, будзьце пі́льныя і маліцеся, бо не ведаце, калі настане той час.

  34Падобна як чалавек, ад’язджа́ючы, пакінуў дом свой і даў слу́гам сваім ула́ду, і кожнаму сваю працу, а брамніку загадаў, каб быў пі́льны.

  35Дык будзьце пі́льныя; бо не ведаеце, калі пры́йдзе гаспадар дома: уве́чары, ці апоўначы, ці як запяю́ць пеўні, ці раніцаю;

  36каб, прыйшоўшы неспадзява́на, не заста́ў вас у сне.

  37А што вам кажу, усім кажу: будзьце пі́льныя.



Раздзел 14

  1А праз два дні была́ Пасха і свята праснако́ў; і шукалі першасвятары́ і кніжнікі, як узяць Яго хітрасцю і забіць;

  2але казалі: толькі не ў свята, каб не было абурэ́ння ў народзе.

  3І калі быў Ён у Віфа́ніі, у доме Сі́мана пракажонага, і ўзляжа́ў, — прыйшла жанчына з алеба́стравай пасу́дзінай мі́ра з на́рду чыстага і шматкашто́ўнага і, разбі́ўшы пасу́дзіну, узліва́ла Яму на галаву.

  4Былі́ ж некаторыя, што абу́рыліся і гаварылі паміж сабою: навошта гэтая тра́та мі́ра?

  5Бо можна было б прадаць яго больш чым за трыста дынарыяў і раздаць убогім. І папракалі яе.

  6Але Іісус сказаў: пакіньце яе, навошта яе бянтэ́жыце? Яна добрую справу зрабіла для Мяне.

  7Бо ўбогіх вы заўсёды ма́еце з сабою і, калі хочаце, можаце дабро ім рабіць; а Мяне не заўсёды ма́еце.

  8Яна зрабіла, што магла: за́гадзя пама́зала Маё це́ла для пахава́ння.

  9Праўду кажу вам: дзе толькі будзе прапаве́дана Ева́нгелле гэтае ва ўсім свеце, дык і пра тое, што́ зрабіла яна, ска́зана будзе ў памяць аб ёй.

  10І пайшоў Іуда Іскарыёт, адзін з двана́ццаці, да першасвятаро́ў, каб вы́даць Яго ім.

  11Яны ж, пачуўшы, узра́даваліся і абяцалі яму даць срэбранікі. І ён шукаў, як пры нагодзе вы́даць Яго.

  12І ў першы дзень праснако́ў, калі прыно́сілі пасхальную ахвяру, кажуць Яму вучні Яго: дзе хочаш, каб мы пайшлі і прыгатавалі Табе есці пасху?

  13І пасылае двух з вучняў Сваіх і кажа ім: ідзіце ў горад; і сустрэне вас чалавек, які будзе не́сці збан вады; ідзіце за ім.

  14І, куды ён увойдзе, скажы́це гаспадару́ таго дома: “Настаўнік кажа: дзе святлі́ца, у якой Мне есці пасху з вучнямі Маімі?”

  15І ён вам пакажа верхні пакой вялікі, засла́ны, гатовы; там прыгату́йце нам.

  16І пайшлі вучні Яго, і прыйшлі ў горад, і знайшлі, як сказаў ім; і прыгатава́лі пасху.

  17І калі звечарэ́ла, прыходзіць Ён з двана́ццаццю.

  18І калі ўзляжа́лі яны і елі, сказаў Іісус: праўду кажу вам, адзін з вас, які есць са Мною, вы́дасць Мяне.

  19Яны ж засмуці́ліся і пачалі́ гаварыць Яму адзін за адным: ці не я? і другі: ці не я?

  20Ён жа сказаў ім у адказ: адзін з двана́ццаці, хто мача́е са Мною ў блю́да.

  21Зрэшты, Сын Чалавечы ідзе, як напі́сана пра Яго; але го́ра таму чалавеку, які выдае́ Сына Чалавечага: лепш было б таму чалавеку не радзі́цца.

  22І калі яны елі, Іісус, узяўшы хлеб і благаславіўшы, пераламі́ў і даў ім, і сказаў: прыміце, ежце: гэта Цела Маё.

  23І, узяўшы чашу, узнёс падзяку і даў ім; і пілі́ з яе ўсе.

  24І сказаў ім: гэта Кроў Мая́ новага запаве́ту, якая за многіх праліва́ецца.

  25Праўду кажу вам, што больш не буду піць ад плоду вінагра́днага да таго дня, калі буду піць новае віно ў Царстве Божым.

  26І, праспяваўшы хвалу́, яны пайшлі на гару́ Елео́нскую.

  27І кажа ім Іісус: усе вы ўсумніце́ся ўва Мне ў гэтую ноч, бо напі́сана: “паражу́ па́стыра і рассе́юцца авечкі”.

  28Але пасля ўваскрасе́ння Майго Я апярэ́джу вас у Галіле́і.

  29А Пётр сказаў Яму: хоць і ўсе ўсумня́цца, але не я.

  30І кажа яму Іісус: праўду кажу табе, што ты сёння, у гэтую ноч, перш чым двойчы заспявае певень, тройчы адрачэ́шся ад Мяне.

  31А ён яшчэ насто́йлівей гаварыў: калі б мне трэба было і паме́рці з Табою, не адраку́ся ад Цябе. Гэтаксама і ўсе гаварылі.

  32І прыйшлі ў мясціну пад назвай Гефсіма́нія, і кажа Ён вучням Сваім: пасядзі́це тут, пакуль Я пайду памалю́ся.

  33І бярэ Пятра, Іакава і Іаана з Сабою; і пачаў журы́цца і тужы́ць.

  34І кажа ім: смутку́е душа́ Мая́ смяро́тна; пабу́дзьце тут і не спі́це.

  35І, адышоўшы крыху́, упаў на зямлю́ і маліўся, каб, калі магчыма, абміну́ў Яго час гэты;

  36і гаварыў: Авва Ойча! усё магчыма Табе; пранясі чашу гэтую міма Мяне, але не чаго Я хачу, а чаго Ты.

  37І прыхо́дзіць, і знахо́дзіць, што яны спяць, і кажа Пятру: Сі́мане, ты спіш? не змог ты адной гадзі́ны не паспаць?

  38Не спі́це і маліцеся, каб не ўпа́сці ў спакусу: дух бадзёры, а плоць не́мачная.

  39І зноў, адышоўшы, маліўся, ка́жучы тое ж слова.

  40І, вярнуўшыся, знайшоў, што зноў яны спяць; бо вочы ў іх ацяжэ́лі; і не ведалі яны, што Яму адказаць.

  41І прыхо́дзіць трэці раз і кажа ім: вы ўсё яшчэ спіце́ і спачыва́еце. Го́дзе, настаў час: вось, аддае́цца Сын Чалавечы ў ру́кі грэшнікаў.

  42Уставайце, хадзе́м; вось, наблізіўся той, хто выдае́ Мяне.

  43І адразу, калі яшчэ Ён гаварыў,  прыхо́дзіць Іуда, адзін з двана́ццаці, і з ім мноства людзей з мяча́мі і кала́мі, ад першасвятаро́ў, і кніжнікаў, і старэйшын.

  44А той, хто выдава́ў Яго, даў ім знак, ка́жучы: Каго я пацалую, Той і ёсць, вазьмі́це Яго і вядзіце пі́льна.

  45І, прыйшоўшы, адразу падышоў да Яго і кажа: Равві́, Равві́! і пацалаваў Яго.

  46А яны ўскла́лі ру́кі свае на Яго і ўзялі́ Яго.

  47Адзін жа з тых, што стаялі тут, дастаў меч, ударыў раба́ першасвятаровага і адсе́к яму ву́ха.

  48І, звярну́ўшыся да іх, Іісус сказаў: бы́ццам на разбойніка выйшлі вы з мяча́мі і кала́мі, каб узяць Мяне?

  49Штодня́ бываў Я з вамі ў храме, навуча́ючы, і вы не ўзялі́ Мяне; але няхай збу́дуцца Пісанні.

  50І, пакінуўшы Яго, усе паўцяка́лі.

  51І адзін юнак, накінуўшы палатно на голае це́ла, ішоў за Ім; і юнакі́ хапа́юць яго.

  52Ён жа, пакінуўшы палатно, голы ўцёк ад іх.

  53І прывялі Іісуса да першасвятара́; і збіраюцца да яго ўсе першасвятары́, і кніжнікі, і старэйшыны.

  54І Пётр воддаль услед за Ім ішоў аж усярэ́дзіну двара́ першасвятаро́вага, і сядзеў са слу́гамі, і грэўся каля агню.

  55А першасвятары́ і ўвесь сінедрыён шукалі све́дчання су́праць Іісуса, каб аддаць Яго на смерць, і не знаходзілі.

  56Бо многія лжыва све́дчылі су́праць Яго, але све́дчанні іх не супада́лі.

  57І некаторыя, устаўшы, ілжыва све́дчылі су́праць Яго, ка́жучы:

  58мы чулі, як Ён казаў: “Я разбуру́ храм гэты рукатво́рны і праз тры дні ўзвяду́ іншы, нерукатворны”.

  59Але і так све́дчанне іх не супада́ла.

  60Тады першасвятар, стаўшы пасярэ́дзіне, спытаў Іісуса, ка́жучы: не адказваеш нічога? што́ яны су́праць Цябе све́дчаць?

  61Ён жа маўчаў і нічога не адказваў. Зноў першасвятар спытаў Яго і кажа Яму: ці Ты Хрыстос, Сын Благаславёнага?

  62Іісус жа сказаў: Я. І вы ўбачыце Сы́на Чалавечага, што сядзі́ць правару́ч сілы і пры́йдзе на во́блаках нябесных.

  63Першасвятар жа, разадра́ўшы адзе́нне сваё, кажа: якую яшчэ патрэбу мы ма́ем у све́дках?

  64Вы чулі блюзне́рства: як вам здае́цца́ Яны ж усе прысудзі́лі, што Ён ва́рты смерці.

  65І пачалі́ некаторыя пляваць на Яго і, закрываць Яму твар, і біць Яго, і казаць Яму: прароч. І слу́гі білі Яго па шчоках.

  66І калі Пётр быў на двары ўні́зе, падыходзіць адна са служанак першасвятара́

  67і, убачыўшы, як Пётр грэ́ецца, углядзе́лася ў яго і кажа: і ты быў з Назарані́нам Іісусам.

  68Ён жа адрокся, ка́жучы: не ведаю і не разумею, што́ ты гаворыш. і выйшаў адтуль на пярэдні двор; і заспяваў певень.

  69І служанка, убачыўшы яго зноў, пачала́ казаць тым, што стаялі тут: гэты з іх.

  70Ён жа зноў адрака́ўся. І неўзаба́ве зноў тыя, што стаялі там, казалі Пятру: сапраўды́ ты з іх, бо ты галіле́янін, і гаворка твая падобная.

  71Ён жа пачаў кля́сціся і бажы́цца: не ведаю Гэтага Чалавека, пра Якога вы гаворыце.

  72І  другі раз заспяваў певень. І ўспомніў Пётр слова, якое сказаў яму Іісус: перш чым певень двойчы заспявае, ты адрачэшся ад Мяне тройчы. І пачаў плакаць.



Раздзел 15

  1І адразу раніцай  зрабілі нара́ду першасвятары́ са старэйшынамі і кніжнікамі, і ўвесь сінедрыён, і, звяза́ўшы Іісуса, павялі і перадалі́ Пілату.

  2І запытаў Яго Пілат: Ты Цар Іудзейскі? Ён жа сказаў яму ў адказ: ты кажаш.

  3І абвінава́чвалі Яго першасвятары́ ў многім.

  4Пілат жа зноў запытаў Яго, ка́жучы: Ты нічога не адказваеш? глядзі, колькі су́праць Цябе све́дчаць.

  5Іісус жа больш нічога не адка́зваў, так што Пілат здзіўляўся.

  6На свята ж ён адпускаў ім аднаго вя́зня, за якога прасілі.

  7Быў жа адзін нехта, зва́ны Вара́вва, зняво́лены з саўдзе́льнікамі сваімі, якія пад час бу́нту ўчыні́лі забойства.

  8І натоўп пачаў крычаць і прасіць Пілата аб тым, што ён заўсёды рабіў для іх.

  9Пілат жа адказаў ім, гаворачы: хочаце, адпушчу вам Цара Іудзейскага?

  10Бо ведаў, што па за́йздрасці вы́далі Яго першасвятары́.

  11Але першасвятары́ падбухто́рылі натоўп прасіць, каб лепш адпусціў ім Вара́вву.

  12Пілат жа зноў сказаў ім у адказ: а што́ хочаце, каб я зрабіў з Тым, Каго вы называеце Царом Іудзейскім?

  13Яны ж зноў закрычалі: распні́ Яго!

  14Пілат сказаў ім: якое ж зло Ён учыніў? А яны яшчэ мацней закрычалі: распні́ Яго!

  15Тады Пілат, хочучы дагадзі́ць натоўпу, адпусціў ім Вара́вву, а Іісуса, пасля бічава́ння, аддаў на распя́цце.

  16Воіны ж адвялі Яго ўсярэ́дзіну двара, гэта значыць, у прэто́рыю, і скліка́юць увесь полк,

  17і апрана́юць Яго ў баграні́цу, і, сплёўшы цярновы вяне́ц, усклада́юць на Яго;

  18і пачалі́ віта́ць Яго: радуйся, Цар Іудзейскі!

  19І білі Яго па галаве кі́ем, і плявалі на Яго, і, стано́вячыся на калені, кла́няліся Яму.

  20І калі наглумі́ліся з Яго, знялі́ з Яго баграні́цу і апрану́лі Яго ў адзе́жу Ягоную; і выводзяць Яго, каб распя́ць Яго.

  21І прымушаюць прахо́жага нейкага Сі́мана Кірыне́яніна, які ішоў з поля, бацьку Аляксандра і Ру́фа, не́сці крыж Яго.

  22І прыводзяць Яго на месца Галгофу, што значыць: “месца чэ́рапа”.

  23І давалі Яму піць віно са смі́рнаю, але Ён не ўзяў.

  24І тыя, што распіна́лі Яго, дзялі́лі адзе́жу Яго, кі́даючы жэ́рабя на яе, каму што ўзяць.

  25Была́ ж трэцяя гадзі́на, і распя́лі Яго.

  26І быў зроблены надпіс віны́ Яго: Цар Іудзейскі.

  27І з Ім распіна́юць двух разбойнікаў, аднаго справа, а другога злева ад Яго.

  28І збыло́ся Пісанне, якое кажа: “і да злачы́нцаў залі́чаны”.

  29І тыя, што праходзілі міма, блюзне́рылі на Яго, ківа́ючы гало́вамі сваімі і ка́жучы: гэй! Ты, Які разбура́еш храм і за тры дні будуеш!

  30Уратуй Самога Сябе і сыдзі́ з крыжа́.

  31Гэтакса́ма і першасвятары́ з кніжнікамі, насміха́ючыся, адзін аднаму казалі: іншых ратава́ў, а Сябе не можа ўратава́ць.

  32Хрыстос, Цар Ізра́ілеў, няхай сы́дзе цяпер з крыжа́, каб мы ўбачылі, і ўве́равалі ў Яго. І распя́тыя з Ім га́ньбілі Яго.

  33Калі ж надышла шостая гадзі́на, це́мра настала па ўсёй зямлі да гадзі́ны дзевятай.

  34І ў дзевятай гадзі́не ўскрыкнуў Іісус моцным голасам, ка́жучы: “Элаі́, Элаі́! ламма́ савахфані́?” што азначае: ”Божа мой, Божа Мой! чаму Ты Мяне пакінуў?”

  35І некато́рыя з тых, што стаялі там, чуючы гэта, казалі: вось, Ілію́ кліча.

  36А адзін пабег, намачыў губку во́цатам і, насадзі́ўшы на кій, даваў Яму піць, ка́жучы: чакайце, пабачым, ці пры́йдзе Ілія́ зняць Яго.

  37Іісус жа, ускрыкнуўшы моцна, вы́пусціў дух.

  38І заве́са ў храме разадра́лася напала́м зве́рху дані́зу.

  39Сотнік жа, які стаяў насу́праць Яго і бачыў, што Ён, так ускрыкнуўшы, вы́пусціў дух, сказаў: сапраўды́ Чалавек Гэты быў Сын Божы.

  40Былі́ і жанчыны, што глядзелі здалёк, сярод іх была́ Марыя Магдалі́на, і Марыя, маці Іа́кава Меншага і Іасі́і, і Саламі́я,

  41якія і тады, калі Ён быў у Галіле́і, хадзілі за Ім і служылі Яму; і іншыя многія, што прыйшлі разам з Ім у Іерусалім.

  42І калі ўжо настаў вечар, — паколькі была́ пятніца, гэта значыць, пярэ́дадзень суботы, —

  43прыйшоў Іосіф, што з Арымафе́і, паважа́ны саветнік, які і сам чакаў Царства Божага, і, адва́жыўшыся, увайшоў да Пілата і папрасіў це́ла Іісусава.

  44Пілат жа здзівіўся, што Ён ужо памёр; і, паклікаўшы сотніка, спытаў яго: ці даўно памёр?

  45І, даве́даўшыся ад сотніка, аддаў це́ла Іосіфу.

  46Ён, купіўшы плашчані́цу і, зняўшы Яго, загарну́ў у плашчані́цу і паклаў Яго ў магілу, што была́ вы́сечана ў скале́, і прывалі́ў ка́мень да дзвярэй магілы.

  47Марыя ж Магдалі́на і Марыя Іасі́ева глядзелі, дзе Яго пакла́лі.



Раздзел 16

  1І калі міну́ла субота, Марыя Магдалі́на і Марыя Іа́кавава, і Саламі́я купілі духмя́насцяў, каб, прыйшоўшы, пама́заць Яго.

  2І вельмі рана ў першы дзень тыдня прыходзяць да магілы, калі ўзышло сонца,

  3і гаварылі між сабою: хто адва́ліць нам ка́мень ад увахода ў магілу?

  4І, паглядзе́ўшы, бачаць, што ка́мень адва́лены; а быў ён надта вялікі.

  5І, увайшоўшы ў магілу, яны ўбачылі юнака́, што сядзеў справа, апра́нуты ў белы ўбор; і жахну́ліся.

  6А ён кажа ім: не жаха́йцеся. Іісуса шукаеце Назарані́на, распя́тага; Ён уваскрэс, Яго няма тут. Вось месца, дзе паклалі Яго.

  7Але ідзіце, скажы́це вучням Яго і Пятру, што Ён будзе ране́й за вас у Галіле́і; там Яго ўбачыце, як Ён казаў вам.

  8І, выйшаўшы, пабеглі яны ад магілы; іх ахапі́ла трымце́нне і жах, і нікому нічога не сказалі, бо баяліся.

  9А Іісус, уваскрэсшы ў першы дзень тыдня, явіўся перш Марыі Магдалі́не, з якой вы́гнаў быў сем дэманаў.

  10Яна, пайшоўшы, абвясці́ла тым, што былі́ з Ім, якія смуткава́лі і плакалі;

  11і тыя, пачуўшы, што Ён жывы́ і што яна бачыла Яго, не паверылі.

  12Пасля ж гэтага явіўся Ён у іншым вобразе двум з іх дарогаю, калі яны ішлі ў сяло.

  13І тыя, пайшоўшы, абвясці́лі астатнім; але і ім не паверылі.

  14Нарэшце, явіўся Ён і самім адзіна́ццаці, калі яны ўзляжа́лі на вячэры, і дакара́ў іх за нявер’е і жорсткасць сэрца, што яны тым, хто бачыў Яго Уваскрэслага, не паверылі.

  15І сказаў ім: ідучы́ па ўсім свеце, прапаве́дуйце Ева́нгелле ўсяму стварэ́нню.

  16Хто ўверуе і ахры́сціцца, той спасёны будзе; а хто не ўверуе, асу́джаны будзе.

  17А тых, хто ўверуе, будуць суправаджа́ць знаме́нні такія: і́мем Маім будуць яны выганя́ць дэманаў; будуць гаварыць новымі мовамі;

  18будуць браць змей; а калі што смяротнае вы́п’юць, не пашко́дзіць ім; на хворых ускладу́ць ру́кі, і тыя будуць здаровыя.

  19І вось, Гасподзь пасля таго, як гаварыў да іх, узнёсся на неба і сеў правару́ч Бога.

  20А яны, вы́йшаўшы, прапаве́давалі ўсюды, і Гасподзь садзе́йнічаў ім і пацвярджа́ў сло́ва знаме́ннямі ўслед. Амінь.









Раздзел 1

  1Ста́рац – узлю́бленаму Га́ію, якога я люблю́ ў і́сціне.

  2Узлю́блены! малю́ся, каб ты меў добры по́спех і быў здаро́вы, як ма́е добры по́спех душа́ твая.

  3Бо я вельмі ўзра́даваўся, калі прыхо́дзілі браты́ і све́дчылі пра тваю ве́рнасць, як ты жыве́ш у і́сціне.

  4Для мяне няма бо́льшай ра́дасці, як чуць, што дзеці мае́ жывуць у і́сціне.

  5Узлю́блены! ты паво́дле ве́ры дзе́йнічаеш у тым, што ро́біш дзе́ля братоў і дзе́ля пры́шлых;

  6яны све́дчылі перад Царкво́ю пра тваю любоў; ты добра зро́біш, калі адпра́віш іх так, як трэба дзе́ля Бога,

  7бо яны дзе́ля імя́ Яго пайшлі́, не ўзя́ўшы нічога ад язы́чнікаў.

  8Дык вось, мы паві́нны прыма́ць такіх, каб стаць супрацо́ўнікамі ісціне.

  9Я пісаў Царкве; але Дыятрэ́ф, які лю́біць першынствава́ць у іх, не прыма́е нас.

  10Таму, калі я прыйду, то нагада́ю пра ўчы́нкі, якія ён робіць, га́ньбячы нас ліхі́мі сло́вамі, і гэтага яму яшчэ ма́ла, дык ён і сам не прыма́е братоў, і жада́ючым забараня́е, і з Царквы выганя́е.

  11Узлю́блены! перайма́й не злое, а добрае. Хто ро́біць дабро, той ад Бога; а хто ро́біць зло, той не ба́чыў Бога.

  12Пра Дзімі́трыя засве́дчана ўсімі і самою і́сцінаю; і мы таксама све́дчым, і вы ведаеце, што све́дчанне наша і́сціннае.

  13Многае меў я напіса́ць; але не хачу піса́ць табе чарні́лам і пяро́м,

  14а спадзяю́ся неўзаба́ве ўба́чыць цябе і ву́сна пагавары́ць.

  15Мір табе. Віта́юць цябе сябры́; вітаа́й сяброў паіме́нна. Амі́нь.









Раздзел 1

  1Павел, і Сілуан, і Цімафей Царкве Фесаланікійскай у Богу Айцу і Госпадзе Іісусе Хрысце: благадаць вам і мір ад Бога Айца нашага і Госпада Іісуса Хрыста.

  2Дзякуем Богу заўсёды за ўсіх вас, паміна́ючы вас у малітвах нашых,

  3пастаянна па́мятаючы вашу справу веры, і працу любові, і трыва́ласць надзеі на Госпада нашага Іісуса Хрыста перад Богам і Айцом нашым,

  4ведаючы, узлю́бленыя Богам браты, абра́насць вашу;

  5бо наша дабраве́сце ў вас адбыва́лася не толькі ў слове, але і ў сіле, і ў Святым Духу, і ў поўнай перакана́насці; вы самі ведаеце, якімі мы былі́ для вас сярод вас.

  6І вы сталі перайма́льнікамі нашымі і Госпада, прыня́ўшы слова ў горасцях многіх з радасцю Духа Святога,

  7так што вы сталі ўзорам для ўсіх веруючых у Македоніі і Ахаіі.

  8Бо ад вас разне́слася слова Гасподняе не толькі па Македоніі і Ахаіі, але і ва ўсіх краях вера ваша ў Бога стала вядомай, так што ў нас няма патрэбы пра гэта гаварыць.

  9Бо самі яны пра нас расказваюць, якім быў наш прыход да вас і як вы павярнуліся да Бога ад ідалаў, каб служы́ць Богу жывому і ісціннаму

  10і чакаць з нябёс Сына Яго, Якога Ён уваскрасіў з мёртвых, Іісуса, Які збаўляе нас ад надыхо́дзячага гневу.



Раздзел 2

  1Вы ж самі ведаеце, браты, пра наш прыход да вас, што не ма́рны ён быў;

  2але, перацярпеўшы пакуты і знявагі ў Філіпах, як вам вядома, мы адважыліся ў Богу нашым прапаведаваць вам дабравесце Божае пры моцным супрацьстая́нні.

  3Бо навуча́нне наша не выніка́е ні з памы́лкі, ні з нечыстаты́, ні з падма́ну;

  4але паколькі Бог вы́прабаваў нас і даверыў нам дабраве́сце, то мы і гаворым, дагаджаючы не людзям, а Богу, Які выпрабоўвае сэрцы нашы.

  5Бо ніколі не было ў нас ні слоў ліслі́васці, як вы ведаеце, ні кары́слівага наме́ру, — Бог сведка! —

  6і не шукаем людской славы ні ад вас, ні ад іншых:

  7мы маглі паказаць сваю вагу́ як Апосталы Хрыстовы, але былі́ лагоднымі сярод вас, як кармі́целька, што пе́сціць сваіх дзяцей.

  8Так мы, у шчырым памкне́нні да вас, жадаем перадаць вам не толькі дабравесце Божае, але і душы нашы, бо вы сталі для нас узлю́бленымі.

  9Вы ж па́мятаеце, браты, цяжкую працу нашу і намага́нні: бо ўночы і ўдзень мы працавалі, каб не абцяжарыць каго з вас, і прапаведавалі вам дабравесце Божае.

  10Вы і Бог — сведкі таго, як свята, і праведна, і бездакорна ставіліся мы да вас, веруючых,

  11бо вы ведаеце, як мы кожнага з вас, падобна як бацька дзяцей сваіх,

  12прасілі, і заахвочвалі, і пераконвалі, каб выпаводзілі сябе дастойна Бога, Які паклікаў вас у Сваё Царства і славу.

  13Таму мы і дзякуем Богу пастаянна за тое, што, прыняўшы ад нас пачутае слова Божае, вы ўспрынялі́ яго не як слова чалавечае, але як слова Божае, якім яно сапраўды́ з’яўля́ецца і дзейнічае ў вас, веруючых.

  14Бо вы, браты, сталі пераймальнікамі цэркваў Божых у Хрысце Іісусе, тых, што ў Іудзеі, бо вы перацярпелі ад сваіх супляме́ннікаў тое самае, што і яны ад Іудзеяў,

  15якія забілі і Госпада Іісуса, і Яго прарокаў, і нас выгналі, і Богу не дагаджаюць, і ўсім лю́дзям праці́вяцца;

  16яны перашкаджа́юць нам прапаве́даваць язычнікам, каб тыя спаслі́ся, і гэтым памнажаюць грахі свае заўсёды; але гнеў насці́гнуў іх урэшце.

  17Мы ж, браты, асірацелі без вас, разлу́чаныя на нейкі час знешне, але не ў сэрцы, з яшчэ большым жаданнем імкнуліся ўбачыць аблічча ваша.

  18Таму мы хацелі прыйсці да вас, а я, Павел, — дык і раз, і другі, але перашкодзіў нам сатана.

  19Бо хто наша надзея ці радасць, ці вянок пахвалы́? Хіба́ ж і не вы, перад Госпадам нашым Іісусам Хрыстом у час прышэ́сця Яго́

  20Бо вы — слава наша і радасць.



Раздзел 3

  1І таму, не вы́трываўшы ўжо, мы вы́рашылі лепш заста́цца ў Афінах адны,

  2і паслалі Цімафея, брата нашага і служы́целя Божага і супрацоўніка нашага ў дабравесці Хрыстовым, каб умацава́ць вас і суце́шыць у веры вашай,

  3каб ніхто не пахіснуўся ў го́расцях гэтых; бо вы самі ведаеце, што так нам вы́значана.

  4Бо мы і тады, калі былі́ ў вас, прадказвалі вам, што будзем паку́таваць, як і здарылася, і вы гэта ведаеце.

  5Таму і я, не вы́трываўшы ўжо, паслаў даведацца пра веру вашу, ці не спакусі́ў ча́сам вас спакуснік і не стала марнаю праца наша.

  6А цяпер, калі да нас прыйшоў ад вас Цімафей і прынёс нам добрую вестку пра веру і любоў вашу, і пра тое, што вы заўсёды маеце добрую памяць пра нас, пра́гнучы нас убачыць, як і мы вас,

  7то мы, пры ўсім горы і нястачы нашай, суце́шаны вамі, браты, вераю вашай;

  8бо цяпер мы ажыва́ем, калі вы стаіце́ ў Госпадзе.

  9Якую ж падзяку можам мы ўзне́сці Богу за вас, за ўсю радасць, якою мы радуемся з-за вас перад Богам нашым,

  10ноч і дзень найшчырэ́й молячыся пра тое, каб убачыць аблічча ваша і дапоўніць тое, чаго не хапа́е веры вашай?

  11Няхай жа Сам Бог і Айцец наш і Гасподзь наш Іісус Хрыстос вы́раўнуе шлях наш да вас.

  12А вас Гасподзь няхай напоўніць і ўзбагаці́ць любоўю адзін да аднаго і да ўсіх, такою самаю, як мы маем яе да вас,

  13каб умацаваць сэрцы вашы і зрабіць іх бездакорнымі ў святасці перад Богам і Айцом нашым у прышэсце Госпада нашага Іісуса Хрыста з усімі святымі Яго. Амінь.



Раздзел 4

  1Нарэшце, браты, просім вас і молім Госпадам Іісусам, каб вы, пераня́ўшы ад нас тое як нале́жыць вам жыць і дагаджа́ць Богу, — што вы і робіце, — у гэтым яшчэ больш удаскана́льваліся,

  2вы ж ведаеце, якія наказы мы далі вам ад Госпада Іісуса.

  3Бо воля Божая — асвячэ́нне ваша, каб вы ўстрымліваліся ад распусты;

  4каб ведаў кожны з вас, як захоўваць свой сасуд[*]у святасці і годнасці,

  5а не ў запа́ле пажа́длівасці, падобна язы́чнікам, якія не ведаюць Бога;

  6каб вы не парушалі закону і не падма́нвалі ў гэтым брата свайго, бо кара́е Гасподзь за ўсё гэта, як і казалі мы вам раней і сведчылі.

  7Таму што паклікаў нас Бог не да нечыстаты́, а да святасці.

  8Дык вось, хто не прызнае́ гэтага, той не чалавека не прызнае́, а Бога, Які і даў нам Духа Свайго Святога.

  9Пра браталюбства ж няма патрэбы пісаць вам, таму што вы самі наву́чаны Богам любі́ць адно аднаго;

  10бо вы так і ста́віцеся да усіх братоў ва ўсёй Македоніі. Закліка́ем жа вас, браты, яшчэ больш удаскана́львацца

  11і намага́цца жыць спакойна, рабіць сваю справу і працаваць сваімі рукамі, як мы наказвалі вам;

  12каб вы паводзілі сябе добрапрысто́йна перад зне́шнімі і ні ў чым не мелі нястачы.

  13Не хачу ж, браты, пакінуць вас у няве́данні пра паме́рлых, каб вы не смуткава́лі, як іншыя, якія не маюць надзеі.

  14Бо калі мы веруем, што Іісус памёр і ўваскрэс, то і памерлых у Іісусе Бог прывядзе з Ім.

  15Бо гэта кажам вам словам Гасподнім, што мы, жывыя, якія засталіся да прышэ́сця Гасподняга, не апярэ́дзім памерлых,

  16таму што Сам Гасподзь пры за́кліку, пры голасе Архангела і гу́ку трубы́ Божай, сы́дзе з неба, і мёртвыя ў Хрысце ўваскрэснуць першымі;

  17потым мы, хто застане́цца жывы, разам з імі ўзяты будзем на воблакі на сустрэчу Госпада ў паветры, і так заўсёды з Госпадам будзем.

  18Дык вось, суцяша́йце адно аднаго гэтымі словамі.



Раздзел 5

  1А пра часы і тэрміны няма патрэбы пісаць вам, браты,

  2бо самі вы дакладна ведаеце, што дзень Гасподні прыйдзе так, як злодзей уначы́.

  3Бо калі будуць казаць: “мір і бяспека”, тады раптам іх насцігне пагібель, як му́ка ў родах насцігае цяжарную, і не пазбе́гнуць.

  4Але вы, браты, не ў цемры, каб дзень той застаў вас, як злодзей;

  5бо ўсе вы — сыны святла і сыны дня: мы — не сыны ні ночы, ні цемры.

  6Дык вось, не будзем спаць, як іншыя, а будзем пільнымі і цвярозымі.

  7Бо, тыя, што спяць, уначы́ спяць, і тыя, што ўпіва́юцца, уначы́ упіва́юцца.

  8Мы ж, як сыны дня, будзем цвярозымі, апрану́ўшы браню́ веры і любові і шлем надзеі на спасенне,

  9таму што Бог прызна́чыў нас не на гнеў, а на тое, каб мы атрымалі спасенне праз Госпада нашага Іісуса Хрыста,

  10Які памёр за нас, каб мы, ці не спім, ці спім, жылі́ з Ім разам.

  11Таму суцяша́йце адно аднаго і настаўля́йце адно аднаго, як вы і робіце.

  12Просім жа вас, браты, паважаць тых, хто працуе ў вас, і хто ўзнача́львае вас ў Госпадзе, і хто настаўля́е вас,

  13і шанаваць іх асабоіва, з любоўю, за справу іх; жывіце ў міры паміж сабою.

  14Закліка́ем вас таксама, браты, абразумля́йце бясчы́нцаў, суцяшайце маладушных, падтры́млівайце сла́бых, будзьце доўгацярплі́вымі да ўсіх.

  15Глядзіце, каб ніхто нікому не плаціў злом за зло; а заўсёды шукайце дабра і адзін аднаму, і ўсім.

  16Заўсёды радуйцеся.

  17Няспы́нна маліцеся.

  18За ўсё дзякуйце: бо такая для вас воля Божая ў Хрысце Іісусе.

  19Духа не гасі́це.

  20Прароцтвамі не пагарджа́йце.

  21Усё выпрабо́ўвайце, добрага трыма́йцеся.

  22Ад усякага роду зла ўстры́млівайцеся.

  23Сам жа Бог міру няхай асвяці́ць вас ва ўсёй паўнаце, і няхай ваш дух, і душа, і цела ва ўсёй іх цэласці захаваюцца беззага́ннымі ў прышэсце Госпада нашага Іісуса Хрыста.

  24Верны Той, Хто закліка́е вас, Які і здзе́йсніць гэта.

  25Браты! маліцеся за нас.

  26Вітайце ўсіх братоў пацалу́нкам святы́м.

  27Заклінаю вас Госпадам прачытаць гэтае пасла́нне ўсім святы́м брата́м.

  28Благадаць Госпада нашага Іісуса Хрыста з вамі. Амінь.









Раздзел 1

  1У пачатку было́ Слова, і Слова было́ ў Бога, і Богам было́ Слова.

  2Яно было ў пачатку ў Бога;

  3усё праз Яго пачало́ быць, і без Яго нішто не пачало́ быць, што пачало́ быць.

  4У Ім было жыццё, і жыццё было святлом для людзе́й;

  5і святло ў це́мры све́ціць, і це́мра не агарну́ла яго.

  6Быў чалавек, пасла́ны ад Бога; імя́ яму Іаан;

  7ён прыйшоў для све́дчання, каб све́дчыць пра Святло, каб усе ўве́равалі праз яго.

  8Ён не быў святлом, але прыйшоў, каб све́дчыць пра Святло;

  9было́ Святло і́сціннае, Якое прасвятля́е ўсякага чалавека, што прыхо́дзіць у свет;

  10у свеце быў, і свет праз Яго пача́ў быць, і свет Яго не пазнаў;

  11да сваіх прыйшоў, і свае Яго не прынялі́.

  12А тым, што прынялі́ Яго, даў ула́ду стаць дзе́цьмі Божымі, тым, што ве́руюць у імя́ Яго,

  13якія не ад крыві́, і не ад жада́ння пло́ці, і не ад жада́ння му́жа, а ад Бога нарадзі́ліся.

  14І Слова стала пло́ццю, і жыло́ сярод нас, і мы ба́чылі славу Яго ад Айца, славу як Адзінароднага, поўнага благада́ці і і́сціны.

  15Іаан све́дчыць пра Яго і, ўскліка́ючы, гаворыць: гэта быў Той, пра Каго я сказаў: Той, Хто ідзе за мною, напе́радзе мяне стаў, бо ране́й за мяне быў;

  16і ад паўнаты́ Яго мы ўсе прынялі́ і благада́ць на благада́ць;

  17бо закон праз Маісея да́дзены, а благада́ць і і́сціна праз Іісуса Хрыста ста́ліся. 

  18Бога  ніхто не бачыў ніколі; Адзінародны Сын, Які ва ўло́нні Айца, Ён яві́ў.

  19І вось све́дчанне Іаана, калі Іудзеі пасла́лі з Іерусаліма святароў і леві́таў, каб спыта́лі яго: хто ты́ 

  20І ён вы́знаў і не адро́кся; і вы́знаў: я не Хрыстос.

  21І спыталі яго: дык што́ ты Ілія́? І ён сказаў: не. Ты прарок? І адказаў: не.

  22Сказалі яму: хто ж ты́ каб даць адказ тым, хто паслаў нас; што́ ты скажаш пра само́га сябе́

  23Ён сказаў: я голас таго, хто клі́ча ў пусты́ні: вы́прамце шлях Госпаду, як сказаў прарок Іса́ія.

  24А пасла́ныя былі́ з фарысеяў;

  25і яны пыталіся ў яго і казалі яму: чаго ж ты хры́сціш, калі ты не Хрыстос, ні Ілія́, ні прарок?

  26Адказаў ім Іаан, ка́жучы: я хрышчу́ вадою; але сярод вас стаіць Той, Каго вы не ведаеце;

  27гэта Той, Хто ідзе за мною, Які напе́радзе мяне стаў, у Якога я нява́рты развяза́ць раме́нь абу́тку Яго.

  28Гэта было ў Віфава́ры за Іарданам, дзе хрысці́ў Іаан.

  29На другі дзень бачыць Іаан Іісуса, Які ідзе да яго, і кажа: вось Агнец Божы , што бярэ́ на Сябе граxі́ свету;

  30гэта Той, пра Якога я сказаў: “за мною ідзе Муж, Які напе́радзе мяне стаў, бо ране́й за мяне быў”;

  31і я не ведаў Яго; але, каб Ён быў я́ўлены Ізра́ілю, дзе́ля гэтага прыйшоў я хрысці́ць вадою.

  32І све́дчыў Іаан, ка́жучы: я бачыў Духа, Які сыхо́дзіў як голуб з неба, і Ён заста́ўся на Ім;

  33і я не ведаў Яго; але Той, Хто паслаў мяне хрысці́ць вадою, сказаў мне: “над Кім убачыш Духа, Які сыхо́дзіць і застае́цца на Ім, Той і ёсць, што хры́сціць Духам Святым”;

  34і я бачыў і засве́дчыў, што Ён — Сын Божы.

  35На другі дзень зноў стаяў Іаан і двое з вучняў яго.

  36І, убачыўшы Іісуса, Які ішоў, ён сказаў: вось Агнец Божы.

  37І пачулі або́два вучні, як ён казаў гэта, і пайшлі за Іісусам.

  38Іісус жа, абярнуўшыся і ўбачыўшы, што яны ідуць за Ім, кажа ім: чаго вы шука́еце? Яны сказалі Яму: Равві́ (што азначае: Вучыцель), дзе Ты жыве́ш?

  39Ён кажа ім: ідзіце і ўбачыце. Яны пайшлі і ўбачылі, дзе Ён жыве, і прабылі́ ў Яго дзень той. Было ж каля дзесятай гадзі́ны.

  40Адзін з дваіх, што пачулі ад Іаана пра Іісуса і пайшлі за Ім, быў Андрэй, брат Сі́мана Пятра.

  41Ён першы знахо́дзіць брата свайго Сі́мана і кажа яму: мы знайшлі Месі́ю (што ў перакладзе азначае: Хрыстос).

  42І прывёў яго да Іісуса. Глянуўшы на яго, Іісус сказаў: ты Сі́ман, сын Іоны; ты будзеш звацца Кі́фа (што азначае: ка́мень).

  43На другі дзень захацеў Ён ісці ў Галілею; і знахо́дзіць Філіпа і кажа яму: ідзі за Мною.

  44Філіп жа быў з Віфсаі́ды, з горада Андрэя і Пятра.

  45Знаходзіць Філіп Нафана́іла і кажа яму: мы знайшлі Таго, пра Каго пісалі Маісей у законе і прарокі, Іісуса, Сына Іосіфавага, з Назарэ́та.

  46І сказаў яму Нафана́іл: ці можа з Назарэ́та быць што добрае? Філіп кажа яму: ідзі і паглядзі́.

  47Убачыў Іісус Нафана́іла, які ішоў да Яго, і кажа пра яго: вось, сапраўды́, Ізраільця́нін, у якім няма крываду́шнасці.

  48Кажа Яму Нафана́іл: адкуль Ты мяне ведаеш? У адказ Іісус сказаў яму: перш, чым паклі́каў цябе Філіп, калі ты быў пад смако́ўніцаю, Я бачыў цябе.

  49Нафана́іл адказаў Яму: Равві́! Ты Сын Божы, Ты Цар Ізра́ілеў.

  50У адказ Іісус сказаў яму: ты верыш, бо Я сказаў табе: “Я бачыў цябе пад смако́ўніцаю”; убачыш бо́льшае за гэта.

  51І кажа яму: праўду, праўду кажу вам: з гэтага часу ўба́чыце неба раскры́тае і ангелаў Божых, што ўзыхо́дзяць і сыхо́дзяць да Сы́на Чалавечага.



Раздзел 2

  1А на трэці дзень было́ вясе́лле ў Ка́не Галіле́йскай, і Маці Іісусава была́ там.

  2Запро́шаны таксама быў Іісус і вучні Яго на вясе́лле.

  3І калі не хапі́ла віна, Маці Іісусава кажа Яму: віна не маюць.

  4Кажа Ёй Іісус: што́ Мне і Табе, Жанчына? яшчэ не прыйшоў час Мой.

  5Кажа Яго Маці слу́гам: што́ скажа Ён вам, зрабі́це.

  6Было ж там шэсць каме́нных пасу́дзін для вады, якія стаялі дзе́ля ачышчэ́ння Іудзейскага і змяшча́лі па дзве ці па тры ме́ры.

  7Кажа ім Іісус: напоўніце пасу́дзіны вадою. І напоўнілі іx да ве́рху.

  8І кажа ім: цяпер чэ́рпайце і нясіце да распара́дчыка засто́лля. І яны пане́слі.

  9Калі ж распара́дчык пакаштава́ў вады, што зрабі́лася віном, — а ён не ведаў, адкуль яно, ведалі толькі слугі, якія налівалі ваду, — кліча жаніха распара́дчык засто́лля

  10і кажа яму: кожны чалавек спача́тку добрае віно падае́, а калі нап’юцца, тады горшае; ты ж добрае віно захаваў дагэтуль.

  11Так паклаў Іісус пачатак цу́дам у Ка́не Галілейскай і яві́ў славу Сваю, і ўве́равалі ў Яго вучні Яго.

  12Пасля гэтага прыйшоў Ён у Капернау́м, Сам і Маці Яго, і браты́ Яго, і вучні Яго, і там застава́ліся некалькі дзён.

  13І набліжа́лася Пасха Іудзейская, і прыйшоў Іісус у Іерусалім

  14і знайшоў, што ў храме прадавалі валоў, і авечак, і галубоў, і сядзелі мяня́лы грошай;

  15і, зрабіўшы біч з вяровак, усіx вы́гнаў з храма, і авечак, і валоў, і парассыпа́ў грошы мяня́лаў і сталы́ перавярнуў;

  16і прадаўцам галубоў сказаў: забяры́це гэта адсюль, не рабіце дом Айца Майго домам га́ндлю.

  17І ўспомнілі вучні Яго, што напі́сана: “клопат пра дом Твой паглына́е Мяне”.

  18На гэта Іудзеі сказалі Яму: якім знаме́ннем Ты пакажаш нам, што маеш права гэта рабіць?

  19У адказ Іісус сказаў ім: разбуры́це храм гэты, і Я за тры дні ўзвяду́ яго.

  20І сказалі Іудзеі: сорак шэсць гадоў будаваўся храм гэты, а Ты за тры дні ўзвядзе́ш яго?

  21Ён жа гаварыў пра храм цела Свайго.

  22Калі ж Ён уваскрэ́с з мёртвых, успомнілі вучні Яго, што Ён гэта казаў, і паве́рылі Пісанню і слову, якое сказаў Іісус.

  23А калі Ён быў у Іерусаліме на свята Пасхі, многія ўверавалі ў імя́ Яго, бачачы цуды, якія Ён твары́ў.

  24Але Сам Іісус не давяра́ўся ім, таму што Сам ведаў усіx,

  25і не меў патрэ́бы, каб хто све́дчыў пра чалавека, бо Сам ведаў, што́ было́ ў чалавеку.



Раздзел 3

  1Быў жа чалавек з фарысеяў, імя́ яму Нікадзі́м, начальнік Іудзейскі;

  2ён прыйшоў да Іісуса ўначы́ і сказаў Яму: Равві́! мы ведаем, што Ты Вучыцель, Які прыйшоў ад Бога, бо ніхто не можа твары́ць такіх цу́даў, якія Ты тво́рыш, калі Бог не будзе з ім.

  3У адказ Іісус сказаў яму: праўду, праўду кажу табе: калі хто не наро́дзіцца звыш, не можа ўба́чыць Царства Божага.

  4Кажа Яму Нікадзі́м: як можа чалавек нарадзі́цца, калі ён стары́? хіба́ можа ён другі раз увайсці ва ўло́нне маці сваёй і нарадзі́цца?

  5Адказаў Іісус: праўду, праўду кажу табе: калі хто не наро́дзіцца ад вады і Духа, не можа ўвайсці ў Царства Божае:

  6наро́джанае ад плоці ёсць плоць, а наро́джанае ад Духа ёсць дух.

  7Не здзіўля́йся, што Я сказаў табе: “трэба вам нарадзі́цца звыш”.

  8Вецер вее, дзе хоча , і голас яго чуеш, а не ведаеш, адкуль прыхо́дзіць і куды адыхо́дзіць; так і з кожным наро́джаным ад Духа.

  9Тады Нікадзі́м сказаў Яму: як гэта можа быць?

  10У адказ Іісус сказаў яму: ты вучыцель Ізра́ілеў, і гэтага не ведаеш?

  11Праўду, праўду кажу табе: што́ Мы ведаем, пра тое гаворым, і што́ бачылі, пра тое све́дчым, і вы све́дчання Нашага не прыма́еце;

  12калі Я пра зямное сказаў вам, і вы не верыце, як паверыце, калі скажу вам пра нябеснае?

  13Ніxто не ўзыхо́дзіў на неба, толькі Сын Чалавечы, Які, бу́дучы на небе, сышоў з неба;

  14і, як Маісей узняў зме́я ў пустыні, так нале́жыць быць узня́тым Сыну Чалавечаму,

  15каб кожны, хто ве́руе ў Яго, не загінуў, але меў жыццё вечнае.

  16Бо так узлюбі́ў Бог свет, што Сына Свайго Адзінароднага даў, каб кожны, хто ве́руе ў Яго, не загі́нуў, але меў жыццё вечнае;

  17бо не паслаў Бог Сына Свайго ў свет, каб судзі́ць свет, але каб свет быў спасёны праз Яго;

  18хто ве́руе ў Яго, не будзе асу́джаны, а хто не ве́руе, той ужо асу́джаны, бо не ўве́раваў у імя́ Адзінароднага Сына Божага.

  19А суд у тым, што святло прыйшло ў свет, але палюбі́лі людзі це́мру больш за святло, бо ўчынкі іx былі́ ліхі́я;

  20бо кожны, хто робіць зло, той ненаві́дзіць святло і не ідзе да святла, каб не былі́ вы́крыты ўчы́нкі яго, бо яны ліхі́я;

  21а хто робіць па праўдзе, той ідзе да святла, каб вы́явіліся ўчы́нкі яго, бо яны ў Богу зро́блены.

  22Пасля гэтага прыйшоў Іісус і вучні Яго ў Іудзейскую зямлю́; і там Ён жыў з імі і хрысці́ў.

  23Іаан жа таксама хрысці́ў у Эно́не, недалёка ад Салі́ма, бо там было́ многа вады, і прыхо́дзілі туды і хрысці́ліся;

  24таму што не быў яшчэ паса́джаны ў цямні́цу Іаан.

  25І ўзні́кла спрэ́чка ў вучняў Іаанавых з Іудзеямі пра ачышчэ́нне;

  26і прыйшлі да Іаана і сказалі яму: равві́! Той, Хто быў з табою на тым баку́ Іардана і пра Каго ты све́дчыў, вось, Ён хры́сціць, і ўсе ідуць да Яго.

  27У адказ Іаан сказаў: не можа чалавек нічога браць на сябе, калі не будзе да́дзена яму з неба.

  28Вы самі мне све́дчыце, што я сказаў: “я не Хрыстос, але я пасла́ны перад Ім”.

  29Хто ма́е нявесту, той жаніx, а друг жаніха, які стаіць і слухае яго, ра́дасцю ра́дуецца, чу́ючы голас жаніxа; гэтая вось ра́дасць мая спо́ўнілася;

  30Яму нале́жыць узраста́ць, а мне ме́ншаць.

  31Хто прыхо́дзіць з вышыні́, Той над усімі, а хто ад зямлі́, той зямны́ і па-зямному гаво́рыць; Хто прыхо́дзіць з неба, Той над усімі,

  32і што Ён бачыў і чуў, пра тое све́дчыць, ды све́дчання Яго ніхто не прыма́е;

  33хто прыня́ў Яго све́дчанне, той сцве́рдзіў, што Бог і́сцінны.

  34Бо Той, Каго паслаў Бог, словы Божыя гаворыць, таму што не ме́раю дае Бог Духа.

  35Бо Айцец лю́біць Сына і ўсё даў у руку́ Яго.

  36Хто ве́руе ў Сына, той ма́е жыццё вечнае, а хто не ве́руе ў Сына, той не ўбачыць жыцця́, але гнеў Божы застае́цца на ім.



Раздзел 4

  1Калі ж даве́даўся Іісус, што пачулі фарысеі пра тое, што Іісус больш вучняў набыва́е і хры́сціць, чым Іаан, —

  2хоць Сам Іісус не хрысці́ў, а вучні Яго, —

  3пакінуў Ён Іудзею і пайшоў зноў у Галіле́ю.

  4А трэба было́ Яму прахо́дзіць праз Самары́ю.

  5Вось, прыхо́дзіць Ён у горад Самары́йскі пад назвай Сіxа́р, паблі́зу зямлі́, якую даў Іакаў Іосіфу, сыну свайму;

  6і быў там кало́дзеж Іакава. Іісус, стамі́ўшыся ад дарогі, сеў ля кало́дзежа; было́ каля шостай гадзі́ны.

  7Прыхо́дзіць жанчына з Самары́і набраць вады. Кажа ёй Іісус: дай Мне піць.

  8Бо вучні Яго адышлі́ ў горад, каб купі́ць ежы.

  9Кажа Яму жанчына Самара́нка: я́к Ты, Іудзей, просіш піць у мяне, жанчыны Самара́нскай? бо Іудзеі ж не маюць зно́сін з Самара́намі.

  10У адказ Іісус сказаў ёй: калі б ты ведала дар Божы, і Хто Той, што кажа табе: “дай мне піць”, то ты сама прасіла б у Яго, і Ён даў бы табе ваду́ жыву́ю.

  11Кажа Яму жанчына: Гаспадар! у Цябе і зачарпну́ць няма чым, а кало́дзеж глыбо́кі; адкуль жа ў Цябе вада жыва́я?

  12хіба́ Ты большы за айца нашага Іакава, які даў нам гэты кало́дзеж і сам з яго піў, і сыны́ яго, і ста́так яго?

  13У адказ Іісус сказаў ёй: кожны, хто п’е гэтую ваду, будзе адчува́ць пра́гу зноў;

  14а хто будзе піць ваду, якую Я дам яму, не сасма́гне ніколі; але вада, якую Я дам яму, стане ў ім крыні́цаю вады, што цячэ́ ў жыццё вечнае.

  15Кажа Яму жанчына: Гаспадар! дай мне гэтай вады, каб мне не мець сма́гі і не прыхо́дзіць сюды́ чэ́рпаць.

  16Кажа ёй Іісус: ідзі, пакліч мужа свайго і прыхо́дзь сюды.

  17У адказ жанчына сказала Яму: у мяне няма мужа. Кажа ёй Іісус: добра ты сказала, што ў цябе мужа няма;

  18бо пяць мужоў у цябе было́, і той, якога цяпер маеш, не муж табе; гэта праўдзіва сказала ты.

  19Кажа Яму жанчына: Гаспадар! бачу, што Ты прарок;

  20айцы нашы на гары́ гэтай пакланя́ліся, а вы ка́жаце, што ў Іерусаліме тое месца, дзе нале́жыць пакланя́цца.

  21Кажа ёй Іісус: жанчына, павер Мне, што настае́ час, калі не на гары́ гэтай і не ў Іерусаліме будзеце пакланя́цца Айцу;

  22вы пакланя́ецеся таму, чаго не ведаеце; мы пакланя́емся таму, што ведаем, бо спасе́нне ад Іудзеяў;

  23але настае́ час, ды і цяпер ёсць, калі і́сцінныя пакло́ннікі будуць пакланя́цца Айцу ў ду́ху і ісціне, бо такіх пакло́ннікаў Айцец і шукае Сабе;

  24Бог ёсць дух, і тыя, што пакланя́юцца Яму, павінны пакланя́цца ў ду́ху і ісціне.

  25Кажа Яму жанчына: ведаю, што пры́йдзе Месі́я, Якога называ́юць Хрыстос; калі Ён пры́йдзе, то абве́сціць нам усё.

  26Кажа ёй Іісус: гэта Я, што размаўляю з табою.

  27У гэты час прыйшлі́ вучні Яго і здзіві́ліся, што Ён размаўля́е з жанчынаю, але ні адзін не сказаў: што Табе трэба? ці: пра што Ты размаўля́еш з ёю?

  28Пакі́нула тады жанчына сваю пасу́дзіну для вады і пайшла ў горад, і кажа лю́дзям:

  29ідзіце і паба́чце Чалавека, Які сказаў мне пра ўсё, што я зрабіла: ці не Хрыстос Ён?

  30Яны выйшлі з горада і пайшлі да Яго.

  31Між тым прасілі Яго вучні, ка́жучы: Равві́! еж.

  32Ён жа сказаў ім: у Мяне ёсць ежа, каб есці, якой вы не ведаеце.

  33Тады вучні гаварылі паміж сабою: хіба́ нехта прынёс Яму есці?

  34Кажа ім Іісус: Мая ежа — тое, каб здзяйсня́ць волю Таго, Хто паслаў Мяне і завяршы́ць справу Яго.

  35Ці не ка́жаце вы, што яшчэ чатыры месяцы, і наста́не жніво́? Дык вось, кажу вам: узвядзі́це вочы вашы і паглядзі́це на ні́вы, як яны ўжо пабяле́лі для жніва́;

  36і хто жне, той атры́млівае ўзнагароду і збірае плён у жыццё вечнае, каб і той, хто сее, і той, хто жне, разам радаваліся;

  37бо тут апра́ўдваецца высло́ўе: адзін сее, а другі жне;

  38Я паслаў вас жаць тое, над чым вы не працавалі: іншыя працавалі, а вы ўвайшлі ў працу іx.

  39З горада таго многія Самара́не ўве́равалі ў Яго па слову жанчыны, якая све́дчыла: Ён сказаў мне пра ўсё, што я зрабіла.

  40Таму, калі прыйшлі да Яго Самара́не, то прасілі Яго пабы́ць у іx, і Ён прабы́ў там два дні,

  41і намнога больш людзей уве́равалі па слову Яго;

  42а жанчыне казалі: ужо не па твайму апавяда́нню веруем, бо самі чулі і ведаем, што гэта сапраўды́ Спасіцель свету, Хрыстос.

  43А праз два дні Ён адышоў адтуль і пайшоў у Галіле́ю;

  44бо Сам Іісус сведчыў, што прарок на сваёй бацькаўшчыне паша́ны не ма́е.

  45Калі ж Ён прыйшоў у Галіле́ю, то Галіле́яне прынялі́ Яго, бачыўшы ўсё, што зрабіў Ён у Іерусаліме на свята; бо і яны хадзілі на свята.

  46Дык вось, прыйшоў зноў Іісус у Ка́ну Галіле́йскую, дзе ператвары́ў ваду ў віно. І быў адзін царадво́рац, сын якога быў хворы ў Капернау́ме.

  47Ён, пачуўшы, што Іісус прыйшоў з Іудзеі ў Галіле́ю, пайшоў да Яго і прасіў Яго прыйсці і ацалі́ць сына яго, бо той быў пры смерці.

  48І сказаў яму Іісус: калі знаме́нняў і цудаў не ўбачыце, вы не ўверуеце.

  49Кажа Яму царадво́рац: Госпадзі! прыйдзі́, пакуль не паме́рла дзіця́ маё.

  50Іісус кажа яму: ідзі, сын твой жывы́. І паверыў чалавек слову, якое сказаў яму Іісус, і пайшоў.

  51І ўжо калі ён ішоў, рабы яго сустрэлі яго і абве́сцілі: сын твой жывы́.

  52Тады ён спытаўся ў іх, у каторай гадзі́не стала яму лягчэ́й; і сказалі яму: учора ў сем гадзі́н гара́чка пакі́нула яго.

  53Зразуме́ў тады бацька, што гэта было́ ў тую гадзі́ну, калі Іісус сказаў яму: ідзі, сын твой жывы́. І ўвераваў сам і ўвесь дом яго.

  54Гэта ўжо другі цуд сатвары́ў Іісус, прыйшо́ўшы з Іудзеі ў Галіле́ю.



Раздзел 5

  1Пасля гэтага было́ свята Іудзейскае, і прыйшоў Іісус у Іерусалім.

  2Ёсць жа ў Іерусаліме каля́ Аве́чых варот купа́льня, што называ́ецца па-яўрэйску Віфезда́, і ма́е пяць кры́тых хадоў;

  3у іх ляжала вялікае мноства хворых, сляпых, кульга́вых, ссо́хлых, што чакалі ру́ху вады;

  4бо Ангел Гасподні час ад часу сыходзіў у купа́льню і ўзруша́ў ваду́; і хто першы ўваходзіў у яе пасля ўзрушэ́ння вады, той выздара́ўліваў, якой бы хваробай ні быў апанава́ны.

  5Быў жа тут нейкі чалавек, што трыццаць восем гадоў паку́таваў ад хваробы сваёй.

  6Іісус, уба́чыўшы яго ляжа́чым і даве́даўшыся, што ўжо доўгі час ён хварэ́е, кажа яму: хочаш стаць здаровым?

  7Адказаў Яму хворы: так, Гаспадар, але не ма́ю чалавека, які апусці́ў бы мяне ў купа́льню, калі ўзру́шыцца вада; а пакуль я прыхо́джу, іншы сыхо́дзіць ране́й за мяне.

  8Кажа яму Іісус: устань, вазьмі пасце́ль тваю і хадзі.

  9І адразу вы́здаравеў чалавек; і ўзяў пасце́ль сваю і пайшоў. Была́ ж субота ў той дзень.

  10Таму казалі Іудзеі ацалёнаму: сёння субота, і нельга табе браць пасце́лі тваёй.

  11Ён адказаў ім: Той, Хто мяне ацалі́ў, сказаў мне: “вазьмі пасце́ль тваю і хадзі”.

  12Тады спыта́ліся ў яго: хто Той Чалавек, Які сказаў табе: “вазьмі пасце́ль тваю і хадзі”?

  13Ацалёны ж не ведаў, хто Ён, таму што Іісус скры́ўся, бо натоўп быў на тым месцы.

  14Пасля таго Іісус сустрэў яго ў храме і сказаў яму: вось, ты стаў здаровым; больш не грашы́, каб не зда́рылася з табою чаго го́ршага.

  15Пайшоў чалавек гэты і паве́даміў Іудзеям: гэта Іісус ацалі́ў мяне.

  16І таму Іудзеі ста́лі гнаць Іісуса і імкну́ліся забіць Яго, што Ён рабіў гэта ў суботу.

  17Іісус жа казаў ім: Айцец Мой дагэ́туль дзе́е, і Я дзе́ю.

  18І з-за таго яшчэ больш імкну́ліся Іудзеі забіць Яго, што Ён не толькі паруша́ў суботу, але і Айцом Сваім называ́ў Бога, ро́бячы Сябе ро́ўным Богу.

  19На гэта Іісус сказаў ім: праўду, праўду кажу вам: не можа Сын рабі́ць Сам ад Сябе нічога, калі не будзе ба́чыць, што́ Айцец робіць, бо што́ Ён робіць, тое і Сын робіць таксама;

  20бо Айцец лю́біць Сына і пака́звае Яму ўсё, што Сам робіць; і бо́льшыя за гэтыя пака́жа Яму спра́вы, так што вы дзіві́цца бу́дзеце;

  21бо як Айцец уваскраша́е мёртвых і ажыўля́е, так і Сын ажыўля́е, каго хоча;

  22бо Айцец і не су́дзіць нікога, але суд увесь аддаў Сыну,

  23каб усе шанава́лі Сына, як шану́юць Айца; хто не шану́е Сына, той не шану́е і Айца, Які пасла́ў Яго.

  24Праўду, праўду кажу вам: хто слухае слова Маё і верыць Таму, Хто паслаў Мяне, ма́е жыццё вечнае і на суд не прыходзіць, але перайшоў ад смерці ў жыццё.

  25Праўду, праўду кажу вам: настае́ час, ды і цяпер ёсць, калі мёртвыя пачу́юць голас Сына Божага і, пачу́ўшы, ажыву́ць,

  26бо як Айцец ма́е жыццё ў Самі́м Сабе, так даў і Сыну жыццё мець у Сабе,

  27і ўла́ду даў Яму суд чыні́ць, бо Ён ёсць Сын Чалавечы.

  28Не здзіўля́йцеся гэтаму: бо настае́ час, калі ўсе, што ў магілах, пачу́юць голас Сына Божага,

  29і вы́йдуць тыя, што рабі́лі дабро, ва ўваскрасе́нне жыцця́, а тыя, што рабі́лі зло, ва ўваскрасе́нне суду́.

  30Не магу Я рабі́ць Сам ад Сябе нічога. Як чу́ю, так суджу́, і суд Мой пра́ведны, бо не шука́ю волі Маёй, але волі Айца, Які паслаў Мяне.

  31Калі б Я све́дчыў пра Сябе, то све́дчанне Маё непраўдзі́вае;

  32іншы ёсць, які све́дчыць пра Мяне, і Я ведаю, што праўдзі́вае тое све́дчанне, якім Ён све́дчыць пра Мяне;

  33вы пасылалі да Іаана, і ён засве́дчыў пра ісціну.

  34Я не ад чалавека све́дчанне прыма́ю, але кажу гэта, каб вы спаслі́ся;

  35ён быў свяці́льнікам, які гарэў і свяці́ў, а вы хацелі паце́шыцца нейкі час пры святле́ яго.

  36Але Я ма́ю све́дчанне, бо́льшае за Іаанава: бо справы, што даў Мне Айцец, каб здзе́йсніць, са́мі справы, якія Я раблю́, све́дчаць пра Мяне, што Айцец паслаў Мяне,

  37і Айцец, Які паслаў Мяне, Сам засве́дчыў пра Мяне. Вы ні голасу Яго ніколі не чулі, ні аблі́чча Яго не бачылі,

  38і не ма́еце сло́ва Яго, якое было́ б у вас, бо Таму, Каго Ён паслаў, вы не ве́рыце.

  39Дасле́дуйце Пісанні, бо вы думаеце праз іх мець жыццё ве́чнае, а яны све́дчаць пра Мяне.

  40Але вы не хочаце прыйсці́ да Мяне, каб мець жыццё.

  41Сла́вы ад людзей Я не прыма́ю,

  42але ведаю вас, што любо́ві да Бога вы не ма́еце ў сабе.

  43Я прыйшоў у імя́ Айца Майго, і вы не прыма́еце Мяне; а калі іншы пры́йдзе ў імя́ сваё, яго пры́меце.

  44Як вы можаце вераваць, калі славу адзін ад аднаго прыма́еце, а славы, якая ад Адзінага Бога, не шука́еце?

  45Не думайце, што Я буду абвінава́чваць вас перад Айцом; ёсць той, хто абвінава́чвае вас, Маісей, на якога вы спадзеяце́ся.

  46Бо калі б верылі вы Маісею, то верылі б і Мне, бо ён пісаў пра Мяне.

  47Калі ж вы яго піса́нням не верыце, я́к Маім сло́вам паве́рыце?



Раздзел 6

  1Пасля гэтага пайшоў Іісус на той бок мора Галіле́йскага, Тыверыя́дскага;

  2і за Ім ішло мноства народу, таму што бачылі цу́ды Яго, якія Ён рабіў над хворымі.

  3І ўзышоў на гару Іісус і там сядзе́ў з вучнямі Сваімі.

  4А набліжа́лася Пасха, свята Іудзейскае.

  5Іісус, узвёўшы вочы і ўбачыўшы, што мноства народу ідзе да Яго, кажа Філіпу: дзе нам купі́ць хле́ба, каб яны паелі́

  6Казаў жа Ён гэта, выпрабо́ўваючы яго, бо Сам ведаў, што́ ме́ўся зрабіць.

  7Адказаў Яму Філіп: на дзвесце дына́рыяў не хопіць ім хлеба, каб кожны з іх хоць трохі атрыма́ў.

  8Кажа Яму адзін з вучняў Яго, Андрэй, брат Сі́мана Пятра:

  9ёсць тут адзін хлопчык, які ма́е пяць хлябо́ў ячме́нных і дзве ры́біны; але што́ гэта для такога мноства?

  10І сказаў Іісус: загада́йце лю́дзям узле́гчы. Было́ ж многа травы на тым месцы. І вось узляглі́ людзі ў колькасці каля пяці тысяч.

  11Узяў жа хлябы́ Іісус і, узнёсшы падзя́ку, разда́ў вучням, а вучні — тым, што ўзляжа́лі; таксама і рыбы, колькі хто хацеў;

  12і калі насы́ціліся, сказаў вучням Сваім: збяры́це кавалкі, якія засталі́ся, каб нічога не прапа́ла.

  13І сабра́лі яны і напо́ўнілі дванаццаць кашо́ў кава́лкамі ад пяці хлябо́ў ячме́нных, якія засталі́ся ў тых, што елі.

  14Тады людзі, якія бачылі цуд, зро́блены Іісусам, сказалі: Ён сапраўды́ Той Прарок, што паві́нен прыйсці́ ў свет.

  15Іісус жа, даве́даўшыся, што хо́чуць прыйсці́, каб сілаю ўзяць Яго і зрабіць царом, адышоў ізноў на гару́ адзін.

  16Калі ж настаў вечар, спусціліся вучні Яго да мора

  17і, увайшоўшы ў лодку, паплылі́ на той бок мора ў Капернау́м. І ўжо сцямне́ла, а Іісус не прыхо́дзіў да іх;

  18і мора з-за таго, што дзьмуў моцны вецер, хвалява́лася.

  19Праплы́ўшы каля дваццаці́ пяці ці трыццаці́ ста́дый, яны ўбачылі Іісуса, Які ішоў па моры і набліжа́ўся да лодкі, і спало́халіся;

  20але Ён сказаў ім: гэта Я, не бойцеся.

  21Яны хацелі ўзяць Яго ў лодку; і адразу лодка прыста́ла да берага, куды яны плылі́.

  22На другі дзень народ, які стаяў па той бок мора, убачыў, што там не было́ іншай лодкі, апрача́ адной той, у якую ўвайшлі вучні Яго, і што Іісус не ўвахо́дзіў з вучнямі Сваімі ў лодку, але вучні Яго адплылі́ адны;

  23і іншыя лодкі прыплылі́ з Тыверыя́ды блізка да таго месца, дзе елі хлеб, калі Гасподзь узнёс быў падзя́ку;

  24калі ўбачылі людзі, што там няма ні Іісуса, ні вучняў Яго, то ўвайшлі самі ў лодкі і паплылі́ ў Капернау́м, шука́ючы Іісуса,

  25і, знайшо́ўшы Яго на тым баку мора, сказалі Яму: Равві́! калі Ты сюды прыбы́ў?

  26У адказ ім Іісус сказаў: праўду, праўду кажу вам: вы шукаеце Мяне не таму, што бачылі цуды, а таму, што елі хлеб і насы́ціліся;

  27дба́йце не пра ежу тле́нную, а пра ежу, што застае́цца на жыццё вечнае, якое дасць вам Сын Чалавечы, бо Айцец вы́значыў Яго пяча́ццю Сваёю, Бог.

  28Яны ж сказалі Яму: што́ нам рабіць, каб здзяйсня́ць спра́вы Божыя?

  29У адказ Іісус сказаў ім: вось спра́ва Божая: каб вы веравалі ў Таго, Каго паслаў Ён.

  30Яны ж сказалі Яму: якое Ты зробіш знаме́нне, каб мы ўбачылі і паверылі Табе? што́ Ты здзе́йсніш?

  31айцы нашы елі ма́нну ў пусты́ні, як напі́сана: “хлеб з неба даў ім есці”.

  32Сказаў жа ім Іісус: праўду, праўду кажу вам: не Маісей даў вам хлеб з неба, а Айцец Мой дае вам з неба хлеб і́сцінны;

  33бо хлеб Божы — гэта Той, Хто сыхо́дзіць з неба і дае́ жыццё свету.

  34Яны ж сказалі Яму: Госпадзі! заўсёды давай нам хлеб гэты.

  35І сказаў ім Іісус: Я — хлеб жыцця́; хто прыхо́дзіць да Мяне, не зве́дае голаду, і хто веруе ў Мяне, не будзе мець сма́гі ніколі;

  36але Я сказаў вам, што і бачылі вы Мяне, і не веруеце;

  37усё, што дае Мне Айцец, да Мяне пры́йдзе, і таго, хто прыхо́дзіць да Мяне, Я не вы́ганю вон,

  38бо Я сышоў з неба не дзе́ля таго, каб чыні́ць волю Сваю, але волю Айца, Які паслаў Мяне;

  39а воля Айца, Які паслаў Мяне, у тым, каб з усяго, што Ён даў Мне, Я нічога не загубі́ў, але ўваскрасі́ў гэта ў апошні дзень;

  40воля Таго, Хто паслаў Мяне, у тым, каб кожны, хто бачыць Сы́на і веруе ў Яго, меў жыццё вечнае, і Я ўваскрашу́ яго ў апошні дзень.

  41Абу́рыліся тады Іудзеі на Яго за тое, што Ён сказаў: “Я ёсць хлеб, які сышоў з неба”,

  42і гаварылі: ці не Іісус гэта, сын Іосіфаў, бацьку і Маці Якога мы ведаем? як жа Ён кажа: “з неба Я сышоў”?

  43На гэта Іісус сказаў ім: не абура́йцеся паміж сабою;

  44ніхто не можа прыйсці́ да Мяне, калі Айцец, Які паслаў Мяне, не прывядзе́ яго, і Я ўваскрашу́ яго ў апошні дзень;

  45напі́сана ў прарокаў: і будуць усе наву́чаны Богам. Кожны, хто пачуў ад Айца і навучы́ўся, прыхо́дзіць да Мяне;

  46гэта не значыць, што Айца бачыў нехта, апрача́ Таго, Хто ад Бога: Ён бачыў Айца.

  47Праўду, праўду кажу вам: хто веруе ў Мяне, ма́е жыццё вечнае.

  48Я — хлеб жыцця́;

  49айцы вашы елі ма́нну ў пусты́ні і паме́рлі;

  50а хлеб, які сыхо́дзіць з неба, такі, што той, хто яго есць, не памрэ;

  51Я — хлеб жывы́, які сышоў з неба; хто есць хлеб гэты, жыць будзе вечна; і хлеб, які Я дам, ёсць Плоць Мая, якую Я аддам за жыццё свету.

  52І спрача́ліся між сабою Іудзеі, гаво́рачы: як можа Ён даць нам Плоць Сваю есці?

  53Іісус жа сказаў ім: праўду, праўду кажу вам: калі не будзеце есці Пло́ці Сына Чалавечага і піць Крыві́ Яго, то жыцця́ не будзеце мець у сабе;

  54хто есць Маю́ Плоць і п’е Маю́ Кроў, той мaе жыццё вечнае, і Я ўваскрашу́ яго ў апошні дзень;

  55бо Плоць Мая́ сапраўды́ ёсць ежа, і Кроў Мая́ сапраўды́ ёсць пітво;

  56хто есць Маю́ Плоць і п’е Маю́ Кроў, той ува Мне застае́цца і Я ў ім;

  57як пасла́ў Мяне жывы́ Айцец і Я жыву́ Айцом, так і той, хто есць Мяне, жыць будзе Мною;

  58гэта і ёсць хлеб, які сышоў з неба; не так, як айцы вашы елі ма́нну і паме́рлі; хто есць хлеб гэты, жыць будзе вечна.

  59Гэта сказаў Ён у сінагозе, навучаючы ў Капернау́ме.

  60І многія з вучняў Яго, пачуўшы гэта, сказалі: жу́дасныя гэта словы; хто можа іх слухаць?

  61Іісус жа, ве́даючы ў Сабе, што абура́юцца гэтым вучні Яго, сказаў ім: хіба́ гэ́та вас спакуша́е?

  62А што, калі ўбачыце Сына Чалавечага, Які ўзыхо́дзіць туды, дзе быў ране́й?

  63дух дае жыццё, плоць не прыно́сіць нія́кай кары́сці; словы, якія Я кажу́ вам, ёсць дух і жыццё;

  64але ёсць сяро́д вас некато́рыя, што не веруюць. Бо ведаў ад пачатку Іісус, хто няве́руючыя і хто вы́дасць Яго,

  65і сказаў: дзе́ля таго Я і гаварыў вам, што ніхто не можа прыйсці́ да Мяне, калі не будзе яму да́дзена Айцом Маім.

  66З таго часу многія з вучняў Яго адышлі́ і ўжо не хадзі́лі з Ім.

  67Сказаў тады Іісус двана́ццаці: ці не хочаце і вы адысці́?

  68Адказаў Яму Сі́ман Пётр: Госпадзі! да каго мы по́йдзем? Ты ма́еш сло́вы жыцця́ вечнага,

  69і мы ўве́равалі і спазна́лі, што Ты Хрыстос, Сын Бога жывога.

  70Адказаў ім Іісус: ці не Я вас дванаццаць абра́ў? але адзін з вас — дыявал.

  71Гаварыў жа Ён пра Іуду Сі́манавага Іскарыёта, бо той меўся вы́даць Яго, бу́дучы адным з двана́ццаці.



Раздзел 7

  1І хадзіў Іісус пасля гэтага па Галіле́і, бо не хацеў па Іудзеі хадзіць, таму што Іудзеі шука́лі, як забіць Яго.

  2А было́ блізка свята Іудзейскае — пастаўле́нне ку́шчаў.

  3Сказалі тады Яму браты́ Яго: пайдзі адсюль і ідзі ў Іудзею, каб і вучні Твае бачылі справы Твае, якія Ты робіш;

  4бо ніхто ўпо́тай не робіць нічога і стара́ецца сам навідаво́ку быць; калі Ты такое робіш, пакажы́ Сябе свету.

  5Бо і браты Яго не ве́равалі ў Яго.

  6Сказаў жа ім Іісус: час Мой яшчэ не прыйшоў, а ваш час заўсёды ная́ўны;

  7не можа свет ненаві́дзець вас, Мяне ж ён ненаві́дзіць, бо Я сведчу пра яго, што справы яго ліхі́я;

  8вы пайдзі́це на гэтае свя́та, а Я яшчэ не пайду на свя́та гэтае, таму што час Мой яшчэ не наста́ў.

  9І, сказаўшы гэта ім, Ён застаўся ў Галілеі.

  10Калі ж пайшлі браты Яго, тады і Ён пайшоў на свя́та, не адкрыта, а ні́бы ўпо́тай.

  11А Іудзеі шука́лі Яго на свяце і гаварылі: дзе Ён?

  12І многа спрэ́чак было́ пра Яго ў народзе: адны казалі, што Ён добры, а іншыя казалі: не, Ён жа ўво́дзіць у зман народ.

  13Ніхто, аднак, адкрыта не гаварыў пра Яго з-за страху перад Іудзеямі.

  14Калі ж свята дайшло ўжо да паловы, увайшоў Іісус у храм і вучыў;

  15і здзіўляліся Іудзеі, гаво́рачы: як Ён ведае Пісанні, не вучы́ўшыся?

  16У адказ ім Іісус сказаў: Маё вучэ́нне — не Маё, а Таго, Хто паслаў Мяне;

  17калі хто хоча волю Яго выко́нваць, то даве́даецца пра гэтае вучэ́нне, ці ад Бога яно, ці Я Сам ад Сябе гавару;

  18хто гаво́рыць сам ад сябе, той ула́снай сла́вы шука́е, а Хто шукае сла́вы Таму, Хто пасла́ў Яго, Той праўдзі́вы, і няма няпра́ўды ў Ім;

  19ці не даў Маісей вам закон? і ніхто з вас не выко́нвае закону. Чаму вы хочаце забі́ць Мяне?

  20Народ адказаў: дэман у Табе; хто хоча забіць Цябе?

  21У адказ Іісус сказаў ім: адну справу зрабіў Я, і вы ўсе здзіўля́ецеся;

  22вось Маісей даў вам абрэ́занне, — хоць яно і не ад Маісея, але ад айцоў, — і ў суботу вы абраза́еце чалавека;

  23калі абрэ́занне прыма́е чалавек у суботу, каб не быў пару́шаны закон Маісееў, — чаму на Мяне вы гне́ваецеся, што ўсяго чалавека Я ацалі́ў у суботу?

  24Не судзі́це па вы́гляду, а пра́ведным судо́м судзі́це.

  25Гаварылі тады некато́рыя з Іерусалі́млян: ці не Той гэта, Якога шукаюць, каб забіць?

  26І вось, Ён адкрыта гаворыць, і нічога Яму не кажуць; няўжо на самай справе дазна́ліся нача́льнікі, што Ён сапраўды́ Хрыстос?

  27Але Гэтага мы ведаем, адкуль Ён; калі ж Хрыстос пры́йдзе, ніхто не будзе ведаць, адкуль Ён.

  28Прамо́віў го́ласна тады Іісус у храме, ву́чачы і гаворачы: і Мяне ве́даеце, і ве́даеце, адкуль Я; і не Сам ад Сябе Я прыйшоў, але і́сцінны Той, Хто паслаў Мяне, Якога вы не ве́даеце;

  29Я ведаю Яго, таму што Я ад Яго, і Ён паслаў Мяне.

  30Тады шукалі, як схапі́ць Яго, але ніхто не падня́ў на Яго рукі́, бо яшчэ не прыйшоў час Яго.

  31А многія з народу ўве́равалі ў Яго і казалі: калі пры́йдзе Хрыстос, хіба́ Ён больш цудаў зробіць, чым Гэты зрабіў?

  32Пачулі фарысеі, што народ так спрача́ецца пра Яго; і паслалі фарысеі і першасвятары́ слуг, каб схапілі Яго.

  33Сказаў тады ім Іісус: яшчэ нядоўга Я бу́ду з вамі, і пайду да Таго, Хто паслаў Мяне;

  34бу́дзеце шука́ць Мяне, і не зно́йдзеце, і дзе буду Я, туды вы не можаце прыйсці́.

  35І гаварылі Іудзеі паміж сабою: куды Ён збіра́ецца ісці, што мы не зно́йдзем Яго? ці не да рассе́леных між Грэкамі збіра́ецца Ён ісці і навуча́ць Грэкаў?

  36што зна́чаць гэтыя словы, якія Ён сказаў: “бу́дзеце шука́ць Мяне, і не зно́йдзеце, і дзе буду Я, туды вы не можаце прыйсці́”?

  37У апошні ж вялікі дзень свята стаяў Іісус і ўсклі́кнуў, ка́жучы: калі хто ма́е смагу, няхай прыхо́дзіць да Мяне і п’е;

  38хто веруе ў Мяне, як ска́зана ў Пісанні, у таго з нутра́ пацяку́ць рэ́кі вады жывой.

  39А сказаў Ён гэта пра Духа, Якога ме́ліся прыня́ць ве́руючыя ў Яго; бо не было́ яшчэ на іх Духа Святога, таму што Іісус яшчэ не быў прасла́ўлены.

  40Многія з народу, пачуўшы гэтыя словы, казалі: Ён сапраўды́ прарок.

  41Іншыя казалі: гэта Хрыстос. А другія казалі: хіба́ ж з Галіле́і Хрыстос пры́йдзе?

  42ці ж не ска́зана ў Пісанні, што з се́мені Давідавага і з Віфлее́ма, таго пасе́лішча, адкуль быў Давід, Хрыстос пры́йдзе?

  43Дык вось нязго́да ўзні́кла ў наро́дзе з-за Яго.

  44Некато́рыя ж з іх хацелі схапі́ць Яго, але ніхто не падняў на Яго рукі́.

  45І вось прыйшлі слу́гі да першасвятароў і фарысеяў, і тыя сказалі ім: чаму вы не прывялі́ Яго?

  46Слу́гі адказалі: ніколі чалавек не гаварыў так, як Гэты Чалавек.

  47На гэта фарысеі сказалі ім: няўжо і вас увялі ў зман?

  48хіба́ хто з начальнікаў уве́раваў у Яго, ці з фарысеяў?

  49А народ гэты, што не ведае закону, — пракля́ты ён.

  50Кажа ім Нікадзім, які прыходзіў да Яго ўначы́ і быў адзін з іх:

  51хіба́ закон наш су́дзіць чалавека, не вы́слухаўшы яго спача́тку і не даве́даўшыся, што ён робіць?

  52У адказ сказалі яму: ці не з Галіле́і і ты? даследуй і пабач, што з Галіле́і прарок не прыхо́дзіць.

  53І пайшлі кожны ў свой дом.



Раздзел 8

  1Іісус жа пайшоў на гару Елео́нскую;

  2а раніцаю зноў прыйшоў у храм, і ўсе людзі ішлі да Яго; і Ён сеў і вучыў іх.

  3І прывялі́ кніжнікі і фарысеі да Яго жанчыну, якую заста́лі за пралюбадзе́йствам, і, паста́віўшы яе пасярэ́дзіне,

  4кажуць Яму: Настаўнік, гэтую жанчыну заста́лі падча́с пралюбадзе́йства;

  5у законе Маісей загада́ў нам такіх пабіва́ць камяня́мі, а Ты што скажаш?

  6Гаварылі ж яны гэта, спакуша́ючы Яго, каб было́ ў чым абвінава́ціць Яго. Але Іісус, нізка нагну́ўшыся, па́льцам піса́ў на зямлі, не зважа́ючы на іх.

  7Калі ж яны праця́гвалі пыта́цца ў Яго, Ён, разагну́ўшыся, сказаў ім: хто з вас без граху́, няхай першы кі́не ка́мень у яе.

  8І зноў, нізка нагну́ўшыся, піса́ў на зямлі.

  9Яны ж, пачу́ўшы гэта і адчува́ючы дако́ры сумле́ння, сталі выхо́дзіць адзін за адным, пачына́ючы ад старэ́йшых і да апошніх; і заста́ўся адзін Іісус і жанчына, што стаяла пасярэ́дзіне.

  10Іісус, разагну́ўшыся і не ўба́чыўшы нікога, акрамя́ жанчыны, сказаў ёй: жанчына! дзе абвінава́ўцы твае? ніхто цябе не асудзі́ў?

  11Яна адказала: ніхто, Госпадзі! Сказаў ёй Іісус: і Я не асуджа́ю цябе; ідзі і больш не грашы́.

  12І зноў прамо́віў да іх Іісус, ка́жучы: Я святло́ све́ту; хто по́йдзе за Мною, той не будзе хадзіць у це́мры, а бу́дзе мець святло́ жыцця́.

  13Тады сказалі Яму фарысеі: Ты Сам пра Сябе све́дчыш; све́дчанне Тваё непраўдзі́вае.

  14На гэта Іісус сказаў ім: калі Я і Сам све́дчу пра Сябе, то све́дчанне Маё праўдзі́вае, бо Я ведаю, адкуль Я прыйшоў і куды іду; а вы не ве́даеце, адкуль Я прыхо́джу і куды іду.

  15Вы па пло́ці су́дзіце; Я не суджу́ нікога;

  16а калі і суджу́ Я, то суд Мой праўдзі́вы, бо Я не адзін, а Я і Айцец, Які пасла́ў Мяне;

  17і ў законе ж вашым напі́сана, што све́дчанне двух чалавек праўдзі́вае;

  18Я Сам сведчу пра Сябе, і све́дчыць пра Мяне Айцец, Які пасла́ў Мяне.

  19Тады сказалі Яму: дзе Айцец Твой? Адказаў Іісус: вы не ве́даеце ні Мяне, ні Айца Майго; калі б вы Мяне ве́далі, то ведалі б і Айца Майго.

  20Гэтыя словы гаварыў Іісус каля ска́рбніцы, ву́чачы ў храме; і ніхто не схапіў Яго, бо яшчэ не прыйшоў час Яго.

  21І зноў сказаў ім Іісус: Я адыхо́джу, і бу́дзеце шукаць Мяне, і памраце́ ў граху́ сваім; куды Я іду, вы не можаце прыйсці́.

  22Іудзеі тады гаварылі: ці не заб’е Ён Сам Сябе, калі кажа: “куды Я іду, вы не можаце прыйсці́”?

  23Ён сказаў ім: вы ад ні́зу, а Я з вышыні́; вы з гэтага све́ту, Я не з гэтага све́ту;

  24таму і сказаў Я вам, што памраце́ ў граха́х сваіх; бо калі не ўве́руеце, што гэта Я, то памраце́ ў граха́х сваіх.

  25Тады сказалі Яму: хто Ты? І сказаў ім Іісус: Той, Хто ад пача́тку, як і кажу вам;

  26многа ма́ю Я пра вас гавары́ць і судзі́ць; але Той, Хто паслаў Мяне, і́сцінны, і што́ Я чуў ад Яго, тое і кажу свету.

  27Не зразуме́лі яны, што Ён гаварыў ім пра Айца.

  28І сказаў ім Іісус: калі ўзды́меце Сына Чалавечага, тады даве́даецеся, што гэта Я і што ад Сябе Я нічога не раблю́, але як навучы́ў Мяне Айцец Мой, так і гавару;

  29і Той, Хто пасла́ў Мяне, са Мною ёсць; Айцец не пакінуў Мяне аднаго, бо Я заўсёды раблю ўго́днае Яму.

  30Калі Ён гаварыў гэта, многія ўве́равалі ў Яго.

  31Казаў тады Іісус Іудзеям, якія ўве́равалі ў Яго: калі застаняце́ся ў слове Маім, то вы сапраўды́ вучні Мае́,

  32і спазна́еце ісціну, і ісціна вы́зваліць вас.

  33Яны адказалі Яму: мы се́мя Аўраа́мава і нікому не былі́ раба́мі ніколі; як жа Ты кажаш: “ста́неце вольнымі”?

  34Адказаў ім Іісус: праўду, праўду кажу вам: кожны, хто грашы́ць, ёсць раб граху;

  35але раб не застае́цца ў доме ве́чна — сын застае́цца вечна;

  36дык вось, калі Сын вы́зваліць вас, то сапраўды́ вольнымі будзеце;

  37ведаю, што вы се́мя Аўраа́мава; аднак вы шука́еце, як забіць Мяне, бо слова Маё не ўмяшча́ецца ў вас;

  38Я кажу тое, што бачыў у Айца Майго; а вы робіце тое, што бачылі ў айца вашага.

  39Яны сказалі Яму ў адказ: айцец наш — Аўраа́м. Кажа ім Іісус: калі б вы былі́ дзе́цьмі Аўраа́ма, то рабілі б учы́нкі Аўраа́мавы;

  40а цяпер шука́еце, як забіць Мяне, Чалавека, што сказаў вам ісціну, якую чуў ад Бога; Аўраа́м гэтага не рабіў;

  41вы робіце ўчы́нкі айца вашага. На гэта сказалі Яму: мы не ад блу́ду наро́джаныя; адзін Айцец у нас — Бог.

  42Сказаў жа ім Іісус: калі б Бог быў Айцом вашым, то вы любі́лі б Мяне, бо Я ад Бога вы́йшаў і прыйшо́ў; бо не Сам ад Сябе Я прыйшоў, а Ён паслаў Мяне;

  43чаму вы не разуме́еце мовы Маёй? бо не можаце чуць слова Майго;

  44вы — ад айца вашага дыявала, і хочаце выко́нваць жада́нні айца вашага; ён быў чалавеказабо́йцам ад пача́тку і не ўстая́ў у і́сціне, таму што няма і́сціны ў ім; калі ён ілжэ́, то сваё гаворыць, бо ён ілгу́н і айцец ілжы́;

  45а паколькі Я і́сціну гавару, то не ве́рыце Мне;

  46хто з вас вы́крые Мяне ў няпра́ўдзе? калі ж Я ісціну гавару, чаму вы не верыце Мне?

  47хто ад Бога, той словы Божыя слу́хае; вы таму не слу́хаеце, што вы не ад Бога.

  48Адказа́лі на гэта Іудзеі і сказалі Яму: хіба́ не пра́вільна мы кажам, што Ты Самарані́н і дэман у Табе?

  49Адказаў Іісус: ува Мне дэмана няма, але Я шану́ю Айца Майго, а вы зневажа́еце Мяне;

  50Я ж не шука́ю сла́вы Сваёй; ёсць Той, Хто шука́е і су́дзіць;

  51праўду, праўду кажу вам: хто захава́е слова Маё, той не ўбачыць смерці даве́ку.

  52Тады сказалі Яму Іудзеі: цяпер даве́даліся мы, што ў Табе дэман: Аўраа́м памёр і прарокі, а Ты кажаш: “хто захава́е слова Маё, той не спазна́е смерці даве́ку”;

  53няўжо Ты бо́льшы за айца нашага Аўраа́ма, які памёр? і прарокі паме́рлі; каго Ты з Сябе робіш?

  54Адказаў Іісус: калі Я праслаўля́ю Сам Сябе, то слава Мая нішто; ёсць Айцец Мой, Які праслаўля́е Мяне, Той, пра Каго вы гаво́рыце, што Ён Бог ваш;

  55і вы не пазналі Яго, а Я знаю Яго; і калі Я скажу, што не знаю Яго, то буду падо́бны да вас ілгун; але Я знаю Яго і захо́ўваю слова Яго;

  56Аўраа́м, айцец ваш, ра́ды быў, што ўба́чыць дзень Мой; і ўбачыў, і ўзра́даваўся.

  57На гэта сказалі Яму Іудзеі: Табе няма яшчэ пяці́дзесяці гадоў, і Ты бачыў Аўраама?

  58Сказаў ім Іісус: праўду, праўду кажу вам: перш чым быў Аўраам, Я ёсць.

  59Тады ўзялі́ яны камяні́, каб кі́нуць у Яго, але Іісус знік і вы́йшаў з храма, прайшо́ўшы між імі; і пайшо́ў так.



Раздзел 9

  1І, прахо́дзячы, убачыў Ён чалавека сляпога ад нараджэ́ння.

  2І спыта́ліся ў Яго вучні Яго, ка́жучы: Равві́! хто саграшы́ў: ён ці бацькі́ яго, што ён сляпы́м нарадзі́ўся?

  3Адказаў Іісус: ні ён не саграшы́ў, ні бацькі́ яго, але гэта дзеля таго, каб вы́явіліся дзе́і Божыя на ім;

  4Мне нале́жыць рабіць спра́вы Таго, Хто пасла́ў Мяне, пакуль яшчэ дзень; надыхо́дзіць ноч, калі ніхто не можа дзе́йнічаць;

  5паку́ль Я ў све́це, Я святло́ све́ту.

  6Сказа́ўшы гэта, Ён плю́нуў на зямлю́ і зрабіў глей са слі́ны, і пама́заў гле́ем вочы сляпому,

  7і сказаў яму: ідзі, умы́йся ў купа́льні Сілаа́м (што азначае: Пасла́ны). Той пайшоў і ўмы́ўся, і прыйшоў віду́шчым.

  8Суседзі ж і тыя, хто бачыў яго ране́й, што ён быў сляпы́, гаварылі: ці не той гэта, які сядзеў і жабрава́ў?

  9Адны казалі: гэта ён. А другія: падо́бны да яго. Ён жа казаў: гэта я.

  10Тады казалі яму: як у цябе адкры́ліся вочы?

  11І сказаў ён у адказ: Чалавек, Якога завуць Іісус, зрабіў глей, пама́заў вочы мае́ і сказаў мне: “ідзі ў купа́льню Сілаа́м і ўмы́йся”. Я пайшоў, умы́ўся і стаў бачыць.

  12Тады сказалі яму: дзе Ён? Той кажа: не ведаю.

  13Вядуць яго да фарысеяў, таго былога сляпца́.

  14А была́ субота, калі Іісус зрабіў глей і адкрыў яму вочы.

  15Таксама пыта́ліся ў яго і фарысеі, я́к ён стаў бачыць. Ён жа сказаў ім: глей паклаў Ён на вочы мае́, і я ўмыўся, і бачу.

  16Гаварылі тады некаторыя з фарысеяў: не ад Бога Гэты Чалавек, бо не прытры́мліваецца суботы. Іншыя казалі: я́к можа чалавек грэ́шны такія цу́ды рабіць? І была́ нязго́да паміж імі.

  17Кажуць сляпому зноў: а ты што ска́жаш пра Яго, бо Ён адкры́ў твае вочы? І той сказаў: гэта прарок.

  18Не паве́рылі аднак Іудзеі ў тое, што ён быў сляпы́ і стаў ба́чыць, паку́ль не паклі́калі бацько́ў таго, хто стаў ба́чыць,

  19і спыталіся ў іх, ка́жучы: гэта сын ваш, пра якога вы ка́жаце, што ён нарадзі́ўся сляпы́м? як жа ён цяпер бачыць?

  20У адказ ім бацькі́ яго сказалі: мы ведаем, што гэта сын наш, і што ён сляпым нарадзі́ўся;

  21а як ён цяпер бачыць, не ведаем, і хто адкрыў яму вочы, мы не ведаем; сам ён дарослы, у яго спыта́йцеся; сам пра сябе́ няхай скажа.

  22Так сказалі бацькі́ яго, таму што бая́ліся Іудзеяў, бо Іудзеі ўжо змо́віліся, каб таго, хто прызна́е Яго за Хрыста, адлучы́ць ад сінагогі;

  23таму бацькі́ яго і сказалі: ён даро́слы, у яго спыта́йцеся.

  24І вось паклі́калі другі раз чалавека, што быў сляпы́м, і сказалі яму: узнясі́ славу Богу; мы ведаем, што Чалавек Той грэ́шны.

  25Ён жа ў адказ ім сказаў: ці грэшны Ён, не ведаю; адно ведаю, што я быў сляпы, а цяпер бачу.

  26І сказалі яму зноў: што́ Ён зрабіў табе? я́к Ён адкрыў твае вочы?

  27Той адказаў ім: я сказаў вам ужо, і вы не слу́халі; што́ яшчэ хо́чаце пачуць? хіба́ і вы хо́чаце стаць Яго вучнямі?

  28Яны ж зга́нілі яго, ка́жучы: гэта ты вучань Яго, а мы Маісе́евы вучні;

  29мы ведаем, што з Маісе́ем гаварыў Бог; а пра Яго не ведаем, адкуль Ён.

  30У адказ чалавек той сказаў ім: гэта і дзіўна, што вы не ве́даеце, адкуль Ён, а Ён адкрыў мае́ вочы;

  31мы ж ведаем, што грэ́шнікаў Бог не слухае; а хто шану́е Бога і выко́нвае волю Яго, таго слу́хае;

  32адве́ку не чува́ць было́, каб хто адкрыў вочы сляпому ад нараджэ́ння;

  33калі б не быў Ён ад Бога, не мог бы нічога зрабіць.

  34У адказ яны сказалі яму: у граха́х увесь ты нарадзі́ўся, і ты ву́чыш нас? І вы́гналі яго вон.

  35Пачуў Іісус, што вы́гналі яго вон, і, знайшо́ўшы яго, сказаў яму: ты ве́руеш у Сы́на Божага?

  36У адказ той сказаў: а хто Ён, Госпадзі, каб я ўве́раваў у Яго?

  37Сказаў яму Іісус: і бачыў ты Яго, і Той, Хто гаворыць з табою, — гэта Ён.

  38Ён жа сказаў: ве́рую, Госпадзі! І паклані́ўся Яму.

  39І сказаў Іісус: на суд Я ў свет гэты прыйшоў, каб невіду́шчыя бачылі, а віду́шчыя сляпы́мі сталі.

  40І пачулі гэта некато́рыя з фарысеяў, што былі́ з Ім, і сказалі Яму: няўжо і мы сляпы́я?

  41Сказаў ім Іісус: калі б вы сляпы́я былі́, то не ме́лі б граху́; але паколькі вы ка́жаце, што бачыце, то грэх ваш застае́цца.



Раздзел 10

  1Праўду, праўду кажу вам: хто не праз дзверы ўвахо́дзіць у двор аве́чы, а ўла́зіць інакш, той зло́дзей і разбойнік;

  2а хто ўвахо́дзіць праз дзве́ры, той пастух авечак;

  3яму прыдзве́рнік адчыня́е, і авечкі голасу яго слу́хаюцца, і сваіх авечак ён клі́ча па імёнах і выво́дзіць іх;

  4і калі сваіх авечак вы́пусціць, ідзе перад імі, і авечкі за ім ідуць, бо ве́даюць голас яго;

  5за чужы́м жа не по́йдуць, а бу́дуць уцяка́ць ад яго, бо не ве́даюць чужога голасу.

  6Гэтую пры́тчу сказаў ім Іісус. Яны ж не зразуме́лі значэ́ння таго, што́ Ён гаварыў ім.

  7Тады зноў сказаў ім Іісус: праўду, праўду кажу вам: Я — дзве́ры для авечак;

  8усе, колькі іх ні прыхо́дзіла перада Мною, былі́ зладзе́і ды разбо́йнікі; але авечкі не паслу́халіся іх;

  9Я — дзверы; хто ўво́йдзе праз Мяне, спасёны будзе; і ўво́йдзе, і вы́йдзе, і па́шу зно́йдзе;

  10зло́дзей прыхо́дзіць толькі каб укра́сці, і забі́ць, і загубі́ць; Я прыйшоў, каб жыццё ме́лі, і ўдо́сталь ме́лі;

  11Я — Пастыр добры; пастыр добры жыццё сваё аддае́ за авечак,

  12а на́йміт, які не пастыр і якому авечкі не свае́, бачыць, як прыхо́дзіць воўк, і пакіда́е авечак і ўцяка́е, і воўк хапа́е авечак і разганя́е іх;

  13а на́йміт уцяка́е, бо ён на́йміт і не дба́е пра авечак.

  14Я — Пастыр добры і ведаю Маіх, і Мае́ ведаюць Мяне;

  15як ведае Мяне Айцец, так і Я ведаю Айца, і жыццё Маё аддаю́ за авечак;

  16ёсць у Мяне і іншыя авечкі, якія не з гэтага двара́, і тых Мне трэба прыве́сці; і голас Мой яны пачу́юць, і будзе адно ста́да і адзін Пастыр.

  17За тое Айцец Мяне лю́біць, што Я аддаю́ жыццё Маё, каб зноў прыня́ць яго;

  18ніхто не адбіра́е яго ў Мяне, а Я аддаю́ яго Сам; ула́ду ма́ю аддаць яго і ўла́ду ма́ю зноў прыня́ць яго; гэтую за́паведзь атрыма́ў Я ад Айца Майго.

  19І нязго́да зноў узні́кла паміж Іудзеямі з-за гэтых слоў;

  20гавары́лі многія з іх: Ён ма́е ў Сабе дэмана і шале́е; чаго вы Яго слу́хаеце?

  21Іншыя гаварылі: гэта словы не апанта́нага, хіба́ можа дэман адкрыва́ць вочы сляпы́м?

  22І наста́ла ў Іерусаліме свята аднаўле́ння, і была́ зіма;

  23і хадзіў Іісус у хра́ме, у прытво́ры Саламонавым.

  24Абступі́лі Яго Іудзеі і казалі Яму: даку́ль Ты будзеш тамі́ць ду́шы нашы? калі Ты Хрыстос, скажы нам адкры́та.

  25Адказаў ім Іісус: Я сказаў вам, і вы не ве́рыце; справы, якія Я раблю ў імя́ Айца Майго, яны све́дчаць пра Мяне;

  26але вы не ве́рыце, бо вы не з авечак Маіх, як Я сказаў вам;

  27авечкі Мае́ голасу Майго слу́хаюцца, і Я ведаю іх, і яны ідуць за Мною,

  28і Я жыццё вечнае даю́ ім, і не загі́нуць даве́ку, і не вы́рве іх ніхто з рукі́ Маёй;

  29Айцец Мой, Які даў Мне іх, бо́льшы за ўсіх, і ніхто не можа вы́рваць іх з рукі́ Айца Майго;

  30Я і Айцец — адно.

  31І ўзялі́ зноў камяні́ Іудзеі, каб пабі́ць Яго.

  32Сказаў ім Іісус: многа добрых спраў паказаў Я вам ад Айца Майго; за якую з гэтых спраў вы хочаце пабі́ць Мяне камяня́мі?

  33Адказалі Яму Іудзеі, гаво́рачы: не за добрую справу мы хочам пабі́ць Цябе камяня́мі, а за блюзне́рства і за тое, што Ты, бу́дучы чалавекам, робіш Сябе Богам.

  34Адказаў ім Іісус: хіба́ не напі́сана ў законе вашым: “Я сказаў: вы багі”.

  35Калі Ён назваў бага́мі тых, да каго было зве́рнута слова Божае, а Піса́нне не можа быць пару́шана,

  36тады як жа Таму, Каго Айцец асвяці́ў і паслаў у свет, вы ка́жаце: “блюзне́рыш”, пако́лькі Я сказаў: “Я Сын Божы”?

  37калі Я не раблю спраў Айца Майго, то не ве́рце Мне;

  38а калі раблю, то, калі Мне не ве́рыце, дык справам ве́рце, каб вы спазна́лі і ўве́равалі, што Айцец ува Мне і Я ў Ім.

  39Тады шукалі зноў, як схапі́ць Яго, але Ён уні́к рук іх

  40і пайшоў зноў за Іардан, на тое месца, дзе ране́й хрысці́ў Іаан, і застаўся там.

  41І многія прыйшлі́ да Яго і гаварылі, што Іаан не зрабіў ніякага цу́ду; але ўсё, што сказаў Іаан пра Яго, праўдзі́вае было́.

  42І многія там уве́равалі ў Яго.



Раздзел 11

  1Быў жа хворы нейкі Лазар з Віфа́ніі, з пасе́лішча Марыі і Марфы, сястры яе.

  2Марыя ж была́ тая, што пама́зала Госпада мі́рам і абце́рла Яго ногі валаса́мі сваімі; яе брат Лазар быў хворы.

  3Тады пасла́лі сёстры сказаць Яму: Госпадзі! вось, той, каго Ты лю́біш, хворы.

  4Пачуўшы гэта, Іісус сказаў: гэтая хвароба не на смерць, а дзе́ля сла́вы Божай, каб прасла́ўлены быў Сын Божы праз яе.

  5А Іісус любіў Марфу, і сястру яе, і Лазара;

  6калі ж пачуў, што той хворы, тады прабы́ў у тым месцы, дзе знаходзіўся, два дні;

  7пасля гэтага кажа вучням: пойдзем у Іудзею зноў.

  8Кажуць Яму вучні: Равві́! нядаўна Іудзеі шука́лі пабіць Цябе камяня́мі, і Ты зноў ідзе́ш туды?

  9Адказаў Іісус: хіба́ не дванаццаць гадзі́н у дні? хто ходзіць удзе́нь, той не спатыка́ецца, бо святло свету гэтага бачыць;

  10а хто ходзіць уначы́, той спатыка́ецца, бо няма святла ў ім.

  11Сказаў Ён гэта і потым гаворыць ім: Лазар, друг наш, засну́ў, але Я іду, каб разбудзі́ць яго.

  12Сказалі тады вучні Яго: Госпадзі! калі засну́ў, то вы́здаравее.

  13Гаварыў Іісус пра смерць яго; а яны думалі, што Ён гаворыць пра спачы́нак у сне.

  14Тады сказаў ім Іісус адкрыта: Лазар памёр;

  15і Я рады за вас, што Мяне там не было́, каб вы ўве́равалі; але пойдзем да яго.

  16Тады Фама, якога называлі Блізню́к, сказаў іншым вучням: пойдзем і мы, каб паме́рці з Ім.

  17Прыйшо́ўшы, Іісус даведаўся, што Лазар ужо чатыры дні ў магіле.

  18Віфа́нія ж была́ блізка ад Іерусаліма, ста́дыяў за пятнаццаць,

  19і многія з Іудзеяў папрыхо́дзілі да Марфы і Марыі, каб суце́шыць іх у сму́тку па браце іх.

  20Марфа, калі пачула, што Іісус ідзе, пайшла насу́страч Яму; Марыя ж дома сядзела.

  21Сказала тады Марфа Іісусу: Госпадзі! калі б Ты быў тут, брат мой не памёр бы;

  22але я і цяпер ведаю, што ўсё, чаго Ты папросіш у Бога, дасць Табе Бог.

  23Кажа ёй Іісус: уваскрэ́сне брат твой.

  24Кажа Яму Марфа: ведаю, што ўваскрэ́сне ў час уваскрасе́ння, у апошні дзень.

  25Сказаў ёй Іісус: Я — уваскрасе́нне і жыццё; хто ве́руе ў Мяне, калі і памрэ́, будзе жыць;

  26і кожны, хто жыве́ і веруе ў Мяне, не памрэ́ даве́ку. Ты верыш у гэта?

  27Яна кажа Яму: так, Госпадзі! я ўве́равала, што Ты Хрыстос, Сын Божы, Які прыхо́дзіць у свет.

  28І, сказаўшы гэта, яна пайшла і ўпо́тай паклі́кала Марыю, сястру сваю, ка́жучы: Настаўнік тут і клі́ча цябе.

  29Та́я, як толькі пачу́ла, устала спе́шна і пайшла да Яго.

  30Іісус яшчэ не ўвайшоў у пасе́лішча, а быў на тым месцы, дзе сустрэ́ла Яго Марфа.

  31Іудзеі ж, якія былі́ з ёю ў доме і суцяша́лі яе, убачыўшы, як Марыя ўстала спе́шна і выйшла, пайшлі за ёю, ка́жучы, што яна ідзе на магілу, каб плакаць там.

  32А Марыя, калі прыйшла туды, дзе быў Іісус, уба́чыўшы Яго, упа́ла Яму ў ногі і сказала Яму: Госпадзі! калі б Ты быў тут, не памёр бы брат мой.

  33Іісус жа, калі ўбачыў, што яна пла́ча і пла́чуць Іудзеі, якія прыйшлі з ёю, Сам узру́шыўся духам і расхвалява́ўся,

  34і сказаў: дзе вы пакла́лі яго? Кажуць Яму: Госпадзі! пайдзі́ і паглядзі́.

  35Праслязі́ўся Іісус;

  36гаварылі тады Іудзеі: бач, як Ён любіў яго!

  37А некато́рыя з іх казалі: хіба́ не мог Ён, Які адкрыў вочы сляпому, зрабіць, каб і гэты не памёр?

  38Іісус жа, зноў узру́шаны ў Сабе, падыхо́дзіць да магілы. Гэта была пячора, і ка́мень ляжаў на ёй.

  39Кажа Іісус: адымі́це ка́мень. Кажа Яму сястра паме́рлага, Марфа: Госпадзі, ужо смярдзі́ць, бо чацвёрты дзень ляжы́ць.

  40Кажа ёй Іісус: ці не гаварыў Я табе, што, калі ўверуеш, то ўбачыш славу Божую?

  41Тады аднялі́ ка́мень ад пячоры, дзе ляжаў паме́рлы. Іісус жа ўзвёў вочы ўгару́ і сказаў: Ойча, дзякую Табе, што Ты пачуў Мяне;

  42Я і ведаў, што Ты заўсёды Мяне чуеш, але сказаў гэта дзе́ля людзей, якія стаяць вако́л, каб яны ўве́равалі, што Ты Мяне паслаў.

  43І, сказаўшы гэта, Ён моцным голасам усклі́кнуў: Лазар! вы́йдзі сюды́.

  44І вы́йшаў паме́рлы, абві́ты па нагах і руках пахава́льным палатно́м, і твар яго быў абвя́заны ху́стаю. Кажа ім Іісус: развяжы́це яго і пусці́це, няхай ідзе.

  45Тады многія з Іудзеяў, якія прыйшлі да Марыі і ўбачылі, што́ зрабіў Іісус, уве́равалі ў Яго;

  46А некато́рыя з іх пайшлі да фарысеяў і сказалі ім, што́ зрабіў Іісус.

  47Сабра́лі тады першасвятары́ і фарысеі ра́ду і гаварылі: што́ нам рабіць? Чалавек Гэты многа цу́даў робіць;

  48калі пакі́нем Яго так, то ўсе ўве́руюць у Яго; і пры́йдуць Ры́мляне і захопяць месца наша і народ.

  49Адзін жа з іх, нехта Каіа́фа, які быў першасвятаро́м у той год, сказаў ім: вы не ве́даеце нічога

  50і не разуме́еце, што лепш нам, каб адзін чалавек памёр за людзей, а не ўвесь народ загі́нуў.

  51Гэта ж ён не ад сябе сказаў, а, пако́лькі быў першасвятаро́м у той год, прарочыў, што Іісусу нале́жала памерці за народ,

  52і не толькі за народ, але каб і параскіда́ных дзяце́й Божых сабра́ць у адно.

  53З таго дня яны пастанаві́лі забіць Яго.

  54Таму Іісус ужо не хадзіў адкрыта сярод Іудзеяў, а пайшоў адтуль у краіну каля пусты́ні, у горад, называ́ны Ефраі́м, і там заста́ўся з вучнямі Сваімі.

  55А набліжа́лася Пасха Іудзейская, і прыйшлі многія ў Іерусалім з усёй краіны перад Пасхаю, каб ачы́сціцца.

  56Шукалі тады Іісуса і гаварылі паміж сабою, стоячы ў храме: як вы думаеце, ці не пры́йдзе Ён на свята?

  57А першасвятары́ і фарысеі далі́ загад: калі хто даве́даецца, дзе Ён, няхай данясе́, каб схапі́ць Яго.



Раздзел 12

  1Іісус жа за шэсць дзён да Пасхі прыйшоў у Віфа́нію, дзе быў Лазар паме́рлы, якога Ён уваскрасі́ў з мёртвых.

  2І прыгатава́лі Яму вячэ́ру там, і Марфа прыслуго́ўвала, а Лазар быў адным з тых, што ўзляжа́лі з Ім.

  3Марыя ж, узяўшы фунт мі́ра з на́рду чыстага, шматкашто́ўнага, пама́зала ногі Іісусавы і вы́церла валаса́мі сваімі ногі Яго, і дом напоўніўся духмя́насцю мі́ра.

  4Тады кажа адзін з вучняў Яго, Іуда Сі́манаў Іскарыёт, які меўся вы́даць Яго:

  5чаму гэтае мі́ра не прадалі́ за трыста дына́рыяў і не разда́лі ўбо́гім?

  6Сказаў жа ён гэта не таму, што клапаці́ўся пра ўбогіх, а таму, што быў зло́дзеем і, ма́ючы скарбо́нку, краў тое, што туды кла́лі.

  7Сказаў тады Іісус: пакінь яе, каб на дзень пахава́ння Майго яна захава́ла гэта,

  8таму што ўбогіх заўсёды ма́еце з сабою, а Мяне не заўсёды ма́еце.

  9Даве́далася ж мноства народу з Іудзеяў, што Ён там, і папрыхо́дзілі не толькі дзе́ля Іісуса, але і каб паба́чыць Лазара, якога Ён уваскрасі́ў з мёртвых.

  10А першасвятары́ пастанаві́лі і Лазара забіць,

  11бо многія з Іудзеяў дзе́ля яго прыхо́дзілі і ве́равалі ў Іісуса.

  12На другі́ дзень мноства людзей, якія прыйшлі на свята, пачуўшы, што Іісус ідзе ў Іерусалім,

  13узялі́ па́льмавыя галі́ны і вы́йшлі насу́страч Яму, і ўскліка́лі: Аса́нна! благаславёны Той, Хто прыхо́дзіць у імя́ Гасподняе, Цар Ізра́ілеў!

  14Іісус жа, знайшо́ўшы асляня́, сеў на яго, як напі́сана:

  15“не бойся, дачка́ Сіёнава! вось Цар твой ідзе́, се́дзячы на малады́м асле́”.

  16Гэтага спача́тку не зразуме́лі вучні Яго, а калі прасла́ўлены быў Іісус, тады яны ўспо́мнілі, што гэта было́ пра Яго напі́сана і гэта зрабі́лі Яму.

  17Народ жа, які быў з Ім раней, све́дчыў, што Ён вы́клікаў Лазара з магі́лы і ўваскрасі́ў Яго з мёртвых;

  18таму і вы́йшаў насу́страч Яму народ, бо чуў, што Ён зрабіў гэты цуд.

  19А фарысеі гаварылі між сабою: бачыце, што нічога не дапамага́е? вось, увесь свет за Ім пайшоў.

  20Былі́ і некато́рыя э́ліны сярод тых, што прыйшлі, каб паклані́цца ў свята;

  21яны падышлі́ да Філіпа, які быў з Віфсаі́ды Галіле́йскай, і прасілі яго, ка́жучы: спада́р, мы хочам Іісуса бачыць.

  22Прыхо́дзіць Філіп і кажа пра гэта Андрэю; а потым Андрэй і Філіп кажуць Іісусу.

  23Іісус жа сказаў ім у адказ: надышо́ў час быць прасла́ўленым Сыну Чалавечаму;

  24праўду, праўду кажу вам: калі зерне пшанічнае, упа́ўшы ў зямлю́, не памрэ́, то яно застане́цца адно, а калі памрэ́, то бага́ты плён дасць;

  25хто лю́біць душу́ сваю, той загу́біць яе, а хто ненаві́дзіць душу́ сваю ў све́це гэтым, той для жыцця́ ве́чнага захава́е яе;

  26калі хто Мне слу́жыць, няха́й ідзе́ ўслед за Мною; і дзе Я, там і слуга́ Мой будзе; і калі хто Мне слу́жыць, ушану́е яго Айцец Мой;

  27цяпер душа́ Мая ўстрыво́жана; і што́ Мне сказаць? Ойча, збаў Мяне ад гадзі́ны гэтай! але дзе́ля гэтага Я прыйшо́ў, на гадзі́ну гэтую;

  28Ойча, прасла́ў імя́ Тваё! Прыйшо́ў тады голас з неба: і прасла́віў, і яшчэ прасла́ўлю.

  29Народ жа, які стаяў і чуў тое, казаў: гэта гром. Іншыя казалі: Ангел прамаўля́ў да Яго.

  30На гэта Іісус сказаў: не дзе́ля Мяне быў голас гэты, а дзе́ля вас;

  31цяпер суд све́ту гэтаму; цяпер князь свету гэтага вы́гнаны будзе вон;

  32і калі Я буду ўзне́сены ад зямлі́, усіх прыцягну́ да Сябе.

  33Гэта Ён гаварыў, ука́зваючы, якою сме́рцю Ён ма́е паме́рці.

  34Адказаў Яму народ: мы чулі з закону, што Хрыстос застае́цца на ве́кі; дык як жа Ты кажаш, што ўзне́сены паві́нен быць Сын Чалавечы? хто Гэты Сын Чалавечы?

  35Сказаў ім тады Іісус: яшчэ на малы́ час святло з вамі; хадзі́це, паку́ль святло ма́еце, каб це́мра вас не агарну́ла; а хто ходзіць у це́мры, той не ведае, куды ідзе;

  36пакуль святло ма́еце, ве́руйце ў святло, каб стаць сына́мі святла. Прамовіў гэта Іісус і, адышоўшы, скры́ўся ад іх.

  37І хоць гэ́тулькі цудаў зрабіў Ён перад імі, яны не ве́равалі ў Яго,

  38каб збыло́ся слова Іса́іі прарока, які казаў: Госпадзі! хто паве́рыў пачу́таму ад нас, і рука Гасподняя каму адкры́лася?

  39З-за таго не маглі яны ве́раваць, што, як яшчэ сказаў Іса́ія:

  40Ён асляпі́ў вочы іх і скамяні́ў сэ́рцы іх, каб не бачылі вачы́ма і не разуме́лі сэ́рцам, і не звярну́ліся, каб Я ацалі́ў іх.

  41Гэта сказаў Іса́ія, калі бачыў славу Яго і гаварыў пра Яго.

  42Аднак жа і з начальнікаў многія ўве́равалі ў Яго, але з-за фарысеяў не прызнава́ліся, каб іх не адлучы́лі ад сінагогі,

  43бо яны ўзлюбі́лі больш славу чалавечую, чым славу Божую.

  44Іісус жа ўсклі́кнуў і сказаў: хто ве́руе ў Мяне, не ў Мяне ве́руе, а ў Таго, Хто пасла́ў Мяне;

  45і хто бачыць Мяне, бачыць Таго, Хто пасла́ў Мяне;

  46Я — святло, у свет прыйшоў, каб кожны, хто ве́руе ў Мяне, не заста́ўся ў це́мры;

  47і калі хто пачу́е словы Мае́ і не паве́рыць, Я не суджу́ яго, бо Я прыйшоў не судзі́ць свет, а спасці́ свет;

  48хто адвярга́е Мяне і не прыма́е слоў Маіх, ма́е суддзю́ сабе: слова, якое Я прамаўля́ў, яно будзе судзі́ць яго ў апошні дзень;

  49бо Я не ад Сябе прамаўля́ў, а Айцец, Які паслаў Мяне, Ён Мне за́паведзь даў, што́ казаць і што́ прамаўля́ць;

  50і Я ведаю, што за́паведзь Яго ёсць жыццё вечнае; таму тое, што Я кажу, як сказаў Мне Айцец, так і кажу.



Раздзел 13

  1А перад свя́там Пасхі, ве́даючы, што прыйшоў Яго час перайсці́ з гэтага све́ту да Айца, Іісус, узлюбі́ўшы Сваіх, якія ў све́це, да канца ўзлюбі́ў іх.

  2І падчас вячэ́ры, калі дыявал ужо ўклаў у сэ́рца Іуды Сі́манавага Іскарыёта наме́р вы́даць Яго,

  3Іісус, ве́даючы, што Айцец усё адда́ў у ру́кі Яго, і што Ён ад Бога вы́йшаў і да Бога ідзе́,

  4устае́ ад вячэ́ры і здыма́е во́пратку, і, узя́ўшы ручні́к, падпяра́зваецца;

  5потым наліва́е ваду́ ва ўмыва́льніцу і пачына́е абмыва́ць ногі ву́чням і выціра́ць ручніко́м, якім быў падпяра́заны.

  6Падыхо́дзіць Ён да Сі́мана Пятра, і той кажа Яму: Госпадзі! няўжо Ты будзеш мыць мае́ ногі?

  7У адказ Іісус сказаў яму: што́ Я раблю, ты цяпер не ве́даеш, а зразуме́еш по́тым.

  8Кажа Яму Пётр: не будзеш мыць ног маіх даве́ку. Адказаў яму Іісус: калі не абмы́ю цябе, не будзеш мець супо́льнасці са Мною.

  9Кажа Яму Сі́ман Пётр: Госпадзі! не толькі ногі мае́, але і ру́кі, і галаву.

  10Кажа яму Іісус: абмы́тага няма патрэ́бы мыць, хіба́ толькі ногі, а ўвесь ён чысты, і вы чыстыя, але не ўсе.

  11Ён ведаў, хто вы́дасць Яго, таму і сказаў: не ўсе вы чыстыя.

  12Калі ж абмы́ў ногі ім і ўзяў вопратку Сваю, узлёг Ён зноў і сказаў ім: ці ведаеце, што́ Я зрабіў вам?

  13Вы называ́еце Мяне Вучы́целем і Госпадам, і пра́вільна ка́жаце, бо так і ёсць;

  14дык вось, калі Я, Гасподзь і Вучы́цель, абмы́ў вам ногі, то і вы паві́нны адзін аднаму абмыва́ць ногі,

  15бо Я даў вам пры́клад, каб так, як Я зрабіў вам, рабілі і вы;

  16праўду, праўду кажу вам: раб не бо́льшы за гаспадара́ свайго, і паслане́ц не бо́льшы за таго, хто пасла́ў яго;

  17ве́даючы гэта, блажэ́нныя вы, калі робіце гэта;

  18не пра ўсіх вас кажу, бо Я ведаю, каго вы́браў; але няхай спра́ўдзіцца Пісанне: “той, хто есць са Мною хлеб, падня́ў на Мяне пяту́ сваю”;

  19кажу вам гэта цяпер, раней, чым яно збыло́ся, каб, калі збу́дзецца, вы ўве́равалі, што гэта Я;

  20праўду, праўду кажу вам: хто прыма́е таго, каго Я пашлю, той Мяне прыма́е, а хто прыма́е Мяне, прыма́е Таго, Хто пасла́ў Мяне.

  21Сказаўшы гэта, Іісус узру́шыўся духам, і засве́дчыў, і сказаў: праўду, праўду кажу вам, што адзін з вас вы́дасць Мяне!

  22Глядзе́лі тады адзін на аднаго вучні, недаўмява́ючы, пра каго Ён гаво́рыць.

  23Адзін жа з вучняў Яго, якога любіў Іісус, узляжа́ў каля Іісуса;

  24тады ківа́е яму Сі́ман Пётр, каб спыта́ўся, хто той, пра якога Ён гаворыць.

  25І ён, прыхілі́ўшыся да грудзе́й Іісуса, кажа Яму: Госпадзі! хто гэта?

  26Адка́звае Іісус: гэта той, каму Я, абмакну́ўшы, кава́лак хле́ба пада́м. І, абмакну́ўшы хлеб, дае́ Іудзе Сі́манаву Іскарыёту.

  27І тады, пасля гэтага кава́лка, увайшо́ў у яго сатана. І кажа яму Іісус: што́ робіш, рабі хутчэй.

  28Але ніхто з тых, што ўзляжа́лі, не зразуме́ў, пра што Ён сказаў яму.

  29Бо некато́рыя думалі, што, пако́лькі ў Іуды была́ скарбо́нка, то Іісус кажа яму: купі, што нам трэба на свята; альбо, каб убо́гім нешта даў.

  30Ён жа, узя́ўшы той кава́лак хле́ба, адразу вы́йшаў; а была́ ноч. Калі ён выйшаў,

  31кажа Іісус: цяпер прасла́віўся Сын Чалавечы, і Бог прасла́віўся ў Ім;

  32калі Бог прасла́віўся ў Ім, то і Бог прасла́віць Яго ў Сабе, і неўзаба́ве прасла́віць Яго;

  33дзеткі! ужо нядо́ўга Мне быць з вамі; бу́дзеце шукаць Мяне, і як Я сказаў Іудзеям: “куды Я іду, вы не можаце прыйсці́”, так і вам кажу цяпер;

  34за́паведзь новую даю́ вам: каб вы любі́лі адзін аднаго́; як Я ўзлюбі́ў вас, так і вы любі́це адзін аднаго́;

  35па тым пазна́юць усе, што вы Мае́ вучні, калі любоў будзеце мець памі́ж сабою.

  36Кажа Яму Сі́ман Пётр: Госпадзі! куды Ты ідзе́ш? Адказаў яму Іісус: куды Я іду, ты не можаш за Мною цяпер ісці́; але потым по́йдзеш за Мною.

  37Кажа Яму Пётр: Госпадзі! чаму я не магу за Табою ісці́ цяпер? я душу́ маю́ за Цябе палажу́.

  38Адказаў яму Іісус: душу́ тваю за Мяне пало́жыш? праўду, праўду кажу табе: не прапяе́ певень, як ты адрачэ́шся ад Мяне тройчы.



Раздзел 14

  1Няхай не трыво́жыцца сэ́рца ваша; ве́руйце ў Бога, і ў Мяне ве́руйце;

  2у доме Айца Майго абі́целяў многа; а калі б не так, Я сказаў бы вам: іду падрыхтава́ць ме́сца вам;

  3і калі пайду́ і падрыхту́ю ме́сца вам, зноў прыйду́ і вазьму́ вас да Сябе, каб там, дзе Я, былі́ і вы;

  4а куды Я іду, вы ведаеце, і шлях ведаеце.

  5Кажа Яму Фама: Госпадзі! мы не ведаем, куды Ты ідзе́ш; і як мы можам шлях ведаць?

  6Кажа яму Іісус: Я — шлях і і́сціна, і жыццё: ніхто не прыхо́дзіць да Айца інакш, як праз Мяне;

  7калі б ведалі вы Мяне, то і Айца Майго ве́далі б; і з гэтага часу ве́даеце Яго і ба́чылі вы Яго.

  8Кажа яму Філіп: Госпадзі! пакажы́ нам Айца, і дастатко́ва для нас.

  9Кажа яму Іісус: гэ́тулькі ча́су Я з вамі, і ты не пазна́ў Мяне, Філіп? хто бачыў Мяне, той бачыў Айца; як жа ты кажаш: “пакажы́ нам Айца”?

  10ці не верыш, што Я ў Айцу́ і Айцец ува Мне? словы, якія Я гавару вам, Я не ад Сябе гавару; Айцец, які ўва Мне, Ён здзяйсня́е спра́вы;

  11ве́рце Мне, што Я ў Айцу і Айцец ува Мне; а калі не, то з-за самы́х спраў ве́рце Мне;

  12праўду, праўду кажу вам: хто ве́руе ў Мяне, той здзе́йсніць спра́вы, якія Я здзяйсня́ю, і бо́льшыя за іх здзе́йсніць; таму што Я да Айца Майго іду;

  13і чаго ні папро́сіце ў імя́ Маё, тое зраблю́, каб прасла́віўся Айцец у Сыне;

  14калі чаго папро́сіце ў імя́ Маё, Я зраблю́;

  15калі лю́біце Мяне, то за́паведзі Мае вы́канайце,

  16і Я ўмалю́ Айца, і другога Уцяшы́целя Ён дасць вам, каб быў з вамі даве́ку,

  17Духа і́сціны, Якога свет не можа прыня́ць, бо не бачыць Яго і не ве́дае Яго; а вы ве́даеце Яго, бо Ён з вамі ёсць і ў вас будзе;

  18не пакі́ну вас сіро́тамі, прыйду́ да вас;

  19яшчэ трохі, і свет ужо не ўба́чыць Мяне, а вы ўба́чыце Мяне, бо Я жыву́, і вы жыць будзеце;

  20у той дзень даве́даецеся вы, што Я у Айцу Маім, і вы ўва Мне, і Я ў вас;

  21хто ма́е за́паведзі Мае́ і выко́нвае іх, той любіць Мяне, а таго, хто лю́біць Мяне, таго будзе любі́ць Айцец Мой, і Я ўзлюблю яго і яўлю́ яму Сябе.

  22Кажа Яму Іуда, не Іскарыёт: Госпадзі! што́ ста́лася, што Ты хочаш яві́ць Сябе нам, а не свету?

  23У адказ Іісус сказаў яму: хто лю́біць Мяне, той вы́канае слова Маё; і Айцец Мой узлю́біць яго, і Мы пры́йдзем да яго і абі́цель у яго ство́рым;

  24хто не лю́біць Мяне, той не выко́нвае слоў Маіх; слова ж, якое вы чу́еце, не Маё, а Айца, Які пасла́ў Мяне;

  25гэта сказаў Я вам, бу́дучы з вамі;

  26Уцяшы́цель жа, Дух Святы́, Якога пашле́ Айцец у імя́ Маё, наву́чыць вас усяму і напо́мніць вам усё, што Я казаў вам;

  27мір пакіда́ю вам, мір Мой даю вам; не так, як свет дае́, Я даю́ вам; няхай не трыво́жыцца сэ́рца ваша і не баіцца;

  28вы чулі, што Я сказаў вам: адыхо́джу і прыйду́ да вас; калі б вы любі́лі Мяне, то ўзра́даваліся б, што Я сказаў: іду да Айца, бо Айцец Мой бо́льшы за Мяне;

  29і Я сказаў вам цяпер, перш, чым збыло́ся, каб вы паве́рылі, калі збу́дзецца.

  30Ужо няшма́т Я буду гаварыць з вамі; бо ідзе князь свету гэтага і ўва Мне не ма́е нічога;

  31але каб ведаў свет, што Я люблю́ Айца і, як запаве́даў Мне Айцец, так раблю, — уста́ньце, по́йдзем адгэ́туль.



Раздзел 15

  1Я — сапра́ўдная вінагра́дная Лаза́, а Айцец Мой — Вінагра́дар;

  2усякую галі́ну на Мне, якая не прыно́сіць пло́ду, Ён адсяка́е; і ўсякую, што прыно́сіць плод, ачышча́е, каб бо́льшы плод прыно́сіла.

  3Вы ўжо ачы́шчаны праз слова, якое Я гаварыў вам.

  4Бу́дзьце ўва Мне, і Я ў вас. Як галі́на не можа прыно́сіць пло́ду сама па сабе, калі не будзе на лазе́, так і вы, калі ўва Мне не будзеце.

  5Я — вінагра́дная Лаза́, вы — галі́ны; хто знахо́дзіцца ўва Мне, а Я ў ім, той прыно́сіць многа пло́ду, бо без Мяне не мо́жаце рабіць нічога;

  6хто не будзе ўва Мне, той будзе вы́кінуты вон, як галі́на, і засохне; і збіра́юць іх, і кі́даюць у агонь, і яны згара́юць;

  7калі будзеце ўва Мне і сло́вы Мае́ ў вас будуць, тады чаго хочаце прасі́це, і будзе вам;

  8тым прасла́віцца Айцец Мой, калі вы многа пло́ду прынесяце́ і будзеце Маімі ву́чнямі.

  9Як узлюбі́ў Мяне Айцец, так і Я ўзлюбі́ў вас; бу́дзьце ў любо́ві Маёй;

  10калі вы за́паведзі Мае́ вы́канаеце, то бу́дзеце ў любо́ві Маёй, як і Я за́паведзі Айца Майго вы́канаў і знахо́джуся ў Яго любо́ві;

  11гэта сказаў Я вам, каб ра́дасць Мая́ ў вас была́ і каб радасць ваша была́ по́ўная;

  12вось за́паведзь Мая́: каб вы любі́лі адзін аднаго́, як Я ўзлюбі́ў вас;

  13бо́льшай любо́ві ні ў кога няма, як тая, калі хто душу́ сваю пало́жыць за сябро́ў сваіх.

  14Вы сябры́ Мае́, калі ро́біце тое, што Я запаве́дую вам;

  15Я ўжо не называ́ю вас раба́мі, бо раб не ведае, што робіць гаспада́р яго; а Я назва́ў вас сябра́мі, бо ўсё, што чуў ад Айца Майго, Я паве́даў вам;

  16не вы Мяне вы́бралі, а Я вас вы́браў і паста́віў вас, каб вы ішлі і плод прыно́сілі, і плод ваш застава́ўся; каб, чаго ні папро́сіце ў Айца ў імя́ Маё, Ён даў вам.

  17Гэта запаве́дую вам: каб любі́лі адзін аднаго;

  18калі свет вас ненаві́дзіць, ве́дайце, што Мяне ён перш чым вас узненаві́дзеў;

  19калі б вы ад свету былі́, то свет любі́ў бы сваё; але пако́лькі вы не ад свету, а Я вы́браў вас ад свету, таму ненаві́дзіць вас свет.

  20Па́мятайце слова, якое Я сказаў вам: раб не бо́льшы за гаспадара свайго; калі Мяне гна́лі, і вас будуць гнаць; калі Маё слова выко́нвалі, і ваша будуць выко́нваць;

  21але ўсё гэта будуць рабі́ць вам за імя́ Маё, бо не ве́даюць Таго, Хто паслаў Мяне;

  22калі б Я не прыйшоў і не гаварыў ім, то не ме́лі б граху́; а цяпер не ма́юць апраўда́ння за грэх свой;

  23хто ненаві́дзіць Мяне, той і Айца Майго ненаві́дзіць;

  24калі б Я сярод іх не зрабіў спраў, якіх ніхто іншы не рабіў, то граху́ не ме́лі б яны; цяпер жа і бачылі, і ўзненаві́дзелі Мяне і Айца Майго;

  25але няхай збу́дзецца слова, напі́санае ў законе іх: “узненаві́дзелі Мяне без прычы́ны”.

  26Калі ж пры́йдзе Уцяшы́цель, Якога Я пашлю вам ад Айца, Дух і́сціны, Які ад Айца зыхо́дзіць, Ён будзе све́дчыць пра Мяне,

  27і вы све́дчыце, таму што вы ад пача́тку са Мною.



Раздзел 16

  1Гэта сказаў Я вам, каб вы не спакусі́ліся;

  2адлу́чаць вас ад сінагог; надыхо́дзіць нават час, калі кожны, хто будзе забіва́ць вас, будзе думаць, што ён слу́жыць Богу;

  3і так будуць рабіць, бо не спазна́лі ні Айца, ні Мяне.

  4Але гэта сказаў Я вам, каб вы, калі пры́йдзе час, згада́лі тое, што Я гаварыў вам; спача́тку ж гэтага Я вам не гаварыў, бо з вамі быў;

  5а цяпер іду да Таго, Хто пасла́ў Мяне, і ніхто з вас не пыта́ецца ў Мяне: куды ідзе́ш?

  6Але ад таго, што Я сказаў вам гэта, сму́так напоўніў сэ́рцы вашы.

  7Але Я і́сціну кажу́ вам: лепш для вас, каб Я пайшоў; бо, калі Я не пайду, Уцяшы́цель не пры́йдзе да вас; калі ж пайду, то пашлю Яго да вас,

  8і, прыйшо́ўшы, Ён пака́жа свету, у чым грэх, і праўда, і суд:

  9грэх жа ў тым, што не ве́руюць у Мяне;

  10а праўда ў тым, што Я іду́ да Айца Майго, і ўжо не ўба́чыце Мяне;

  11а суд у тым, што князь свету гэтага асу́джаны.

  12Яшчэ многае ма́ю сказаць вам, але вы не здо́лееце ўспрыня́ць цяпер;

  13калі ж пры́йдзе Ён, Дух ісціны, то наста́віць вас на ўсю і́сціну, бо Ён не ад Сябе гавары́ць будзе, а тое, што пачуе, будзе гавары́ць, і будучыню абве́сціць вам;

  14Ён Мяне прасла́віць, бо з Майго во́зьме і абве́сціць вам;

  15усё, што ма́е Айцец, — Маё; таму Я сказаў, што з Майго во́зьме і абве́сціць вам;

  16яшчэ трохі, і не ўба́чыце Мяне; і зноў трохі, і ўба́чыце Мяне, бо Я іду да Айца.

  17Гаварылі ж некато́рыя з вучняў Яго між сабою: што́ гэта Ён кажа нам: “яшчэ трохі, і не ўба́чыце Мяне; і зноў трохі, і ўба́чыце Мяне” і “Я іду да Айца”?

  18І гаварылі: што́ гэта значыць, што Ён кажа: “яшчэ трохі”? не ведаем, што́ Ён гаво́рыць.

  19Ведаў Іісус, што хочуць спыта́цца ў Яго, і сказаў ім: вы пра тое пыта́ецеся адзін у аднаго́, што Я сказаў: “яшчэ трохі, і не ўба́чыце Мяне, і зноў трохі, і ўба́чыце Мяне”?

  20праўду, праўду кажу вам, што бу́дзеце плакаць і галасі́ць вы, а свет будзе ра́давацца; вы смуткава́ць бу́дзеце, але сму́так ваш у радасць абе́рнецца;

  21жанчына, калі нараджа́е, гару́е, бо прыйшла́ гадзі́на яе, а калі наро́дзіць дзіця́, то ўжо не па́мятае го́ра ад радасці, бо нарадзі́ўся чалавек на свет;

  22так і вы сму́так цяпер ма́еце, але Я зноў убачу вас, і ўзра́дуецца сэ́рца ваша, і радасці вашай ніхто не ады́ме ў вас;

  23і ў той дзень не будзеце пыта́цца ў Мяне ні пра што; праўду, праўду кажу вам: чаго ні папро́сіце Айца ў імя́ Маё, Ён дасць вам;

  24дагэ́туль вы не прасілі нічога ў імя́ Маё; прасі́це і атрыма́еце, каб радасць ваша была поўная;

  25гэта ў прытчах Я гаварыў вам; але надыхо́дзіць час, калі ўжо не ў прытчах буду гавары́ць, а адкры́та пра Айца абвяшчу́ вам;

  26у той дзень у імя́ Маё будзеце прасіць, і не кажу вам, што Я буду малі́ць Айца за вас,

  27бо Сам Айцец лю́біць вас, таму што вы Мяне ўзлюбі́лі і ўве́равалі, што Я ад Бога вы́йшаў;

  28Я вы́йшаў ад Айца і прыйшо́ў у свет; і зноў пакіда́ю свет і іду да Айца.

  29Кажуць Яму вучні Яго: вось цяпер Ты адкры́та гаворыш і прытчы ніякай не раска́зваеш;

  30цяпер ведаем, што Ты ведаеш усё і не маеш патрэ́бы, каб хто ў Цябе пыта́ўся; таму ве́руем, што Ты ад Бога вы́йшаў.

  31Адказаў ім Іісус: цяпер ве́руеце?

  32вось надыхо́дзіць час, і ўжо наста́ў, калі вы рассе́ецеся кожны ў свой бок і Мяне пакі́неце аднаго́; але Я не адзін, бо Айцец са Мною;

  33гэта сказаў Я вам, каб вы ўва Мне мір мелі; у свеце го́ра зазна́еце, але мужа́йцеся: Я перамо́г свет.



Раздзел 17

  1Прамо́віўшы гэта, Іісус узвёў вочы Свае да неба і сказаў: Ойча! прыйшоў час: прасла́ў Сы́на Твайго, каб і Сын Твой прасла́віў Цябе,

  2бо Ты даў Яму ўла́ду над усякай пло́ццю, каб усяму, што Ты даў Яму, даў Ён жыццё вечнае;

  3а жыццё вечнае ў тым, каб зна́лі Цябе, адзі́нага і́сціннага Бога, і Таго, Каго Ты пасла́ў: Іісуса Хрыста.

  4Я прасла́віў Цябе на зямлі́: завяршы́ў спра́ву, якую Ты даў Мне зрабіць;

  5і цяпер прасла́ў Мяне Ты, Ойча, у Цябе Само́га той сла́ваю, якую Я меў у Цябе ране́й, чым стаў існава́ць свет.

  6Я адкрыў імя́ Тваё лю́дзям, якіх Ты даў Мне ад свету; яны былі́ Твае, і Ты даў іх Мне, і яны захава́лі слова Тваё;

  7цяпер зразуме́лі яны, што ўсё, што Ты даў Мне, гэта ад Цябе;

  8бо сло́вы, якія Ты даў Мне, Я даў ім, і яны прынялі́ і сапраўды́ зразуме́лі, што Я ад Цябе вы́йшаў, і ўве́равалі, што Ты паслаў Мяне.

  9Я за іх малю́, не за ўвесь свет малю́, але за тых, каго Ты даў Мне, бо яны Твае;

  10і ўсё Маё — Тваё, і Тваё — Маё; і Я прасла́віўся ў іх;

  11і Я ўжо не ў свеце, а яны ў свеце, Я ж да Цябе іду́. Ойча Святы́! захава́й іх у імя́ Тваё, тых, каго Ты даў Мне, каб яны былі́ адно, як і Мы.

  12Калі Я быў з імі ў свеце, Я захо́ўваў іх у імя́ Тваё; тых, каго Ты даў Мне, Я збяро́г, і ніхто з іх не загі́нуў, толькі сын пагі́белі, каб збыло́ся Пісанне;

  13цяпер жа Я да Цябе іду́ і гавару гэта ў свеце, каб яны ме́лі ў сабе радасць Маю́ по́ўную.

  14Я даў ім сло́ва Тваё, і свет узненаві́дзеў іх, бо яны не ад свету, як і Я не ад свету;

  15Я не малю́, каб Ты ўзяў іх са све́ту, але каб захава́ў іх ад зла;

  16яны не ад све́ту, як і Я не ад све́ту;

  17асвяці́ іх і́сцінаю Тваёю: сло́ва Тваё ёсць і́сціна.

  18Як Ты пасла́ў Мяне ў свет, так і Я пасла́ў іх у свет,

  19і за іх Я прысвяча́ю Сябе́, каб і яны былі́ асвячо́ныя і́сцінай.

  20Не за іх жа толькі малю́, але і за тых, што ве́руюць у Мяне дзя́куючы слову іх,

  21няхай усе будуць адно: як Ты, Ойча, ува Мне, і Я ў Табе, так няхай і яны ў Нас будуць адно, каб уве́раваў свет, што Ты пасла́ў Мяне;

  22і славу, якую Ты даў Мне, Я даў ім; каб яны былі́ адно, як Мы адно:

  23Я ў іх, і Ты ўва Мне; няхай будуць яны ў даскана́лым адзі́нстве, і няхай спазна́е свет, што Ты пасла́ў Мяне і ўзлюбі́ў іх, як узлюбі́ў Мяне.

  24Ойча! хачу, каб ты́я, каго Ты даў Мне, там, дзе і Я, былі́ са Мною, каб яны бачылі славу Маю́, якую Ты даў Мне, бо ўзлюбі́ў Мяне ране́й заснава́ння све́ту.

  25Ойча Пра́ведны! і свет Цябе не спазна́ў; а Я Цябе спазна́ў, і яны спазна́лі, што Ты пасла́ў Мяне;

  26і Я паве́даў ім імя́ Тваё і паве́даю, каб любоў, якою Ты ўзлюбі́ў Мяне, у іх была́, і Я ў іх.



Раздзел 18

  1Сказаўшы гэта, Іісус вы́йшаў з вучнямі Сваімі на той бок пато́ку Кедро́н, дзе быў сад, у які ўвайшоў Ён Сам і вучні Яго;

  2ве́даў жа гэтае месца і Іуда, які вы́даў Яго, бо там часта збіра́ўся Іісус з вучнямі Сваімі;

  3і вось Іуда, узя́ўшы атрад воінаў і служы́целяў ад першасвятаро́ў і фарысеяў, прыхо́дзіць туды з фа́келамі, і ліхтара́мі, і збро́яй.

  4Іісус жа, ве́даючы ўсё, што з Ім будзе, вы́йшаў і сказаў ім: каго шука́еце?

  5Адказалі Яму: Іісуса Назарэ́я. Кажа ім Іісус: гэта Я. Стаяў жа з імі і Іуда, які вы́даў Яго;

  6і калі Іісус сказаў ім: “гэта Я”, яны адступі́лі назад і ўпа́лі на зямлю́.

  7Ён зноў спыта́ўся ў іх: каго шука́еце? Яны сказалі: Іісуса Назарэ́я.

  8Адказаў Іісус: Я сказаў вам, што гэта Я; дык вось, калі Мяне шука́еце, пакіньце іх, няхай ідуць, —

  9каб спо́ўнілася слова, якое Ён сказаў: з тых, каго Ты даў Мне, Я не загубі́ў нікога.

  10Тады Сі́ман Пётр, ма́ючы меч, вы́няў яго і ўдарыў першасвятаро́вага раба́ і адсе́к яму правае ву́ха; імя́ раба́ было́ Малх;

  11але Іісус сказаў Пятру: укладзі́ меч у но́жны; чашу, якую даў Мне Айцец, няўжо́ Я не буду піць яе?

  12Тады атрад воінаў і тысячанача́льнік, і служы́целі Іудзейскія ўзялі́ Іісуса і звяза́лі Яго,

  13і павялі́ Яго спачатку да Анны, бо ён быў це́сцем Каіа́фы, які быў першасвятаро́м у той год;

  14гэта быў той Каіа́фа, які даў пара́ду Іудзеям, што лепш, каб адзін чалавек памёр за народ.

  15За Іісусам ішоў Сі́ман Пётр і другі вучань; вучань жа той быў знаёмы першасвятару́ і ён увайшоў з Іісусам у двор першасвятара́,

  16а Пётр стаяў каля дзвярэ́й зво́нку. Вы́йшаў тады вучань той, які быў знаёмы першасвятару́, і сказаў прыдзве́рніцы, і ўвёў Пятра.

  17Кажа тут служанка-прыдзве́рніца Пятру: і ты ці не з вучняў Гэтага Чалавека? Ён сказаў: не.

  18І стаялі рабы́ і служы́целі, раскла́ўшы во́гнішча, таму што было́ хо́ладна, і грэ́ліся; з імі Пётр таксама стаяў і грэ́ўся.

  19Першасвята́р жа спыта́ўся ў Іісуса пра вучняў Яго і пра вучэ́нне Яго.

  20Адказаў яму Іісус: Я адкрыта гаварыў свету; Я заўсёды навуча́ў у сінагогах і ў храме, дзе заўсёды збіра́юцца Іудзеі, і тайна не гаварыў нічога;

  21чаму ты ў Мяне пыта́ешся? спыта́йся ў тых, якія чулі, што́ Я гаварыў ім; вось яны ведаюць, што́ Я казаў.

  22Калі Ён сказаў гэта, адзін са служы́целяў, што блізка стаяў, ударыў Іісуса па шчацэ і сказаў: так Ты адказваеш першасвятару́?

  23Адказаў яму Іісус: калі Я дрэ́нна сказаў, засве́дчы, што дрэ́нна; а калі добра, чаму ты б’еш Мяне?

  24Тады Анна паслаў Яго, звя́занага, да першасвятара́ Каіа́фы.

  25А Сі́ман Пётр стаяў і грэ́ўся. Сказалі тады яму: і ты ці не з вучняў Яго? Ён адро́кся і сказаў: не.

  26Кажа адзін з рабоў першасвятара́, свая́к таго, якому Пётр адсе́к ву́ха: хіба́ я не бачыў цябе з Ім у садзе?

  27Пётр ізноў адро́кся; і адразу пе́вень заспява́ў.

  28Тады вядуць Іісуса ад Каіа́фы ў прэто́рыю. Была́ раніца, і яны не ўвайшлі ў прэто́рыю, каб не апага́ніцца, але каб можна было́ есці пасху.

  29Вы́йшаў Пілат да іх і сказаў: якое абвінава́чанне выстаўля́еце вы су́праць Гэтага Чалавека?

  30У адказ яны сказалі яму: калі б Ён не быў злачы́нцам, мы не вы́далі б Яго табе.

  31Тады сказаў ім Пілат: вазьмі́це Яго вы і па закону вашаму судзі́це Яго. Сказалі яму Іудзеі: нам не дазваля́ецца кара́ць смерцю нікога, —

  32каб спо́ўнілася слова Іісуса, якое Ён сказаў, ука́зваючы, якою смерцю Ён ма́е памерці.

  33Увайшоў тады зноў Пілат у прэто́рыю, і паклі́каў Іісуса, і сказаў Яму: Ты Цар Іудзейскі?

  34Адказаў яму Іісус: ты ад сябе гэта гаво́рыш, ці іншыя сказалі табе пра Мяне?

  35Адказаў Пілат: хіба́ я Іудзей? народ Твой і першасвятары́ вы́далі Цябе мне; што́ Ты зрабіў?

  36Адказаў Іісус: Царства Маё не ад гэтага свету; калі б ад гэтага свету было́ Царства Маё, то слу́гі Мае́ змага́ліся б за тое, каб Мяне не вы́далі Іудзеям. Але цяпер Царства Маё не адгэ́туль.

  37Тады сказаў Яму Пілат: дык Ты Цар? Адказаў Іісус: ты кажаш, што Я Цар; Я на тое нарадзі́ўся і на тое прыйшоў у свет, каб све́дчыць пра ісціну; і кожны, хто ад ісціны, слу́хаецца голасу Майго.

  38Кажа Яму Пілат: што ёсць ісціна? І, прамовіўшы гэта, ён зноў вы́йшаў да Іудзеяў і кажа ім: я нія́кай віны не знахо́джу ў Ім;

  39ёсць жа звы́чай у вас, каб каго́сьці аднаго́ я адпуска́ў вам на Пасху; хочаце, адпушчу́ вам Цара Іудзейскага?

  40Тады зноў закрычалі ўсе, ка́жучы: не Яго, а Вара́вву. А Вара́вва быў разбойнік.



Раздзел 19

  1Тады ўзяў Пілат Іісуса і аддаў на бічава́нне;

  2і воіны, сплёўшы вяне́ц з це́рняў, ускла́лі Яму на галаву́ і ў адзе́жу пурпуро́вую апрану́лі Яго,

  3і гаварылі: радуйся, Цар Іудзейскі! І білі Яго па шчо́ках.

  4Пілат выйшаў зноў і кажа ім: вось, я выво́джу Яго да вас, каб вы ведалі, што я нія́кай віны́ ў Ім не знахо́джу.

  5Тады вы́йшаў Іісус у цярно́вым вянцы́ і пурпуро́вай адзе́жы. І кажа ім Пілат: вось Чалавек!

  6Калі ж уба́чылі Яго першасвятары́ і служыцелі, то пачалі́ крычаць, ка́жучы: распні́, распні́ Яго! Кажа ім Пілат: вазьмі́це Яго вы і распні́це, бо я не знахо́джу ў Ім віны.

  7Адказа́лі яму Іудзеі: мы закон маем, і па закону нашаму Ён паві́нен паме́рці, таму што зрабіў Сябе Сы́нам Божым.

  8Калі пачуў Пілат гэтае слова, то яшчэ больш спало́хаўся,

  9і ўвайшоў у прэто́рыю зноў і кажа Іісусу: адкуль Ты? Іісус жа адка́зу не даў яму.

  10Тады кажа Яму Пілат: мне Ты не гаво́рыш? хіба́ не ведаеш, што я ма́ю ўла́ду распя́ць Цябе і ма́ю ўла́ду адпусці́ць Цябе?

  11Адказаў Іісус: ты не меў бы нія́кай ула́ды нада Мною, калі б табе не было да́дзена звыш; таму той, хто вы́даў Мяне табе, бо́льшы грэх ма́е.

  12З гэтага часу Пілат шука́ў, як адпусці́ць Яго. Іудзеі ж крычалі, ка́жучы: калі Яго адпу́сціш, ты не друг ке́сару; кожны, хто робіць сябе царом, праці́ўнік ке́сара.

  13Пілат, пачу́ўшы гэтае слова, вы́веў Іісуса і сеў на судзе́йскае ўзвышэ́нне на месцы, што называ́лася Ліфо́стратон , а па-яўрэйску Гаввафа́.

  14Была́ ж пятніца перад Пасхай, каля шостай гадзі́ны. І сказаў Пілат Іудзеям: вось Цар ваш!

  15Але яны закрыча́лі: вазьмі, вазьмі, распні́ Яго! Кажа ім Пілат: Цара вашага распя́ць? Адказа́лі першасвятары́: няма ў нас цара́, акрамя́ ке́сара.

  16Тады ён аддаў Яго ім на распя́цце. І ўзялі́ Іісуса і павялі;

  17і, несучы́ крыж Свой, Ён вы́йшаў на ме́сца, называ́нае Ло́бным, што па-яўрэйску называ́ецца Галго́фа,

  18дзе Яго распя́лі і з Ім двух іншых, з аднаго́ бо́ку і з другога, а пасярэ́дзіне Іісуса.

  19І зрабіў на́дпіс Пілат і змясці́ў на крыжы́. А было напі́сана: Іісус Назарані́н, Цар Іудзейскі.

  20Гэты на́дпіс чыталі многія з Іудзеяў, таму што блізка ад горада было́ тое месца, дзе быў распя́ты Іісус, а напі́сана было́ па-яўрэйску, па-грэчаску, па-рымску.

  21Казалі ж Пілату першасвятары́ Іудзейскія: не пішы: “Цар Іудзейскі”, а напішы, што Ён казаў: “Я цар Іудзейскі”.

  22Адказаў Пілат: што́ напіса́ў я, тое напіса́ў.

  23Воіны ж, калі распя́лі Іісуса, узялі́ адзе́нне Яго і раздзялі́лі на чаты́ры часткі, кожнаму воіну частка, і хіто́н; хіто́н жа быў не шы́ты, а суцэ́льна тка́ны ад верху;

  24тады сказалі яны адзін аднаму: не будзем разрыва́ць яго, а кі́нем на яго жэ́рабя, чый будзе. Так ме́ла спо́ўніцца Піса́нне, у якім ска́зана: “раздзялі́лі адзе́нне Маё між сабою і пра во́пратку Маю́ кі́далі жэ́рабя”. Воіны так і зрабі́лі.

  25Стаялі ж каля крыжа́ Іісусавага Маці Яго і сястра Маці Яго, Марыя Клео́пава, і Марыя Магдалі́на.

  26Іісус жа, уба́чыўшы Маці і вучня, які стаяў побач і якога Ён любі́ў, кажа Маці Сваёй: Жанчына, вось сын твой.

  27Потым кажа вучню: вось Маці твая. І з таго часу вучань ўзяў Яе да сябе.

  28Пасля гэтага Іісус, ве́даючы, што ўсё ўжо здзе́йснілася, каб збыло́ся Пісанне, кажа: сма́гну.

  29Тут стаяла пасу́дзіна, по́ўная во́цату. І воіны, напо́ўніўшы гу́бку во́цатам і насадзі́ўшы яе на сцяблі́ну ісо́пу, падне́слі да Яго ву́снаў;

  30і калі паспыта́ў Іісус во́цату, Ён сказаў: здзе́йснілася! І, схілі́ўшы галаву́, аддаў дух.

  31А пако́лькі была́ пятніца, то Іудзеі, каб не засталі́ся це́лы на крыжы́ ў суботу, — бо вялікі дзень была́ та́я субота, — прасі́лі Пілата, каб перабі́ць у іх го́лені і зняць;

  32і вось прыйшлі воіны і ў першага перабі́лі го́лені, і ў другога, распя́тага з Ім;

  33прыйшо́ўшы ж да Іісуса, як уба́чылі, што Ён ужо памёр, то не перабіва́лі ў Яго голеняў;

  34але адзін з воінаў кап’ём праця́ў Яму бок, і адразу вы́цекла кроў і вада;

  35і той, хто бачыў, засве́дчыў, і све́дчанне яго праўдзі́вае; і ён ведае, што ісціну гаворыць, каб вы паверылі;

  36бо гэта ста́лася, каб спо́ўнілася Пісанне: “косць Яго не будзе палама́на”;

  37яшчэ і ў другім ме́сцы Пісанне гаворыць: “будуць глядзець на Таго, Каго праця́лі”.

  38Пасля гэтага Іосіф з Арымафе́і, які быў вучнем Іісуса, але та́йным з-за стра́ху перад Іудзеямі, папрасі́ў Пілата, каб узяць це́ла Іісусава; і Пілат дазво́ліў; тады прыйшоў ён і ўзяў це́ла Іісусава.

  39Прыйшоў і Нікадзім, які прыхо́дзіў ране́й да Іісуса ўначы́, і прынёс су́месь са смі́рны і ало́ю фу́нтаў каля ста.

  40Узялі́ яны це́ла Іісусава і абвілі́ Яго пало́тнамі з духмя́насцямі, як паво́дле звы́чаю хава́юць Іудзеі.

  41Быў жа на тым ме́сцы, дзе Ён быў распя́ты, сад, і ў са́дзе магіла новая, у якой ніколі яшчэ ніхто не быў пакла́дзены;

  42і там, з-за пятніцы Іудзейскай, пако́лькі блізка была́ магіла, пакла́лі Іісуса.



Раздзел 20

  1А ў першы дзень тыдня Марыя Магдаліна прыхо́дзіць ра́на, калі было́ яшчэ цёмна, да магілы і бачыць, што ка́мень адва́лены ад магілы;

  2тады бяжы́ць яна і прыхо́дзіць да Сі́мана Пятра і да другога вучня, якога любі́ў Іісус, і кажа ім: узялі́ Госпада з магілы, і не ведаем, дзе пакла́лі Яго.

  3Вы́йшаў тады Пётр і другі вучань, і пайшлі да магілы;

  4яны бе́глі або́два разам, але другі вучань бег хутчэ́й за Пятра і прыйшоў першым да магілы,

  5і, нахілі́ўшыся, бачыць, што ляжаць пало́тны; аднак не ўвайшоў.

  6Прыхо́дзіць тады Сі́ман Пётр усле́д за ім і ўвахо́дзіць у магілу, і бачыць, што ляжа́ць пало́тны

  7і што ху́ста, якая была́ на галаве Яго, не з пало́тнамі ляжы́ць, а асо́бна скру́чаная на іншым ме́сцы.

  8Тады ўвайшоў і другі вучань, што першым прыйшо́ў да магілы, і ўбачыў ён, і ўве́раваў;

  9бо яны яшчэ не ведалі з Пісання, што нале́жыць Яму з мёртвых уваскрэ́снуць.

  10Тады пайшлі вучні зноў да сябе.

  11Марыя ж стаяла зво́нку каля магілы, пла́чучы; і калі плакала, яна нахілі́лася да магілы

  12і бачыць двух Ангелаў у белым адзе́нні, якія сядзя́ць адзін у галава́х, другі ў нага́х, дзе ляжа́ла было́ це́ла Іісусава.

  13І яны кажуць ёй: жанчына! чаго ты пла́чаш? Яна кажа ім: узялі́ Госпада майго, і не ведаю, дзе пакла́лі Яго.

  14Сказа́ўшы гэта, яна абярну́лася назад і ўба́чыла, што стаі́ць Іісус, але не пазна́ла, што гэта Іісус.

  15Кажа ёй Іісус: жанчына! чаго ты пла́чаш? каго шука́еш? Яна, ду́маючы, што гэта садоўнік, кажа Яму: гаспада́р! калі ты ўзяў Яго, скажы мне, дзе ты пакла́ў Яго, і я вазьму Яго.

  16Кажа ёй Іісус: Марыя! Яна, абярну́ўшыся, кажа Яму: Раввуні́! што значыць: Вучыцель!

  17Кажа ёй Іісус: не дакрана́йся да Мяне, бо Я яшчэ не ўзышо́ў да Айца Майго, але ідзі да братоў Маіх і скажы ім: узыхо́джу да Айца Майго і Айца вашага, і Бога Майго і Бога вашага.

  18Прыхо́дзіць Марыя Магдалі́на і абвяшча́е ву́чням, што ба́чыла Госпада і што Ён гэта сказаў ёй.

  19І ўве́чары таго ж першага дня тыдня, калі дзве́ры там, дзе сабра́ліся вучні, былі́ замкнёныя з-за стра́ху перад Іудзеямі, прыйшо́ў Іісус і стаў пасярэ́дзіне, і кажа ім: мір вам!

  20І, сказаўшы гэта, паказаў ім ру́кі і бок Свой. І ўзра́даваліся ву́чні, уба́чыўшы Госпада.

  21Іісус жа зноў сказаў ім: мір вам! як паслаў Мяне Айцец, так і Я пасыла́ю вас.

  22Сказаўшы гэта, дзьму́хнуў і кажа ім: прымі́це Духа Святога;

  23каму адпу́сціце грахі́, таму будуць адпу́шчаны; на кім пакі́неце, на тым застану́цца.

  24А Фама́, адзін з двана́ццаці, называ́ны Блізню́к, не быў з імі, калі прыхо́дзіў Іісус;

  25казалі яму іншыя вучні: мы бачылі Госпада. Але ён сказаў ім: калі не ўбачу на рука́х Яго ран ад цвіко́ў і не ўкладу́ пальца майго ў ра́ны ад цвіко́ў, і не ўкладу́ рукі́ маёй у бок Яго, не паве́ру.

  26І праз восем дзён зноў былі́ ў доме вучні Яго і Фама́ з імі. Прыхо́дзіць Іісус, калі дзверы былі́ замкнёныя; стаў пасярэ́дзіне і сказаў: мір вам!

  27Потым кажа Фаме́: дай палец твой сюды́ і паглядзі́ на ру́кі Мае́; і дай руку́ тваю і ўкладзі́ ў бок Мой; і не будзь няве́руючым, а будзь ве́руючым.

  28У адказ Фама́ сказаў Яму: Гасподзь мой і Бог мой!

  29Кажа яму Іісус: ты ўве́раваў, таму што ўбачыў Мяне; блажэ́нныя тыя, якія не бачылі і ўве́равалі.

  30Многа яшчэ зрабіў Іісус перад вучнямі Сваімі і іншых цу́даў, пра якія не напі́сана ў кні́зе гэтай;

  31а гэта напі́сана, каб вы ўве́равалі, што Іісус ёсць Хрыстос, Сын Божы, і каб, ве́руючы, жыццё ме́лі ў імя́ Яго.



Раздзел 21

  1Пасля гэтага яві́ўся зноў Іісус вучням на моры Тыверыя́дскім. Яві́ўся ж так:

  2былі́ разам Сі́ман Пётр і Фама́, зва́ны Блізню́к, і Нафана́іл з Ка́ны Галілейскай, і сыны́ Зевядзе́евы, і двое іншых з вучняў Яго;

  3кажа ім Сі́ман Пётр: іду рыбу лаві́ць. Кажуць яму: ідзём і мы з табою. Вы́йшлі яны і селі адразу ў лодку, і ў тую ноч не злаві́лі нічога.

  4Калі ж настала ўжо раніца, стаў Іісус на бе́разе, але не пазна́лі вучні, што гэта Іісус;

  5кажа ім Іісус: дзеці! ці ёсць у вас якая ежа? Яны адказалі Яму: няма.

  6Ён жа сказаў ім: закіньце мярэ́жу з правага боку лодкі, і зло́віце. Яны закінулі і ўжо не маглі вы́цягнуць яе з-за мноства рыбы.

  7Тады вучань, якога любіў Іісус, кажа Пятру: гэта Гасподзь. А Сі́ман Пётр, пачуўшы, што гэта Гасподзь, апая́саўся во́праткай, бо быў голы, і кінуўся ў мора;

  8іншыя ж вучні прыплылі́ ў лодцы, — бо яны былі́ не далёка ад зямлі́, а локцяў каля двухсот, — ця́гнучы мярэ́жу з рыбаю;

  9калі ж яны вы́йшлі на зямлю, бачаць раскла́дзенае во́гнішча, а на ім рыба ляжы́ць і хлеб;

  10кажа ім Іісус: прынясі́це той рыбы, што вы злаві́лі цяпер.

  11Пайшоў Сі́ман Пётр і вы́цягнуў на зямлю мярэ́жу, поўную вялікіх рыб, якіх было́ сто пяцьдзесят тры, і пры такой колькасці не парва́лася мярэжа.

  12Кажа ім Іісус: хадзі́це сюды́, сне́дайце. І ніхто з вучняў не пасмеў спыта́цца ў Яго: хто Ты́ — ведаючы, што гэта Гасподзь.

  13Падыхо́дзіць Іісус, бярэ хлеб і дае́ ім; і рыбу таксама.

  14Гэта ўжо трэці раз явіўся Іісус вучням Сваім, уваскрэ́сшы з мёртвых.

  15Калі ж яны пасне́далі, кажа Сі́ману Пятру Іісус: Сі́мане Іонаў, ці лю́біш ты Мяне больш, чым яны? Той кажа Яму: так, Госпадзі! Ты ве́даеш, што я люблю́ Цябе. Іісус кажа яму: пасі ягнят Маіх.

  16Кажа яму зноў, другі раз: Сі́мане Іонаў, ці лю́біш ты Мяне? Той кажа Яму: так, Госпадзі! Ты ведаеш, што я люблю́ Цябе. Іісус кажа яму: будзь пастухом аве́чак Маіх.

  17Кажа яму трэці раз: Сі́мане Іонаў, ці любіш ты Мяне? Засмуці́ўся Пётр, што Іісус трэці раз спытаўся ў Яго: ці любіш ты Мяне? — і сказаў Яму: Госпадзі! Ты ўсё ведаеш; Ты ведаеш, што я люблю́ Цябе. Кажа яму Іісус: пасі авечак Маіх;

  18праўду, праўду кажу табе: калі ты быў малады́, то падпяра́зваўся сам і хадзіў, куды хацеў; а калі састарэ́ешся, то вы́цягнеш ру́кі твае, і іншы падпяра́жа цябе і павядзе́, куды не хочаш.

  19А гэта Ён сказаў, даючы́ зразумець, якою смерцю Пётр прасла́віць Бога. І, сказаўшы гэта, кажа яму: ідзі за Мною.

  20Агляну́ўшыся, Пётр бачыць, што ўслед ідзе вучань, якога любіў Іісус і які на вячэ́ры, прыхілі́ўшыся да грудзе́й Яго, сказаў: Госпадзі! хто вы́дасць Цябе?

  21Яго ўбачыўшы, Пётр кажа Іісусу: Госпадзі! а ён што?

  22Кажа яму Іісус: калі Я хачу, каб ён быў, паку́ль Я прыйду́, то што табе да гэтага? ты за Мною ідзі.

  23І разне́слася слова гэтае сярод братоў, што вучань той не памрэ. Але не сказаў яму Іісус, што той не памрэ, а сказаў: калі Я хачу, каб ён быў, пакуль Я прыйду́, то што табе да гэтага?

  24Гэта і ёсць той вучань, які све́дчыць пра гэта і напіса́ў гэта; і ведаем, што све́дчанне яго і́сціннае.

  25Ёсць і многае іншае, што зрабіў Іісус, але, калі б падрабя́зна апісаць гэта, думаю, што і сам свет не ўмясці́ў бы напі́саных кніг. Амінь.









Раздзел 1

  1Павел, раб Божы і Апостал Іісуса Хрыста дзе́ля веры абра́ных Божых і спазнання ісціны, якая прыводзіць да набожнасці,

  2у надзеі на жыццё вечнае, якое паабяца́ў праўдзівы ў слове Бог раней часоў адвечных,

  3а ў належны час явіў слова Сваё ў пропаведзі, даверанай мне па загаду Спасіцеля нашага, Бога, —

  4Ціту, сапраўднаму сыну па супольнай веры: благадаць, міласць і мір ад Бога Айца і Госпада Іісуса Хрыста, Спасіцеля нашага.

  5Дзеля таго я пакінуў цябе на Крыце, каб ты недакончанае завяршыў і паставіў па ўсіх гарадах прасвітараў, як я табе наказваў:

  6калі хто беззаганны, адной жонкі муж, дзяцей ма́е веруючых, якіх нельга абвінаваціць у распусце або непакорлівасці.

  7Бо епіскап павінен быць беззаганны як Божы домаўпраўнік, не сваявольны, не гняўлівы, не п’яніца, не задзірысты, не карыслівы,

  8а гасцінны, дабралюбівы, разва́жлівы, справядлівы, набожны, стры́маны,

  9павінен трымацца правільнага слова, адпаведнага вучэнню, каб ён быў здольны і настаўляць у здаровым вучэнні, і выкрываць тых, хто працівіцца.

  10Бо ёсць шмат і непакорлівых, пустасловаў і падманшчыкаў, асабліва з абрэзаных,

  11якіх трэба прымусіць замаўчаць: яны разбура́юць цэлыя сем’і, навучаючы дзеля гане́бнай кары́слівасці таму, чаму не належыць вучы́ць.

  12Сказаў жа нехта з іх, іх уласны вяшчун: “Крыця́не заўсёды лгуны, злыя звяры, пражэ́рлівыя гультаі”.

  13Сведчанне гэтае праўдзівае. З гэтай прычыны выкрывай іх строга, каб яны былі здаровымі ў веры,

  14каб не зважа́лі на Іудзейскія байкі і ўстанаўленні людзей, якія адварочваюцца ад ісціны.

  15Для чыстых усё чыстае, для апаганеных жа і няверных няма нічога чыстага, бо апаганены і розум іх, і сумленне.

  16Яны сцвярджаюць, што знаюць Бога; а справамі сваімі адракаюцца, бу́дучы агі́днымі і непакорлівымі і ні на якую добрую справу нязда́тнымі.



Раздзел 2

  1А ты гавары тое, што адпавядае здароваму вучэнню:

  2каб стары́я мужчыны былі цвярозымі, пава́жнымі, разважлівымі, здаровымі ў веры, у любові, у цярплівасці;

  3каб стары́я жанчыны таксама паводзілі сябе добрапрыстойна, не былі паклёпніцамі, не злоўжыва́лі віном, навуча́лі дабру,

  4каб настаўлялі маладзіц любіць мужоў, любіць дзяцей,

  5быць цнатлівымі, чыстымі, гаспадарлівымі, добрымі, пакорлівымі сваім мужам, каб слова Божае не зневажа́лася;

  6юнакоў таксама настаўляй быць разважлівымі.

  7Ва ўсім падавай сабою прыклад добрых спраў, у вучэнні — непару́шнасць, паважнасць, непашкоджанасць,

  8слова здаровае, бездакорнае, каб супраціўнік быў пасаромлены, не маючы сказаць пра нас нічога кепскага.

  9Рабоў настаўляй падпарадкоўвацца сваім гаспадарам, ва ўсім дагаджаць, не пярэчыць,

  10не красці, а праяўляць усю добрую вернасць, каб яны ва ўсім былі ўкра́саю вучэння Спасіцеля нашага Бога.

  11Бо з’явілася благадаць Божая, спасіцельная для ўсіх людзей,

  12якая навуча́е нас, каб мы, адмовіўшыся ад бязбожнасці і ад пажаднасцей свету гэтага, жылі ў гэтым ве́ку разва́жліва, пра́ведна і набо́жна,

  13чакаючы здзяйснення блажэннай надзеі і яўлення славы вялікага Бога і Спасіцеля нашага Іісуса Хрыста,

  14Які аддаў Сябе за нас, каб выкупіць нас з палону ўсякага беззаконня і ачысціць для Сябе народ, які б нале́жаў выклю́чна Яму і быў руплівы ў добрых справах.

  15Гэта гавары, і настаўляй, і выкрывай з усёю ўладаю; няхай ніхто не пагарджае табою.



Раздзел 3

  1Нагадвай ім, каб падпарадкоўваліся начальству і ўладам, каб былі пакорлівымі і гатовымі да ўсякай добрай справы,

  2каб нікога не зневажа́лі, не былі сварлівымі, былі зычлівымі, заўжды праяўлялі лагоднасць да ўсіх людзей.

  3Бо і мы калісьці былі неразумнымі, непакорлівымі, аблу́днымі, былі́ рабамі пажаднасцей і розных задавальне́нняў, жылі ў злобе і за́йздрасці, былі́ агіднымі, ненавідзелі адно аднаго.

  4Калі ж я́ўлена была благадаць і чалавекалюбства Спасіцеля нашага, Бога,

  5то не за справы праведныя, якія мы здзейснілі, а па Сваёй міласці Ён спас нас праз купель новага нараджэння і абнаўлення Духам Святым,

  6Якога выліў на нас шчодра праз Іісуса Хрыста, Спасіцеля нашага,

  7каб, апраўда́ныя Яго благадаццю, мы, як спадзяёмся, сталі спадкаемцамі жыцця вечнага.

  8Вартае веры слова гэтае; і я жадаю, каб ты ў гэтым пераконваў тых, хто ўвераваў у Бога, каб яны намагаліся быць першымі ў добрых справах: гэта добра і карысна для людзей.

  9Ад неразумных жа пошукаў, спрэчак пра радаслоўі, і сварак, і змаганняў законніцкіх ухіляйся, бо яны непатрэбныя і марныя.

  10Чалавека-ератыка, пасля аднаго і другога папярэджання, пазбягай,

  11ведаючы, што сапсаваны ён і грашыць, тым самым асуджаючы сябе самога.

  12Калі прышлю да цябе Арцему або Ціхіка, паспяшайся прыйсці да мяне ў Нікапаль, бо я вырашыў там перазімаваць.

  13Зіну-законніка і Апалоса пастарайся сабраць у дарогу так, каб у іх ні ў чым не было недахопу.

  14Няхай і нашы вучацца быць першымі ў добрых справах для задавальнення пільных патрэб, каб не быць бясплоднымі.

  15Вітаюць цябе ўсе, хто са мною. Вітай тых, хто любіць нас у веры. Благадаць з усімі вамі. Амінь.









Раздзел 1

  1Паколькі ўжо многія ўзялі́ся склада́ць аповесць пра падзеі, якія сярод нас адбылі́ся,

  2як перадалі́ нам тыя, што ад пачатку былі́ відаво́чцамі і служы́целямі Слова,

  3прыйшло на думку і мне, дакладна дасле́даваўшы ўсё ад пачатку, паслядоўна апісаць табе, высокашаноўны Фео́філе,

  4каб ты спазна́ў цвёрдую аснову таго вучэ́ння, у якім быў наста́ўлены.

  5Быў у дні Ірада, цара Іудзейскага, адзін святар і́мем Заха́рыя, з Аві́евай чаргі́; і жонка яго з роду Ааро́навага, імя́ ёй Елісавета.

  6Былі́ яны абое праведныя перад Богам, жывучы́ паводле ўсіх за́паведзяў і ўстанаўле́нняў Гасподніх беззага́нна.

  7І не ме́лі яны дзіця́ці, бо Елісавета была́ няплодная, і абое былі́ ўжо на схі́ле гадоў сваіх.

  8І ста́лася: калі ў парадку сваёй чаргі́ ён служыў перад Богам,

  9вы́пала яму, паводле звы́чаю святарскага, кадзі́ць, увайшоўшы ў храм Гасподні,

  10а ўсё мноства людзей малілася зво́нку ў час каджэ́ння;

  11і явіўся яму Ангел Гасподні, сто́ячы справа ад кадзі́льнага ахвя́рніка;

  12і суме́ўся Заха́рыя, убачыўшы, і страх напаў на яго.

  13Але Ангел сказаў яму: не бойся, Заха́рыя, бо пачу́та малітва твая, і жонка твая Елісавета наро́дзіць табе сына, і назавеш яго і́мем Іаан,

  14і будзе табе радасць і весялосць, і многія нараджэ́нню яго ўзрадуюцца;

  15бо ён будзе вялікі перад Госпадам; і не будзе піць віна́ і сі́керу; і Духам Святым напоўніцца яшчэ ва ўлонні маці сваёй;

  16і многіх з сыноў Ізра́ілевых зве́рне да Госпада Бога іх;

  17і будзе ісці перад Ім у духу і сіле Іліі́, каб вярну́ць сэ́рцы бацькоў да дзяцей, і непакорлівых да мудрасці праведных, каб падрыхтава́ць Госпаду народ гатовы.

  18І сказаў Заха́рыя Ангелу: па чым я пазна́ю гэта? бо я стары́, і жонка мая́ на схі́ле гадоў сваіх.

  19І сказаў яму Ангел у адказ: я Гаўрыі́л, што стаю перад Богам і пасла́ны гаварыць з табой і дабраве́сціць табе гэта;

  20і вось, будзеш маўчаць і не зможаш гаварыць да таго дня, калі збу́дзецца гэта, за тое, што ты не паверыў сло́вам маім, якія здзе́йсняцца ў свой час.

  21І чакаў народ Заха́рыю і здзіўляўся, што ён мару́дзіць у храме.

  22Ён жа, вы́йшаўшы, не мог гаварыць да іх; і яны зразумелі, што ён бачыў відзе́нне ў храме; а ён рабіў ім знакі, і заставаўся нямы́м.

  23І ста́лася: калі скончыліся дні служэ́ння яго, пайшоў ён у дом свой.

  24Пасля гэтых дзён зачала́ Елісавета, жонка яго, і таі́лася пяць месяцаў, і гаварыла:

  25так зрабіў мне Гасподзь у дні, калі спагля́нуў, каб зняць з мяне́ га́ньбу сярод людзе́й.

  26А ў шосты месяц пасла́ны быў Ангел Гаўрыі́л ад Бога ў горад Галіле́йскі пад назвай Назарэ́т

  27да Дзевы, зару́чанай з мужам, імя́ якому Іосіф, з дому Даві́давага; а імя́ Дзевы — Марыя.

  28І, увайшоўшы да Яе, Ангел сказаў: радуйся, Благадатная! Гасподзь з Табою; благаславёная Ты сярод жанчын.

  29Яна ж, убачыўшы яго, збянтэ́жылася ад слова яго і разважа́ла, што́ ж гэта за віта́нне.

  30І сказаў Ёй Ангел: не бойся, Марыя, бо Ты знайшла благадаць у Бога.

  31І вось, зачне́ш ва ўло́нні, і наро́дзіш Сы́на, і дасі́ Яму імя́: Іісус.

  32Ён будзе вялікі, і Сы́нам Усявышняга будзе назва́ны, і дасць Яму Гасподзь Бог прастол Давіда, бацькі Яго;

  33і будзе царстваваць над домам Іакава давеку, і Царству Яго не будзе канца.

  34І сказала Марыя Ангелу: як будзе гэта, калі Я мужа не знаю?

  35Сказаў Ёй Ангел у адказ: Дух Святы найдзе́ на Цябе, і сіла Усявышняга ахіне́ Цябе; таму і Святое, што наро́дзіцца, Сы́нам Божым будзе назва́на;

  36і вось, Елісавета, сваячка Твая, і яна зачала́ сына ў старасці сваёй, і гэта ўжо шосты месяц у яе, якую называюць няплоднай;

  37бо не застане́цца бяссі́льным у Бога ніводнае слова.

  38Тады сказала Марыя: вось, Я — раба Гасподняя; няхай будзе Мне па слову твайму. І адышоў ад Яе Ангел.

  39І ўстаўшы, Марыя ў тыя дні  пайшла з паспе́шнасцю ў горны край, у горад Іу́даў;

  40і ўвайшла ў дом Заха́рыі, і павіта́ла Елісавету.

  41І ста́лася: калі пачула Елісавета віта́нне Марыіна, устрапяну́лася дзіця́тка ва ўлонні яе; і напоўнілася Елісавета Духам Святым,

  42і ўсклі́кнула моцным голасам і сказала: благаславёная Ты сярод жанчын і благаславёны плод уло́ння Твайго!

  43І адкуль гэта мне, што прыйшла Маці Госпада майго да мяне?

  44Бо, калі голас віта́ння Твайго дайшоў да вушэ́й маіх, устрапяну́лася дзіця́тка радасна ва ўлонні маім.

  45І блажэнная Тая, што паверыла, бо збу́дзецца ска́занае Ёй ад Госпада.

  46І сказала Марыя: веліча́е душа Мая Госпада,

  47і ўзра́даваўся дух Мой у Богу, Спасіцелі Маім,

  48што спагля́нуў Ён на пако́ру Рабы Сваёй; бо вось ад гэтага часу будуць зваць Мяне блажэ́ннай усе ро́ды;

  49бо ўчыні́ў Мне вялікае Моцны, і святое імя́ Яго;

  50і міласэрнасць Яго ў ро́ды ро́даў да тых, што баяцца Яго;

  51Ён праяві́ў сілу рукою Сваёю; рассе́яў ганарлі́вых ду́мкамі сэ́рца іх;

  52скінуў моцных з прастолаў і ўзнёс пако́рлівых;

  53галодных здаво́ліў дабром, а багатых адпусціў ні з чым;

  54прыхіну́ў Ізра́іля, слугу́ Свайго, па́мятаючы пра міласць, —

  55як гаварыў бацька́м нашым, — да Аўраама і се́мені яго давеку.

  56Прабыла́ ж Марыя з ёю каля трох месяцаў і вярнулася ў дом Свой.

  57А Елісавеце настаў час радзі́ць, і яна нарадзі́ла сы́на.

  58І пачулі суседзі і сваякі яе, што прымножыў Гасподзь міласць Сваю да яе і радаваліся з ёю.

  59І ста́лася: у восьмы дзень прыйшлі абрэ́заць дзіця́, і хацелі назваць яго і́мем ба́цькі яго, Заха́рыем.

  60І, адказваючы, маці яго сказала: не, а назва́ны будзе Іаанам.

  61І сказалі ёй: няма нікога ў радні тваёй, хто б зваўся гэтым і́мем.

  62І зна́камі пыталіся ў ба́цькі яго, я́к бы ён хацеў, каб назва́лі яго.

  63І, папрасіўшы дошчачку, ён напісаў: Іаан будзе імя́ яму. І здзівіліся ўсе.

  64І адразу адкры́ліся ву́сны яго і язык яго, і ён стаў гаварыць, благаслаўля́ючы Бога.

  65І быў страх ва ўсіх, хто жыў вакол іх; і па ўсім горным кра́і Іудзейскім расказвалі пра ўсё гэта.

  66І ўсе, хто чуў, паклалі гэта ў сэ́рцы сваім, ка́жучы: што́ будзе з дзіця́ці гэтага? І рука Гасподняя была́ з ім.

  67І Заха́рыя, бацька яго, напоўніўся Духам Святым і прарочыў, ка́жучы:

  68благаславёны Гасподзь Бог Ізра́ілеў, што наведаў народ Свой і вы́купіў яго;

  69І ўзняў нам рог спасення ў доме Давіда, слугі́ Свайго,

  70як сказаў ву́снамі святых Сваіх прарокаў адве́ку,

  71што ўрату́е нас ад ворагаў нашых і ад рукі́ ўсіх, хто ненавідзіць нас;

  72каб зрабіць міласць бацька́м нашым і ўспомніць запаве́т Свой святы́,

  73кля́тву, якой кля́ўся Ён Аўрааму, бацьку нашаму, каб даць нам,

  74вы́зваленым ад рукі́ ворагаў нашых, без бо́язі

  75служы́ць Яму ў свя́тасці і пра́веднасці перад Ім ва ўсе дні жыцця́ нашага.

  76І ты, дзіця́, прарокам Усявышняга будзеш назва́на, бо ты будзеш ісці перад аблі́ччам Госпада, каб падрыхтаваць шляхі́ Яму,

  77даць народу Яго спазна́ць спасе́нне ў адпушчэ́нні грахоў,

  78па сардэчнай міласці Бога нашага, якою наве́даў нас Усход з вышыні́,

  79каб асвятлі́ць тых, што сядзяць у це́мры і це́ні смерці, скірава́ць ногі нашы на шлях міру.

  80Дзіця ж расло і ўмацоўвалася духам; і было́ ў пусты́нях да дня з‘яўле́ння свайго Ізра́ілю.



Раздзел 2

  1І ста́лася ў тыя дні: выйшаў указ ад ке́сара Аўгуста зрабіць пе́рапіс па ўсёй зямлі.

  2Гэта быў першы пе́рапіс, калі Сі́рыяй пра́віў Квіры́ній.

  3І ўсе ішлі запі́свацца, кожны ў свой горад.

  4Пайшоў таксама і Іосіф з Галіле́і, з горада Назарэ́та, у Іудзею, у горад Давідаў, які называецца Віфлее́м, бо ён быў з дому і роду Давідавага,

  5запісацца з Марыяй, заручо́най з ім Жонкай, Якая была цяжа́рная.

  6І ста́лася: калі яны былі́ там, споўніліся дні, каб радзі́ць Ёй;

  7і нарадзі́ла Сына Свайго Першынца, і спавіла́ Яго, і пакла́ла Яго ў я́слях, бо не было ім ме́сца ў гасці́ніцы.

  8У той краіне былі́ пастухі, што пільнава́лі і не́слі начную ва́рту каля статку свайго.

  9І вось Ангел Гасподні стаў перад імі, і слава Гасподняя азары́ла іх; і напоўніліся страхам вялікім.

  10І сказаў ім Ангел: не бойцеся, бо вось абвяшча́ю вам радасць вялікую, якая будзе ўсяму народу:

  11нарадзі́ўся вам сёння ў горадзе Давідавым Спасіцель, Які ёсць Хрыстос Гасподзь;

  12і вось вам знак: вы зно́йдзеце Дзіця́тка спаві́тае, што ляжы́ць у я́слях.

  13І раптам з’явілася з Ангелам шматлікае воінства нябеснае, усхваля́ючы Госпада і прамаўля́ючы:

  14слава ў вы́шніх Богу і на зямлі мір, у лю́дзях добрая воля.

  15І ста́лася: калі адышлі́ ад іх Ангелы на неба, людзі-пастухі казалі адзін аднаму: по́йдзем у Віфлеем і паглядзі́м тое, што адбыло́ся, пра што Гасподзь абвясці́ў нам.

  16І, спяша́ючыся, прыйшлі, і знайшлі Марыю і Іосіфа, і Дзіця́тка, што ляжала ў я́слях.

  17Убачыўшы ж, абвясці́лі тое, што было́ ска́зана ім пра гэтае Дзіця́.

  18І ўсе, хто чуў, здзіўляліся таму, што́ казалі ім пастухі.

  19А Марыя захоўвала ўсе словы гэтыя, склада́ючы ў сэрцы Сваім.

  20І вярнуліся пастухі, сла́вячы і хва́лячы Бога за ўсё, што пачулі і ўбачылі, як было ска́зана ім.

  21І калі спо́ўнілася восем дзён, каб абрэ́заць Дзіця́, далі́ імя́ Яму Іісус, назва́нае Ангелам перш, чым Ён зача́ты быў ва ўлонні.

  22І калі споўніліся дні ачышчэння іх паводле закону Маісеевага, прыне́слі Яго ў Іерусалім, каб прадста́віць Яго Госпаду, —

  23як напі́сана ў законе Гасподнім: каб кожнае дзіця мужчынскага полу, што раскрыва́е ўлонне, было́ пасвячо́на Госпаду, —

  24і каб прыне́сці ахвяру паводле ска́занага ў законе Гасподнім: па́ру го́рліц або дваіх птушаня́т галубі́ных.

  25І вось, быў у Іерусаліме чалавек, імя́ якому Сімяо́н. І чалавек гэты, праведны і богабая́зны, чакаў суцяшэ́ння Ізра́іля, і Дух Святы быў на ім.

  26І было́ яму прадве́шчана Духам Святым, што ён не ўбачыць смерці, пакуль не ўбачыць Хрыста Гасподняга.

  27І прыйшоў ён па натхне́нню Духа ў храм. І калі бацькі́ прыне́слі Дзіця́ Іісуса, каб вы́канаць над Ім устано́ўленае па закону,

  28ён узяў Яго на ру́кі, благаславі́ў Бога і сказаў:

  29цяпер адпуска́еш раба́ Твайго, Уладыка, паводле сло́ва Твайго, з мірам;

  30бо бачылі вочы мае́ спасе́нне Тваё,

  31якое Ты ўгатава́ў перад аблі́ччам усіх народаў,

  32святло для асветы язычнікаў і славу народа Твайго Ізра́іля.

  33Іосіф жа і Маці Яго здзіўля́ліся ска́занаму пра Яго.

  34І благаславі́ў іх Сімяо́н і сказаў Марыі, Маці Яго: вось, Ён ляжы́ць для падзе́ння і паўстання многіх у Ізра́ілі і на знаме́нне супярэ́чання, —

  35і Табе Самой душу́ пратне́ меч, — каб адкрыліся по́мыслы многіх сэ́рцаў.

  36І была́ Анна прарочыца, дачка Фану́ілава, з калена Асі́равага, якая дасягнула глыбокай старасці, пражы́ўшы з мужам сем год ад дзяво́цтва свайго,

  37удава́ гадоў васьмідзесяці чатырох, якая не адыходзіла ад храма, паста́мі і малітвамі слу́жачы Богу дзень і ноч.

  38І яна ў той самы час, падышоўшы, сла́віла Госпада і гаварыла пра Яго ўсім, хто чакаў збаўле́ння ў Іерусаліме.

  39І калі вы́каналі яны ўсё паводле Закону Гасподняга, вярнуліся ў Галіле́ю, у горад свой Назарэ́т.

  40Дзіця́ ж расло́ і ўмацо́ўвалася духам, напаўня́ючыся мудрасцю, і благадаць Божая была́ на Ім.

  41І хадзілі бацькі́ Яго штогод у Іерусалім на свята Пасхі.

  42І калі Яму было́ дванаццаць гадоў, узышлі́ яны ў Іерусалім, паводле звы́чаю свя́та,

  43і правялі́ тыя дні; і калі вярта́ліся яны, застаўся Хлопчык Іісус у Іерусаліме; і не ведалі Іосіф і Маці Яго;

  44думаючы, што Ён разам са спадаро́жнымі, прайшлі яны дзённы шлях; і сталі шукаць Яго сярод сваяко́ў і знаёмых;

  45і, не знайшоўшы Яго, вярнуліся ў Іерусалім, шука́ючы Яго.

  46І ста́лася: праз тры дні знайшлі Яго ў храме, калі сядзеў Ён сярод настаўнікаў, слухаў іх і пытаўся ў іх;

  47і дзіві́ліся ўсе, хто слухаў Яго, розуму і адказам Яго.

  48І, убачыўшы Яго, яны вельмі здзіві́ліся, і Маці Яго сказала Яму: Дзіця́! чаму Ты зрабіў нам так? Вось, бацька Твой і Я, паку́туючы, шукалі Цябе.

  49І сказаў Ён ім: чаго ж вы шукалі Мяне? хіба́ вы не ведалі, што Я павінен быць у тым, што нале́жыць Айцу Майму?

  50Але яны не зразуме́лі сло́ва, якое Ён казаў ім.

  51І Ён пайшоў з імі, і прыйшоў у Назарэт; і быў паслухмя́ны ім. І Маці Яго захоўвала ўсе словы гэтыя ў сэ́рцы Сваім.

  52А Іісус узраста́ў у мудрасці і гада́х, і ў любві ў Бога і ў людзей.



Раздзел 3

  1У пятнаццаты ж год праўле́ння ке́сара Тыве́рыя, калі Понцій Пілат быў праві́целем у Іудзеі, Ірад быў тэтра́рхам у Галіле́і, а Філіп, брат яго, тэтра́рхам у Ітурэ́і і Трахані́цкай зямлі, а Ліса́ній тэтра́рхам у Авіліне́і,

  2пры першасвятарах Анне і Каіа́фе, было́ слова Божае да Іаана, сына Заха́рыі, у пусты́ні.

  3І прайшоў ён усё навако́лле Іарданскае, прапаве́дуючы хрышчэ́нне пакая́ння дзе́ля адпушчэ́ння грахоў,

  4як напі́сана ў кнізе слоў Іса́іі прарока: “голас таго, хто клі́ча ў пусты́ні: падрыхту́йце шлях Госпаду, про́стымі зрабі́це сце́жкі Яму;

  5кожны дол няхай напо́ўніцца, і кожная гара́ і ўзгорак няхай пані́зяцца, і крывое няхай вы́прастаецца, і няроўныя дарогі стануць гла́дкімі,

  6і ўбачыць кожная плоць спасе́нне Божае”.

  7І вось сказаў народу, які прыходзіў хрысці́цца ад яго: адро́ддзе яхі́дніна! хто намо́віў вас уцяка́ць ад будучага гневу?

  8Прынясі́це ж годныя плады́ пакая́ння і не думайце гаварыць самі сабе: “айцец ў нас Аўраам”; бо кажу вам, што Бог можа з камянёў гэтых узве́сці дзяцей Аўрааму.

  9Ужо і сяке́ра пры ко́рані дрэў ляжы́ць: бо ўсякае дрэва, якое не прыно́сіць добрага плоду, ссяка́юць і кі́даюць у агонь.

  10І пытаўся ў яго народ, ка́жучы: што ж рабіць нам?

  11Ён жа гаворыць ім у адказ: хто ма́е дзве кашу́лі, няхай дасць таму, хто не ма́е, і хто ма́е ежу, няхай зробіць гэтаксама.

  12Прыйшлі і мы́тнікі хрысці́цца ад яго і сказалі яму: настаўнік! што нам рабіць?

  13А ён сказаў ім: нічога больш за вы́значанае вам не спаганя́йце.

  14Пыталіся ў яго таксама і воіны, гаво́рачы: а нам што рабіць? І сказаў ім: не чыні́це крыўды нікому, не даносьце і задавальня́йцеся пла́тай сваёй.

  15Калі ж народ быў у чака́нні і ўсе разважа́лі ў сэ́рцах сваіх пра Іаана, ці не Хрыстос ён, —

  16адказаў Іаан усім, гаворачы: я вадою хрышчу́ вас, але ідзе Мацнейшы за мяне, у Якога я нява́рты развяза́ць раме́нь абутку Яго; Ён будзе хрысці́ць вас Духам Святым і агнём.

  17Лапа́та Яго ў руцэ́ Яго, і Ён ачы́сціць гумно́ Сваё, і збярэ́ пшаніцу ў жы́тніцу Сваю, а мякі́ну спа́ліць агнём непага́сным.

  18І многа ў чым іншым настаўля́ючы, дабраве́сціў ён народу.

  19А Ірад тэтра́рх, выкрыва́ны ім за Ірадыя́ду, жонку Філіпа, брата свайго, і за ўсё ліхое, што зрабіў Ірад,

  20дада́ў да ўсяго яшчэ і тое, што зачыні́ў Іаана ў цямні́цы.

  21І ста́лася: калі хрысці́ўся ўвесь народ, і Іісус, ахрысці́ўшыся, маліўся, раскры́лася неба,

  22і сышоў на Яго Дух Святы́ ў цяле́сным вы́глядзе, як голуб, і голас быў з неба, які прамовіў: Ты Сын Мой Узлю́блены, Цябе Я ўпадаба́ў.

  23А Сам Іісус меў гадоў трыццаць, калі распачына́ў, і быў, як думалі, Сын Іо́сіфаў, Ілі́еў,

  24Матфа́таў, Леві́еў, Мелхі́еў, Іана́еў, Іо́сіфаў,

  25Матафі́еў, Амо́саў, Нау́маў, Еслі́маў, Нагге́еў,

  26Маа́фаў, Матафі́еў, Семеі́еў, Іо́сіфаў, Іу́даў,

  27Іаана́наў, Рыса́еў, Зарава́велеў, Салафіі́леў, Ніры́еў,

  28Мелхі́еў, Аддзі́еў, Каса́маў, Елмада́маў, І́раў,

  29Іасі́еў, Еліезе́раў, Іары́маў, Матфа́таў, Леві́еў,

  30Сімяо́наў, Іу́даў, Іосіфаў, Іана́наў, Еліакі́маў,

  31Мелеа́еў, Маіна́наў, Маттафа́еў, Нафа́наў, Даві́даў,

  32Іесе́еў, Аві́даў, Вао́заў, Салмо́наў, Наасо́наў,

  33Амінада́ваў, Ара́маў, Есро́маў, Фарэ́саў, Іу́даў,

  34Іа́каваў, Ісаа́каў, Аўраа́маў, Фа́раў, Нахо́раў,

  35Серу́хаў, Рага́ваў, Фале́каў, Еве́раў, Са́лаў,

  36Каіна́наў, Арфакса́даў, Сі́маў, Но́еў, Ла́мехаў,

  37Мафуса́лаў, Ено́хаў, Іарэ́даў, Малелеі́лаў, Каіна́наў,

  38Ено́саў, Сі́фаў, Ада́маў, Божы.



Раздзел 4

  1Іісус жа, поўны Духа Святога, вярнуўся ад Іардана; і паве́дзены быў Духам у пусты́ню,

  2дзе сорак дзён спакуша́ў Яго дыявал; і не еў нічога ў тыя дні; а як скончыліся яны, урэ́шце адчуў голад.

  3І сказаў Яму дыявал: калі Ты Сын Божы, скажы ка́меню гэтаму, каб стаў хле́бам.

  4І сказаў Іісус яму ў адказ: напі́сана, што “не хлебам адным будзе жыць чалавек, а ўсякім словам Божым”.

  5І, узвёўшы Яго на высокую гару́, паказаў Яму дыявал усе царствы све́ту ў імгне́нне часу,

  6і сказаў Яму дыявал: Табе дам усю ўла́ду гэтую і славу іх, бо мне яна перада́дзена, і я, каму хачу, даю́ яе;

  7і вось, калі Ты пакло́нішся перада мною, будзе ўсё Тваё.

  8І ў адказ Іісус сказаў яму: адыдзі́ ад Мяне, сатана; бо напі́сана: “Госпаду Богу твайму пакланя́йся і Яму аднаму служы́”.

  9І павёў Яго ў Іерусалім, і паставіў Яго на крыле́ храма, і сказаў Яму: калі Ты Сын Божы, кінься адсюль уніз;

  10бо напі́сана: “Ангелам Сваім Ён нака́жа пра Цябе ахава́ць Цябе;

  11і на рука́х панясу́ць Цябе, каб не спатыкну́ўся Ты аб ка́мень нагою Тваёю”.

  12І ў адказ Іісус сказаў яму: ска́зана: “не спакуша́й Госпада Бога твайго”.

  13І, скончыўшы ўсё спакушэ́нне, дыявал адышоў ад Яго да пэўнага часу.

  14І вярнуўся Іісус у сіле Духа ў Галілею; і вестка пра Яго разышла́ся па ўсім навако́ллі.

  15І Ён вучыў у іх сінагогах, і ўсімі быў сла́ўлены.

  16І прыйшоў у Назарэт, дзе быў узгадава́ны, і ўвайшоў, па звы́чаю Свайму, у дзень суботні ў сінагогу, і ўстаў, каб чытаць.

  17І падалі́ Яму кнігу Іса́іі прарока; і, разгарну́ўшы кнігу, Ён знайшоў ме́сца, дзе было напі́сана:

  18“Дух Гасподні на Мне, бо Ён пама́заў Мяне дабраве́сціць убогім, паслаў Мяне ацалі́ць скру́шаных у сэрцы, абвясці́ць палонным вызвале́нне і сляпым віду́шчасць, адпусці́ць прыгне́чаных на волю,

  19абвясці́ць год Гасподні спрыя́льны”.

  20І, згарну́ўшы кнігу, аддаў служыцелю і сеў; і вочы ўсіх у сінагозе былі зве́рнуты да Яго.

  21І Ён пачаў гаварыць ім: сёння спо́ўнілася пісанне гэтае, пачутае вамі.

  22І ўсе засве́дчылі Яму гэта, і дзіві́ліся сло́вам благадаці, якія выхо́дзілі з вуснаў Яго, і гаварылі: ці не Іосіфаў гэта Сын?

  23Ён жа сказаў ім: вы, пэўна, скажаце Мне гэтае выслоўе: “ле́кару! ацалі́ само́га сябе”; тое, што, як мы чулі, адбыло́ся ў Капернау́ме, зрабі і тут, на ба́цькаўшчыне Тваёй.

  24І сказаў: праўду кажу вам, што ніякага прарока не прымаюць на ба́цькаўшчыне яго.

  25Па праўдзе кажу вам: многа было́ ўдоў у Ізраілі ў дні Іліі́, калі зачы́нена было неба на тры гады і шэсць месяцаў, так што настаў голад вялікі па ўсёй зямлі;

  26і ні адной з іх не быў пасла́ны Ілія́, толькі ў Сарэ́пту Сідо́нскую, да жанчыны-ўдавы́;

  27і шмат было пракажо́ных у Ізра́ілі пры Елісе́і прароку, і ніводзін з іх не быў ачы́шчаны, акрамя Неема́на Сірыяні́на.

  28І напоўніліся я́расцю ўсе ў сінагозе, пачуўшы гэта;

  29і, падняўшыся, вы́гналі Яго прэч з горада, і павялі Яго на верх гары́, на якой горад іх быў пабудаваны, каб скі́нуць Яго;

  30Ён жа, прайшоўшы паміж імі, адышоў.

  31І спусціўся ў Капернау́м, горад Галілейскі; і вучыў іх па суботах.

  32І здзіўляліся вельмі вучэнню Яго, бо з ула́даю было́ слова Яго.

  33І быў у сінагозе чалавек, які меў духа дэмана нячыстага, і закрычаў моцным голасам,

  34ка́жучы: пакінь; што Табе да нас, Іісусе Назарані́не? Ты прыйшоў загубі́ць нас; ведаю Цябе, хто Ты, Святы́ Божы.

  35Але Іісус забарані́ў яму, ка́жучы: змоўкні і выйдзі з яго. І дэман, кінуўшы яго на сярэ́дзіну, выйшаў з яго, зусім не пашкодзіўшы яму.

  36І жах ахапі́ў усіх, і размаўлялі паміж сабою, гаворачы: што́ гэта за слова, што Ён з ула́даю і сілаю зага́двае духам нячыстым, і яны выхо́дзяць?

  37І разне́слася по́галаска пра Яго па ўсіх навако́льных мясці́нах.

  38Вы́йшаўшы з сінагогі, Ён увайшоў у дом Сі́мана; а це́шча Сі́манава была́ ахо́плена моцнай гара́чкай; і прасілі Яго за яе.

  39І, стаўшы над ёю, Ён забарані́ў гара́чцы; і пакінула яе; і адразу ўстаўшы, яна прыслу́жвала ім.

  40А як захо́дзіла сонца, усе, хто меў хворых на розныя хваробы, прыво́дзілі іх да Яго; Ён жа, усклада́ючы ру́кі на кожнага з іх, ацаля́ў іх.

  41Выходзілі таксама з многіх і дэманы, якія крычалі і казалі: Ты Хрыстос, Сын Божы. І, забараня́ючы, не дазваля́ў ім гаварыць, бо яны ведалі, што Ён Хрыстос.

  42А як настаў дзень, Ён, вы́йшаўшы, адправіўся ў пустэ́льнае ме́сца; і людзі шукалі Яго, і прыйшлі да Яго, і затры́млівалі Яго, каб не адыходзіў ад іх.

  43Але Ён сказаў ім: і іншым гарадам павінен дабраве́сціць Я Царства Божае, бо на тое Я пасла́ны.

  44І прапаве́даваў у сінагогах Галілейскіх.



Раздзел 5

  1І ста́лася: калі народ ці́снуўся да Яго, каб пачуць слова Божае, а Ён стаяў каля возера Генісарэ́цкага;

  2убачыў Ён дзве лодкі, што стаялі пры возеры; а рыбакі, выйшаўшы з іх, прамыва́лі мярэ́жы.

  3Увайшоўшы ў адну з лодак, якая нале́жала Сі́ману, Ён прасіў яго адплыць крыху́ ад берага; і, сеўшы, з лодкі вучыў народ.

  4А калі скончыў гаварыць, сказаў Сі́ману: адплыві на глыбіню́, і закіньце мярэ́жы вашы для лову.

  5І сказаў Сі́ман у адказ Яму: Настаўнік! мы працавалі ўсю ноч і нічога не злавілі, але па слову Твайму закіну мярэ́жу.

  6І зрабіўшы гэта, яны злавілі вялікае мноства рыбы, нават мярэ́жа іх прарыва́лася.

  7І далі́ знак супо́льнікам, якія былі ў другой лодцы, каб прыйшлі памагчы́ ім; і тыя прыйшлі, і напоўнілі абе́дзве лодкі, так што яны пачыналі тануць.

  8Убачыўшы ж гэта, Сі́ман Пётр прыпа́ў да каленяў Іісусавых і сказаў: выйдзі ад мяне, бо я чалавек грэшны, Госпадзі.

  9Таму што жах ахапіў яго і ўсіх, хто быў з ім, ад такога ўлову рыбы, вы́цягнутай імі;

  10а таксама Іакава і Іаана, сыноў Зевядзе́евых, што былі́ тава́рышамі Сі́мана. І сказаў Сі́ману Іісус: не бойся, з гэтага часу будзеш лавіць людзей.

  11І, вы́цягнуўшы лодкі на бераг, яны пакінулі ўсё і пайшлі ўслед за Ім.

  12І ста́лася: калі быў Іісус у адным з гарадоў, вось чалавек, увесь у прака́зе, убачыўшы Іісуса, упаў ніц, мо́лячы Яго і ка́жучы: Госпадзі! калі хочаш, можаш мяне ачы́сціць.

  13І, працягну́ўшы руку́, Іісус дакрануўся да яго і сказаў: хачу, ачы́сціся. І адразу прака́за сышла з яго.

  14І Ён загадаў яму нікому не расказваць: але ідзі, пакажы́ся святару́ і прынясі ахвяру за ачышчэ́нне тваё, як загадаў Маісей, дзе́ля све́дчання ім.

  15Але ўсё болей разыхо́дзіліся чу́ткі пра Яго; і збіралася мноства народу слухаць і ацаля́цца ў Яго ад не́мачаў сваіх.

  16Ён жа адыходзіў у пустэ́льныя месцы і маліўся.

  17І ста́лася аднаго дня: Ён вучыў; і сядзелі фарысеі і законавучы́целі, якія прыйшлі з усіх вёсак галіле́йскіх і іудзейскіх і з Іерусаліма; і сіла Гасподняя была́, каб ацаля́ць іх;

  18вось людзі прыне́слі на пасцелі чалавека, які быў спаралізава́ны, і спрабава́лі ўне́сці яго і пакла́сці перад Іісусам;

  19і, не знайшо́ўшы як пране́сці яго з-за натоўпу, яны, падня́ўшыся на дах, праз чарапіцу апусцілі яго з пасцеллю на сярэ́дзіну перад Іісусам.

  20І Ён, убачыўшы веру іх, сказаў яму: чалавеча, адпускаюцца табе грахі твае.

  21І пачалі́ разважа́ць кніжнікі і фарысеі, гаворачы: хто гэта такі, што блюзне́рыць? Хто можа адпускаць грахі акрамя аднаго Бога:

  22Іісус жа, зразумеўшы по́мыслы іх, сказаў ім у адказ: што́ разважа́еце ў сэ́рцах вашых?

  23Што лягчэй — сказаць: “адпускаюцца табе грахі твае” ці сказаць: “устань і хадзі”?

  24Але каб вы ведалі, што Сын Чалавечы ма́е ўладу на зямлі адпуска́ць грахі, — Ён сказаў спаралізава́наму: табе кажу: устань, вазьмі пасцель тваю і ідзі ў дом твой.

  25І адразу ўстаўшы перад імі і ўзяўшы тое, на чым ляжаў, ён пайшоў у дом свой, сла́вячы Бога.

  26І жах ахапіў усіх, і сла́вілі Бога, і, перапоўненыя страхам, гаварылі: дзі́ўнае бачылі мы сёння.

  27І пасля гэтага Іісус выйшаў і ўбачыў мы́тніка і́мем Леві́й, які сядзеў на мы́тні, і сказаў яму: ідзі ўслед за Мною.

  28І, пакінуўшы ўсё, той устаў і пайшоў услед за Ім.

  29І зрабіў Леві́й для Яго вялікі пачастунак у доме сваім, і было́ там мноства мы́тнікаў і іншых, якія з імі ўзляжа́лі.

  30І наракалі кніжнікі іхнія і фарысеі на вучняў Яго, ка́жучы: навошта вы з мы́тнікамі і грэшнікамі ясце́ і п‘яце́?

  31І ў адказ Іісус сказаў ім: не здаровыя маюць патрэбу ў ле́кары, а хворыя;

  32Я прыйшоў заклі́каць не праведнікаў, а грэшнікаў да пакая́ння.

  33Яны ж сказалі Яму: чаму вучні Іаанавы по́сцяць часта і малітвы дзе́юць, гэтаксама і фарысейскія, а Твае яду́ць і п‘юць?

  34Ён жа сказаў ім: хіба́ можаце вы прымусіць пасці́ць сыноў харо́маў вясе́льных, калі з імі жаніх?

  35Але пры́йдуць дні, калі будзе ўзя́ты ад іх жаніх, тады будуць пасці́ць у тыя дні.

  36Сказаў жа і прытчу ім: ніхто латкі з адзе́жыны новай не наклада́е на адзе́жыну стару́ю; інакш і новую разарве́, і да старо́й не пады́дзе латка ад новай.

  37І ніхто не ўліва́е віно маладое ў мяхі́ стары́я; інакш прарве маладое віно мяхі, і само вы́цеча, і мяхі́ прападу́ць;

  38а віно маладое ў мяхі́ новыя ўліва́ць трэба: і зберага́ецца тое і другое.

  39І ніхто, піўшы старо́е, не захоча адразу маладога, бо кажа: старо́е лепшае.



Раздзел 6

  1І давялося Яму ў суботу, першую па другім дні Пасхі, прахо́дзіць пасе́вамі, і вучні Яго зрыва́лі каласы і елі, расціра́ючы рука́мі.

  2Некато́рыя ж з фарысеяў сказалі ім: чаму вы робіце тое, што не дазво́лена рабіць па суботах?

  3І сказаў ім Іісус у адказ: хіба́ вы не чыталі, што́ зрабіў Давід, калі згалада́ўся сам і тыя, што былі́ з ім?

  4як увайшоў ён у дом Божы і ўзяў хлябы́ выстаўле́ння, якіх не дазво́лена было́ есці нікому, а толькі адным святарам, і еў, і даў тым, што з ім былі́.

  5І казаў ім: Сын Чалавечы ёсць гаспада́р і суботы.

  6Давялося і ў другую суботу ўвайсці Яму ў сінагогу і вучы́ць; і быў там чалавек, і правая рука ў яго была́ сухая.

  7Кніжнікі і фарысеі сачылі за Ім, ці не ацалі́ць Ён у суботу, каб знайсці абвінава́чанне су́праць Яго.

  8Але Ён ведаў по́мыслы іх і сказаў чалавеку, які меў сухую руку́: падыміся і стань пасярэ́дзіне. І той, падняўшыся, стаў.

  9Іісус жа сказаў ім: спытаюся Я ў вас: што́ дазволена рабіць па суботах — дабро рабіць ці зло рабіць? душу́ ўратава́ць ці загубі́ць? Яны ж маўчалі.

  10І, паглядзе́ўшы на ўсіх іх, сказаў яму: працягні́ руку́ тваю. І ён зрабіў так, і стала рука яго здаровай, як другая.

  11Яны ж перапоўніліся шале́нствам і гаварылі між сабою, што́ ім рабіць з Іісусам.

  12І сталася ў тыя дні: выйшаў Ён на гару памаліцца і правёў усю ноч у малітве да Бога.

  13А калі настаў дзень, паклі́каў вучняў Сваіх і вы́браў з іх двана́ццаць, якіх і назваў Апосталамі:

  14Сі́мана, якога і назваў Пятром, і Андрэя, брата яго, Іакава і Іаана, Філіпа і Варфаламе́я,

  15Матфея і Фаму́, Іакава Алфе́евага і Сі́мана, называнага Зіло́там,

  16Іуду Іа́кавага і Іуду Іскарыёта, які і стаў прада́жнікам.

  17І, спусці́ўшыся з імі, стаў Ён на роўным ме́сцы і многа вучняў Яго і вялікае мноства людзей з усёй Іудзеі і Іерусаліма, і ўзбярэ́жжа Ты́рскага і Сідонскага,

  18што прыйшлі паслухаць Яго і ацалі́цца ад хвароб сваіх, таксама і тыя, што паку́тавалі ад духаў нячыстых; і ацаля́ліся.

  19І ўсе людзі імкну́ліся дакрану́цца да Яго, бо сіла ад Яго сыходзіла і ацаля́ла ўсіх.

  20І Ён, узвёўшы вочы Свае на вучняў Сваіх, гаварыў: блажэ́нныя ўбогія духам, бо ваша ёсць Царства Божае.

  21Блажэ́нныя галодныя цяпер, бо насы́ціцеся. Блажэ́нныя, хто плача цяпер, бо засмеяце́ся.

  22Блажэ́нныя вы, калі ўзненаві́дзяць вас людзі і калі адлу́чаць вас, і зга́ньбяць, і вы́кінуць імя́ ваша як зло, за Сына Чалавечага.

  23Узрадуйцеся ў той дзень і ўзвесялі́цеся, бо вось узнагарода ваша вялікая на небе. Таму што гэтак рабілі прарокам бацькі́ іх.

  24Але гора вам, багатыя, бо вы ўжо атры́мліваеце ўце́ху вашу.

  25Гора вам, перасы́чаныя цяпер, бо голад зазна́еце. Гора вам, хто смяе́цца цяпер, бо засмутку́еце і запла́чаце.

  26Гора вам, калі добра будуць гаварыць пра вас усе людзі. Бо так рабілі лжэпрарокам бацькі́ іх.

  27А вам, хто слухае, кажу: любі́це ворагаў вашых, дабро рабіце тым, што ненаві́дзяць вас,

  28благаслаўля́йце тых, што пракліна́юць вас, і малі́цеся за тых, што кры́ўдзяць вас.

  29Таму, хто б’е цябе па шчацэ́, падстаў і другую; а таму, хто забірае ў цябе вопратку, не перашкаджа́й узяць і сарочку.

  30Кожнаму, хто просіць у цябе, дай; і ў таго, хто забірае тваё, не патрабуй назад.

  31І як вы хочаце, каб рабілі вам людзі, так і вы ім рабіце.

  32А калі вы лю́біце тых, што лю́бяць вас, якая вам за гэта падзяка́ бо і грэшнікі лю́бяць тых, хто іх лю́біць.

  33І калі робіце дабро тым, хто вам робіць дабро, якая вам за гэта падзя́ка? бо і грэшнікі тое самае робяць.

  34І калі пазыча́еце тым, ад каго спадзеяце́ся атрымаць назад, якая вам за гэта падзя́ка? бо і грэшнікі пазыча́юць грэшнікам, каб атрымаць назад столькі ж.

  35Але вы любі́це ворагаў вашых, і дабро рабі́це, і пазыча́йце, ні на што не спадзеючы́ся; і будзе ўзнагаро́да ваша вялікай, і будзеце сына́мі Усявы́шняга; бо Ён добры і да няўдзя́чных і злых.

  36Дык вось, будзьце міласэ́рныя, як і Айцец ваш міласэ́рны.

  37Не судзі́це, і вас не будуць судзі́ць; і не асуджа́йце, і не будзеце асу́джаны; прабача́йце, і вам праба́чаць;

  38давайце, і вам будзе да́дзена: ме́ру добрую, шчы́льна накла́дзеную, утрэ́сеную, перапо́ўненую дадуць вам у прыпо́л; бо якою ме́раю ме́раеце, такою і вам адме́раецца.

  39Сказаў ім таксама прытчу: хіба́ можа сляпы сляпога вадзі́ць? ці не абодва ў яму ўпаду́ць?

  40Вучань не вышэйшы за настаўніка свайго, але, удаскана́ліўшыся, кожны будзе, як настаўнік яго.

  41Што ж ты глядзіш на парушы́нку ў воку брата твайго, а бервяна́ ў сваім воку не заўважа́еш?

  42Альбо, як можаш казаць брату твайму: бра́це, дай, я вы́му парушы́нку з вока твайго, — калі сам бервяна́ ў воку тваім не бачыш. Крываду́шнік, вы́мі перш бервяно з твайго вока, і тады ўбачыш, як вы́няць парушы́нку з вока брата твайго.

  43Бо няма добрага дрэва, якое б радзі́ла кепскі плод, няма і кепскага дрэва, якое б радзі́ла добры плод.

  44Бо ўсякае дрэва па сваім пло́дзе пазнае́цца: бо з калючых кустоў не збіраюць смокваў і з цярно́ўніку не здымаюць вінаграду.

  45Добры чалавек з добрай ска́рбніцы сэ́рца свайго выно́сіць добрае, а ліхі́ чалавек з ліхо́й ска́рбніцы сэрца свайго выно́сіць ліхо́е; бо ад перапо́ўненасці сэ́рца гавораць ву́сны яго.

  46Што́ ж клі́чаце Мяне: “Госпадзі, Госпадзі!”, а не робіце таго, што Я кажу?

  47Кожны, хто прыхо́дзіць да Мяне і слухае словы Мае́ і выко́нвае іх, пакажу вам, да каго падо́бны.

  48Ён падо́бны да чалавека, які, буду́ючы дом, капа́ў і паглы́біўся і закла́ў падму́рак на ка́мені; калі ж зда́рылася разво́ддзе, нахлы́нула рака́ на дом той і не змагла́ пахісну́ць яго, бо ён быў закла́дзены на ка́мені.

  49А хто пачуў і не вы́канаў, той падо́бны да чалавека, які збудава́ў дом на зямлі без падму́рка; калі ж нахлы́нула на яго рака́, адразу ён абвалі́ўся і было разбурэ́нне дома таго вялікае.



Раздзел 7

  1Калі ж Ён скончыў усе сло́вы Свае да народу, які слухаў, то ўвайшоў у Капернау́м.

  2У аднаго сотніка раб, якім ён даражы́ў, быў хворы пры смерці.

  3Пачуўшы ж пра Іісуса, ён паслаў да Яго старэйшын іудзейскіх, про́сячы Яго, каб прыйшоў ацалі́ць раба яго.

  4І яны, прыйшоўшы да Іісуса, настойліва прасілі Яго, гаворачы: ён ва́рты, каб Ты зрабіў для яго гэта,

  5бо ён лю́біць народ наш і сінагогу збудаваў для нас.

  6Іісус пайшоў з імі. І калі ўжо Ён быў недалёка ад дома, паслаў да Яго сотнік сяброў сказаць Яму: Госпадзі! не турбуйся, бо я не ва́рты, каб Ты ўвайшоў пад мой дах;

  7таму і сябе само́га я не палічыў годным, каб прыйсці́ да Цябе; але скажы слова, і вы́здаравее слуга мой.

  8Бо і я, чалавек, падпарадкава́ны ўла́дзе, але, ма́ючы паднача́леных мне воінаў, кажу аднаму: “ідзі”, і ідзе; і другому: “прыйдзі́”, і прыходзіць; і рабу майму: “зрабі гэта”, і робіць.

  9Пачуўшы гэта, Іісус здзівіўся яму і, павярну́ўшыся, сказаў народу, які ішоў за Ім: кажу вам, што і ў Ізра́ілі не знайшоў Я такой веры.

  10І, вярнуўшыся ў дом, пасла́ныя знайшлі хворага раба здаровым.

  11І ста́лася пасля гэтага: пайшоў Іісус у горад, які называўся Наі́н; і з Ім ішлі многія вучні Яго і мноства народу.

  12Калі ж Ён наблізіўся да гарадской бра́мы, якраз выно́сілі паме́рлага, адзінага сы́на ў маці сваёй, а яна была́ ўдава; і шмат людзей з горада было з ёю.

  13Убачыўшы яе, Гасподзь злі́таваўся над ёю і сказаў ёй: не плач.

  14І, падышоўшы, дакрану́ўся да насілак; тыя, што не́слі, спыні́ліся; і сказаў: юнак! табе кажу, устань.

  15І сеў мёртвы, і пачаў гаварыць; і аддаў яго Іісус маці яго.

  16І ахапі́ў усіх страх, і сла́вілі Бога, ка́жучы: вялікі прарок паўстаў сярод нас, і наведаў Бог народ Свой.

  17І гэтае слова пра Яго разышло́ся па ўсёй Іудзеі і па ўсім наваколлі.

  18І паве́дамілі Іаану вучні яго пра ўсё гэта.

  19І, паклі́каўшы дваіх з вучняў сваіх, Іаан паслаў іх да Іісуса спытаць: ці Той Ты, Які ма́е прыйсці, ці чакаць нам другога?

  20Прыйшо́ўшы да Яго, гэтыя мужы́ сказалі: Іаан Хрысці́цель паслаў нас да Цябе спытаць: ці Той Ты, Які ма́е прыйсці, ці чакаць нам другога?

  21А ў гэты час Ён многіх ацалі́ў ад хвароб і не́мачаў і злых духаў і многім сляпым падарава́ў зрок.

  22І сказаў ім Іісус у адказ: пайдзі́це, паве́даміце Іаану, што́ вы бачылі і чулі: як сляпыя робяцца віду́шчымі, кульга́выя ходзяць, пракажо́ныя ачышча́юцца, глухія чу́юць, мёртвыя ўваскраса́юць, убогія дабраве́сцяць;

  23і блажэ́нны, хто не ўсумні́цца ўва Мне.

  24А калі адышлі пасланцы́ Іаанавы, пачаў Ён гаварыць народу пра Іаана: што́ глядзець хадзілі вы ў пусты́ню? трысці́ну, ве́трам калыха́ную?

  25Што́ ж глядзець хадзілі вы? чалавека, убра́нага ў мяккае адзе́нне? Але хто ў пышных уборах і ў раскошы жыве́, тыя ў царскіх палацах.

  26Што́ ж глядзець хадзілі вы? прарока? Так, кажу вам, і больш, чым прарока.

  27Гэта той, пра каго напі́сана: “вось, Я пасыла́ю Ангела Майго перад аблі́ччам Тваім, які падрыхту́е шлях Твой перад Табою”.

  28Бо кажу вам: з наро́джаных жанчынамі няма ніводнага прарока, бо́льшага за Іаана Хрысці́целя; але меншы ў Царстве Божым бо́льшы за яго.

  29І ўвесь народ, што слухаў, і мы́тнікі прызна́лі правату́ Бога, хрысці́ўшыся хрышчэ́ннем Іаанавым;

  30а фарысеі і законнікі адкінулі волю Божую наконт сябе, не хрысці́ўшыся ад яго.

  31І сказаў Гасподзь: з кім жа параўнаю людзей роду гэтага? і да каго яны падобныя?

  32Яны падобныя да дзяцей, якія сядзяць на рынку і акліка́юць адны другіх і гавораць: мы ігралі вам на дудцы, а вы не танцавалі, мы спявалі вам жало́бнае, а вы не плакалі.

  33Бо прыйшоў Іаан Хрысці́цель: ні хлеба не есць, ні віна не п’е; і вы ка́жаце: у ім дэман.

  34Прыйшоў Сын Чалавечы: есць і п’е; і вы ка́жаце: вось чалавек, які лю́біць есці і віно піць, пры́яцель мы́тнікам і грэшнікам.

  35І апраўда́на мудрасць усімі дзе́цьмі яе.

  36Нехта з фарысеяў прасіў Яго пае́сці ра́зам з ім, і Ён, увайшо́ўшы ў дом фарысея, узлёг.

  37І вось, жанчына з таго горада, якая была́ грэшніцай, даве́даўшыся, што Ён узляжы́ць у доме фарысея, прыне́сла алеба́стравую пасу́дзіну мі́ра

  38і, стаўшы ззаду каля́ ног Яго, пла́чучы, пачала́ абліва́ць слязьмі́ но́гі Яго і валаса́мі галавы сваёй выціра́ла, і цалава́ла но́гі Яго, і ма́зала мі́рам.

  39Убачыўшы гэта, фарысей, які запрасіў Яго, сказаў сам сабе: калі б Ён быў прарокам, то ведаў бы, хто і якая гэта жанчына дакрана́ецца да Яго, бо яна грэшніца.

  40І, адка́зваючы, Іісус сказаў яму: Сі́мане! Я ма́ю нешта сказаць табе. Той прамовіў: скажы, Настаўнік.

  41Іісус сказаў: у аднаго пазыкада́ўцы было́ два даўжнікі: адзін быў павінен пяцьсот дынарыяў, а другі — пяцьдзесят;

  42але, паколькі яны не ме́лі чым заплаці́ць, ён дарава́ў або́двум. Каторы з іх, скажы, больш узлю́біць яго?

  43І сказаў Сі́ман у адказ: думаю, той, якому больш дарава́ў. Ён жа сказаў яму: правільна ты рассудзі́ў.

  44І, павярнуўшыся да жанчыны, сказаў Сі́ману: бачыш гэтую жанчыну? Я ўвайшоў у дом твой, і ты вады́ Мне на но́гі не даў; а яна сляза́мі абліла́ Мне но́гі і валаса́мі галавы́ сваёй вы́церла.

  45Ты цалава́ння мне не даў; а яна з таго часу, як Я ўвайшоў, не перастава́ла цалава́ць Мне но́гі.

  46Ты галавы́ Маёй алеем не памазаў, яна ж мі́рам пама́зала Мне но́гі.

  47А таму кажу табе: адпускаюцца грахі яе многія, бо яна ўзлюбі́ла многа; а каму ма́ла адпуска́ецца, той ма́ла лю́біць.

  48І ёй сказаў: адпуска́юцца табе грахі.

  49І пачалі́ тыя, што ўзляжа́лі з Ім, гаварыць самі сабе: хто Ён, што і грахі адпускае?

  50Ён жа сказаў жанчыне: вера твая ўратава́ла цябе; ідзі з мі́рам.



Раздзел 8

  1І ста́лася пасля гэтага: Ён праходзіў па гарадах і вёсках, прапаве́дуючы і дабраве́сцячы Царства Божае, і дванаццаць з Ім,

  2і некато́рыя жанчыны, што былі́ ацалёныя ад духаў злых і не́мачаў: Марыя, зва́ная Магдалі́наю, з якой выйшла сем дэманаў,

  3Іаанна, жонка Хузы́, домаўпра́ўніка Ірадавага, і Суса́нна, і многія іншыя, што служы́лі Яму маёмасцю сваёй.

  4Калі ж сабра́лася мноства народу і з усіх гарадоў папрыхо́дзілі да Яго, Ён сказаў прытчай:

  5выйшаў се́йбіт сеяць насе́нне сваё; і калі сеяў, адно ўпала пры дарозе і было́ патапта́на, і птушкі нябесныя падзяўблі́ яго;

  6а іншае ўпала на ка́мень і, узышоўшы, засохла, бо не ме́ла ві́льгаці;

  7а іншае ўпала ў це́рні, і вы́раслі це́рні і заглушы́лі яго;

  8а іншае ўпала на добрую зямлю і, узышоўшы, урадзі́ла плод у сто крат. Сказаўшы гэта, Іісус заклі́каў: хто ма́е вушы, каб чуць, няхай чуе!

  9Вучні ж Яго пыталіся ў Яго, ка́жучы: што б зна́чыла прытча гэтая?

  10Ён жа сказаў: вам да́дзена ведаць тайны Царства Божага, а аста́тнім — у прытчах, каб яны ба́чачы не бачылі і чу́ючы не разумелі.

  11Вось што значыць прытча гэтая: насе́нне ёсць сло́ва Божае;

  12і якое пры дарозе — гэта тыя, што слухаюць, але потым прыхо́дзіць дыявал і забірае сло́ва з сэ́рцаў іх, каб не ўве́равалі яны і не спаслі́ся;

  13а якое на ка́мень ўпа́ла  — гэта тыя, што, пачуўшы, з радасцю прыма́юць сло́ва, але яны не ма́юць ко́раня і да часу веруюць, а ў час выпрабава́ння адпада́юць;

  14а што ўпала ў це́рні — гэта тыя, што пачулі, але турботамі, багаццем і ўце́хамі жыццёвымі на шляху́ сваім заглуша́юцца і не даюць плёну;

  15а што на добрай зямлі — гэта тыя, што, пачуўшы слова, захоўваюць яго ў шчы́рым і добрым сэрцы і даюць плод у цярплі́васці. Сказаўшы гэта, Іісус заклі́каў: хто ма́е вушы, каб чуць, няхай чуе!

  16Ніхто, запалі́ўшы свечку, не пакрыва́е яе пасу́дзінай або не ставіць пад ложак, а ставіць яе на падсве́чнік, каб тыя, што ўваходзяць, бачылі святло.

  17Бо няма нічога тае́мнага, што́ не стала б я́ўным, ні схава́нага, што не стала б вядомым і не вы́явілася.

  18Так што сачы́це, як вы слухаеце; бо хто ма́е, таму да́дзена будзе, а хто не ма́е, ады́мецца ў таго і тое, што ён думае, ні́бы ма́е.

  19І прыйшлі да Яго Маці і браты Яго, і не маглі даступі́цца да Яго з-за натоўпу.

  20І паве́дамілі Яму, ка́жучы: Маці Твая і браты Твае стаяць на дварэ і хочуць Цябе ўбачыць.

  21Ён жа сказаў ім у адказ: Маці Мая? і браты Мае? — гэта тыя, што слухаюць слова Божае і выко́нваюць яго.

  22І ста́лася ў адзін з тых дзён: увайшоў Ён у лодку з вучнямі Сваімі і сказаў ім: перапра́вімся на той бок возера. І яны адплылі́.

  23Калі ж плылі́, Ён заснуў. І наляцеў бу́рны вецер на возера, і пачало́ заліваць іх, і былі́ яны ў небяспе́цы.

  24І, падышоўшы, разбудзілі Яго і сказалі: Настаўнік! Настаўнік! мы гінем! Ён жа, устаўшы, забарані́ў ветру і хва́лям вады, і яны супако́іліся і настала ці́ша.

  25Тады Ён сказаў ім: дзе вера ваша? Яны ж, спало́ханыя, дзіві́ліся і казалі адзін аднаму: хто ж гэта Ён, што і вятра́м загадвае і вадзе, і слухаюцца Яго?

  26І прыплылі́ ў зямлю Гадары́нскую, што насу́праць Галілеі.

  27Калі ж Ён выйшаў на зямлю, сустрэў Яго нейкі чалавек з горада, апанта́ны дэманамі з даўняга часу, і адзе́ння не насіў ён, і ў доме не жыў, а ў магі́льных пячорах.

  28Убачыўшы Іісуса і закрычаўшы, ён упаў перад Ім і моцным голасам сказаў: што́ Табе да мяне, Іісусе, Сы́не Бога Усявышняга? малю́ Цябе, не муч мяне.

  29Таму што загадаў Іісус духу нячыстаму вы́йсці з чалавека; бо доўгі час той хапа́ў яго, і звя́звалі яго ланцуга́мі і ако́вамі, і сцераглі́; але ён разрыва́ў пу́ты, і дэман гнаў яго ў пусты́ні.

  30І спытаўся ў яго Іісус, ка́жучы: як імя́ тваё? Той адказаў: легіён; бо многа дэманаў увайшло ў яго.

  31І яны прасілі Іісуса, каб не загадаў ім ісці ў бе́здань.

  32Пасвіўся ж там вялікі ста́так свіне́й на гары; і папрасілі Яго дэманы, каб дазволіў ім увайсці ў іх. І дазволіў ім.

  33І дэманы, выйшаўшы з чалавека, увайшлі ў свіне́й; і ры́нуўся ста́так з кру́чы ў возера і патану́ў.

  34Пастухі ж, убачыўшы, што зда́рылася, пабе́глі ды абвясці́лі ў горадзе і ў вёсках.

  35І людзі выйшлі пабачыць, што зда́рылася; і прыйшлі да Іісуса і знайшлі, што чалавек, з якога вы́йшлі дэманы, сядзі́ць каля ног Іісуса адзе́ты і пры розуме; і спало́халіся.

  36А тыя, хто бачыў, расказалі ім, як быў вы́ратаваны апанта́ны.

  37І прасіў Яго ўвесь люд кра́ю Гадары́нскага адысці́ ад іх, бо стра́хам вялікім былі́ яны ахо́плены. І Ён, увайшоўшы ў лодку, вярнуўся.

  38А чалавек, з якога выйшлі дэманы, прасіў Яго, каб быць з Ім. Але Іісус адпусціў яго, ка́жучы:

  39вяртайся ў дом твой і расказвай, што́ зрабіў табе Бог. І ён пайшоў, абвяшча́ючы па ўсім горадзе, што́ зрабіў яму Іісус.

  40І ста́лася: калі вярнуўся Іісус, народ прыня́ў Яго, бо ўсе чакалі Яго.

  41І вось прыйшоў чалавек, і́мем Іаі́р, які быў старэйшынам сінагогі; і, упаўшы да ног Іісуса, ён прасіў Яго ўвайсці ў дом яго,

  42бо ў яго была́ адзіная дачка́, гадоў двана́ццаці, і яна паміра́ла. Калі ж Ён ішоў, народ напіра́ў на Яго.

  43І жанчына, якая ме́ла кровацячэ́нне ўжо дванаццаць гадоў, і патра́ціла на ле́караў усю маёмасць ды ні ў аднаго не магла вы́лечыцца,

  44падышоўшы ззаду, дакрану́лася да кра́ю вопраткі Яго; і адразу спыні́лася кровацячэ́нне ў яе.

  45І сказаў Іісус: хто дакрану́ўся да Мяне? Калі ж адмаўляліся ўсе, казаў Пётр і тыя, што з ім: Настаўнік! народ абступіў Цябе і напіра́е, а Ты гаворыш: хто дакрану́ўся да Мяне?

  46Але Іісус сказаў: дакрану́ўся нехта да Мяне, бо Я адчуў сілу, што выйшла з Мяне.

  47Жанчына, убачыўшы, што не ўтаі́лася, дрыжучы́, падышла і, упаўшы перад Ім, паве́даміла Яму перад усім народам, з якой прычыны дакрану́лася да Яго і як ацалі́лася адразу.

  48Ён жа сказаў ёй: мацу́йся, дачка́! вера твая ўратава́ла цябе; ідзі з мірам.

  49Яшчэ калі Ён гаварыў, прыходзіць нехта з дому старэ́йшыны сінагогі і кажа яму: паме́рла дачка́ твая, не турбуй ужо Настаўніка.

  50Іісус жа, пачуўшы гэта, сказаў, звярта́ючыся да яго: не бойся, толькі веруй, і яна будзе ўратава́на.

  51І, прыйшоўшы ў дом, Ён не дазволіў увайсці нікому, апрача́ Пятра, Іаана і Іакава, і ба́цькі дзяўчынкі і маці.

  52Усе пла́калі і рыда́лі па ёй. Ён жа сказаў: не пла́чце, яна не паме́рла, а спіць.

  53І насміхаліся з Яго, ведаючы, што яна паме́рла.

  54Ён жа, вы́правадзіўшы ўсіх прэч і ўзяўшы яе за руку́, усклікнуў, ка́жучы: дзяўчынка! устань.

  55І вярнуўся дух яе, і падняла́ся адразу; і Ён загадаў даць ёй есці.

  56І моцна ўра́зіліся бацькі́ яе. Ён жа загадаў ім не расказваць нікому пра тое, што адбыло́ся.



Раздзел 9

  1Склі́каўшы ж дванаццаць, Ён даў ім сілу і ўладу над усімі дэманамі, і ацаля́ць ад хвароб;

  2і паслаў іх прапаведаваць Царства Божае і ацаля́ць хворых.

  3І сказаў ім: нічога не бяры́це ў дарогу: ні посаха, ні торбы, ні хле́ба, ні срэ́бра, і не ма́йце па дзве во́праткі;

  4і ў які дом уво́йдзеце, там застава́йцеся і адтуль выпраўля́йцеся дале́й;

  5а калі хто не пры́ме вас, то, выходзячы з горада таго, абтрасі́це пыл з ног вашых у све́дчанне на іх.

  6І, пайшоўшы, яны праходзілі па се́лішчах, дабраве́сцячы і ацаля́ючы ўсюды.

  7І пачуў Ірад тэтра́рх пра ўсё, што рабіў Іісус, і недаўмява́ў, бо некаторыя казалі, што Іаан паўстаў з мёртвых,

  8а некаторыя, што Іса́ія явіўся, а іншыя, што адзін са старажытных прарокаў уваскрэс.

  9І сказаў Ірад: Іаану я адсе́к галаву; хто ж Гэты, пра Каго я чую такое? І імкну́ўся ўбачыць Яго.

  10І, вярну́ўшыся, апосталы расказа́лі Яму, што́ зрабілі; і ўзяўшы іх, пайшоў асобна ў пустэ́льнае ме́сца каля горада, які называ́ўся Віфсаі́да.

  11Але людзі, даве́даўшыся, пайшлі за Ім; і Ён, прыня́ўшы іх, гаварыў ім пра Царства Божае, і тых, хто меў патрэ́бу ў ацале́нні, ацаля́ў.

  12Дзень жа пачаў хілі́цца да вечара. І, падышоўшы, дванаццаць сказалі Яму: адпусці людзей, каб пайшлі ў навако́льныя се́лішчы і вёскі і знайшлі прыту́лак і ежу, бо мы тут у пустэ́льным ме́сцы.

  13Але Ён сказаў ім: вы ім дайце есці. Яны ж сказалі: няма ў нас больш нічога, акрамя́ пяці хлябо́ў і дзвюх ры́бін, хіба́ што пайсці нам купі́ць ежы для ўсіх гэтых людзей.

  14Бо іх было каля пяці тысяч мужчын. Але Ён сказаў вучням Сваім: рассадзі́це іх групамі па пяцьдзесят.

  15І зрабілі так, і рассадзі́лі ўсіх.

  16Ён жа, узяўшы пяць хлябо́ў і дзве ры́біны, і ўзвёўшы вочы на неба, благаславі́ў іх і пераламі́ў, і даваў вучням, каб разне́слі народу.

  17І елі, і насы́ціліся ўсе; і сабра́на было ў іх рэ́шты кава́лкаў дванаццаць кашоў.

  18І ста́лася: калі Ён маліўся ў адзіно́це, з Ім былі́ вучні, і Ён спытаўся ў іх: за каго Мяне прыма́е народ?

  19Яны ж сказалі ў адказ: за Іаана Хрысці́целя, іншыя ж за Ілію́, а іншыя кажуць, што нехта са старажы́тных прарокаў уваскрэ́с.

  20Ён жа сказаў ім: а вы за каго прыма́еце Мяне? І ў адказ Пётр сказаў: за Хрыста Божага.

  21Але Ён, забараня́ючы ім, загадаў нікому не казаць пра гэта,

  22сказаўшы, што Сыну Чалавечаму нале́жыць многа адпаку́таваць, і быць адры́нутым старэйшынамі, і першасвятара́мі, і кніжнікамі, і быць забітым, і на трэці дзень уваскрэ́снуць.

  23А да ўсіх казаў: хто хоча ісці за Мною, няхай адрачэ́цца ад сябе і во́зьме крыж свой штодня́ і ідзе ўслед за Мною.

  24Бо хто хоча душу́ сваю ўратава́ць, той загу́біць яе; а хто загу́біць душу́ сваю дзе́ля Мяне, той урату́е яе.

  25Бо якую карысць ма́е чалавек, здабы́ўшы ўвесь свет, а сябе загубі́ўшы ці сабе пашко́дзіўшы?

  26Бо хто пасаро́меецца Мяне і Маіх слоў, таго Сын Чалавечы пасаро́меецца, калі пры́йдзе ў славе Сваёй і Айца, і святых Ангелаў.

  27Кажу вам па праўдзе: ёсць сярод тых, што стаяць тут, некато́рыя, якія не зазна́юць смерці, пакуль не ўбачаць Царства Божага.

  28І ста́лася пасля гэтых слоў дзён праз восем: узяўшы Пятра, Іаана і Іакава, узышоў Ён на гару памаліцца.

  29І калі маліўся, выгляд твару Яго стаў іншым, і ўбра́нне Яго стала белым і зіхатлі́вым.

  30І вось, два мужы́ размаўлялі з Ім, гэта былі́ Маісей і Ілія́;

  31яві́ўшыся ў сла́ве, яны гаварылі пра адыход Яго, які Ён меў здзе́йсніць у Іерусаліме.

  32А Пятра і тых, што былі́ з ім, змары́ў сон; прабудзі́ўшыся ж, яны ўбачылі сла́ву Яго, і двух мужоў, што стаялі з Ім.

  33І ста́лася: калі яны адыхо́дзілі ад Яго, сказаў Пётр да Іісуса: Настаўнік! добра нам тут быць; і зробім тры шатры́: адзін Табе, і адзін Маісею, і адзін Іліі́, — не ве́даючы, што́ кажа.

  34Калі ж ён гаварыў гэта, узні́кла во́блака і ахіну́ла іх; і яны спало́халіся, калі ўвайшлі́ ў во́блака.

  35І быў з во́блака голас, які гаварыў: гэта Сын Мой Узлю́блены; Яго слу́хайце.

  36І калі быў голас гэты, апыну́ўся Іісус адзін. І яны маўчалі, і нікому не расказа́лі ў тыя дні нічога з таго, што бачылі.

  37І ста́лася на другі дзень: калі яны сышлі́ з гары́, сустрэла Яго мноства народу.

  38І вось, нейкі чалавек з натоўпу ўскры́кнуў, гаворачы: Настаўнік! малю́ Цябе, узгля́нь на сына майго; бо ён адзіны ў мяне;

  39і вось, дух хапа́е яго, і ён раптам ускры́квае, і ку́рчыць яго, так што ён пену пуска́е; і ледзь адступа́е ад яго, зму́чыўшы яго;

  40я прасіў вучняў Тваіх, каб вы́гналі яго, і яны не змаглі́.

  41Іісус жа сказаў у адказ: о, ро́дзе бязве́рны і разбэ́шчаны! даку́ль буду з вамі і буду цярпець вас? прывядзі сюды сы́на свайго.

  42І калі той яшчэ падыходзіў, кінуў яго дэман і ску́рчыў. Але Іісус забараніў духу нячыстаму, і ацалі́ў хло́пца, і аддаў яго ба́цьку яго.

  43І ўсе дзіві́ліся ве́лічы Божай. Калі ўсе здзіўля́ліся ўсяму, што рабіў Іісус, Ён сказаў вучням Сваім:

  44укладзі́це вы ў вушы свае словы гэтыя: Сын Чалавечы адда́дзены будзе ў ру́кі чалавечыя.

  45Яны ж не разумелі сло́ва гэтага, і было́ яно скры́та ад іх, так што яны не спасці́глі яго; і баяліся яны спытацца ў Яго пра слова гэтае.

  46І прыйшло ім на думку: хто быў бы з іх бо́льшы?

  47Іісус жа, ба́чачы по́мысел сэ́рца іх, узяў дзіця́, паставіў яго каля Сябе

  48і сказаў ім: хто пры́ме гэтае дзіця́ ў імя́ Маё, той Мяне прыма́е; а хто пры́ме Мяне, прыма́е Таго, Хто паслаў Мяне; бо хто меншы між усіх вас, той вялікі.

  49Іаан жа сказаў у адказ: Настаўнік! мы бачылі некага, хто і́мем Тваім выганяў дэманаў, і забарані́лі яму, бо ён не сле́дуе за Табою з намі.

  50І сказаў яму Іісус: не забараняйце; бо хто не супраць вас, той за вас.

  51І ста́лася: калі набліжа́ліся дні ўзя́цця Яго на неба, Ён цвёрда вы́рашыў ісці ў Іерусалім;

  52і паслаў вестуно́ў перад аблі́ччам Сваім; і яны пайшлі і ўвайшлі ў пасе́лішча самара́нскае, каб падрыхтава́ць для Яго;

  53але там не прынялі́ Яго, таму што Ён ішоў у Іерусалім.

  54Убачыўшы гэта, вучні Яго Іакаў і Іаан сказалі: Госпадзі! хочаш, мы скажам, каб агонь сышоў з неба і зні́шчыў іх, як і Ілія́ зрабіў?

  55Але Ён, абярнуўшыся, забарані́ў ім, ка́жучы: не ведаеце, якога вы духа;

  56бо Сын Чалавечы прыйшоў не загубі́ць ду́шы чалавечыя, але ўратава́ць. І пайшлі ў другое пасе́лішча.

  57І ста́лася: калі яны былі́ ў дарозе, сказаў нехта Яму: я пайду за Табою, куды б ты не ішоў, Госпадзі!

  58І сказаў яму Іісус: лі́сы маюць норы, і птушкі нябесныя — гнёзды, а Сын Чалавечы не ма́е дзе галаву́ прытулі́ць.

  59Другому ж сказаў: ідзі ўслед за Мною. А той сказаў: Госпадзі! дазволь мне пайсці і перш пахава́ць бацьку майго.

  60Але Іісус сказаў яму: пакінь мёртвым хаваць сваіх паме́рлых; а ты ідзі абвяшча́й Царства Божае.

  61І сказаў яшчэ адзін: я пайду за Табою, Госпадзі, але перш дазволь мне развіта́цца з тымі, хто ў доме маім.

  62Іісус жа яму сказаў: ніхто з тых, хто кладзе́ руку́ сваю на плуг і азіра́ецца назад, не прыда́тны для Царства Божага.



Раздзел 10

  1Пасля гэтага абра́ў Гасподзь і іншых семдзесят вучняў і паслаў іх па двое перад аблі́ччам Сваім у кожны горад і месца, куды Сам збіраўся ісці,

  2і казаў ім: жніва́ многа, а работнікаў ма́ла; таму малі́це Гаспадара́ жніва́, каб вы́веў работнікаў на жніво́ Сваё.

  3Ідзі́це! вось Я пасылаю вас, як ягнят пасярод ваўкоў.

  4Не бярыце з сабой ні мяшка, ні торбы, ні абутку і нікога ў дарозе не віта́йце.

  5Калі ж у які дом уво́йдзеце, перш кажыце: мір дому гэтаму;

  6і калі там будзе сын міру, то спачне́ на ім мір ваш; а калі не, то да вас ве́рнецца;

  7і ў тым доме застава́йцеся, е́жце і пі́це, што ў іх ёсць; бо працаўні́к ва́рты ўзнагароды сваёй. Не перахо́дзьце з дому ў дом.

  8І калі ў які горад пры́йдзеце і пры́муць вас, ежце, што вам пададу́ць;

  9і ацаля́йце хворых, якія ёсць там, і кажыце ім: наблі́зілася да вас Царства Божае.

  10А калі ў які горад пры́йдзеце і не пры́муць вас, то, вы́йшаўшы на вуліцы яго, скажы́це:

  11і пыл, што прыстаў да нас з горада вашага, мы абтраса́ем вам; аднак тое ведайце, што наблі́зілася да вас Царства Божае;

  12кажу вам, што Садому ў дзень той лягчэ́й будзе, чым гораду таму.

  13Го́ра табе, Харазі́не! го́ра табе, Віфсаі́да! бо калі б у Ты́ры і Сідо́не яві́ліся сілы, я́ўленыя ў вас, яны б даўно ўжо, се́дзячы ў валасяні́цы і по́пеле, пака́яліся;

  14але Ты́ру і Сідо́ну лягчэ́й будзе на судзе́, чым вам.

  15І ты, Капернау́ме, што да неба ўзвы́сіўся, да пекла будзеш нізры́нуты.

  16Хто слу́хае вас, той Мяне слу́хае; і хто адвярга́е вас, той Мяне адвярга́е; а хто адвярга́е Мяне, адвярга́е Таго, Хто паслаў Мяне.

  17Вярнуліся ж семдзесят з радасцю, гаворачы: Госпадзі! і дэманы пакара́юцца нам у імя́ Тваё.

  18Ён жа сказаў ім: бачыў Я сатану, што як маланка з неба ўпаў;

  19вось Я даю вам ула́ду наступа́ць на зме́яў і скарпіёнаў і на ўсю сілу варожую, і нішто не пашко́дзіць вам;

  20аднак таму не радуйцеся, што ду́хі вам пакара́юцца, а радуйцеся, што імёны вашы запі́саны на нябёсах.

  21У той час узра́даваўся духам Іісус і сказаў: сла́ўлю Цябе, Ойча, Госпадзі неба і зямлі, што Ты ўтаі́ў гэта ад му́дрых і разумных і адкрыў гэта малы́м дзе́цям. Так, Ойча! бо гэта было добраўго́дна перад Табою.

  22І, павярну́ўшыся да вучняў, сказаў: усё Мне перада́дзена Айцом Маім, і хто ёсць Сын, не знае ніхто, акрамя́ Айца, і хто ёсць Айцец, не знае ніхто, акрамя́ Сына, і каму Сын хоча адкры́ць.

  23І, павярну́ўшыся да вучняў, асобна сказаў: блажэ́нныя вочы, якія ба́чаць тое, што вы ба́чыце;

  24бо кажу вам, што многія прарокі і цары́ хацелі ба́чыць тое, што вы ба́чыце, і не ба́чылі, і чуць тое, што вы чу́еце, і не чулі.

  25І вось, устаў нейкі законнік і, спакуша́ючы Яго, сказаў: Настаўнік! што мне рабіць, каб унасле́даваць жыццё вечнае?

  26Ён жа сказаў яму: у законе што́ напі́сана? я́к чытаеш?

  27Той жа сказаў у адказ: “узлюбі́ Госпада Бога твайго ўсім сэ́рцам тваім, і ўсёй душою тваёю, і ўсёй сілаю тваёю, і ўсім разуме́ннем тваім”, і “бліжняга твайго, як само́га сябе”.

  28Іісус сказаў яму: правільна ты адказаў; рабі́ гэта, і будзеш жыць.

  29Але той, хочучы апраўда́ць сябе, сказаў Іісусу: а хто мой бліжні?

  30На гэта Іісус сказаў: чалавек нейкі ішоў з Іерусаліма ў Іерыхо́н і тра́піў да разбойнікаў, якія раздзе́лі яго і пара́нілі, і пайшлі, пакі́нуўшы ледзь жывога.

  31Выпадкова адзін свята́р ішоў тою дарогаю і, уба́чыўшы яго, прайшоў міма.

  32Таксама і леві́т, бы́ўшы на тым месцы, падышоў і, уба́чыўшы, прайшоў міма.

  33А нейкі Самарані́н, што быў ў дарозе, натра́піў на яго і, ўбачыўшы яго, зжа́ліўся,

  34і, падышо́ўшы, перавяза́ў раны яго, узліва́ючы але́й і віно; і, пасадзі́ўшы яго на сваю жывёліну, прывёз яго ў гасцініцу і паклапаціўся пра яго;

  35а на другі дзень, ад’язджа́ючы, дастаў два дына́рыі і даў гаспадару́ гасці́ніцы, і сказаў яму: паклапаці́ся пра яго, а калі болей што патра́ціш, я, як вярнуся, адда́м табе.

  36Каторы з гэтых трох, здае́цца табе, быў блі́жнім таму, хто тра́піў да разбойнікаў?

  37Ён сказаў: той, што ўчыніў міласць яму. Сказаў жа яму Іісус: ідзі, і ты рабі гэ́так.

  38І ста́лася: калі яны былі́ ў дарозе, зайшоў Ён у адно пасе́лішча; і жанчына нейкая, і́мем Марфа, прыняла́ Яго ў дом свой;

  39і была́ ў яе сястра, што зва́лася Марыя, якая, се́ўшы каля ног Іісуса, слухала слова Яго.

  40Марфа ж клапаці́лася, каб як найле́пш услужы́ць, і, падышоўшы, сказала: Го́спадзі! ці ж не абыя́кава Табе, што сястра мая́ адну мяне пакі́нула ўслу́жваць? скажы ёй, каб дапамагла́ мне.

  41Іісус жа сказаў ёй у адказ: Марфа! Марфа! ты клапо́цішся і турбу́ешся пра многае,

  42а толькі адно патрэ́бна; Марыя ж вы́брала добрую долю, якая не ады́мецца ў яе.



Раздзел 11

  1І ста́лася: калі Ён маліўся ў адным ме́сцы, і як пераста́ў, нехта з вучняў Яго сказаў Яму: Госпадзі! навучы́ нас маліцца, як і Іаан навучы́ў вучняў сваіх.

  2Ён жа сказаў ім: калі моліцеся, гаварыце: Ойча наш, Які ў нябёсах! няха́й свяці́цца імя́ Тваё; няха́й пры́йдзе Царства Тваё; няха́й будзе воля Твая як на небе, так і на зямлі;

  3хлеб наш надзённы дава́й нам кожны дзень;

  4і дару́й нам грахі нашы, бо і мы дару́ем кожнаму даўжніку́ нашаму; і не ўвядзі нас у спаку́су, але збаў нас ад злога.

  5І сказаў ім: хтосьці з вас, ма́ючы ся́бра, пры́йдзе да яго апо́ўначы і скажа яму: дру́жа! пазы́ч мне тры хлябы́,

  6бо ся́бар мой прыйшоў да мяне з дарогі, і не ма́ю чаго даць яму;

  7а той знутры́ скажа ў адказ: не турбу́й мяне, дзверы ўжо замкнёныя, і дзеці мае́ пры мне ў пасцелі; не магу я ўстаць і даць табе.

  8Кажу вам: калі ён не ўста́не і не дасць дзе́ля таго, што ён ся́бар яго, то з-за неадсту́пнасці яго ўста́не і дасць яму, колькі трэ́ба.

  9І Я вам кажу: прасі́це, і да́дзена будзе вам; шука́йце, і зно́йдзеце; сту́кайцеся, і адчы́няць вам;

  10бо кожны, хто про́сіць, атры́млівае, і хто шукае, знахо́дзіць, і, хто сту́каецца, таму адчы́няць.

  11Хіба́ каторы бацька з вас, калі сын папро́сіць у яго хле́ба, пада́сць яму ка́мень? або папро́сіць рыбы, хіба́ заме́ст ры́біны пада́сць яму змяю?

  12або, калі папросіць яйка, хіба́ падасць яму скарпіёна?

  13Дык вось, калі вы, бу́дучы ліхі́мі, уме́еце дары́ добрыя дава́ць дзе́цям вашым, тым бо́лей Айцец Нябесны дасць Духа Святога тым, хто про́сіць у Яго.

  14І выганя́ў Ён дэмана, які быў нямы́; і ста́лася: калі дэман выйшаў, нямы́ загаварыў, і здзіві́ліся людзі.

  15Некато́рыя ж з іх казалі: сілаю веельзеву́ла, кня́зя дэманскага, Ён выганя́е дэманаў.

  16А іншыя, спакуша́ючы, патрабава́лі ад Яго знаме́ння з неба.

  17Ён жа, ве́даючы думкі іх, сказаў ім: усякае царства, само́е ў сабе раздзе́ленае, запусце́е, і дом на дом па́дае;

  18калі ж і сатана сам у сабе раздзе́ліцца, то як устаі́ць царства яго? а вы ка́жаце, што Я сілаю веельзеву́ла выганя́ю дэманаў;

  19і калі Я сілаю веельзеву́ла выганя́ю дэманаў, то сыны́ вашы чыёю сілаю выганя́юць? Таму яны вам будуць су́ддзямі.

  20Калі ж Я пярсто́м Божым выганя́ю дэманаў, значыць, прыйшло да вас Царства Божае.

  21Калі ду́жы, узбро́іўшыся, ахо́ўвае свой двор, то ў бяспе́цы маёмасць яго;

  22калі ж дужэ́йшы за яго, напа́ўшы, перамо́жа яго, то забярэ́ ўсю зброю яго, на якую той спадзява́ўся, і здабы́тае ў яго разда́сць.

  23Хто не са Мною, той су́праць Мяне, і хто не збіра́е са Мною, той раскіда́е.

  24Калі нячысты дух вы́йдзе з чалавека, то блука́е па бязводных мясці́нах, шука́ючы спакою, і, не знахо́дзячы, кажа: вярнуся ў дом мой, адкуль я вы́йшаў;

  25і, прыйшоўшы, застае́ яго падме́ценым і прыбра́ным;

  26тады ідзе і бярэ сем іншых духаў, люце́йшых за сябе, і, увайшоўшы, яны жыву́ць там; і бывае апошняе для чалавека таго горшым за першае.

  27І ста́лася: калі Ён гаварыў гэта, адна жанчына з натоўпу, узвы́сіўшы голас, сказала Яму: блажэ́ннае ўлонне, якое насіла Цябе, і гру́дзі, якія Ты ссаў.

  28А Ён сказаў: тым больш блажэ́нныя тыя, што слу́хаюць слова Божае і выко́нваюць яго.

  29Калі ж стала збірацца ўсё больш народу, Ён пачаў гаварыць: род гэты ліхі́, ён шукае знаме́ння, ды знаме́нне не будзе да́дзена яму, акрамя́ знаме́ння Іо́ны прарока;

  30бо як Іо́на быў знаме́ннем для Ніневі́цянаў, так будзе і Сын Чалавечы для роду гэтага.

  31Царыца Поўдня ўстане на судзе́ з людзьмі́ роду гэтага і асу́дзіць іх, бо яна прыхо́дзіла з кра́ю зямлі паслу́хаць му́драсці Саламонавай, і вось, тут большае за Саламона.

  32Людзі Ніневі́йскія ўстануць на судзе́ з родам гэтым і асу́дзяць яго, бо яны пака́яліся праз пропаведзь Іо́наву; і вось, тут бо́льшае за Іо́ну.

  33Ніхто, запалі́ўшы све́чку, не ставіць яе ў патае́мным ме́сцы, ні пад пасу́дзінай, а на падсве́чніку, каб тыя, што ўваходзяць, бачылі святло.

  34Свяці́льнік це́лу ёсць вока; калі вока тваё здаровае, то і ўсё це́ла тваё светлае; калі ж няго́днае, то і це́ла тваё цёмнае;

  35дык глядзі, каб святло, якое ў табе, не было́ це́мрай.

  36Калі ж усё це́ла тваё светлае, і не ма́е ніводнай цёмнай часткі, то будзе яно светлае ўсё так, як бы свяці́льнік ззя́ннем асвятля́ў цябе.

  37Калі Ён сказаў гэта, прасіў Яго адзін фарысей, каб Ён паабе́даў у яго; і Ён, увайшоўшы, узлёг.

  38Фарысей жа, уба́чыўшы, здзівіўся, што Ён перш за ўсё не ўмыўся перад абедам.

  39А Гасподзь сказаў яму: цяпер вы, фарысеі, зво́нку ча́шу і блю́да ачышча́еце, а нутро́ ваша поўнае хці́васці і злобы.

  40Неразу́мныя! ці ж не Той, Хто ствары́ў во́нкавае, ствары́ў і ўну́транае?

  41Аднак падава́йце мі́ласціну з таго, што ўнутры́; тады ўсё для вас чы́стае будзе.

  42Але гора вам, фарысеям, што даяце́ дзесяці́ну з мя́ты і ру́ты, і ўсяля́кай агаро́дніны, ды не дба́еце пра суд і любоў Божую; гэта трэба было́ рабіць, і таго не пакіда́ць.

  43Гора вам, фарысеям, што лю́біце напе́радзе сядзе́ць у сінагогах і каб віта́лі вас на пло́шчах.

  44Гора вам, кніжнікі і фарысеі, крываду́шнікі, што вы — як магі́лы непрыкме́тныя, і людзі ходзяць зверху і не ведаюць.

  45У адказ нехта з законнікаў кажа Яму: Настаўнік! гаворачы гэта, Ты і нас зневажа́еш.

  46А Ён сказаў: і вам, законнікам, гора, што абцяжа́рваеце людзей цяжа́рамі невыно́снымі, а самі ніводным пальцам сваім не дакрана́ецеся да цяжа́раў тых.

  47Гора вам, што буду́еце грабні́цы прарокам, а бацькі́ вашы забілі іх;

  48значыць, вы све́дчыце пра ўчы́нкі бацькоў вашых і згаджа́ецеся з імі: бо яны забілі іх, а вы буду́еце ім грабні́цы.

  49Таму і мудрасць Божая сказала: пашлю да іх прарокаў і Апосталаў, і некато́рых з іх заб’юць, а некато́рых будуць гнаць,

  50каб была́ спагна́ная з роду гэтага кроў усіх прарокаў, пралі́тая ад стварэ́ння свету,

  51ад крыві́ Авеля да крыві́ Заха́рыі, які загінуў паміж ахвя́рнікам і храмам. Так, кажу вам: яна будзе спагна́ная з роду гэтага.

  52Гора вам, законнікам, што вы ўзялі́ ключ пазна́ння: самі не ўвайшлі, і тым, хто ўваходзіў, перашко́дзілі.

  53Калі ж Ён гаварыў ім гэта, кніжнікі і фарысеі пачалі́ жорстка напада́ць на Яго і дапы́твацца ў Яго пра многае,

  54падсцерага́ючы Яго і стара́ючыся падлаві́ць на не́чым з ву́снаў Яго, каб абвінава́ціць Яго.



Раздзел 12

  1Тым часам, калі сабра́ліся многія тысячы людзей, так што ці́снулі адзін аднаго́, Ён пачаў гаварыць найпе́рш вучням Сваім: сцеражы́цеся заква́скі фарысейскай, гэта значыць крываду́шнасці.

  2Няма нічога схава́нага, што не адкры́ецца, і тае́мнага, што не ста́не вядо́мым;

  3таму ўсё, што казалі вы ў це́мры, пры святле пачу́та будзе; і што́ вы прамо́вілі на вуха ў пакоі, будзе абве́шчана на да́хах.

  4Кажу ж вам, сябра́м Маім: не бойцеся тых, што забіва́юць це́ла і пасля́ гэтага нічога больш не могуць зрабіць;

  5але ўкажу́ вам, каго баяцца: бойцеся таго, хто, забіўшы, ма́е ўладу ўкі́нуць у гее́ну; так, кажу вам, яго бойцеся.

  6Ці не пяць вераб’ёў прадаю́цца за два аса́рыі́ і ніводзін з іх не забы́ты перад Богам.

  7А ў вас і валасы́ на галаве ўсе палі́чаны. Таму не бойцеся: вы больш ва́ртыя, чым мноства вераб’ёў.

  8Гавару ж вам: кожнага, хто вы́знае Мяне перад людзьмі́, таго і Сын Чалавечы вы́знае перад Ангеламі Божымі;

  9а хто адрачэ́цца ад Мяне перад людзьмі́, той адры́нуты будзе перад Ангеламі Божымі.

  10І кожнаму, хто скажа слова на Сына Чалавечага, дарава́на будзе; а хто будзе блюзне́рыць на Духа Святога, таму не будзе дарава́на.

  11Калі ж прывяду́ць вас у сінагогі, і да начальства, і да ўлад, не турбуйцеся, я́к ці што́ адказа́ць, альбо што́ гаварыць;

  12бо Святы Дух наву́чыць вас у тую гадзі́ну, што́ трэба каза́ць.

  13І сказаў Яму нехта з народу: Настаўнік! скажы брату майму, каб ён раздзялі́ў са мною спа́дчыну.

  14Ён жа сказаў яму: чалавеча, хто Мяне паставіў судзі́ць або дзялі́ць вас?

  15І сказаў ім: глядзі́це, захо́ўвайце сябе ад хці́васці, бо нічыё жыццё не зале́жыць ад празме́рнай яго маёмасці.

  16І расказаў ім прытчу, гаворачы: у аднаго багатага чалавека добра ўрадзі́ла зямля;

  17і ён разважа́ў, сам сабе ка́жучы: што́ мне рабіць? не ма́ю куды сабраць свой ураджай.

  18І сказаў: вось што зраблю: разбяру́ сві́рны мае́ і бо́льшыя збудую, і збяру́ туды ўсе плады́ свае і ўсё дабро сваё;

  19і скажу душы́ сваёй: душа́! маеш многа дабра́, на многія гады́ скла́дзенага — адпачыва́й, еж, пі, весяліся.

  20А Бог сказаў яму: неразу́мны! у гэтую ноч душу́ тваю забяру́ць ад цябе; а тое, што ты назапа́сіў, каму даста́нецца?

  21Так бывае з тым, хто збірае ска́рбы для сябе, а не ў Бога багаце́е.

  22І сказаў вучням Сваім: дзе́ля таго кажу вам: не турбу́йцеся для душы́ вашай, што будзеце есці, ні для це́ла, у што апра́нецеся;

  23душа́ больш значыць за ежу, а це́ла за адзе́нне.

  24Паглядзі́це на воранаў: яны не сеюць, не жнуць, няма ў іх ні камо́ры, ні жы́тніцы, і Бог корміць іх. Наколькі ж вы ле́пшыя за птушак!

  25І хто з вас, турбу́ючыся, можа падо́ўжыць свой век хоць на адзін локаць?

  26Дык вось, калі і найме́ншага не мо́жаце, чаго пра іншае турбу́ецеся?

  27Паглядзі́це на ліле́і, як яны расту́ць: не працу́юць, не праду́ць; але кажу вам, што і Саламон ва ўсёй славе сваёй так не апрана́ўся, як кожная з іх.

  28Калі ж траву, якая сёння ў полі, а заўтра ў печ будзе ўкі́нутая, Бог убірае так, то тым болей вас, малаве́ры!

  29І вы не шука́йце, што́ вам есці, ці што́ піць, і не клапаці́цеся,

  30бо ўсяго гэтага шука́юць народы свету; Айцец жа ваш ведае, што вы ма́еце патрэ́бу ў гэтым;

  31шукайце толькі Царства Божага, і гэта ўсё дада́сца вам.

  32Не бойся, мало́е ста́да! бо Айцец ваш меў ласку даць вам Царства.

  33Прадайце маёмасць вашую і разда́йце як мі́ласціну. Рыхту́йце сабе мяхі́, якія не зно́шваюцца, скарб невычэ́рпны на нябёсах, куды злодзей не набліжа́ецца і дзе моль не знішча́е;

  34бо дзе скарб ваш, там і сэ́рца ваша будзе.

  35Няхай будуць паясні́цы вашыя падпераза́нымі і свяці́льнікі запа́ленымі;

  36а вы — падобнымі да людзей, што чакаюць гаспадара́ свайго, калі ён ве́рнецца з вяселля, каб, як пры́йдзе і пасту́кае, адразу адчыні́ць яму.

  37Блажэ́нныя рабы́ тыя, якіх, прыйшо́ўшы, гаспадар заста́не нядрэ́мнымі; праўду кажу вам: падперажэ́цца ён і паса́дзіць іх за стол, і, падышо́ўшы, будзе прыслу́жваць ім.

  38І калі пры́йдзе ў другую ва́рту, і калі ў трэцюю ва́рту пры́йдзе, і заста́не іх такімі, то блажэ́нныя рабы́ тыя.

  39Вось што ведайце: калі б гаспадар дома ведаў, у які час пры́йдзе зло́дзей, то не спаў бы і не дазволіў бы падкапа́ць дом свой;

  40будзьце ж і вы гатовы, бо ў час, пра які не думаеце, Сын Чалавечы пры́йдзе.

  41Тады сказаў Яму Пётр: Госпадзі! нам прытчу гэтую гаворыш, ці ўсім?

  42А Гасподзь сказаў: хто ж ёсць верны домаўпра́ўнік і му́дры, якога паставіць гаспадар над слу́гамі сваімі, каб даваў ім у свой час ме́ру хле́ба?

  43Блажэ́нны раб той, якога гаспадар яго, прыйшоўшы, заста́не, што ён робіць так;

  44праўду кажу вам, што над усёй маёмасцю сваёю паставіць яго.

  45Калі ж скажа раб той у сэ́рцы сваім: “не хутка гаспадар мой пры́йдзе”, і пачне́ біць слуг і служанак, есці і піць, і напіва́цца, —

  46пры́йдзе гаспадар раба таго ў дзень, у які ён не чакае, і ў гадзі́ну, якой ён не ведае, і рассячэ́ яго напала́м, і вы́значыць яму адзін лёс з няве́рнымі.

  47Той раб, які ведаў волю гаспадара́ свайго і не падрыхтава́ўся і не зрабіў па волі яго, будзе бі́ты многа;

  48а той, які не ведаў, але зрабіў нешта ва́ртае пакара́ння, будзе бі́ты ма́ла. З кожнага, каму да́дзена многа, многа будзе спагна́на з яго, і каму дару́чана многае, бо́льшага будуць патрабава́ць ад яго.

  49Агонь прыйшоў Я зве́сці на зямлю́, і як хачу Я, каб ён ужо загарэ́ўся!

  50Хрышчэ́ннем ма́ю Я быць ахры́шчаны, і як Я тамлю́ся, пакуль гэта не здзе́йсніцца!

  51Вы думаеце, што Я прыйшоў даць мір на зямлі́ не, кажу вам, а хутчэй раздзяле́нне;

  52бо ад гэтага часу пяцёра ў адным доме будуць раздзе́леныя: трое су́праць двух і двое су́праць трох;

  53раздзе́ляцца: бацька су́праць сы́на, і сын су́праць ба́цькі; маці су́праць дачкі́, і дачка́ су́праць маці; свякроў су́праць нявесткі сваёй, і нявестка су́праць свекрыві́ сваёй.

  54Гаварыў Ён і народу: калі вы бачыце, што хмара падыма́ецца з за́хаду, адразу ка́жаце: “будзе дождж”, і бывае так;

  55і калі дзьме паўднёвы вецер, ка́жаце: “будзе спёка”, і бывае.

  56Крываду́шнікі! аблі́чча зямлі́ і неба распазнава́ць уме́еце, як жа часу гэтага не распазнаяце́?

  57Чаму ж вы і самі па сабе не су́дзіце, што́ правільнае?

  58Бо калі ты ідзеш з праці́ўнікам сваім да нача́льніка, то па дарозе пастарайся пазба́віцца ад яго, каб ён не пацягну́ў цябе да суддзі́, а суддзя́ не аддаў цябе пры́ставу, а пры́стаў не кінуў цябе ў цямні́цу;

  59кажу табе: не вы́йдзеш адтуль, пакуль не аддасі́ і апошняга гро́ша.



Раздзел 13

  1І ў гэты самы час прыйшлі некато́рыя і паве́дамілі Яму пра Галіле́ян, кроў якіх Пілат змяша́ў з ахвя́рамі іх.

  2І ў адказ Іісус сказаў ім: вы думаеце, што гэтыя Галіле́яне былі́ грэшныя больш за ўсіх Галіле́ян, калі яны так пацярпе́лі?

  3Не, кажу вам; але калі не пака́ецеся, усе гэтакса́ма загі́неце.

  4Або тыя васемнаццаць, на якіх упа́ла ве́жа Сілаа́мская і пабіла іх, думаеце, што яны былі́ вінава́тыя больш за ўсіх людзей, якія жывуць у Іерусаліме?

  5Не, кажу вам; але калі не пака́ецеся, усе гэтакса́ма загінеце.

  6І казаў такую прытчу: нехта меў у вінагра́дніку сваім паса́джаную смако́ўніцу; і прыйшоў шукаць плоду на ёй, і не знайшоў;

  7і сказаў вінагра́дару: вось ужо трэці год я прыхо́джу шукаць пло́ду на гэтай смако́ўніцы і не знахо́джу; ссячы́ яе, нашто яна і зямлю́ марну́е?

  8Але той сказаў яму ў адказ: гаспадар! пакінь яе і на гэты год, пакуль я абкапа́ю яе і абкладу́ гноем,

  9і можа, яна дасць плод; калі ж не, то нале́та ссячэ́ш яе.

  10І вучыў Ён у адной з сінагог у суботу;

  11і вось, была́ там жанчына, што васемнаццаць гадоў ме́ла духа не́мачы; і была́ яна ску́рчаная і не магла вы́прастацца зусім.

  12Уба́чыўшы яе, Іісус падазва́ў і сказаў ёй: жанчына! ты вы́звалена ад не́мачы тваёй.

  13І ўскла́ў на яе ру́кі; і адразу яна вы́прасталася, і сла́віла Бога.

  14А старэйшына сінагогі, абу́рыўшыся, што Іісус ацалі́ў у суботу, сказаў на гэта народу: ёсць шэсць дзён, у якія нале́жыць працаваць; у тыя і прыходзьце ацаля́цца, а не ў дзень суботні.

  15Гасподзь жа сказаў яму ў адказ: крываду́шнік! ці ж не адвя́звае кожны з вас у суботу свайго вала́ або асла́ ад я́сляў і не вядзе паі́ць?

  16А гэтую дачку́ Аўраамаву, якую вось ужо васемнаццаць гадоў як звяза́ў сатана, ці не трэба было́ вы́зваліць ад пу́таў гэтых у дзень суботні?

  17І калі гаварыў ён гэта, засаромеліся ўсе праці́ўнікі Яго, і ўвесь народ радаваўся усім сла́ўным учы́нкам Яго.

  18Ён жа казаў: да чаго падо́бна Царства Божае, і з чым параўна́ю яго?

  19яно падо́бна да зярня́ці гарчы́чнага, якое чалавек, узяўшы, пасадзі́ў у са́дзе сваім; і яно вы́расла, і стала вялікім дрэвам, і птушкі нябесныя сялі́ліся ў го́ллі яго.

  20Яшчэ сказаў: з чым параўна́ю Царства Божае?

  21яно падо́бна да заква́скі, якую жанчына, узя́ўшы, пакла́ла ў тры ме́ры мукі́, пакуль не ўкі́сла ўсё.

  22І прахо́дзіў Ён па гарадах і вёсках, навуча́ючы і трыма́ючы шлях у Іерусалім.

  23І сказаў Яму нехта: Госпадзі, ці ма́ла ёсць тых, якія спаса́юцца? Ён жа сказаў ім:

  24намага́йцеся ўвайсці́ праз ву́зкія вароты; бо многія, кажу вам, будуць імкну́цца ўвайсці́, і не змогуць.

  25Калі ўста́не гаспадар до́ма і зачы́ніць дзверы, то вы, сто́ячы знадво́рку, пачняце́ сту́каць у дзверы і казаць: Госпадзі! Госпадзі! адчыні нам! І ў адказ Ён скажа вам: не ведаю вас, адкуль вы.

  26Тады пачняце́ каза́ць: мы елі перад Табою і пілі́, і на вуліцах нашых вучыў Ты.

  27А Ён скажа: кажу вам: не ведаю вас, адкуль вы; адыдзі́це ад Мяне ўсе, хто чы́ніць няпраўду.

  28Там будзе плач і скры́гат зубоў, калі ўбачыце Аўраа́ма, і Ісаа́ка, і Іа́кава, і ўсіх прарокаў у Царстве Божым, а сябе вы́гнанымі вон.

  29І пры́йдуць з усхо́ду і за́хаду, і з по́ўначы і по́ўдня, і ўзля́гуць у Царстве Божым.

  30І вось, ёсць апошнія, якія будуць першымі, і ёсць першыя, якія будуць апошнімі.

  31У той дзень падышлі́  некато́рыя з фарысеяў і казалі Яму: вы́йдзі і ідзі адсюль, бо Ірад хоча Цябе забіць.

  32І сказаў ім: ідзіце, скажы́це гэтаму лі́су: вось, Я выганяю дэманаў і ацале́нні твару́ сёння і заўтра, а на трэці дзень ско́нчу;

  33аднак нале́жыць Мне сёння і заўтра, і ў насту́пны дзень хадзі́ць, бо не можа ста́цца, каб прарок загі́нуў па-за Іерусалімам.

  34Іерусаліме, Іерусаліме, які забіва́еш прарокаў і каме́ннем пабіва́еш пасла́ных да цябе! колькі разоў хацеў Я сабраць дзяцей тваіх, як птушка птушанят сваіх пад кры́лы, і вы не захаце́лі!

  35Вось, пакіда́ецца вам дом ваш пусты́. І кажу вам: не ўбачыце Мяне, пакуль не пры́йдзе час, калі скажаце: “благаславёны, Хто прыхо́дзіць у імя́ Гасподняе!”



Раздзел 14

  1І ста́лася: калі Ён у суботу ўвайшоў у дом аднаго з начальнікаў фарысейскіх паесці хле́ба, і яны сачы́лі за Ім;

  2і вось, нейкі чалавек, хворы на вадзянку, быў перад Ім.

  3І, азваўшыся, Іісус прамовіў да законнікаў і фарысеяў, ка́жучы: ці дазваля́ецца ў суботу ацаля́ць?

  4Яны ж прамаўча́лі. І, дакрану́ўшыся, Ён ацалі́ў яго і адпусціў.

  5А звярну́ўшыся да іх, сказаў: калі ў каго з вас асёл або вол упадзе́ ў калодзеж, ці не адразу той вы́цягне яго ў дзень суботні?

  6І яны не змаглі адказа́ць Яму на гэта.

  7Казаў жа запро́шаным прытчу, убачыўшы, як яны выбіра́юць сабе першыя месцы, гаворачы да іх:

  8калі ты будзеш паклі́каны кім-небудзь на вяселле, не ўзляга́й на першае месца, каб не аказаўся хто пачэ́снейшы за цябе запро́шаны ім,

  9і той, хто паклі́каў цябе і яго, каб не падышоў ды не сказаў табе: “дай яму месца”, і тады з со́рамам пачне́ш займа́ць апошняе месца.

  10Але калі будзеш паклі́каны, прыйшоўшы, узляга́й на апошняе месца, каб той, хто паклі́каў цябе, падышоўшы, сказаў табе: “дру́жа, перайдзі́ вышэ́й”, тады будзе табе гонар перад тымі, хто ўзляжы́ць з табою;

  11бо кожны, хто ўзвыша́е сябе, будзе прыні́жаны, а хто прыніжа́е сябе, будзе узвы́шаны.

  12Казаў жа і таму, хто Яго запрасі́ў: калі ты будзеш даваць абед ці вячэру, не кліч сяброў тваіх, ні братоў тваіх, ні тваіх сваякоў, ні суседзяў багатых дзе́ля таго, каб і яны цябе таксама паклі́калі і была́ табе адпла́та.

  13Але калі робіш гасці́ну, кліч убо́гіх, кале́к, кульга́вых, сляпы́х,

  14і блажэнны будзеш, бо яны не ма́юць, чым адплаці́ць табе, адпла́чана ж табе будзе пры ўваскрасе́нні праведных.

  15Пачуўшы гэта, нехта з тых, што ўзляжа́лі з Ім, сказаў Яму: блажэ́нны, хто будзе есці абед у Царстве Божым!

  16Ён жа сказаў яму: адзін чалавек рабіў вялікую вячэру і паклі́каў многіх;

  17і паслаў раба́ свайго ў час вячэры сказаць паклі́каным: прыхо́дзьце, бо ўжо гатова ўсё.

  18І пачалі́ ўсе, як адзін, прасіць прабачэ́ння. Першы сказаў яму: я купіў поле, і мне трэба пайсці паглядзе́ць яго; прашу цябе, праба́ч мне.

  19І другі сказаў: я купіў пяць пар валоў, і іду выпрабо́ўваць іх; прашу цябе, праба́ч мне.

  20І іншы сказаў: я ажаніўся і таму не магу прыйсці́.

  21І, прыйшоўшы, раб той паве́даміў гаспадару́ свайму гэта. Тады, разгне́ваўшыся, гаспадар дома сказаў рабу свайму: вы́йдзі хутчэй на вуліцы і заву́лкі горада і прывядзі́ сюды і ўбо́гіх, і кале́к, і сляпы́х, і кульга́вых.

  22І сказаў раб: гаспадар! зроблена, як ты загадаў, і яшчэ месца ёсць.

  23І сказаў гаспадар рабу: вы́йдзі да дарог і за́гарадзяў і ўгавары́ прыйсці́, каб напо́ўніўся дом мой.

  24Бо кажу вам, што ніхто з тых людзей паклі́каных не пакашту́е маёй вячэ́ры, бо многа паклі́каных, але мала вы́браных.

  25Ішло з Ім мноства людзей, і Ён, абярну́ўшыся, сказаў ім:

  26калі хто прыходзіць да Мяне, і не зненаві́дзіць ба́цьку свайго і маці, і жонку і дзяцей, і братоў і сясцёр, а яшчэ і жыццё сваё, той не можа быць Маім ву́чнем;

  27і хто не нясе́ крыжа́ свайго і ідзе за Мною, не можа быць Маім ву́чнем.

  28Бо хто з вас, жада́ючы пабудава́ць ве́жу, перш не сядзе і не палі́чыць выда́ткі, ці ма́е ён патрэ́бнае для завяршэ́ння,

  29каб, калі пакладзе́ падму́рак і не здо́лее дако́нчыць, усе, хто паба́чыць, не пачалі́ смяя́цца з яго,

  30ка́жучы: гэты чалавек пачаў будаваць і не здо́леў дако́нчыць?

  31Або які цар, ідучы́, каб з другім царом уступі́ць у вайну, не сядзе перш пара́іцца, ці зможа ён з дзесяццю́ ты́сячамі сустрэ́ць таго, хто ідзе на яго з дваццаццю́ тысячамі?

  32Бо калі не, то пакуль той яшчэ далёка, ён пашле́ пасо́льства да яго прасі́ць міру.

  33Гэтак і кожны з вас, хто не адрачэ́цца ад усяго, што ма́е, не можа быць Маім вучнем.

  34Добрая рэч — соль, але калі соль стра́ціць сілу, чым папра́віць яе?

  35Ні ў зямлю, ні ў гной яна непрыда́тная: вон выкіда́юць яе. Хто ма́е вушы, каб чуць, няхай чуе!



Раздзел 15

  1Набліжа́ліся да Яго ўсе мы́тнікі і грэшнікі, каб слу́хаць Яго.

  2І нарака́лі фарысеі і кніжнікі, ка́жучы: Ён прыма́е грэшнікаў і есць з імі.

  3А Ён сказаў ім такую прытчу, гаворачы:

  4хто з вас, ма́ючы сто авечак і згубі́ўшы адну з іх, не пакіда́е дзевяно́ста дзевяці́ ў пусты́ні і не ідзе па тую, што згубі́лася, пакуль не зно́йдзе яе?

  5І, знайшо́ўшы, усклада́е на пле́чы свае, ра́дуючыся;

  6і, прыйшо́ўшы дадому, скліка́е сябро́ў і суседзяў, ка́жучы ім: пара́дуйцеся са мною, бо я знайшоў сваю згу́бленую авечку.

  7Кажу вам, што гэтак бо́льшая радасць будзе на небе за аднаго грэшніка, які ка́ецца, чым за дзевяноста дзевяць пра́веднікаў, якія не ма́юць патрэ́бы ў пакая́нні.

  8Альбо якая жанчына, ма́ючы дзесяць дра́хмаў, калі згу́біць адну дра́хму, не запа́львае свяці́льнік і не мяце́ ха́ту, і не шука́е стара́нна, пакуль не зно́йдзе?

  9І, знайшо́ўшы, скліка́е сябро́вак і сусе́дак, ка́жучы: пара́дуйцеся са мною, бо я знайшла згу́бленую дра́хму.

  10Так, кажу вам, бывае радасць у Ангелаў Божых і за аднаго грэшніка, які ка́ецца.

  11І Ён сказаў: у аднаго чалавека было́ два сыны́;

  12і сказаў мало́дшы з іх бацьку: бацька, дай мне нале́жную частку маёмасці. І той падзялі́ў ім маёмасць.

  13І праз некалькі дзён, сабра́ўшы ўсё, малодшы сын адышоў у далёкую краі́ну і там растра́ціў маёмасць сваю, жывучы́ распу́сна.

  14Калі ж ён патра́ціў усё, настаў голад вялікі ў той краі́не, і ён пачаў цярпе́ць няста́чу;

  15і, пайшоўшы, прыста́ў да аднаго з жыхароў той краі́ны, а той паслаў яго на свае палі́ па́свіць свіне́й;

  16і ён жада́ў напоўніць жывот свой ражка́мі , якія елі сві́нні, але ніхто не даваў яму.

  17І, прыйшо́ўшы да розуму, сказаў: колькі на́ймітаў у ба́цькі майго ма́юць хле́ба ўдо́сталь, а я з голаду гі́ну;

  18устану, пайду да ба́цькі майго і скажу яму: бацька, я саграшы́ў су́праць неба і перад табою,

  19і ўжо не ва́рты называ́цца сы́нам тваім; прымі́ мяне як аднаго з на́ймітаў тваіх.

  20І, устаўшы, пайшоў да ба́цькі свайго. І калі ён яшчэ быў далёка, убачыў яго бацька ягоны і зжа́ліўся; і, пабе́гшы, кінуўся на шы́ю яму і пацалава́ў яго.

  21Сын жа сказаў яму: бацька, я саграшы́ў су́праць неба і перад табою і ўжо не ва́рты называцца сы́нам тваім.

  22А бацька сказаў рабам сваім: прынясі́це найлепшае адзе́нне і апрані́це яго, і дайце пе́рсцень на руку́ яго і абу́так на но́гі;

  23і прывядзі́це ўко́рмленае цяля́ і зарэ́жце, будзем есці і весяліцца,

  24бо сын мой гэты быў мёртвы і ажы́ў, прапада́ў і знайшоўся. І пачалі́ весяліцца.

  25А яго старэйшы сын быў на полі; і калі, вярта́ючыся, наблі́зіўся да дому, пачуў му́зыку і танцы,

  26і, паклі́каўшы аднаго са слуг, пытаўся: што гэта такое?

  27Той жа сказаў яму: брат твой прыйшоў, і твой бацька зарэ́заў уко́рмленае цяля́, бо здаровым яго спатка́ў.

  28І ён разгневаўся і не хацеў увайсці́. Бацька ж яго вы́йшаў і прасіў яго.

  29А ён сказаў бацьку ў адказ: вось, я столькі гадоў служу́ табе і ніколі загаду твайго не пераступі́ў, а ты мне ніколі не даў казляня́ці, каб я з сябра́мі сваімі павесялі́ўся;

  30а калі прыйшоў гэты сын твой, што прае́ў тваю маёмасць з блудні́цамі, ты закалоў яму ўко́рмленае цяля́.

  31Ён жа сказаў яму: дзіця́, ты заўсёды са мною, і ўсё маё — гэта тваё;

  32а ўзвесялі́цца і ўзра́давацца трэ́ба было́, што гэты брат твой мёртвы быў і ажы́ў, прапада́ў і знайшо́ўся.



Раздзел 16

  1Казаў жа Ён і вучням Сваім: адзін чалавек быў багаты і меў домаўпра́ўніка, які быў абвінава́чаны перад ім, што растра́чвае маёмасць яго;

  2і, паклі́каўшы яго, сказаў яму: што́ гэта я чую пра цябе? дай адказ пра тваё ўпраўле́нне домам, бо ты не можаш больш упраўля́ць.

  3Сказаў жа домаўпра́ўнік сам сабе: што́ мне рабіць, бо гаспадар мой адбірае ў мяне ўпраўле́нне домам? капа́ць не зду́жаю, жабра́ваць саро́меюся;

  4ведаю, што́ зрабіць, каб мяне, калі адста́ўлены буду ад упраўле́ння, прынялі́ ў свае дамы́.

  5І, паклі́каўшы асобна кожнага з даўжніко́ў гаспадара́ свайго, казаў першаму: колькі ты ві́нен гаспадару́ майму?

  6Той жа сказаў: сто мер але́ю. І сказаў яму: вазьмі сваю распі́ску і сядзь хутчэй напішы: пяцьдзесят.

  7Потым сказаў другому: а ты колькі ві́нен? Той адказаў: сто мер пшаніцы. І сказаў яму: вазьмі сваю распіску і напішы: восемдзесят.

  8І пахваліў гаспадар няпра́веднага домаўпра́ўніка, што ён разумна зрабіў; бо сыны́ веку гэтага разумне́йшыя за сыноў святла ў родзе сваім.

  9І Я вам кажу: здабыва́йце сабе сябро́ў багаццем няпра́ведным, каб яны, калі збядне́еце, прынялі́ вас у вечныя сялі́бы.

  10Верны ў найме́ншым і ў многім верны, а няпра́ведны ў найме́ншым і ў многім няпра́ведны.

  11Таму калі ў няпра́ведным багацці вы не былі́ верныя, хто вам даве́рыць сапра́ўднае?

  12І калі ў чужы́м вы не былі́ верныя, хто вам дасць ваша?

  13Ніякі раб не можа служы́ць двум гаспадара́м, бо ці аднаго будзе ненаві́дзець, а другога любі́ць, ці аднаго будзе трымацца, а другі́м пагарджа́ць. Не мо́жаце Богу служы́ць і мамо́не.

  14Чулі ўсё гэта і фарысеі, якія былі́ срэбралюбі́вымі, і насміхаліся з Яго.

  15І Ён сказаў ім:  вы паказваеце сябе пра́веднымі перад людзьмі́, але Бог ведае сэ́рцы вашы; бо што ў людзей высокае, тое мярзо́та перад Богам.

  16Закон і прарокі — да Іаана; з таго часу Царства Божае дабраве́сціцца, і кожны з намага́ннямі ўваходзіць у яго.

  17Ды лягчэй небу і зямлі прайсці́, чым адной ры́сцы ў законе прапа́сці.

  18Кожны, хто разво́дзіцца з жонкаю сваёю і бярэ іншую, той пралюбадзе́йнічае, і хто бярэ разве́дзеную з мужам, той пралюбадзе́йнічае.

  19Адзін чалавек быў багаты і апрана́ўся ў парфі́ру і вісо́н, і кожны дзень раско́шна банкетава́ў.

  20І быў адзін убо́гі, і́мем Ла́зар, які ляжаў перад варотамі яго, пакры́ты я́звамі,

  21і хацеў насы́ціцца крошкамі, што па́далі са стала багача; а яшчэ і сабакі, прыхо́дзячы, ліза́лі я́звы яго.

  22І ста́лася, што памёр убо́гі і адне́сены быў Ангеламі на ло́на Аўраа́мава; памёр і багаты, і пахава́лі яго;

  23і ў пе́кле, бу́дучы ў му́ках, узня́ў вочы свае і ўба́чыў здалёк Аўраа́ма і Ла́зара на ло́не яго;

  24і, ўсклі́кнуўшы, сказаў: ойча Аўраа́ме, змі́луйся нада мною і пашлі́ Ла́зара, каб ён абмакну́ў канец пальца свайго ў ваду́ і астудзі́ў язык мой, бо я паку́тую ў полымі гэтым.

  25Аўраа́м жа сказаў: дзіця́! успомні, што ты атрыма́ў добрае сваё ў жыцці́ сваім, а Ла́зар гэтак жа ліхо́е; цяпер жа ён тут суцяша́ецца, а ты паку́туеш;

  26і звыш усяго гэтага паміж намі і вамі про́рва вялікая ўстано́ўлена, каб тыя, што хо́чуць перайсці адсюль да вас, не маглі, і каб адтуль да нас не перахо́дзілі.

  27Тады сказаў ён: прашу цябе, ойча, пашлі́ яго ў дом ба́цькі майго,

  28бо ў мяне пяць братоў, няхай ён засве́дчыць ім, каб і яны не прыйшлі́ ў гэтае месца мучэ́ння.

  29Кажа яму Аўраа́м: яны маюць Маісе́я і прарокаў; няхай слу́хаюць іх.

  30А той сказаў: не, ойча Аўраа́ме, але калі хто з мёртвых пры́йдзе да іх, пака́юцца.

  31Ён жа сказаў яму: калі Маісе́я і прарокаў не слу́хаюць, то, калі б хто і з мёртвых уваскрэ́с, не паве́раць.



Раздзел 17

  1Сказаў жа Ён вучням Сваім: немагчы́ма, каб не прыйшлі́ спаку́сы, але гора таму, праз каго яны прыхо́дзяць;

  2лепш было б яму́, калі б жаро́н млынавы́ павесілі на шы́ю яму́ ды ўкі́нулі ў мора, чым каб ён спакусі́ў аднаго з малы́х гэтых.

  3Будзьце ўва́жлівымі да сябе. Калі саграшы́ць су́праць цябе брат твой, вы́гавары яму, і калі пака́ецца, дару́й яму;

  4і калі сем разоў на дзень саграшы́ць су́праць цябе, і сем разоў на дзень зве́рнецца, ка́жучы: ка́юся, — дару́й яму.

  5І сказалі Апосталы Госпаду: прымно́ж нам веру.

  6Гасподзь жа сказаў: калі б вы ме́лі веру з гарчы́чнае зе́рне і сказалі шаўко́ўніцы гэтай: вы́рвіся з ко́ранем і перасадзі́ся ў мора, — і яна паслу́халася б вас.

  7Хто з вас, ма́ючы раба́, які арэ́ ці пасе́, пасля вярта́ння яго з поля, скажа яму: адразу ж ідзі за стол?

  8А хіба́ не скажа яму: прыгату́й мне павячэ́раць і, падпераза́ўшыся, служы́ мне, паку́ль буду есці і піць, а потым еж і пі сам?

  9Ці падзякуе ён рабу гэтаму, што зрабіў зага́данае? Не думаю.

  10Так і вы, калі зробіце ўсё зага́данае вам, кажыце: мы нічога не ва́ртыя рабы, бо зрабілі тое, што павінны зрабіць.

  11І ста́лася: ідучы́ ў Іерусалім, Ён прахо́дзіў паміж Самары́яй і Галіле́яй.

  12І калі ўваходзіў Ён у нейкае паселішча, сустрэлі Яго дзесяць чалавек пракажоных, якія спыніліся воддаль;

  13і яны голасна казалі: Іісусе Настаўнік, памілуй нас.

  14І, убачыўшы, Ён сказаў ім: ідзіце, пакажыцеся святарам. І сталася: калі яны ішлі — ачы́сціліся.

  15Адзін жа з іх, убачыўшы, што ацаліўся, вярнуўся, голасна славячы Бога,

  16і ўпаў ніц да ног Яго, дзякуючы Яму, і гэта быў Самарані́н.

  17І ў адказ Іісус сказаў: ці не дзесяць ачысціліся? а дзе ж дзевяць?

  18хіба́ не знайшлося з іх нікога, хто б вярнуўся аддаць хвалу Богу, акрамя гэтага іншародца?

  19І сказаў яму: устань і ідзі, вера твая ўратавала цябе.

  20А як спыталіся фарысеі, калі пры́йдзе Царства Божае, Ён, адка́зваючы ім, сказаў: не пры́йдзе Царства Божае прыкме́тна,

  21і не скажуць: “вось, яно тут”, ці: “вось, там”. Бо вось, Царства Божае ўнутры́ вас.

  22Сказаў жа вучням Сваім: пры́йдуць дні, калі пажада́еце ўба́чыць хоць бы адзін з дзён Сына Чалавечага, і не ўбачыце;

  23і скажуць вам: “вось, тут”, ці: “вось, там”, — не выходзьце і не ганяйцеся;

  24бо як маланка, блі́скаючы, ад аднаго краю нябёс да другога свеціць, так будзе Сын Чалавечы ў дзень Свой.

  25Але перш нале́жыць Яму многа адпаку́таваць і быць адры́нутым родам гэтым.

  26І як было́ ў дні Ноя, так будзе і ў дні Сы́на Чалавечага:

  27елі, пілі́, жаніліся, выхо́дзілі за́муж да таго дня, як увайшоў Ной у каўчэг; і прыйшоў патоп і вы́нішчыў усіх.

  28Таксама, як было і ў дні Лота: елі, пілі́, купля́лі, прадава́лі, садзі́лі, будава́лі;

  29а ў той дзень, калі вы́йшаў Лот з Садо́ма, пралілі́ся дажджом з неба агонь і се́ра і вы́нішчылі ўсіх;

  30так будзе і ў той дзень, калі Сын Чалавечы я́віцца.

  31У той дзень хто будзе на да́ху, а рэ́чы яго ў доме, няхай не сыхо́дзіць узяць іх; і хто будзе на полі, таксама няхай не вярта́ецца назад.

  32Па́мятайце пра жонку Лотаву.

  33Хто будзе старацца ўратава́ць душу́ сваю, той загу́біць яе, а хто загу́біць яе, той ажы́віць яе.

  34Кажу вам: у тую ноч будуць двое на адной пасцелі: адзін будзе ўзя́ты, а другі пакі́нуты;

  35будуць дзве разам малоць: адна будзе ўзя́та, а другая пакі́нута;

  36двое будуць на полі: адзін будзе ўзя́ты, а другі пакі́нуты.

  37І ў адказ сказалі яму: дзе, Госпадзі́ Ён жа сказаў ім: дзе це́ла, там збяру́цца і арлы.



Раздзел 18

  1Сказаў жа Ён ім і прытчу пра тое, што трэба заўсёды маліцца і не па́даць духам,

  2ка́жучы: у адным горадзе быў нейкі суддзя́, які Бога не баяўся і людзей не саро́меўся.

  3І была́ ў тым горадзе адна ўдава́; і яна прыхо́дзіла да яго і казала: абарані́ мяне ад праці́ўніка майго.

  4А ён доўга не хацеў. Потым жа сказаў сам сабе: хоць я і Бога не баюся, і людзей не саро́меюся,

  5але паколькі ро́біць мне кло́пат гэтая ўдава́, абараню́ яе, каб яна не прыхо́дзіла бяско́нца і не дакуча́ла мне.

  6І сказаў Гасподзь: чуеце, што гаво́рыць суддзя́ няпра́ведны?

  7А хіба́ Бог не ста́не на абарону абра́ннікаў Сваіх, якія клі́чуць Яго дзень і ноч, і будзе мару́дзіць у дачыне́нні да іх?

  8Кажу вам, што Ён хутка ста́не на абаро́ну іх. Аднак, Сын Чалавечы, прыйшо́ўшы, ці зно́йдзе веру на зямли?

  9Сказаў жа і да некато́рых, што былі́ ўпэ́ўнены ў сабе, бы́ццам яны пра́веднікі, а іншых прыніжа́лі, такую прытчу:

  10два чалавекі ўвайшлі ў храм памалі́цца: адзін фарысей, а другі мы́тнік.

  11Фарысей, стаўшы, маліўся сам у сабе так: Божа! дзякую Табе, што я не такі, як іншыя людзі — рабаўнікі́, няпра́ведныя, распу́снікі, або як гэты мы́тнік:

  12пашчу́ два разы на тыдзень, даю́ дзесяці́ну з усяго, што набыва́ю.

  13Мы́тнік жа, сто́ячы во́ддаль, не смеў і вачэй узня́ць да неба, а біў сябе ў грудзі, ка́жучы: Божа! будзь мі́ласцівы да мяне, грэшнага.

  14Кажу вам, што гэты пайшоў у дом свой больш апраўда́ны, чым той: бо кожны, хто ўзвыша́е сябе, будзе прыні́жаны, а хто прыніжа́е сябе, будзе ўзвы́шаны.

  15Прыно́сілі да Яго і малы́х дзяцей, каб Ён дакрану́ўся да іх; убачыўшы гэта, вучні забараня́лі ім.

  16Іісус жа, паклікаўшы іх, сказаў: пусці́це дзяцей прыхо́дзіць да Мяне і не перашкаджа́йце ім, бо такім нале́жыць Царства Божае;

  17праўду кажу вам: хто не пры́ме Царства Божага, як дзіця́, той не ўвойдзе ў яго.

  18І спытаўся ў Яго нейкі начальнік, ка́жучы: Настаўнік Добры! што мне рабіць, каб унасле́даваць жыццё вечнае?

  19Сказаў жа яму Іісус: чаму ты называеш Мяне добрым? ніхто не добры, толькі адзін Бог;

  20ведаеш за́паведзі: “не пралюбадзе́йнічай, не забіва́й, не крадзь, не све́дчы лжы́ва, шануй бацьку твайго і маці тваю”.

  21Ён жа сказаў: усё гэта захава́ў я з юна́цтва майго.

  22Пачуўшы гэта, Іісус сказаў яму: яшчэ аднаго табе не хапа́е: усё, што маеш, прада́й і разда́й убогім, і будзеш мець скарб на небе, і прыходзь, і ідзі за Мною.

  23Ён жа, пачуўшы гэта, моцна засмуці́ўся, таму што быў вельмі багаты.

  24Убачыўшы, што той моцна засмуці́ўся, Іісус сказаў: як цяжка тым, хто ма́е багацце, увайсці́ ў Царства Божае!

  25Бо лягчэ́й вярблюду прайсці́ праз іго́льнае ву́шка, чым багатаму ўвайсці́ ў Царства Божае.

  26І сказалі тыя, што чулі: хто ж тады можа спасці́ся?

  27Ён жа сказаў: немагчы́мае лю́дзям магчы́ма Богу.

  28І сказаў Пётр: вось, мы ўсё пакі́нулі і пайшлі ўслед за Табою.

  29Ён жа сказаў ім: праўду кажу вам: няма нікога, хто пакі́нуў дом, ці бацькоў, ці братоў, ці сясцёр, ці жонку, ці дзяцей дзеля Царства Божага,

  30і не атрымае ў шмат разоў больш у час гэты, а ў веку будучым жыцця́ вечнага.

  31І, узяўшы дванаццаць вучняў, сказаў ім: вось, мы ўзыхо́дзім у Іерусалім, і збу́дзецца ўсё напі́санае прарокамі пра Сына Чалавечага:

  32бо Ён вы́дадзены будзе язычнікам і абсмяя́ны, і знява́жаны, і аплява́ны,

  33і пасля бічава́ння заб’юць Яго; і на трэці дзень уваскрэ́сне.

  34Але яны нічога з гэтага не зразумелі; і было́ слова гэтае скры́та ад іх, і яны не ўсведамля́лі ска́занага.

  35І ста́лася: калі Ён набліжа́ўся да Іерыхо́на, нейкі сляпы́ сядзеў пры дарозе, жабру́ючы;

  36і пачуўшы, што міма прахо́дзіць натоўп, пытаўся: што гэта такое?

  37Паве́дамілі яму, што Іісус Назарані́н прахо́дзіць.

  38І закрычаў ён, ка́жучы: Іісусе, Сыне Давідаў, памі́луй мяне!

  39І тыя, што ішлі спе́раду, патрабава́лі ад яго, каб замоўк, але ён яшчэ мацне́й крычаў: Сыне Давідаў, памілуй мяне!

  40Спыні́ўшыся, Іісус загадаў прыве́сці яго да Сябе. Калі ж той наблі́зіўся да Яго, спытаў яго,

  41ка́жучы: што хочаш, каб Я зрабіў табе? Ён жа сказаў: Госпадзі! каб я стаў бачыць.

  42Іісус сказаў яму: стань віду́шчым! вера твая ўратава́ла цябе.

  43І ён адразу стаў бачыць і пайшоў услед за Ім, сла́вячы Бога. І ўсе людзі, пабачыўшы гэта, узне́слі хвалу́ Богу.



Раздзел 19

  1І ўвайшоўшы, Ён праходзіў праз Іерыхон.

  2І вось чалавек, зва́ны і́мем Закхе́й, які быў начальнік мы́тнікаў і быў багаты,

  3імкну́ўся ўба́чыць Іісуса, хто Ён, але не мог з-за натоўпу, таму што быў малы́ ростам;

  4і, забе́гшы наперад, узлез на смако́ўніцу, каб убачыць Яго, бо Ён павінен быў там прахо́дзіць.

  5І калі прыйшоў Іісус на гэтае месца, то, паглядзе́ўшы, убачыў яго і сказаў яму: Закхей! хутчэй злазь, бо сёння ў доме тваім нале́жыць Мне быць.

  6І той паспе́шна злез і прыня́ў Яго з радасцю.

  7І ўсе, уба́чыўшы гэта, нарака́лі, ка́жучы: да грэшнага чалавека зайшоў Ён.

  8Закхей жа, устаўшы, сказаў Госпаду: вось, палову маёмасці маёй, Госпадзі, я дам убо́гім, і калі каго ў чым ашукаў, аддам у чатыры разы́ больш.

  9Сказаў яму Іісус: сёння наста́ла спасе́нне дому гэтаму, таму што і ён — сын Аўраамаў;

  10бо Сын Чалавечы прыйшоў, каб знайсці́ і спасці́ тое, што загі́нула.

  11Калі ж яны слухалі гэта, Ён дада́ў яшчэ прытчу, таму што быў блізка ад Іерусаліма, і яны думалі, што зараз жа Царства Божае ма́е яві́цца.

  12Дык сказаў Ён:  нейкі чалавек знатнага роду пайшоў у далёкую краі́ну, каб атрыма́ць сабе царства і вярну́цца;

  13і, паклі́каўшы дзесяць рабоў сваіх, ён даў ім дзесяць мін  і сказаў ім: укладзі́це ў справу, пакуль я вярну́ся.

  14Але яго грамадзя́не ненаві́дзелі яго і пасла́лі ўслед за ім пасольства, ка́жучы: не хочам, каб ён царстваваў над намі.

  15І ста́лася: калі ён вярнуўся, атрыма́ўшы царства, то сказаў паклі́каць тых рабоў, якім даў срэ́бра, каб даведацца, хто што набы́ў.

  16І прыйшоў першы, ка́жучы: гаспадар, мі́на твая прыне́сла дзесяць мін.

  17І ён сказаў яму: добра, раб добры; за тое, што ў найме́ншым ты быў верны, будзь уладаро́м над дзесяццю́ гарадамі.

  18І прыйшоў другі, ка́жучы: гаспадар, міна твая прыне́сла пяць мін.

  19Сказаў і гэтаму: і ты будзь над пяццю́ гарадамі.

  20І яшчэ адзін прыйшоў, ка́жучы: гаспадар, вось міна твая, якую я трымаў схава́ную ў ху́стцы,

  21таму што я баяўся цябе, бо ты чалавек жорсткі: бярэш, чаго не клаў, і жне́ш, чаго не сеяў.

  22А той кажа яму: ву́снамі тваімі буду судзі́ць цябе, ліхі́ раб: ты ведаў, што я чалавек жорсткі, які бярэ, чаго не клаў, і жне, чаго не сеяў;

  23чаму ж ты не аддаў маё срэ́бра ў абаро́т, каб я, прыйшо́ўшы, атрымаў яго з прыбы́ткам?

  24І сказаў прысутным: вазьміце ў яго міну і аддайце таму, хто ма́е дзесяць мін.

  25І сказалі яму: гаспадар, ён жа ма́е дзесяць мін.

  26Кажу вам, што кожнаму, хто ма́е, будзе да́дзена, а ў таго, хто не ма́е, ады́мецца і тое, што ма́е ён;

  27а тых ворагаў жа маіх, якія не хацелі, каб я стаў царом над імі, прывядзі́це сюды і пазабіва́йце перада мною.

  28І, сказаўшы гэта, Ён пайшоў дале́й, узыхо́дзячы ў Іерусалім.

  29І ста́лася: калі Ён наблізіўся да Віфагі́і і Віфа́ніі, да гары, што заве́цца Елеонскай, паслаў двух вучняў Сваіх,

  30сказаўшы: ідзіце ў се́лішча, што насу́праць; увайшо́ўшы ў яго, зно́йдзеце прывя́занае асляня́, на якое ніколі ніхто з людзей не сяда́ў; адвяжы́це яго і прывядзі́це;

  31і калі хто спытае ў вас: “навошта адвя́зваеце?”, скажы́це яму так: “яно патрэбна Госпаду”.

  32Пасла́ныя пайшлі і знайшлі, як Ён сказаў ім.

  33Калі ж яны адвя́звалі асляня́, гаспадары́ яго сказалі ім: нашто вы адвя́зваеце асляня́?

  34Яны сказалі: яно патрэбна Госпаду.

  35І прывялі́ яго да Іісуса, і, накі́нуўшы во́пратку сваю на асляня́, пасадзі́лі на яго Іісуса.

  36І калі Ён ехаў, людзі пасціла́лі во́пратку сваю на дарогу.

  37А калі Ён набліжа́ўся ўжо да спу́ску з гары Елеонскай, усё мноства вучняў, ра́дуючыся, пачало́ моцным го́ласам хвалі́ць Бога за ўсе цуды, якія бачылі яны,

  38ка́жучы: благаславёны Цар, Які прыходзіць у імя́ Гасподняе! мір на нябёсах і слава ў вы́шніх!

  39І некато́рыя фарысеі з натоўпу сказалі Яму: Настаўнік! забарані́ ву́чням Сваім.

  40А Ён прамовіў ім у адказ: кажу вам, што калі яны змо́ўкнуць, то камяні́ закрыча́ць.

  41І, калі Ён наблі́зіўся, то, уба́чыўшы горад, заплакаў па ім,

  42ка́жучы: калі б і ты хоць у гэты дзень твой зразуме́ў, што́ трэба для міру твайго! але цяпер гэта скры́та ад вачэй тваіх;

  43бо пры́йдуць на цябе дні, і ўзвяду́ць ворагі твае вакол цябе вал, і акру́жаць цябе, і сці́снуць цябе адусю́ль,

  44і зні́шчаць цябе і дзяцей тваіх у табе, і не пакі́нуць ка́меня на ка́мені ў табе за тое, што не разуме́ў ты ча́су наве́дання цябе.

  45І, увайшоўшы ў храм, Ён пачаў выганя́ць тых, што прадава́лі ў ім і купля́лі,

  46ка́жучы ім: напі́сана: “дом Мой — гэта дом малітвы”, а вы зрабілі з яго логава разбойнікаў.

  47І Ён кожны дзень вучыў у храме. А першасвятары́ і кніжнікі шука́лі, як загубі́ць Яго, таксама і першыя людзі ў народзе,

  48і не знахо́дзілі, што зрабі́ць з Ім, бо ўвесь народ, слу́хаючы, абступа́ў Яго.



Раздзел 20

  1І ста́лася ў адзін з тых дзён: калі Ён вучыў народ у храме і дабраве́сціў, прыйшлі першасвятары́ і кніжнікі са старэйшынамі

  2і сказалі Яму, гаво́рачы: скажы нам, якою ўла́даю Ты гэта робіш альбо хто даў Табе ўла́ду гэтую?

  3І, адка́зваючы, Ён сказаў ім: спыта́ю ў вас і Я адну рэч, і скажы́це Мне:

  4хрышчэ́нне Іаанава з неба было́ ці ад людзей?

  5Яны ж разважа́лі паміж сабою, гаворачы: калі скажам: “з неба”, то скажа: “чаму ж вы не паверылі яму?”

  6А калі ж скажам: “ад людзей”, то ўвесь народ каме́ннем паб’е нас, бо ён перакана́ны, што Іаан — гэта прарок.

  7І адказалі, што не ведаюць, адкуль.

  8Іісус жа сказаў ім: і Я не скажу вам, якою ўла́даю гэта раблю.

  9І пачаў Ён казаць народу прытчу гэтую: адзін чалавек пасадзі́ў вінаград і аддаў яго вінагра́дарам, і адлучы́ўся на доўгі час;

  10і ў пэўную пару́ паслаў да вінагра́дараў раба́, каб далі́ яму пладо́ў з вінагра́дніка; але вінагра́дары, набі́ўшы яго, адасла́лі ні з чым.

  11І паслаў яшчэ другога раба́; але яны і таго, набі́ўшы і знява́жыўшы, адасла́лі ні з чым.

  12І паслаў яшчэ трэцяга, але яны і таго, пара́ніўшы, прагна́лі.

  13Тады сказаў гаспадар вінагра́дніка: што́ мне рабіць? пашлю́ сы́на майго ўзлю́бленага, можа, яго ўбачыўшы, яны пасаро́меюцца.

  14Але, убачыўшы яго, вінагра́дары разважа́лі між сабою, ка́жучы: гэта спадкае́мец; хадзе́м, заб’ём яго, і спа́дчына будзе наша.

  15І, вы́веўшы яго вон з вінагра́дніка, забілі. Што ж зробіць з імі гаспадар вінагра́дніка?

  16Пры́йдзе і зні́шчыць вінагра́дараў гэтых, і адда́сць вінагра́днік іншым. Тыя, што слухалі, сказалі: няхай не будзе так!

  17Ён жа, паглядзе́ўшы на іх, сказаў: што значыць гэтае напі́санае: “камень, які адкінулі будаўнікі, той самы стаў галавою вугла́”?

  18Усякі, хто ўпадзе́ на гэты ка́мень, разаб’е́цца, а на каго ён упадзе́, таго разду́шыць.

  19І наме́рыліся першасвятары́ і кніжнікі накла́сці на Яго ру́кі ў тую ж гадзі́ну, але пабаяліся народу, бо зразуме́лі, што пра іх сказаў Ён гэтую прытчу.

  20І, пасачы́ўшы за Ім, падасла́лі выве́днікаў, якія, прыня́ўшы вы́гляд праведных, злаві́лі б Яго на слове, каб вы́даць Яго начальству і ўла́дзе праві́целя.

  21І яны спыталі ў Яго, ка́жучы: Настаўнік! мы ведаем, што Ты правільна гаворыш і вучыш, і не глядзі́ш на абліччы, але па праўдзе шляху Божаму вучыш;

  22дазволена нам даваць пада́так ке́сару ці не?

  23Ён жа, зразуме́ўшы кава́рства іх, сказаў ім: што́ вы Мяне спакуша́еце?

  24пакажы́це Мне дына́рый: чыю выя́ву і на́дпіс ён ма́е? Яны сказалі ў адказ: ке́сара.

  25Ён сказаў ім: вось і аддава́йце ке́сарава ке́сару, а Божае Богу.

  26І не змаглі́ яны злаві́ць Яго на слове перад народам, і, здзіві́ўшыся адказу Яго, замоўклі.

  27Тады падышлі́ да Яго некато́рыя з садукеяў, якія кажуць, што няма ўваскрасе́ння, і спыталі Яго,

  28ка́жучы: Настаўнік! Маісей напісаў нам: “калі ў каго памрэ брат, што меў жонку, і памрэ бяздзе́тным, то няхай брат яго во́зьме жонку і адро́дзіць се́мя брату свайму”;

  29было сем братоў; і першы, узя́ўшы жонку, памёр бяздзе́тны;

  30і ўзяў другі тую жонку, і ён памёр бяздзе́тны;

  31і трэці ўзяў яе, і так усе сямёра; і не пакінулі дзяцей, і паме́рлі,

  32пасля ж усіх паме́рла і жонка;

  33дык вось, ва ўваскрасе́нні катораму з іх будзе яна жонкаю? бо сямёра мелі яе жонкаю.

  34І сказаў ім Іісус у адказ: сыны́ веку гэтага жэ́няцца і выходзяць замуж,

  35а спадо́бленыя дасягну́ць таго веку і ўваскрасе́ння з мёртвых не жэ́няцца і замуж не выходзяць;

  36і паме́рці ўжо не могуць, бо яны роўныя Ангелам і сыны́ Божыя яны, бу́дучы сына́мі ўваскрасе́ння.

  37А што мёртвыя ўваскрэ́снуць, і Маісей паказаў у апо́ведзе пра купіну́, называючы Госпада Богам Аўраа́ма і Богам Ісаа́ка, і Богам Іакава.

  38Ён жа Бог не мёртвых, а жывы́х, бо ў Яго ўсе жывы́я.

  39У адказ некаторыя з кніжнікаў сказалі: Настаўнік! Ты добра сказаў.

  40І ўжо больш не асме́льваліся пыта́цца ў Яго ні пра што. Ён жа сказаў ім:

  41я́к гэта гаво́раць, што Хрыстос — сын Давідаў?

  42А сам Давід гаво́рыць у кнізе псалмоў: “сказаў Гасподзь Госпаду майму: сядзі правару́ч Мяне,

  43пакуль пакладу́ ворагаў Тваіх у падно́жжа ног Тваіх”.

  44Дык вось, Давід Госпадам Яго называе, і як жа Ён сын яму?

  45І калі слу́хаў увесь народ, Ён сказаў вучням Сваім:

  46сцеражы́цеся кніжнікаў, якім падаба́ецца хадзіць у доўгіх убо́рах і якія лю́бяць віта́нні на плошчах і напе́радзе сядзе́ць у сінагогах, і ўзляжа́ць напе́радзе на гасці́нах,

  47і якія праяда́юць дамы́ ўдоў і напаказ доўга моляцца; яны пры́муць бо́льшае асуджэ́нне.



Раздзел 21

  1Глянуўшы, Ён убачыў багатых, што клалі дары́ свае ў ска́рбніцу;

  2убачыў таксама і адну бедную ўдаву́, якая пакла́ла туды дзве ле́пты,

  3і сказаў: праўду кажу вам, што ўдава́ гэтая бедная больш за ўсіх пакла́ла;

  4бо ўсе гэтыя ад даста́тку свайго пакла́лі ў дар Богу, а яна з няста́чы сваёй увесь пражы́так, які ме́ла, пакла́ла.

  5І калі некато́рыя гаварылі пра храм, што ён каштоўнымі камяня́мі і дару́нкамі ўпрыго́жаны, Ён сказаў:

  6пры́йдуць дні, калі з таго, што вы тут бачыце, не застане́цца ка́меня на ка́мені, які не будзе зруйнава́ны.

  7І спыталіся ў Яго, ка́жучы: Настаўнік! калі ж гэта будзе? і якое знаме́нне, калі паві́нна гэта збы́цца?

  8Ён жа сказаў: сцеражы́цеся, каб не ўвялі вас у зман; бо многія пры́йдуць пад і́мем Маім, ка́жучы, што гэта Я. І гэты час наблі́зіўся; не ідзіце за імі.

  9Калі ж пачуеце пра войны і сму́ты, не жаха́йцеся, бо гэта паві́нна быць спача́тку; але не адразу канец.

  10Тады сказаў ім: паўста́не народ на народ і царства на царства,

  11і будуць вялікія землятру́сы ме́сцамі, і голад, і мор, будуць і жахі, і знаме́нні вялікія з неба.

  12Але перад гэтым усім пакладу́ць на вас ру́кі свае і будуць гнаць, аддаючы́ ў сінагогі і ў цямніцы, і павядуць да цароў і да праві́целяў за імя́ Маё;

  13будзе ж гэта вам дзе́ля све́дчання.

  14Так што пакладзі́це ў сэ́рцах сваіх не абду́мваць за́гадзя, што адка́зваць,

  15бо Я дам вам ву́сны і мудрасць, якой не змогуць супрацьстая́ць або пярэ́чыць усе праці́ўнікі вашы.

  16Вы́дадзены ж будзеце і бацька́мі, і брата́мі, і сваяка́мі, і сябра́мі; і заб’юць некаторых з вас;

  17і будзеце зненаві́джаныя ўсімі за імя́ Маё;

  18але і волас з галавы вашай не прападзе́;

  19цярпе́ннем вашым здабу́дзьце ду́шы вашы.

  20Калі ж уба́чыце акру́жаны войскам Іерусалім, тады ведайце, што наблі́зілася спусташэ́нне яго;

  21тады тыя, што ў Іудзеі, няхай уцяка́юць у горы, а хто ў горадзе, няхай выхо́дзяць, а хто ў вако́ліцах, няхай не ўвахо́дзяць у яго,

  22таму што гэта дні пакара́ння, каб спо́ўнілася ўсё напі́санае.

  23Гора ж цяжа́рным і тым, што ко́рмяць грудзьмі́, у тыя дні, бо вялікае бе́дства будзе на зямлі і гнеў на народ гэты;

  24і ўпаду́ць ад вастрыя́ мяча́, і будуць адве́дзены ў пало́н ва ўсе народы, і Іерусалім будзе патапта́ны язычнікамі, пакуль не ско́нчацца часы́ язычнікаў.

  25І будуць знаме́нні на сонцы, і месяцы, і зорках, а на зямлі туга́ народаў у ро́спачы ад шуму марскога і хвалява́ння;

  26і людзі будуць мярцве́ць ад страху і чака́ння таго, што надыхо́дзіць на сусвет, бо сілы нябесныя зру́шацца,

  27і тады ўба́чаць Сына Чалавечага, Які прыйдзе на во́блаку з сілаю і славаю вялікаю.

  28Калі ж пачне гэта збыва́цца, то вы́прастайцеся і ўзнімі́це гало́вы вашы, таму што набліжа́ецца адкупле́нне ваша.

  29І сказаў ім прытчу: паглядзі́це на смако́ўніцу і на ўсе дрэвы:

  30калі яны ўжо распуска́юцца, вы, ба́чачы гэта, самі ведаеце, што блізка лета.

  31Так і вы, калі ўба́чыце, што гэта збыва́ецца, ве́дайце, што блізка Царства Божае.

  32Праўду кажу вам: не міне́ род гэты, як усё гэта будзе;

  33неба і зямля міну́ць, а словы Мае́ не міну́ць.

  34Сцеражы́цеся, каб сэ́рцы вашы не абцяжа́рваліся абжорствам і п’янствам, і клопатамі жыццёвымі, і каб не прыйшоў да вас неспадзява́на дзень той;

  35бо ён, як па́стка, пры́йдзе на ўсіх, што жывуць на аблі́ччы ўсёй зямлі;

  36дык будзьце пі́льныя і ўвесь час маліцеся, каб спадо́біліся вы пазбе́гнуць усяго гэтага, што ма́е адбы́цца, і стаць перад Сы́нам Чалавечым.

  37Удзень Ён вучыў у храме, а ночы, выхо́дзячы, право́дзіў на гары́, называ́най Елеонскаю.

  38І ўвесь народ з раніцы прыходзіў да Яго ў храм слухаць Яго.



Раздзел 22

  1Набліжа́лася свята праснако́ў, што называецца Пасхаю;

  2і шукалі першасвятары́ і кніжнікі, як забіць Яго, бо яны баяліся народу.

  3Увайшоў жа сатана ў Іуду, зва́нага Іскарыётам, аднаго з ліку двана́ццаці,

  4і ён, пайшоўшы, дамовіўся з першасвятара́мі і начальнікамі, як ён ім вы́дасць Яго.

  5І яны ўзра́даваліся і пагадзі́ліся даць яму срэ́бранікаў;

  6і ён абяцаў і шукаў наго́ды вы́даць Яго ім не пры народзе.

  7Надышо́ў жа дзень праснако́ў, у які нале́жала прыно́сіць пасхальную ахвя́ру;

  8і паслаў Ён Пятра і Іаана, сказаўшы: пайдзі́це, прыгату́йце нам есці пасху.

  9Яны ж сказалі Яму: дзе хочаш, каб мы прыгатава́лі?

  10Ён сказаў ім: вось, калі вы будзеце ўвахо́дзіць у горад, то сустрэ́нецца вам чалавек, які будзе не́сці збан вады; ідзіце ўслед за ім у дом, у які ён уво́йдзе,

  11і скажы́це гаспадару́ дома: “Настаўнік кажа табе: дзе пакой, у якім Мне есці пасху з вучнямі Маімі?”

  12І ён вам пакажа верхні пакой вялікі, усла́ны; там прыгату́йце.

  13Яны пайшлі і знайшлі, як Ён сказаў ім; і прыгатава́лі пасху.

  14І, калі надышо́ў час, Ён узлёг, і дванаццаць апосталаў з Ім,

  15і сказаў ім: вельмі жада́ў Я гэтую пасху есці з вамі, перш чым му́кі прыму́,

  16бо кажу вам, што ўжо не буду есці яе, пакуль не здзе́йсніцца яна ў Царстве Божым.

  17І, узяўшы чашу, узнёс падзя́ку і сказаў: прымі́це яе і падзялі́це між сабою,

  18бо кажу вам, што не буду піць ад пло́ду вінагра́днага, пакуль не пры́йдзе Царства Божае.

  19І, узяўшы хлеб, узнёс падзяку, пераламі́ў і даў ім, ка́жучы: гэта це́ла Маё, якое за вас аддае́цца; рабіце гэта на ўспамі́н пра Мяне.

  20Таксама і ча́шу пасля вячэ́ры, ка́жучы: гэтая чаша — новы запаве́т у Маёй крыві́, якая за вас праліва́ецца.

  21Але вось рука таго, хто выдае́ Мяне, са Мною за сталом;

  22і ўсё ж Сын Чалавечы ідзе, як вы́значана, але го́ра таму чалавеку, які Яго выдае́.

  23І яны пачалі́ пыта́цца адзін у аднаго, хто б гэта з іх быў, што зро́біць такое?

  24Была́ ж і спрэ́чка паміж імі, хто з іх павінен лічы́цца бо́льшым.

  25А Ён сказаў ім: цары́ народаў пану́юць над імі, і ўладары́ іх дабрадзе́ямі называ́юцца;

  26вы ж не так: але бо́льшы сярод вас, няхай будзе як ме́ншы, а начальнік — як слуга́.

  27Бо хто бо́льшы: той, хто ўзляжы́ць, ці той, хто прыслу́жвае?е́ хіба́ не той, хто ўзляжы́ць? А Я пасярод вас як той, хто прыслу́жвае.

  28Вы ж ператрыва́лі са Мною ў выпрабава́ннях Маіх,

  29і Я завяшча́ю вам, як завяшча́ў Мне Айцец Мой, Царства,

  30каб вы елі і пілі́ за трапе́заю Маёю ў Царстве Маім, і будзеце сядзе́ць на прастолах і судзі́ць дванаццаць кале́н Ізра́ілевых.

  31І сказаў Гасподзь: Сі́мане! Сі́мане! вось, сатана прасіў, каб прасе́яць вас, як пшаніцу;

  32але Я маліўся за цябе, каб не знікла вера твая; і ты не́калі, вярну́ўшыся, умацу́й братоў тваіх.

  33Ён жа сказаў Яму: Госпадзі! з Табою я гатовы і ў цямні́цу, і на смерць ісці.

  34А Ён сказаў: кажу табе, Пётр, не прапяе́ сёння певень, як ты тройчы адрачэ́шся, сказаўшы, што не ведаеш Мяне.

  35І сказаў ім: калі Я пасыла́ў вас без мяшка, і без торбы, і без абу́тку, ці ме́лі вы ў чым няста́чу? Яны ж адказалі: ні ў чым.

  36Сказаў жа ім: але цяпер хто ма́е мяшок, няхай возьме яго, гэтакса́ма і торбу; а хто не ма́е, няхай прада́сць во́пратку сваю і ку́піць меч;

  37бо кажу вам, што павінна яшчэ спо́ўніцца на Мне гэта напі́санае: “і да злачы́нцаў залі́чаны”. Бо тое, што пра Мяне, набліжа́ецца да канца.

  38Яны ж сказалі: Госпадзі! вось тут два мячы. Ён сказаў ім: даво́лі.

  39І, вы́йшаўшы, пайшоў, як звыча́йна, на гару́ Елеонскую; і следам за Ім пайшлі вучні Яго.

  40Прыйшоўшы на месца, Ён сказаў ім: малі́цеся, каб не ўпа́сці вам у спаку́су.

  41І Сам адступіў ад іх на адле́гласць кі́нутага ка́меня, і, стаўшы на кале́ні, маліўся,

  42ка́жучы: Ойча! калі хочаш, пранясі́ ча́шу гэтую міма Мяне! аднак не Мая воля, а Твая няхай будзе.

  43Явіўся ж Яму Ангел з неба і ўмацо́ўваў Яго.

  44І Ён, перажыва́ючы ўну́траную барацьбу́, стара́нней маліўся; і зрабіўся пот Яго, як кроплі крыві́, што па́далі на зямлю́.

  45І, уста́ўшы з малітвы і прыйшо́ўшы да вучняў, Ён знайшо́ў, што яны спяць ад сму́тку,

  46і сказаў ім: што́ спіце́? уста́ньце і маліцеся, каб не ўпа́сці вам у спаку́су.

  47Яшчэ калі Ён гаварыў гэта, тады з’явіўся натоўп, і той, каго зва́лі Іуда, адзін з двана́ццаці, ішоў папе́радзе, і ён наблі́зіўся да Іісуса, каб пацалава́ць Яго. Бо ён даў ім такі знак: Каго я пацалую, Той і ёсць.

  48Іісус жа сказаў яму: Іуда! пацалу́нкам Сына Чалавечага выдае́ш?

  49Тыя, што былі з Ім, ба́чачы, да чаго ідзе, сказалі: Госпадзі! ці не ўда́рыць нам мячом?

  50І адзін з іх ударыў першасвятаро́вага раба і адсе́к яму правае ву́ха.

  51На гэта Іісус сказаў: пакі́ньце, хопіць. І, дакрану́ўшыся да вуха яго, ацалі́ў яго.

  52Сказаў жа Іісус першасвятара́м, і начальнікам аховы храма, і старэйшынам, якія сабра́ліся су́праць Яго: бы́ццам на разбойніка вы́йшлі вы з мяча́мі і кала́мі, каб узяць Мяне?

  53штодня́ бываў Я з вамі ў храме, і вы не паднялі́ рук на Мяне; але гэта — ваша гадзі́на і ўла́да це́мры.

  54І, узя́ўшы Яго, павялі і прывялі ў дом першасвятара́. Пётр жа ішоў следам воддаль.

  55Калі ж яны раскла́лі агонь пасярод двара́ і селі разам, сядзеў і Пётр паміж імі.

  56І адна служа́нка, уба́чыўшы яго, што сядзеў пры агні, і, прыгле́дзеўшыся да яго, сказала: і гэты з Ім быў.

  57Але ён адро́кся ад Яго, ка́жучы: жанчы́на, я не ведаю Яго.

  58І неўзаба́ве другі, убачыўшы яго, сказаў: і ты з іх. Але Пётр сказаў: чалавеча, не.

  59І, як прайшло́ каля адной гадзі́ны, нехта іншы настойваў, ка́жучы: сапраўды́ і гэты з Ім быў, бо ён галіле́янін.

  60Але Пётр сказаў: чалаве́ча, я не ведаю, што́ ты гаворыш. І адразу, калі ён яшчэ гаварыў, заспяваў певень.

  61І, абярнуўшыся, Гасподзь паглядзе́ў на Пятра; і ўспо́мніў Пётр сло́ва Гасподняе, як Ён сказаў яму: перш чым заспява́е певень, адрачэ́шся ад Мяне тройчы.

  62І, вы́йшаўшы вон, горка заплакаў.

  63А людзі, якія трыма́лі Іісуса, насміха́ліся з Яго і бі́лі;

  64і, накры́ўшы Яго, бі́лі Яго па тва́ры і пыта́ліся ў Яго, ка́жучы: прароч, хто ўдарыў Цябе?

  65І многа іншых блюзне́рстваў гаварылі су́праць Яго.

  66І калі настаў дзень, сабра́ліся старэйшыны народа, і першасвятары́, і кніжнікі, і прывялі Яго ў сінедрыён свой

  67і сказалі: ці Ты Хрыстос? скажы нам. Ён жа сказаў ім: калі Я скажу вам, вы не паве́рыце;

  68а калі і спыта́юся ў вас, не адка́жаце Мне і не адпу́сціце;

  69адгэтуль Сын Чалавечы будзе сядзець правару́ч сілы Божай.

  70І сказалі ўсе: дык Ты — Сын Божы? Ён жа сказаў ім: вы кажаце, што Я.

  71Яны ж сказалі: якое нам яшчэ трэ́ба све́дчанне? мы ж самі чулі з ву́снаў Яго!



Раздзел 23

  1І ўстала ўсё мноства іх, і павялі Яго да Пілата,

  2і пачалі́ абвінава́чваць Яго, гаворачы: мы вы́явілі, што Ён падбухто́рвае народ наш і забараня́е даваць пада́так ке́сару, называ́ючы Сябе Хрыстом Царом.

  3Пілат запытаў Яго, ка́жучы: Ты Цар Іудзейскі? Ён жа сказаў Яму ў адказ: ты кажаш.

  4І Пілат сказаў першасвятара́м і народу: я не знахо́джу нія́кай віны́ ў Гэтым Чалавеку.

  5Але яны настойвалі, ка́жучы, што Ён бунту́е народ, навуча́ючы па ўсёй Іудзеі, пачаўшы з Галілеі аж дасю́ль.

  6Пілат жа, пачуўшы пра Галілею, спытаўся: хіба́ Гэты Чалавек Галіле́янін?

  7І, даве́даўшыся, што Ён з улада́нняў Ірадавых, паслаў Яго да Ірада, які таксама быў у Іерусаліме ў тыя дні.

  8Ірад жа, уба́чыўшы Іісуса, вельмі ўзра́даваўся, бо ён даўно ўжо хацеў бачыць Яго, паколькі чуў пра Яго многа і спадзява́ўся ўбачыць нейкае знаме́нне, Ім здзе́йсненае;

  9і задаваў Яму шмат пытанняў, але Ён нічога не адказваў яму.

  10І стаялі першасвятары́ і кніжнікі, і заця́та абвінава́чвалі Яго.

  11А Ірад са сваімі воінамі, знява́жыўшы Яго і наглумі́ўшыся, апрану́ў Яго ў светлую адзе́жу і адасла́ў Яго да Пілата.

  12І зрабіліся пры́яцелямі між сабою Пілат і Ірад у той дзень; ране́й жа мелі варо́жасць адзін да аднаго́.

  13Пілат жа, склі́каўшы першасвятаро́ў, і начальнікаў, і народ,

  14сказаў ім: вы прывялі да мяне Гэтага Чалавека, Які нібы́та бухто́рыць народ; і вось я перад вамі рассле́даваў і не знайшоў у Чалавеку Гэтым ніякай віны з таго, у чым вы Яго абвінава́чваеце;

  15і Ірад таксама, бо я пасылаў да яго , і вось нічога ва́ртага смерці не зро́блена Ім;

  16таму, пакара́ўшы Яго, адпушчу́.

  17А яму трэба было́ дзе́ля свя́та адпусці́ць ім аднаго вя́зня.

  18Але яны закрычалі ўсе разам, ка́жучы: смерць Яму! адпусці ж нам Вара́вву.

  19А той быў за нейкі бунт, учы́нены ў горадзе, і забойства паса́джаны ў цямні́цу.

  20І зноў Пілат узвы́сіў голас, хочучы адпусці́ць Іісуса.

  21Але яны крычалі, ка́жучы: распні́, распні́ Яго!

  22І трэці раз сказаў ім: якое ж зло ўчыні́ў Ён? нічога ва́ртага смерці я не знайшоў у Ім; таму, пакара́ўшы Яго, адпушчу́.

  23Яны ж настойвалі з моцнымі кры́камі, патрабу́ючы, каб Ён быў распя́ты; і перамаглі́ крыкі іх і першасвятаро́ў.

  24І Пілат вырашыў, каб было́ паводле патрабава́ння іх,

  25і адпусці́ў паса́джанага за бунт і забойства ў цямні́цу, якога яны прасі́лі, а Іісуса аддаў на іх волю.

  26І калі павялі́ Яго, то, забра́ўшы нейкага Сі́мана Кірыне́яніна, які ішоў з поля, ускла́лі на яго крыж, каб нёс за Іісусам.

  27І ўслед за Ім ішло вялікае мноства народу і жанчын, якія рыда́лі і галасі́лі па Ім.

  28Абярну́ўшыся да іх, Іісус сказаў: дочкі Іерусалімскія! не плачце па Мне, а плачце па сабе́ і дзе́цях вашых;

  29бо вось надыхо́дзяць дні, у якія скажуць: “блажэ́нныя няпло́дныя, і ўло́нні, якія не раджа́лі, і гру́дзі, якія не кармі́лі”;

  30тады пачну́ць гаварыць гара́м: “упадзі́це на нас”, і ўзгоркам: “пакры́йце нас”;

  31бо калі з зялёным дрэвам гэта робяць, то з сухім што́ будзе?

  32Вялі ж з Ім яшчэ і двух злачы́нцаў, каб пакара́ць смерцю.

  33І калі прыйшлі на месца, зва́нае Ло́бным, там распя́лі Яго і злачынцаў, аднаго справа, а другога злева.

  34Іісус жа казаў: Ойча! дару́й ім, бо яны не ведаюць, што робяць. І, дзе́лячы адзе́жу Яго, кі́далі жэ́рабя.

  35І стаялі людзі і глядзелі. Насміха́ліся з імі разам і начальнікі, ка́жучы: іншых ратава́ў, няхай урату́е Само́га Сябе, калі Ён Хрыстос, Божы абраннік.

  36Глуміліся з Яго і воіны, падыхо́дзячы і падно́сячы Яму воцат,

  37і ка́жучы: калі Ты Цар Іудзейскі, то ўратуй Самога Сябе.

  38Быў жа і надпіс напі́саны над Ім літарамі грэчаскімі, і рымскімі, і яўрэйскімі: гэта Цар Іудзейскі.

  39І адзін з павешаных злачынцаў блюзне́рыў на Яго, ка́жучы: калі Ты Хрыстос, то ўрату́й Сябе і нас.

  40Другі ж у адказ, суніма́ючы яго, казаў: хіба́ ты не баішся Бога, бо сам на тое ж асу́джаны?

  41Але мы — справядліва, бо нале́жнае за ўчы́нкі нашы атры́мліваем, а Ён нічога дрэ́ннага не зрабіў.

  42І сказаў Іісусу: памяні́ мяне, Госпадзі, калі пры́йдзеш у Царства Тваё.

  43І сказаў яму Іісус: праўду кажу табе, сёння са Мною будзеш у ра́і.

  44Было́ ж каля шостай гадзі́ны, і цемра была́ па ўсёй зямлі да гадзі́ны дзевятай;

  45і паме́ркла сонца, і заве́са ў храме разадра́лася напала́м.

  46І, ускры́кнуўшы моцным голасам, Іісус сказаў: Ойча! у ру́кі Твае аддаю́ дух Мой! І, сказаўшы гэта, вы́пусціў дух.

  47Сотнік жа, убачыўшы, што адбыло́ся, прасла́віў Бога, ка́жучы: сапраўды́, Чалавек Гэты быў пра́ведны.

  48І ўсе людзі, якія сабра́ліся на гэтае відо́вішча, убачыўшы, што адбыло́ся, вярта́ліся, б’ючы́ сябе ў гру́дзі.

  49Усе ж знаёмыя Яго і жанчыны, якія прыйшлі следам за Ім з Галілеі, стаялі во́ддаль і глядзелі на гэта.

  50І вось муж па і́мені Іосіф, саве́тнік, чалавек добры і пра́ведны,

  51які не далучы́ўся да рашэння і спра́вы іх, з Арымафе́і, горада Іудзейскага, і ён таксама чакаў Царства Божага;

  52прыйшоўшы да Пілата, ён папрасіў це́ла Іісусава;

  53і, зняўшы Яго, абгарну́ў плашчані́цаю і паклаў Яго ў магілу, вы́сечаную у скале́, дзе яшчэ ніхто не ляжаў.

  54А дзень той быў пятніца, і настава́ла субота.

  55І, пайшоўшы ўслед, жанчыны, што прыйшлі з Ім з Галілеі, ба́чылі магілу і як было пакла́дзена це́ла Яго;

  56вярнуўшыся, яны падрыхтава́лі духмя́насці і мі́ра; у суботу ж адпачыва́лі, паво́дле за́паведзі.



Раздзел 24

  1А ў першы дзень тыдня, вельмі рана, несучы́ падрыхтава́ныя духмя́насці, яны прыйшлі́ да магілы,  і іншыя з імі;

  2але знайшлі, што ка́мень адва́лены ад магілы,

  3і, увайшо́ўшы, не знайшлі це́ла Госпада Іісуса.

  4І ста́лася: калі яны былі́ ў недаўме́нні ад гэтага, вось з’явіліся перад імі два мужы́ ў бліску́чым адзе́нні.

  5Калі ж яны спалохаліся і схілі́лі тва́ры да зямлі, тыя сказалі ім: што́ вы шука́еце жывога сярод мёртвых?

  6Яго няма тут, Ён уваскрэс; успо́мніце, як Ён гаварыў вам, калі быў яшчэ ў Галіле́і,

  7ка́жучы, што Сын Чалавечы ма́е быць адда́дзены ў ру́кі людзей грэшных, і быць распя́ты, і на трэці дзень ўваскрэ́снуць.

  8І ўспомнілі яны словы Яго,

  9і, вярну́ўшыся ад магілы, паве́дамілі ўсё гэта адзіна́ццаці і ўсім іншым.

  10Былі́ ж гэта Магдалі́на Марыя, і Іаанна, і Марыя, маці Іакава, і іншыя з імі, якія сказалі пра гэта Апосталам.

  11І здалі́ся ім пусты́мі сло́вы гэтыя, і не паве́рылі ім.

  12Але Пётр, устаўшы, пабег да магілы і, нахілі́ўшыся, убачыў, што толькі пало́тны ляжаць; і пайшоў назад, здзіўля́ючыся ў сабе таму, што адбыло́ся.

  13І вось двое з іх у той жа дзень ішлі ў пасе́лішча, якое знахо́дзілася ста́дыях  у шасці́дзесяці ад Іерусаліма і называ́лася Эмау́с;

  14і яны размаўля́лі між сабою пра ўсё тое, што адбылося.

  15І ста́лася: калі яны размаўлялі і разважа́лі, Сам Іісус, наблі́зіўшыся, пайшоў з імі,

  16але вочы іх былі́ стры́маны, так што яны не пазналі Яго.

  17Ён жа сказаў ім: пра што гэта вы, ідучы́, разважа́еце між сабою і чаму такія засму́чаныя?

  18У адказ адзін, імя́ якога Клео́па, сказаў Яму: Ты адзі́ны з падаро́жных у Іерусаліме не ведаеш пра тое, што адбыло́ся ў ім у гэтыя дни?

  19І сказаў ім: пра што́ Яны ж сказалі Яму: пра тое, што адбыло́ся з Іісусам Назарані́нам, Які быў прарок, моцны ў справе і слове перад Богам і ўсім народам,

  20і як вы́далі Яго першасвятары́ і начальнікі нашы для асуджэ́ння на смерць і распя́лі Яго;

  21а мы спадзява́ліся, што Ён Той, Хто паві́нен вы́бавіць Ізра́іля, але пры ўсім гэтым, сёння трэці дзень, як гэта ста́лася;

  22але і некаторыя жанчыны з нашых ура́зілі нас: пабыва́ўшы ра́на каля магілы

  23і не знайшо́ўшы це́ла Яго, яны прыйшлі і казалі, што бачылі і яўле́нне Ангелаў, якія кажуць, што Ён жывы́;

  24і пайшлі некаторыя з нашых да магілы і знайшлі ўсё так, як і жанчыны сказалі, але Яго не бачылі.

  25І Ён сказаў ім: о, неразва́жлівыя і мару́длівыя сэ́рцам, каб верыць усяму, што гаварылі прарокі!

  26ці не так нале́жала адпаку́таваць Хрысту і ўвайсці ў славу Сваю?

  27І, пачаўшы ад Маісея і ад прарокаў, тлума́чыў ім ва ўсім Пісанні тое, што ска́зана пра Яго.

  28І наблі́зіліся яны да пасе́лішча, у якое ішлі; і Ён рабіў вы́гляд, што пойдзе дале́й;

  29а яны затры́млівалі Яго, ка́жучы: заста́нься з намі, бо вечарэ́е і дзень на зыхо́дзе. І Ён увайшоў, каб застацца з імі.

  30І ста́лася: калі Ён узляжа́ў з імі, то, узяўшы хлеб, благаславі́ў і, пераламі́ўшы, даваў ім.

  31І адкры́ліся ў іх вочы, і яны пазна́лі Яго, ды Ён стаў няба́чны для іх.

  32І сказалі яны адзін аднаму: хіба́ не гарэ́ла наша сэрца ў нас, калі гаварыў Ён з намі па дарозе і калі тлума́чыў нам Пісанне?

  33І, уста́ўшы ў той жа час, яны вярну́ліся ў Іерусалім і знайшлі́ сабра́ных разам адзіна́ццаць і тых, што былі́ з імі,

  34якія гаварылі, што Гасподзь сапраўды́ ўваскрэ́с і яві́ўся Сі́ману.

  35А яны расказвалі, што́ было́ ў дарозе і як яны пазна́лі Яго пры пераламле́нні хле́ба.

  36Калі ж яны гаварылі пра гэта, Сам Іісус стаў пасяро́д іх і сказаў: мір вам.

  37Яны ж, суме́ўшыся і спало́хаўшыся, думалі, што бачаць духа;

  38а Ён сказаў ім: чаго вы збянтэ́жаныя і чаму сумне́нні ўвахо́дзяць у сэ́рцы вашы?

  39паглядзі́це на рукі Мае́ і на ногі Мае́: гэта Я Сам; дакрані́цеся да Мяне і паглядзі́це: дух не ма́е пло́ці і касце́й, што, як бачыце, Я ма́ю.

  40І, сказаўшы гэта, паказаў ім ру́кі і ногі.

  41Калі ж яны яшчэ не верылі ад радасці і здзіўля́ліся, Ён сказаў ім: ці ёсць у вас тут якая ежа?

  42Яны ж падалі́ Яму кавалак пе́чанай рыбы і мёду ў сотах.

  43І, узяўшы, Ён перад імі з’еў

  44і сказаў ім: вось словы, якія Я гаварыў вам, калі яшчэ быў з вамі, што павінна здзе́йсніцца ўсё, напі́санае ў законе Маісеевым і ў прарокаў, і ў псалма́х пра Мяне.

  45Тады Ён адкрыў ім розум для разуме́ння Пісанняў

  46і сказаў ім: так напі́сана і так нале́жала адпаку́таваць Хрысту і ўваскрэ́снуць з мёртвых на трэці дзень,

  47і каб было прапаве́дана ў імя́ Яго пакая́нне і адпушчэ́нне грахоў ва ўсіх народах, пачына́ючы з Іерусаліма;

  48вы ж све́дкі гэтага;

  49і вось Я пашлю́ абяца́нае Айцом Маім на вас; а вы застава́йцеся ў горадзе Іерусаліме, пакуль не апра́нецеся сілаю з вышыні́.

  50І Ён вы́веў іх да Віфа́ніі і, узня́ўшы ру́кі Свае, благаславі́ў іх.

  51І ста́лася: калі Ён благаслаўля́ў іх, то пачаў аддаля́цца ад іх і ўзно́сіцца на неба.

  52І яны паклані́ліся Яму і вярну́ліся ў Іерусалім з радасцю вялікаю,

  53і былі́ заўсёды ў храме, хва́лячы і благаслаўля́ючы Бога. Амінь.









Раздзел 1

  1Пётр, Апостал Іісуса Хрыста, – перасяле́нцам, рассе́яным ў По́нце, Гала́тыі, Кападакі́і, Асі́і і Віфі́ніі, абра́ным

  2паводле прадве́дання Бога Айца праз асвячэ́нне Ду́хам для паслушэ́нства і акрапле́ння Крывёю Іісуса Хрыста́: благада́ць і мір вам няхай прымно́жацца.

  3Благаславёны Бог і Айцец Госпада нашага Іісуса Хрыста́, Які па вялі́кай Сваёй мі́ласці адрадзі́ў нас праз уваскрасе́нне з мёртвых Іісуса Хрыста да надзе́і жыво́й,

  4да спа́дчыны нятле́ннай, чы́стай, неўвяда́льнай, захава́най на нябёсах для вас,

  5якія сілаю Божаю праз веру зберага́ецеся для спасе́ння, гато́вага адкры́цца ў час апошні.

  6Гэтаму ра́дуйцеся, крыху́ цяпер, калі трэба, пасмуткава́ўшы ад розных спаку́саў,

  7каб вы́прабаваная вера ваша стала кашто́ўнейшай за золата, якое гі́не, хоць і ў агні выпрабо́ўваецца, на пахвалу́, і паша́ну, і славу ў час яўле́ння Іісуса Хрыста́,

  8Якога вы, не ба́чыўшы, лю́біце, у Якога, цяпер не ба́чачы, ве́руеце і ліку́еце радасцю невымо́ўнаю і сла́ўнаю,

  9дасяга́ючы вы́ніку веры вашай – спасе́ння душ;

  10гэтага спасе́ння і даты́чыліся по́шукі і дасле́даванні прарокаў, якія прадка́звалі прызна́чаную вам благада́ць,

  11дасле́дуючы, на каторы і на які час ука́зваў Дух Хрыстоў, Які быў у іх і Які прадвяшча́ў паку́ты Хрыстовы і пасля іх – славу;

  12ім адкры́та было́, што не ім самім, а нам служы́ла тое, што цяпер прапаве́дана вам праз дабраве́снікаў Ду́хам Святы́м, пасла́ным з неба, да чаго жада́юць прыні́кнуць Ангелы.

  13Таму, падпераза́ўшы паясні́цы ро́зуму вашага, захо́ўваючы цвяро́засць, ца́лкам ускладзі́це спадзява́нне на благада́ць, якая да́дзена будзе вам у час яўле́ння Іісуса Хрыста́.

  14Як паслухмя́ныя дзеці, не кіру́йцеся ране́йшымі пажа́днасцямі, якія былі́ з-за няве́дання вашага,

  15але па пры́кладу Святога, Які паклі́каў вас, і са́мі будзьце святы́мі ва ўсіх учы́нках,

  16бо напі́сана: "бу́дзьце святы́мі, таму што Я святы́".

  17І калі вы Айцом называ́еце Таго, Які непрадузя́та су́дзіць кожнага па спра́вах, то са стра́хам право́дзьце час пражыва́ння вашага на чужы́не,

  18ве́даючы, што не тле́нным серабро́м ці зо́латам вы былі́ вы́куплены з ма́рнага жыцця́ вашага, перада́дзенага ад айцоў,

  19а кашто́ўнай Крывёю Хрыста́, як а́гнца беззага́ннага і чы́стага,

  20прадвы́значанага яшчэ да стварэ́ння свету, але я́ўленага ў апошні час дзе́ля вас,

  21тых, што ўве́равалі праз Яго ў Бога, Які ўваскрасі́ў Яго з мёртвых і даў Яму славу, каб вы ме́лі веру вашу і надзе́ю на Бога.

  22Ачы́сціўшы ду́шы вашы паслушэ́нствам і́сціне праз Духа для браталю́бства  некрываду́шнага, ад чы́стага сэ́рца адзін аднаго любі́це заўсёды,

  23бу́дучы адро́джанымі не з тле́ннага се́мені, а з нятле́ннага, праз слова Божае жыво́е, якое застае́цца наве́кі.

  24Бо ўсякая плоць – як трава, і ўсякая слава чалавечая – як кве́цень на траве: засоо́хла трава – і кве́цень яе апа́ла;

  25але слова Гасподняе застае́цца наве́кі. Гэта і ёсць тое слова, якое прапаве́дана вам.



Раздзел 2

  1Дык вось, адкла́ўшы ўся́кую зло́бу, і ўся́кую хі́трасць, і крываду́шнасць, і за́йздрасць і ўсякае зласло́ўе,

  2як нованаро́джаныя немаўля́ты, пра́гніце чы́стага духоўнага малака, каб ад яго вы ўзраслі́ для спасе́ння;

  3калі вы ўжо зве́далі, што добры Гасподзь.

  4Прыступа́ючы да Яго, ка́меня жывога, людзьмі́ адкі́нутага, але Богам абра́нага, кашто́ўнага,

  5і самі, як жывы́я камяні́, буду́йце з сябе дом духоўны, свяшчэ́нства свято́е, каб прыно́сіць духоўныя ахвя́ры, прые́мныя Богу праз Іісуса Хрыста́.

  6Таму што ска́зана ў Пісанні: "вось, Я кладу́ на Сіёне ка́мень краевуго́льны, абра́ны, кашто́ўны, і той, хто ве́руе ў Яго, не будзе пасаро́млены".

  7Дык вось, для вас, ве́руючых, гэта кашто́ўнасць, а для няве́руючых – ка́мень, які адкі́нулі будаўнікі́, той самы стаў галаво́ю вугла́, ка́мень спатыкне́ння і скала́ спаку́сы,

  8яны спатыка́юцца, не павіну́ючыся слову, на што яны і пакі́нуты.

  9Але вы – род вы́браны, ца́рскае свяшчэ́нства, народ святы́, людзі, прыдба́ныя, каб абвяшча́ць даскана́ласць Таго, Хто паклі́каў вас з цемры ў цудо́ўнае Сваё святло;

  10калі́сьці не наро́д, а цяпер наро́д Божы; калісьці непамі́лаваныя, а цяпер памі́лаваныя.

  11Узлю́бленыя! прашу вас як пры́шлых і перасяле́нцаў устры́млівацца ад пло́цкіх пажа́днасцей, якія ваю́юць су́праць душы́,

  12паво́дзьце сябе добра сярод язы́чнікаў, каб яны за тое, за што абгаво́рваюць вас, як злачы́нцаў, уба́чыўшы добрыя спра́вы вашы, прасла́вілі Бога ў дзень наве́дання.

  13Дык вось, будзьце пако́рнымі ўся́кай чалаве́чай ула́дзе дзе́ля Госпада: ці то цару́, як уладару́ вярхо́ўнаму,

  14ці то праві́целям, як праз яго пасла́ным для пакара́ння злачы́нцаў і для пахвалы́ тым, хто робіць дабро, –

  15бо такая воля Божая, каб мы, ро́бячы дабро, прымуша́лі маўча́ць не́вуцтва неразу́мных людзе́й, –

  16як свабодныя, але не як тыя, хто выкарысто́ўвае свабоду, каб прыхава́ць зло, а як рабы́ Божыя.

  17Усіх паважа́йце, братоў любі́це, Бога бо́йцеся, цара шану́йце.

  18Слу́гі, з усякім стра́хам падпарадко́ўвайцеся гаспадара́м, не толькі добрым і лаго́дным, але і суро́вым.

  19Бо гэта благада́ць, калі хто свядо́ма дзе́ля Бога, це́рпіць бе́ды, паку́туючы несправядлі́ва.

  20Бо якая пахвала́, калі трыва́еце вы, як вас б'юць за праві́ны́ Але калі ро́бячы дабро і паку́туючы, трыва́еце вы, то гэта благада́ць перад Богам,

  21бо на тое вы былі́ паклі́каны; таму што і Хрыстос прыня́ў паку́ты за нас, пакінуўшы нам пры́клад, каб мы ішлі па сляда́х Яго:

  22Ён граху́ не ўчыніў, і не было падма́ну ў ву́снах Яго;

  23калі Яго ліхасло́вілі, Ён не ліхасло́віў у адказ; паку́туючы, Ён не пагража́ў, а пакіда́ў усё Суддзі́ Пра́веднаму;

  24Ён грахі́ нашы Сам узня́ў Це́лам Сваім на дрэ́ва, каб мы, пазба́віўшыся ад грахоў, пачалі́ жыць пра́ведна: ра́намі Яго вы ацалі́ліся.

  25Бо вы былі́, як аве́чкі аблу́дныя, але вярну́ліся цяпер да Пастыра і Ахава́льніка душ вашых.



Раздзел 3

  1Таксама і вы, жонкі, падпарадко́ўвайцеся сваім мужа́м, каб тыя з іх, што не скара́юцца перад словам, праз паво́дзіны жо́нак здабы́ты былі́ без слова,

  2калі ўба́чаць чы́стае, богабая́знае жыццё ваша.

  3Няхай упрыго́жанне ваша будзе не зне́шняе: заплята́нне валасоў, аздабле́нне ў золата ці нашэ́нне ўбораў,

  4а патае́мны сэ́рца чалавек у нятле́ннасці лаго́днага і маўклі́вага ду́ху, што ма́е вялікую ва́ртасць перад Богам.

  5Бо так не́калі і святы́я жанчы́ны, якія ўсклада́лі надзе́ю на Бога, упрыго́жвалі сябе, падпарадко́ўваючыся сваім мужа́м;

  6гэтак Са́рра слухалася Аўраама, называ́ючы яго спадаро́м; і вы – дзеці яе, калі ро́біце дабро і не паддаяце́ся нія́каму стра́ху.

  7Таксама і вы, мужы́, абыхо́дзьцеся разу́мна з жонкамі як са слабе́йшым полам жано́чым, ака́зваючы ім паша́ну як сунасле́дніцам благада́тнага жыцця́, каб не было́ перашко́ды малітвам вашым.

  8Урэ́шце, будзьце ўсе аднаду́мнымі, спага́длівымі, браталю́бнымі, міласэ́рнымі, добразычлі́вымі, пакорнаму́дрымі;

  9не плаці́це злом за зло альбо знява́гай за знява́гу, а наадваро́т, благаслаўля́йце, ве́даючы, што на тое вы паклі́каны, каб унасле́даваць благаславе́нне.

  10Бо хто лю́біць жыццё і хоча ўба́чыць добрыя дні, той няхай стры́млівае язык свой ад зла і ву́сны свае ад кава́рных слоў,

  11няхай ухіля́ецца ад зла і ро́біць дабро, няхай шука́е мі́ру і імкне́цца да яго,

  12бо вочы Госпада зве́рнуты да пра́ведных, і ву́шы Яго – да малітвы іх, аблі́чча ж Гасподняе су́праць тых, хто ро́біць зло, каб зні́шчыць іх з зямлі.

  13І хто зро́біць вам зло, калі вы бу́дзеце пабо́рнікамі дабра́?

  14А калі і паку́туеце за праўду, то блажэ́нныя вы; устрашэ́ння ж іхняга не пало́хайцеся і не жаха́йцеся.

  15Госпада Бога свяці́це ў сэ́рцах вашых; будзьце заўсёды гатовы кожнаму, хто патрабу́е ад вас абгрунтава́ння вашай надзе́і, даць адказ з лаго́днасцю і богабая́знасцю;

  16майце сумле́нне добрае, каб тым, за што абгаво́рваюць вас, як злачы́нцаў, былі пасаро́млены тыя, хто зневажа́е ваша добрае жыццё ў Хрысце́.

  17Бо лепш ро́бячы добро паку́таваць, калі на тое воля Божая, чым ро́бячы зло;

  18таму што і Хрыстос, каб прыве́сці нас да Бога, адно́йчы прыня́ў паку́ты за грахі́ нашы, пра́ведны за няпра́ведных, памёршы пло́ццю, але ажы́ўшы ду́хам,

  19у якім Ён, сышо́ўшы,  прапаве́даваў і тым, што былі́ ў цямні́цы, ду́хам,

  20якія не скары́ліся не́калі, калі чака́ла іх доўгацярплі́васць Божая, у дні Ноя, пры будаўні́цтве каўчэ́га, у якім нямногія, гэта зна́чыць восем чалавек, былі́ вы́ратаваны ад вады́.

  21Так і нас цяпер падобнае гэтаму вобразу хрышчэ́нне – не цяле́снага бру́ду змыва́нне, а просьба да Бога аб добрым сумле́нні – спаса́е праз уваскрасе́нне Іісуса Хрыста,

  22Які, узышо́ўшы на неба, знахо́дзіцца правару́ч Бога, і Яму падпарадкава́ны Ангелы, і ўла́ды, і сілы.



Раздзел 4

  1Дык вось, пако́лькі Хрыстос паку́таваў за нас пло́ццю, то і вы гэтаю са́маю ду́мкаю ўзбро́йцеся; бо хто паку́туе пло́ццю, той перастае́ грашы́ць,

  2каб ужо не па чалаве́чых пажа́днасцях, а па волі Божай пражы́ць у плоці той час, які заста́ўся.

  3Бо дастатко́ва таго, што вы ў мінулы час жыцця́ здзяйсня́лі волю язычнікаў, жывучы́ у распу́сце, пажа́днасцях (мужаложстве, скаталожстве, помыслах)[*], п'янстве, гулянках, папойках і ў мярзотных ідаласлужэ́ннях;

  4таму яны і здзіўля́юцца, што вы не бежыце́ з імі на гэты разгу́л разбэ́шчанасці, і зневажа́юць вас;

  5яны даду́ць адказ Таму, Хто неўзаба́ве ма́е судзі́ць жывы́х і мёртвых.

  6Бо дзе́ля гэтага і мёртвым было́ да́дзена дабраве́сце, каб яны, бу́дучы асу́джаны як людзі ў плоці, жылі́ па Богу ду́хам.

  7Але наблі́зіўся кане́ц усяму. Таму будзьце разва́жлівымі і пі́льнымі ў малітвах.

  8А перш за ўсё ма́йце шчы́рую любоў адзін да аднаго́, бо любоў пакрыва́е мноства грахоў;

  9будзьце гасці́ннымі адзін да аднаго без нарака́ння;

  10кожны служы́це адзін аднаму тым да́рам, які ён атрыма́ў, як добрыя домаўпра́ўнікі разнаста́йнай благада́ці Божай.

  11Калі хто гаворыць, няхай гаворыць як словы Божыя; калі хто слу́жыць, няхай слу́жыць па сіле, якую дае́ Бог, каб ва ўсім праслаўля́ўся Бог праз Іісуса Хрыста, Якому слава і ўла́да на ве́кі вякоў. Амінь.

  12Узлю́бленыя! агню́, які сярод вас і які для выпрабава́ння вам да́дзены, не здзіўля́йцеся, бы́ццам адбыва́ецца з вамі нешта дзі́ўнае;

  13але паколькі вы ўдзе́льнічаеце ў Хрыстовых паку́тах, ра́дуйцеся, каб і ў час яўле́ння славы Яго вы ра́даваліся і лікава́лі.

  14Калі га́ньбяць вас за імя́ Хрыстова, то блажэ́нныя вы, бо Дух славы, Дух Божы спачыва́е на вас: імі Ён зневажа́ецца, а вамі праслаўля́ецца.

  15Абы́ толькі не паку́таваў хто з вас як забо́йца, ці зло́дзей, ці злачы́нец, ці як той, хто ўме́шваецца ў чужо́е;

  16калі ж як Хрысція́нін, то няхай не саро́меецца, а няхай праслаўля́е Бога за такую до́лю.

  17Бо пара́ пача́цца суду́ з дому Божага; і калі спярша́ з нас пачне́цца, то які канец тым, хто не скара́ецца Дабраве́сцю Божаму́

  18І калі пра́ведны ледзь спаса́ецца, то бязбо́жны і грэ́шны дзе апыне́цца́

  19Дык вось, тыя, што паку́туюць па волі Божай, няхай Яму, як вернаму Ствары́целю, ду́шы свае аддаду́ць, ро́бячы дабро.



Раздзел 5

  1Па́стыраў вашых прашу я, супа́стыр і све́дка паку́т Хрыстовых, і саўдзе́льнік славы, якая ма́е адкры́цца:

  2па́свіце ста́да Божае, якое ў вас, дагляда́ючы яго не па прыму́су, а добраахво́тна і богаўго́дна, не з-за агі́днай кары́слівасці, а самаадда́на,

  3і не пану́ючы над набы́ткам Божым, а даючы́ пры́клад ста́ду;

  4і калі я́віцца Пастыранача́льнік, вы атрыма́еце неўвяда́льны вяне́ц сла́вы.

  5Таксама і вы, мало́дшыя, падпарадко́ўвайцеся па́стырам; і ўсе, слу́хаючыся адзін аднаго́, апрані́цеся ў пакорнаму́драсць, таму што Бог ганарлі́вым праці́віцца, а пако́рлівым дае́ благада́ць.

  6Дык вось, скары́цеся пад моцную руку́ Божую, каб Ён вас узня́ў у нале́жны час;

  7усе кло́паты вашы ўскладзі́це на Яго, бо Ён дба́е пра вас.

  8Бу́дзьце цвяро́зымі, пі́льнымі, таму што праці́ўнік ваш дыя́вал ходзіць, як рыклі́вы леў, шука́ючы, каго праглыну́ць;

  9супрацьста́ньце яму цвёрдаю вераю, ве́даючы, што такія ж паку́ты зно́сяць і браты́ вашы ў свеце.

  10Бог жа ўсякае благада́ці, Які паклі́каў вас у ве́чную сла́ву Сваю ў Хрысце́ Іісусе, няхай Сам, пасля́ нядо́ўгіх вашых паку́т, удаскана́ліць вас, няхай сцве́рдзіць, няхай умацу́е, няхай зробіць непахі́снымі.

  11Яму слава і ўла́да на ве́кі вякоў. Амінь.

  12Гэта ко́ратка напісаў я вам, праз Сілуа́на, ве́рнага, як мярку́ю, бра́та, каб перакана́ць і засве́дчыць, што гэта і́сцінная благада́ць Божая, у якой вы стаіце́.

  13Віта́е вас абра́ная, як і вы, Царква ў Вавілоне і Марк, сын мой.

  14Віта́йце адзін аднаго́ пацалу́нкам любо́ві. Мір вам усім у Хрысце́ Іісусе. Амінь.









Раздзел 1

  1Пе́ршую кнігу, Фео́філе, напіса́ў я пра ўсё, што Іісус рабі́ў і чаму вучы́ў

  2ад пача́тку да таго́ дня, калі Ён ўзнёсся, да́ўшы праз Духа Свято́га настаўле́нні Апо́сталам, якіх Ён абра́ў,

  3пе́рад які́мі Ён і пасля́ паку́т Сваіх паказа́ў Сябе́ жывы́м у шматлі́кіх до́казах, на праця́гу сарака́ дзён яўля́ючыся ім і гаво́рачы пра Царства Бо́жае;

  4і, сабра́ўшы іх, Ён загада́ў ім: з Іерусалі́ма не адлуча́йцеся, а чака́йце абяца́нага Айцо́м, пра што вы чу́лі ад Мяне́;

  5бо Іаа́н хрысці́ў вадо́ю, а вы бу́дзеце хры́шчаны Ду́хам Святы́м праз не́калькі дзён.

  6Таму́ яны, сышо́ўшыся, пыта́ліся ў Яго́, ка́жучы: Го́спадзі, ці не ў гэты час аднаўля́еш Ты ца́рства Ізра́ілю́

  7Ён жа сказа́ў ім: не ва́ша спра́ва ве́даць часы́ і тэ́рміны, які́я Айце́ц устанаві́ў Сваёю ўла́даю;

  8але вы атрыма́еце сілу, калі сы́дзе Святы́ Дух на вас, і бу́дзеце Мне све́дкамі ў Іерусалі́ме, і ва ўсёй Іудзе́і і Самары́і, і аж да кра́ю зямлі.

  9І, сказа́ўшы гэта, Ён узня́ўся, паку́ль яны глядзе́лі, і во́блака схава́ла Яго ад вачэ́й іх.

  10І калі яны ўзіра́ліся ў не́ба, як Ён аддаля́ўся, ра́птам паўста́лі перад і́мі два мужы́ ў бе́лым адзе́нні,

  11якія сказа́лі: мужы́ Галіле́йскія! чаго вы стаіце́, угляда́ючыся ў неба́ Гэты Іісус, Які ўзнёсся ад вас на неба, пры́йдзе такім са́мым чы́нам, як вы ба́чылі Яго, калі ўзыхо́дзіў на неба.

  12Тады вярну́ліся яны ў Іерусалі́м з гары́, называ́най Елео́н, што непадалёку ад Іерусалі́ма, на адле́гласці хады́ субо́тняга дня.

  13I, увайшо́ўшы, паднялі́ся ў святлі́цу, дзе і застава́ліся яны: Пётр і Іа́каў, Іаа́н і Андрэ́й, Філі́п і Фама́, Варфаламе́й і Матфе́й, Іа́каў Алфе́еў і Сі́ман Зіло́т, ды Іу́да Іа́каўлеў;

  14усе яны аднаду́шна трыва́лі ў малі́тве і мале́нні ра́зам з жанчы́намі і Мары́яй, Маці Іісу́савай, і з брата́мі Яго.

  15I ў дні тыя Пётр, ста́ўшы пасяро́д ву́чняў, –

  16а было́ сабра́ных каля́ ста дваццаці́ асо́б, – сказаў: мужы́ браты́! нале́жала здзе́йсніцца таму́, што ў Піса́нні прадказа́ў Дух Святы́ ву́снамі Даві́да пра Іу́ду, які стаў павадыро́м тых, што ўзялі́ Іісуса;

  17бо ён быў залі́чаны да нас і атрыма́ў прызначэ́нне на служэ́нне гэ́тае;

  18але ён набы́ў зямлю́ за ўзнагаро́ду няпра́ведную і, нізры́нуўшыся, разадра́ўся пасярэ́дзіне, і вы́валілася ўсё нутро́ яго;

  19і гэта ста́ла вядо́ма ўсім жыхара́м Іерусалі́ма, так што была́ назва́на зямля́ та́я на іх ула́снай мо́ве Акелдама́, што зна́чыць "зямля́ крыві́";

  20бо напі́сана ў кні́зе псалмо́ў: "няха́й ста́не двор яго пусты́м, і няха́й ніхто́ не жыве́ ў ім", і: "паса́ду яго няха́й пры́ме і́ншы";

  21таму́ трэба, каб з тых мужо́ў, што хадзі́лі з на́мі ўвесь час, – калі прыйшо́ў і знахо́дзіўся сяро́д нас Гаспо́дзь Іісус,

  22пачына́ючы ад хрышчэ́ння Іаа́навага і да таго́ дня, як Ён узнёсся ад нас, – адзін стаў ра́зам з намі све́дкам уваскрасе́ння Яго.

  23I паста́вілі дваіх: Іо́сіфа, называ́нага Варса́вам, які быў празва́ны Іу́стам, і Матфі́я;

  24і, памалі́ўшыся, сказалі: Ты, Го́спадзі, Сэрцаве́дзе ўсіх, пакажы́ аднаго́, якога Ты вы́браў з гэтых двух,

  25каб ён прыня́ў прызначэ́нне на служэ́нне гэтае і апо́стальства, ад якога адпа́ў Іу́да і пайшо́ў у сваё месца.

  26I далі́ жэ́рабі ім, і вы́пала жэ́рабя на Матфі́я, і ён быў прылі́чаны да адзіна́ццаці Апо́сталаў.



Раздзел 2

  1І калі наступі́ў дзень Пяцідзеся́тніцы, былі́ ўсе яны аднаду́шна ра́зам.

  2I ра́птам пачу́ўся з неба шум, бы́ццам ад пары́ву бу́йнага ве́тру, і напо́ўніў уве́сь дом, дзе яны сядзе́лі;

  3і яві́ліся ім падзе́леныя языкі́, ні́бы во́гненныя, і апусці́ліся па адны́м на ко́жнага з іх.

  4I напо́ўніліся ўсе Ду́хам Святы́м, і пачалі́ гавары́ць на іншых мо́вах, як Дух дава́ў ім прамаўля́ць.

  5Знахо́дзіліся ў Іерусалі́ме Іудзе́і, мужы́ набо́жныя, з уся́кага наро́да, што пад не́бам.

  6Калі ж пачу́ўся шум гэты, сышо́ўся шматлі́кі люд і збянтэ́жыўся, бо ко́жны чуў, што яны прамаўля́юць яго ўла́снай гаво́ркаю.

  7I былі́ ўра́жаны ўсе і здзіўля́ліся, ка́жучы адзін аднаму́: хіба́ ўсе яны, што прамаўля́юць, не Галіле́яне́

  8чаму ж мы чу́ем ко́жны сваю ўла́сную гаво́рку, у якой нарадзі́ліся, -

  9Парфя́не, і Мі́дзяне, і Еламі́ты, і жыхары́ Месапата́міі, Іудзе́і і Кападакі́і, По́нта і Асі́і,

  10Фры́гіі і Памфі́ліі, Егіпта і ча́стак Лі́віі, суме́жных з Кірыне́яй, і прыйшо́ўшыя з Ры́ма, Іудзе́і і празелі́ты,

  11Кры́цяне і Араві́цІяне, – чуем, што яны прамаўля́юць на нашых мо́вах пра ве́ліч Бо́жую?

  12I былі́ ўра́жаны ўсе і недаўмява́лі, гаво́рачы адзін да аднаго́: што́ гэта можа быць?

  13Іншыя ж здзе́кліва каза́лі: яны напілі́ся сало́дкага віна́.

  14Тады Пётр, ста́ўшы з адзіна́ццаццю, узвы́сіў го́лас свой і прамо́віў да іх: мужы́ Іудзе́йскія і ўсе жыхары́ Іерусалі́ма! няха́й гэта вам ста́не вядо́ма, і ўслу́хайцеся ў сло́вы мае́:

  15яны не п'я́ныя, як ду́маеце вы, бо яшчэ то́лькі трэ́цяя гадзі́на дня;

  16але гэта тое, што прадка́зана праро́кам Іаі́лем:

  17"і бу́дзе ў апо́шнія дні, – ка́жа Гаспо́дзь, – вы́лію ад Духа Майго́ на ко́жную плоць, і бу́дуць праро́чыць сыны́ ва́шы і до́чкі ва́шы; і юнакі́ ва́шы відзе́нні бу́дуць ба́чыць, і ста́рцам ва́шым бу́дуць сні́цца сны;

  18і на рабо́ў Маіх і на рабы́нь Маіх вы́лію ў тыя дні ад Духа Майго, і яны бу́дуць праро́чыць;

  19і дам цу́ды на небе ўгары́ і знаме́нні на зямлі́ ўнізе, кроў, і агонь, і куро́дым;

  20сонца ператво́рыцца ў цемру, і месяц – у кроў, перш чым наста́не дзень Гаспо́дні, вялі́кі і сла́ўны;

  21і будзе: ко́жны, хто прызаве́ імя́ Гаспо́дняе, спасе́цца".

  22Мужы́ Ізра́ільскія! вы́слухайце сло́вы гэ́тыя: Іісуса Назарэ́я, Му́жа, засве́дчанага вам ад Бога сі́ламі, і цу́дамі, і знаме́ннямі, якія зрабіў праз Яго Бог сяро́д вас, як і са́мі вы ве́даеце,

  23Яго, вы́дадзенага па вы́значанай заду́ме і прадве́данню Бо́жаму, вы ўзялі́ і, рука́мі беззако́нных прыбі́ўшы цвіка́мі, забі́лі;

  24але Бог уваскрасі́ў Яго, вы́зваліўшы з пу́таў сме́рці, таму што немагчы́ма было́ ёй утрыма́ць Яго.

  25Бо Давід ка́жа пра Яго: "ба́чыў я Госпада перад сабо́ю заўсёды, бо Ён правару́ч мяне́, каб я не пахісну́ўся;

  26таму ўзвесялі́лася сэ́рца маё і ўзра́даваўся язык мой, ды і плоць мая́ супако́іцца ў надзе́і,

  27бо не пакі́неш Ты душы́ маёй у пе́кле і не дасі́ свято́му Твайму ўба́чыць тле́нне;

  28Ты даў мне спазна́ць шляхі́ жыцця́; Ты напо́ўніш мяне́ ра́дасцю перад аблі́ччам Тваім".

  29Мужы́ браты́!  дазво́льце мне сказа́ць вам адкры́та пра праайца́ Даві́да, што ён і памёр, і пахава́ны, і магі́ла яго ў нас да гэ́тага дня;

  30бу́дучы ж праро́кам і ве́даючы, што Бог кля́тваю пакля́ўся яму́ з пато́мства яго ўздзві́гнуць Хрыста́ ў пло́ці і пасадзі́ць на яго прасто́ле,

  31ён, прадба́чыўшы, сказа́ў пра ўваскрасе́нне Хрыста, што не пакі́нута душа́ Яго ў пе́кле і це́ла Яго не ўбачыла тле́ння.

  32Гэ́тага Іісуса Бог уваскрасі́ў, і ўсе мы све́дкі таго́.

  33Дык вось, праві́цаю Бо́жаю ўзне́сены і атрыма́ўшы ад Айца абяца́нне Святога Духа,  Ён вы́ліў то́е, што вы цяпер ба́чыце і чу́еце.

  34Бо Давід не ўзышо́ў на нябёсы, але сам ён ка́жа: "сказа́ў Гаспо́дзь Го́спаду майму: сядзі́ правару́ч Мяне́,

  35паку́ль не пакладу́ во́рагаў Тваіх у падно́жжа ног Тваіх".

  36Дык няхай жа цвёрда ве́дае ўве́сь дом Ізра́ілеў, што Го́спадам і Хрысто́м Бог зрабіў Яго, Таго́ Іісуса, Яко́га вы распя́лі.

  37Пачу́ўшы гэта, яны ўра́жаны былі́ сэ́рцам і сказа́лі Пятру́ і аста́тнім Апо́сталам: што́ нам рабі́ць, мужы́ браты́?

  38Пётр жа прамо́віў да іх: пака́йцеся, і няха́й ахры́сціцца кожны з вас у імя́ Іісуса Хрыста  дзе́ля  адпушчэ́ння грахо́ў, і атрыма́еце дар Святога Духа;

  39бо вам нале́жыць абяца́нне і дзе́цям ва́шым, і ўсім да́льнім, колькі іх паклі́ча Гаспо́дзь Бог наш.

  40І шмат які́мі і́ншымі сло́вамі ён све́дчыў і перако́нваў іх, ка́жучы: рату́йцеся ад роду гэ́тага разбэ́шчанага.

  41Тады́ ты́я, што ахво́тна прынялі́ сло́ва яго, былі́ ахры́шчаны; і далучы́лася ў той дзень каля трох ты́сяч душ;

  42і яны пастая́нна знахо́дзіліся ў вучэ́нні Апо́сталаў, і ў супо́льнасці, і пераламле́нні хле́ба, і ў малі́твах.

  43І з'явіўся страх ў кожнай душы́; і многа цу́даў ды знаме́нняў дзе́ялася праз Апо́сталаў у Іерусалі́ме.

  44Страх жа вялікі быў ва ўсіх. Усе ве́руючыя былі́ ра́зам, і ўсё ў іх было́ супо́льнае;

  45і прадава́лі ўла́снасць і маёмасць, і дзялі́лі на ўсіх, колькі каму трэ́ба было́;

  46і кожны дзень яны аднаду́шна знахо́дзіліся ў хра́ме, і, пераламля́ючы хлеб па дама́х, прыма́лі ежу ў радасці і прастаце́ сэ́рца,

  47хва́лячы Бога і адчува́ючы добразычлі́васць усяго народа. Гасподзь жа штодзень далучаў да Царквы тых, што спаса́ліся.



Раздзел 3

  1Пётр з Іаа́нам узыхо́дзілі ра́зам у храм на малітву ў гадзі́ну дзевя́тую.

  2I быў нейкі чалаве́к, кульга́вы ад уло́ння ма́ці сваёй, якога насі́лі і садзі́лі кожны дзень перад дзвяры́ма хра́ма, што называ́ліся Прыго́жымі, прасі́ць мі́ласціну ў тых, хто ўвахо́дзіў у храм;

  3ён, уба́чыўшы Пятра і Іаана, якія наме́рваліся ўвайсці́ ў храм, папрасі́ў у іх даць мі́ласціну.

  4Угле́дзеўся ў яго Пётр, сто́ячы з Іаа́нам, і сказаў: паглядзі́ на нас.

  5І той скірава́ў свой по́зірк на іх, спадзеючы́ся  нешта атрыма́ць ад іх.

  6Пётр жа сказаў: серабра́ ды зо́лата няма́ ў мяне́, а што ма́ю, тое даю́ табе́: у імя́ Іісуса Хрыста Назарэ́я ўста́нь і хадзі́.

  7I, узя́ўшы яго за правую руку́, падня́ў; і адра́зу ж умацава́ліся яго ступні́ і шчы́калаткі;

  8і, падско́чыўшы, стаў ён і пача́ў хадзі́ць, і ўвайшо́ў з імі ў храм,  хо́дзячы і  ска́чучы, і хва́лячы Бога.

  9I ба́чыў увесь народ, як ён хадзі́ў і хвалі́ў Бога;

  10і пазна́лі яго, што гэта быў той, які дзе́ля мі́ласціны сядзе́ў каля Прыго́жых дзвярэ́й храма; і напо́ўніліся жа́хам і здзіўле́ннем ад таго, што адбыло́ся з ім.

  11А пако́лькі ацалёны ад кульга́васці трыма́ўся Пятра́ і Іаа́на, то ўсе лю́дзі ў здзіўле́нні збе́гліся да іх у прытво́р, які называ́ўся Саламо́навым.

  12Уба́чыўшы гэ́та, Пётр прамо́віў да людзе́й: мужы́ Ізра́ільскія! чаму́ вы здзіўля́ецеся гэ́таму і чаму так ўгляда́ецеся ў нас, як бы́ццам мы ўла́снаю сі́лаю альбо набо́жнасцю зрабілі, каб ён хадзіў?

  13Бог Аўраа́ма і Ісаа́ка і Іа́кава, Бог айцоў нашых, прасла́віў Сы́на Свайго Іісуса, Якога вы вы́далі і ад Якога адраклі́ся перад аблі́ччам Піла́та, калі той вы́рашыў адпусці́ць Яго;

  14вы ж ад Святога і Пра́веднага адраклі́ся і вы́прасілі аддаць вам чалаве́ка-забо́йцу,

  15а Пачына́льніка жыцця́ забі́лі; Бог уваскрасі́ў Яго з мёртвых, і мы све́дкі гэ́тага.

  16I па ве́ры ў імя́ Яго, імя́ Яго ўмацава́ла таго, каго вы ба́чыце і ве́даеце; і ве́ра, якая ад Яго, дала́ яму гэтае ацале́нне перад усімі вамі.

  17І цяпер, браты́, я ве́даю, што па няве́данню ўчыні́лі вы гэта, як і нача́льнікі вашы;

  18Бог жа, як прадказа́ў ву́снамі ўсіх Сваіх праро́каў, што паку́таваць будзе Хрыстос, так і здзе́йсніў.

  19Дык пака́йцеся і навярні́цеся, каб былі́ сцёрты грахі́ вашы,

  20каб прыйшлі́ часы́ суцяшэ́ння ад аблі́чча Гаспо́дняга і каб Ён пасла́ў ране́й прызна́чанага вам Іісуса Хрыста́,

  21Якога нале́жала небу прыня́ць да часу аднаўле́ння ўсяго, пра што гаварыў Бог ву́снамі ўсіх святы́х Сваіх праро́каў адве́ку.

  22Бо Маісе́й сказаў айцам: Праро́ка ўздзві́гне вам Гасподзь Бог ваш з брато́ў вашых, як мяне́; Яго слу́хайцеся ва ўсім, што Ён будзе гавары́ць вам;

  23і ста́не так, што кожная душа́, якая не паслу́хаецца Прарока Таго, будзе вы́нішчана з народа.

  24Ды і ўсе прарокі ад Самуі́ла і пасля́ яго, якія толькі прамаўля́лі, таксама прадвясці́лі гэтыя дні.

  25Вы – сыны́ тых праро́каў і запаве́ту, які Бог завяшча́ў айца́м нашым, ка́жучы Аўраа́му: "і ў се́мені тваім благаславя́цца ўсе плямёны зямны́я".

  26Бог, уздзві́гнуўшы Сы́на Свайго Іісуса, найпе́рш да вас паслаў Яго благаславі́ць вас, каб адвярну́ўся кожны з вас ад злых спраў вашых.



Раздзел 4

  1Калі ж яны прамаўля́лі да наро́ду, падступі́лі да іх святары́, і нача́льнік хра́мавай ва́рты, і садуке́і,

  2раздражнёныя тым, што яны навуча́юць народ і абвяшча́юць у Іісусе ўваскрасе́нне з мёртвых;

  3і накла́лі на іх ру́кі, і ўзялі́ іх пад ва́рту да ра́ніцы, бо ўжо быў ве́чар.

  4Мно́гія ж з тых, што слу́халі сло́ва, уве́равалі; і ста́ла ко́лькасць мужо́ў такіх каля́ пяці́ ты́сяч.

  5I ста́лася на насту́пны дзень, што былі́ сабра́ны ў Іерусалім нача́льнікі іх, і старэ́йшыны, і кні́жнікі,

  6і Анна першасвята́р, і Каіа́фа, і Іаан, і Аляксандр, і іншыя з ро́ду першасвята́рскага;

  7і, паста́віўшы іх пасярэ́дзіне, пыта́ліся: якою сілаю ці якім і́мем зрабілі вы гэта?

  8Тады Пётр, напо́ўніўшыся Ду́хам Святы́м, прамовіў да іх: нача́льнікі народа і старэ́йшыны Ізра́ільскія!

  9калі нас сёння дапы́тваюць пра дабрадзе́йства хво́раму чалаве́ку, як ён быў ацалёны,

  10то няхай вядо́ма будзе ўсім вам і ўсяму народу Ізра́ільскаму, што і́мем Іісуса Хрыста́ Назарэ́я, Якога вы распя́лі і Якога Бог уваскрасі́ў з мёртвых, – Ім паста́ўлены ён перад вамі здаро́вы;

  11Ён – ка́мень, якім вы, будаўнікі́, пагрэ́бавалі, аднак ён стаў галаво́ю вугла́, і няма ні ў кім іншым спасе́ння,

  12бо няма пад небам іншага імя́, да́дзенага лю́дзям, праз якое нале́жыць нам спасці́ся.

  13Ба́чачы адва́гу Пятра і Іаана і разуме́ючы, што гэта людзі невучо́ныя і про́стыя, яны здзіўля́ліся, разам з тым і пазнава́лі іх, што тыя былі́ з Іісусам;

  14а ба́чачы ацалёнага чалавека, які стаяў з імі, не маглі нічога сказаць су́праць.

  15І, загада́ўшы ім вы́йсці з сінедрыёна, яны ра́іліся між сабою,

  16гаво́рачы: што нам рабіць з гэтымі людзьмі́?  бо я́ўны цуд, учы́нены імі, ўсім жыхара́м Іерусаліма вядо́мы, і мы не можам адмаўля́ць гэтага;

  17але каб гэта шырэ́й не распаўсю́дзілася ў народзе, дава́йце накладзём суро́вую забаро́ну, каб яны больш не прамаўля́лі ў імя́ гэтае ніко́му з людзе́й.

  18I, паклі́каўшы іх, яны загада́лі ім зусі́м не абвяшча́ць і не навуча́ць у імя́ Іісуса.

  19Але Пётр і Іаан, сказалі ім у адказ: судзі́це, ці пра́ведна перад Богам слу́хацца вас больш, чым Бога́

  20мы ж не можам не гаварыць пра тое, што ба́чылі і чу́лі.

  21І, зноў пагразі́ўшы ім і не знайшо́ўшы за што пакара́ць, адпусцілі іх з-за народу, бо ўсе праслаўля́лі Бога за тое, што адбыло́ся;

  22а было́ больш за сорак гадо́ў таму чалаве́ку, з якім адбы́ўся гэты цуд ацале́ння.

  23Калі ж іх адпусці́лі, яны прыйшлі да сваіх і паве́дамілі тое, што́ ім гаварылі першасвятары́ і старэ́йшыны.

  24Тыя ж, пачуўшы, аднаду́шна ўзвы́сілі голас да Бога і сказалі: Уладару́! Ты Бог, Які ствары́ў неба, і зямлю́, і мора, і ўсё, што ў іх,

  25Які ву́снамі айца нашага Давіда, слугі́ Твайго, сказаў Ду́хам Святы́м: "чаму ўзбунтава́ліся язы́чнікі і народы заду́малі ма́рнае́

  26паўста́лі цары́ зямны́я, і князі́ сабра́ліся разам су́праць Госпада і су́праць Хрыста Яго".

  27Бо сапраўды́ сабра́ліся ў горадзе гэтым су́праць Святога Сы́на Твайго Іісуса, пама́занага Табою, і Ірад, і Понцій Пілат з язы́чнікамі і народам Ізра́ільскім,

  28каб зрабіць тое, чаму ста́цца прадвы́значыла рука́ Твая і заду́ма Твая;

  29і цяпер, Госпадзі, спагля́нь на пагро́зы іх і дай рабам Тваім з усёй адва́гай прамаўля́ць слова Тваё

  30ў той час, калі Ты прасціра́еш руку́ Тваю для ацале́ння, каб знаме́нні і цу́ды здзяйсня́ліся ў імя́ Святога Сына Твайго Іісуса.

  31I калі памалі́ліся яны, здрыгану́лася месца тое, дзе яны былі́ сабра́ны, і напо́ўніліся ўсе Ду́хам Святы́м ды прамаўля́лі слова Божае з адва́гаю.

  32У мно́ства ж тых, што ўве́равалі, было́ адно сэ́рца і адна душа́, і ніхто нічога з маёмасці сваёй не называ́ў сваім, але ўсё ў іх было́ супо́льнае.

  33I з вялікай сілаю Апосталы све́дчылі пра ўваскрасе́нне Госпада Іісуса Хрыста, і благада́ць вялікая была́ на ўсіх іх.

  34Не было́ сярод іх ніко́га, хто цярпе́ў няста́чу, бо ўсе, хто меў зямлю́ ці дамы́, прада́ўшы, прыно́сілі гро́шы за прада́дзенае

  35і кла́лі да ног Апосталаў; і дава́лася кожнаму, колькі яму было́ патрэ́бна.

  36Так, Іасі́я, назва́ны Апосталамі Варна́вам, што ў перакла́дзе азнача́е "сын суцяшэ́ння", левіт, родам Кіпрыёт,

  37ме́ўшы поле, прада́ў яго, прынёс грошы і пакла́ў да ног Апосталаў.



Раздзел 5

  1А не́йкі муж, па і́мені Ана́нія, з жонкаю сваёю Сапфі́раю прада́ў маёмасць

  2і адкла́ў сабе ад прыбы́тку, з ве́дама жо́нкі сваёй, і, прынёсшы не́йкую ча́стку, пакла́ў да ног Апо́сталаў.

  3Пётр жа сказаў: Ана́нія! чаму напо́ўніў сатана́ сэ́рца тваё так, што ты салга́ў Ду́ху Свято́му і адкла́ў сабе ад прыбы́тку за зямлю́?

  4хіба́ не тваё было́ тое, што ты меў, і набы́тае ад про́дажу хіба́ ж не ў тваёй ўла́снасці было́? чаму ж ты заду́маў справу гэтую ў сэ́рцы сваім? ты салга́ў не лю́дзям, а Богу.

  5 Пачу́ўшы сло́вы гэ́тыя, Ана́нія ўпаў і вы́пусціў дух; і страх вялікі ахапі́ў усіх, хто чуў пра гэта.

  6Юнакі́ ж уста́лі, абгарну́лі яго палатно́м і, вы́несшы, пахава́лі.

  7І ста́лася гадзі́ны праз тры пасля гэтага: прыйшла́ і жонка яго, не ве́даючы, што зда́рылася.

  8Звярну́ўся да яе Пётр: скажы мне, ці за столькі вы аддалі́ зямлю́? Яна ж адказа́ла: так, за столькі.

  9Пётр жа сказаў ёй: чаму́ вы змо́віліся вы́прабаваць Ду́ха Гаспо́дняга́ вось, за дзвяры́ма крокі тых, што пахава́лі му́жа твайго; яны вы́несуць і цябе́.

  10І яна адразу ўпа́ла каля́ ног яго і вы́пусціла дух; а юнакі, увайшо́ўшы, знайшлі́ яе мёртвай і, вы́несшы, пахава́лі побач з му́жам яе.

  11I ахапі́ў страх вялікі ўсю царкву́ і ўсіх, хто чуў пра гэта.

  12Рука́мі ж Апосталаў рабі́лася многа знаме́нняў і цу́даў у народзе; і знахо́дзіліся аднаду́шна ўсе ў прытво́ры Саламо́навым,

  13з іншых жа ніхто не адва́жваўся далуча́цца да іх; але народ праслаўля́ў іх.

  14І ўсё больш станаві́лася ве́руючых у Госпада, мно́ства мужчы́н і жанчы́н;

  15так што і на ву́ліцы выно́сілі хворых і кла́лі на пасце́лях і ло́жках, каб, калі прахо́дзіў Пётр, хоць цень яго ўпаў на каго-не́будзь з іх.

  16Сыхо́дзіліся ў Іерусалім і многія з навако́льных гарадоў, несучы́ хворых і нячы́стымі ду́хамі апанава́ных, якія і ацаля́ліся ўсе.

  17Падня́ўся тады першасвята́р і ўсе, што з ім былі́, якія нале́жалі да е́расі садуке́йскай, напо́ўніліся за́йздрасцю

  18і накла́лі ру́кі свае на Апосталаў, і пасадзі́лі іх у грама́дскую цямні́цу.

  19Ангел жа Гасподні ўначы́ адчыні́ў дзве́ры цямні́цы і, вы́веўшы іх, сказаў:

  20ідзі́це і, ста́ўшы ў хра́ме, прамаўля́йце наро́ду ўсе сло́вы жыцця́ гэ́тага.

  21Вы́слухаўшы гэта, яны ўвайшлі́ пад ра́ніцу ў храм і вучы́лі. А першасвята́р і тыя, што былі́ з ім, прыйшо́ўшы, склі́калі сінедрыён ды ўсіх старэ́йшын з сыноў Ізра́ілевых і пасла́лі ў цямні́цу, каб прыве́сці іх.

  22Слугі ж, пайшо́ўшы, не знайшлі́ іх у цямні́цы, вярну́ліся і паве́дамілі,

  23ка́жучы: цямні́цу знайшлі́ мы замкнёнай вельмі надзе́йна і вартавы́х, якія стаялі перад дзвяры́ма; але, адчыні́ўшы, усярэ́дзіне ніко́га не знайшлі.

  24Калі ж пачу́лі тыя словы першасвята́р, і нача́льнік хра́мавай ва́рты, і іншыя першасвятары́, то недаўмява́лі што б гэта магло быць?

  25I нехта, прыйшоўшы, паве́даміў ім, кажучы: вось, мужы́, якіх вы пасадзі́лі ў цямні́цу, стая́ць у хра́ме і ву́чаць народ.

  26Тады пайшоў нача́льнік ва́рты са слу́гамі і прывёў іх без прыму́су, бо бая́ліся народу, каб не пабі́лі іх каме́ннем;

  27і, прывёўшы, паста́вілі іх у сінедрыёне, і спыта́ў у іх першасвята́р, ка́жучы:

  28хіба́ мы строга не забарані́лі вам навуча́ць у імя́ гэтае́ і вось, вы напо́ўнілі Іерусалім вучэ́ннем вашым ды хо́чаце наве́сці на нас кроў Таго Чалавека.

  29Але Пётр і Апосталы прамо́вілі ў адка́з: больш трэ́ба падпарадко́ўвацца Богу, чым лю́дзям;

  30Бог айцо́ў нашых уваскрасі́ў Іісуса, Якога вы ўмярцві́лі, паве́сіўшы на дрэ́ве;

  31Яго як Правадыра́ і Спасіцеля ўзвы́сіў Бог праві́цаю Сваёю, каб даць Ізра́ілю пакая́нне і адпушчэ́нне грахо́ў;

  32і све́дкі Яму́ ў спра́вах гэтых мы і Дух Святы́, Якога Бог даў тым, што падпарадко́ўваюцца Яму́.

  33Яны ж, вы́слухаўшы, раз'ю́шыліся і заду́малі забіць іх.

  34Але ўстаў у сінедрыёне адзін фарысе́й, па і́мені Гамаліі́л, законавучы́цель, паважа́ны ўсім народам, і загада́ў ненадо́ўга вы́весці Апосталаў,

  35а ім сказаў: мужы́ Ізра́ільскія! до́бра ўзва́жце са́мі сабе́ нако́нт гэтых людзе́й, што́ вы збіра́ецеся рабі́ць;

  36бо перад гэ́тымі дня́мі з'яві́ўся Фе́ўда, выдаючы́ сябе́ за каго́сьці зна́чнага, і да яго далучы́лася каля чатырохсо́т чалаве́к; але ён быў забі́ты, і ўсе, хто падпарадко́ўваўся яму́, паразыхо́дзіліся і зні́клі;

  37пасля гэтага ў дні пе́рапісу з'явіўся Іуда Галіле́янін і павёў за сабою даво́лі шмат людзе́й; але і той загі́нуў, і ўсе, хто падпарадко́ўваўся яму, рассе́яліся;

  38і цяпер, кажу́ вам, адступі́цеся ад гэтых людзе́й і пакі́ньце іх; бо, калі ад людзе́й заду́ма гэтая ці спра́ва гэтая, то яна зні́шчыцца,

  39а калі ад Бога, то не здо́лееце зні́шчыць яе, каб самі́м не аказа́цца багабо́рцамі.

  40Яны паслу́халіся яго, паклі́калі Апосталаў, і, пабі́ўшы, забаранілі ім прамаўля́ць у імя́ Іісуса, і адпусці́лі іх.

  41Яны ж пайшлі з сінедрыёна, ра́дуючыся, што за імя́ Госпада Іісуса ўдасто́іліся прыня́ць знява́гу;

  42і кожны дзень у хра́ме і до́ма яны не перастава́лі вучы́ць і дабраве́сціць пра Іісуса Хрыста́.



Раздзел 6

  1У гэ́тыя дні, калі памнажа́лася ко́лькасць ву́чняў, узні́кла нарака́нне Эліні́стаў на Яўрэ́яў за тое, што былі́ занядба́ны ў штодзённым абслуго́ўванні ўдо́вы іх.

  2Тады двана́ццаць Апосталаў, склі́каўшы мно́ства ву́чняў, сказалі: няго́жа нам, пакі́нуўшы сло́ва Бо́жае, абслуго́ўваць сталы́;

  3таму, браты́, вы́берыце са свайго асяро́ддзя сем мужоў паважа́ных, напо́ўненых Ду́хам Святы́м і му́драсцю, якіх паста́вім на гэ́тую спра́ву,

  4а мы пастая́нна бу́дзем у малітве і служэ́нні сло́ва.

  5I спадаба́лася сло́ва гэтае ўсяму сходу; і вы́бралі Сцяфа́на, му́жа, напо́ўненага вераю і Ду́хам Святы́м, і Філіпа, і Про́хара, і Нікано́ра, і Ці́мана, і Парме́на, і Мікалая, празелі́та з Антыяхі́і,

  6якіх паста́вілі перад Апосталамі, і тыя, памаліўшыся, ускла́лі на іх ру́кі.

  7І сло́ва Божае ўзраста́ла, і значна памнажа́лася ко́лькасць вучняў у Іерусаліме, і вялікае мноства святаро́ў прыняло́ веру.

  8Сцяфан жа, напо́ўнены верай і сілай, твары́ў цу́ды і знаме́нні вялікія ў народзе.

  9I ўсталі некаторыя з сінагогі, называ́най сінагогай Ліберці́нцаў і Кірыне́йцаў і Александры́йцаў, і з тых, што былі́ з Кілікі́і і Асі́і, і спрача́ліся са Сцяфанам;

  10але не здо́лелі супрацьстая́ць му́драсці і Духу, Якім ён прамаўля́ў.

  11Тады падасла́лі яны людзей, каб тыя казалі: мы чулі, як ён гаварыў блюзне́рскія словы на Маісея і на Бога.

  12I падбухто́рылі народ, і старэ́йшын, і кніжнікаў, і, напа́ўшы, схапілі яго і прывялі ў сінедрыён,

  13 і вы́ставілі лжы́вых све́дкаў, якія казалі: гэты чалавек не перастае́ гавары́ць блюзне́рскія сло́вы су́праць святога месца гэтага і су́праць закону;

  14бо мы чулі, як ён каза́ў, што гэты Іісус Назарэй зруйну́е ме́сца гэтае і пераме́ніць звы́чаі, якія перада́ў нам Маісей.

  15I, угляда́ючыся ў яго, усе, хто сядзе́ў у сінедрыёне, уба́чылі аблічча яго, як аблічча Ангела.



Раздзел 7

  1І сказаў першасвята́р: ці так гэта?

  2Ён жа сказаў: мужы́ браты́ і айцы́! паслу́хайце. Бог сла́вы яві́ўся айцу нашаму Аўраа́му, калі ён быў у Месапата́міі, перад тым як пасяліўся ў Харра́не,

  3і сказаў яму: вы́йдзі з зямлі тваёй, і з радні́ тваёй, і з до́му бацькі твайго, ды ідзі ў зямлю́, якую Я пакажу́ табе.

  4Тады, вы́йшаўшы з зямлі Халдзе́йскай, ён пасяліўся ў Харра́не; і адтуль, пасля смерці ба́цькі яго, Бог перасялі́ў яго ў гэтую зямлю́, у якой вы цяпер жывяце́,

  5і не даў яму спа́дчыны ў ёй ні на ступню́ нагі; але абяцаў даць яе ў вало́данне яму і патомству ягонаму пасля яго, хоць ён не меў тады дзіця́ці.

  6I казаў так Бог, што нашча́дкі яго будуць перасяле́нцамі ў зямлі чужой, і заняво́ляць іх, і будуць прыгнята́ць гадоў чаты́рыста.

  7Але народ, якому яны будуць падняво́льнымі, буду судзі́ць Я, - сказаў Бог, – і  пасля таго яны вы́йдуць і будуць служы́ць Мне на гэтым месцы.

  8I даў яму запаве́т абрэ́зання. I так нарадзі́ў ён Ісаа́ка і абрэ́заў яго ў во́сьмы дзень; а Ісаа́к – Іа́кава, а Іа́каў – двана́ццаць патрыя́рхаў.

  9І патрыя́рхі, пазайздро́сціўшы Іосіфу, прадалі́ яго ў Егіпет; але Бог быў з ім

  10і зба́віў яго ад усіх бед яго, і даў му́драсць яму́ і прыхі́льнасць фараона, цара́ Егіпецкага; і той паста́віў яго нача́льнікам над Егіптам і над усім до́мам сваім.

  11I прыйшоў голад на ўсю зямлю́ Егіпецкую і Ханаа́нскую, і го́ра вялікае, і не знахо́дзілі е́жы айцы́ нашы.

  12Іакаў жа, пачуўшы, што ёсць збо́жжа ў Егіпце, паслаў туды айцоў нашых першы раз;

  13а на другі раз пазна́ны быў Іосіф брата́мі сваімі, і стаў вядомы фарао́ну род Іосіфа.

  14Іосіф жа, пасла́ўшы, паклі́каў ба́цьку свайго Іакава і ўсю радню́ сваю, се́мдзесят пяць душ.

  15І перайшоў Іакаў у Егіпет, і памёр сам і айцы нашы;

  16і перане́сены былі́ яны ў Сіхе́м, і пакла́дзены былі́ ў грабні́цу, якую купіў Аўраа́м за серабро́ ў сыно́ў Еммо́ра Сіхе́мавага.

  17Калі ж набліжа́ўся час здзе́йсніцца абяца́нню, якое Бог з кля́тваю даў Аўраа́му, узраста́ў народ і памнажа́ўся ў Егіпце

  18да таго часу, як паўста́ў іншы цар, які не ве́даў Іосіфа;

  19ён, ужыва́ючы хітрасць су́праць ро́ду нашага, чыні́ў зло айцам нашым, прымуша́ючы выкіда́ць немаўля́т, каб яны не застава́ліся жывы́мі.

  20У той час нарадзіўся Маісей, і быў ён мі́лы Богу; яго гадава́лі тры месяцы ў доме ба́цькі яго;

  21а калі ён быў вы́кінуты, узяла́ яго дачка́ фараона і вы́гадавала яго як свайго сы́на;

  22і наву́чаны быў Маісей усёй мудрасці Егіпецкай, і быў моцны ў сло́вах і справах.

  23Калі ж спо́ўнілася яму сорак гадоў, прыйшло яму на сэ́рца праве́даць братоў сваіх, сыно́ў Ізра́ілевых;

  24і, уба́чыўшы, што аднаго з іх кры́ўдзяць, ён заступі́ўся і адпо́мсціў за пакры́ўджанага, забіўшы Егіпця́ніна.

  25Ён думаў, што зразуме́юць браты́ яго, што Бог руко́ю яго дае́ ім выратава́нне; але яны не зразуме́лі.

  26На насту́пны  дзень ён з'явіўся памі́ж імі, калі яны біліся, і схіля́ў іх да міру, ка́жучы: мужы́, вы ж – браты́! навошта кры́ўдзіце адзін аднаго́?

  27Але той, што кры́ўдзіў бліжняга, адштурхну́ў яго, ка́жучы: хто цябе паста́віў  нача́льнікам і суддзёю над намі?

  28ці не хочаш ты забіць мяне, як забіў учо́ра Егіпця́ніна?

  29I ўцёк Маісей з-за слоў гэтых, і стаў перасяле́нцам у зямлі Мадыя́мскай, дзе нарадзі́ў двух сыноў.

  30Калі ж міну́ла сорак гадоў, явіўся яму ў пусты́ні каля гары Сіна́й Ангел Гасподні ў по́лымі, якім гарэ́ў цярновы куст.

  31Маісей жа, уба́чыўшы, дзіві́ўся відзе́нню; а калі падыхо́дзіў ён, каб разгле́дзець, прагучаў голас Госпада да яго:

  32Я – Бог айцоў тваіх, Бог Аўраа́ма, і Бог Ісаа́ка, і Бог Іа́кава. Затрымце́ў Маісей і не смеў угляда́цца.

  33Сказаў жа яму Гасподзь: здымі́ абу́так з ног тваіх, бо ме́сца, на якім ты стаіш, гэта зямля свята́я;

  34ба́чыў Я, ба́чыў прыгнёт народа Майго, які ў Егіпце, і стогн іх пачуў, і сышоў, каб вы́зваліць іх; і цяпер ідзі сюды́, Я пашлю́ цябе ў Егіпет.

  35Гэтага Маісея, якога яны адве́рглі, сказаўшы: хто паста́віў цябе нача́льнікам і суддзёю́ – яго Бог як нача́льніка і збаві́целя пасла́ў руко́ю Ангела, які явіўся яму ў цярно́вым кусце́;

  36ён вы́веў іх, тво́рачы цу́ды і знаме́нні ў зямлі Егіпецкай, і ў Чырвоным моры, і ў пусты́ні на праця́гу сарака́ гадоў.

  37Гэта той Маісей, што сказаў сына́м Ізра́ілевым: Прарока ўздзві́гне вам Гасподзь Бог ваш з братоў вашых, як мяне; Яго слухайце.

  38Гэта той, што быў у пусты́ні ў супо́льнасці з Ангелам, які гаварыў яму на гары́ Сінай, і з айцамі нашымі; той, што прыня́ў сло́вы жывы́я, каб перада́ць нам;

  39той, якому не захаце́лі быць паслухмя́нымі айцы нашы, а адве́рглі яго і звярну́ліся сэ́рцамі сваімі да Егіпта,

  40сказаўшы Ааро́ну: зрабі нам багоў, якія по́йдуць папе́радзе нас, бо Маісей гэты, які вы́веў нас з зямлі Егіпецкай, – не ведаем, што ста́лася з ім.

  41І зрабілі цяльца́ ў тыя дні, і прыне́слі ахвя́ру ідалу, і ра́даваліся стварэ́нню рук сваіх.

  42Бог жа адвярну́ўся і адда́ў іх служы́ць во́інству нябе́снаму, як напі́сана ў кнізе прарокаў: до́ме Ізра́ілеў! ці прыно́сілі вы Мне закла́нні і ахвяры на праця́гу сарака́ гадоў у пусты́ні?

  43вы прынялі́ скінію Мало́хаву і зорку бога вашага Рэмфа́на – выя́вы, якія вы зрабілі, каб пакланя́цца ім; і Я перасялю́ вас дале́й за Вавілон.

  44Скінія све́дчання была́ ў айцоў нашых у пусты́ні, як загада́ў Той, Хто казаў Маісею зрабіць яе паво́дле ўзо́ру, які ён уба́чыў;

  45яе і ўне́слі, атрыма́ўшы, айцы нашы з Іісусам ва ўлада́нні народаў, вы́гнаных Богам ад аблі́чча айцоў нашых; так было́ да дзён Давіда,

  46які знайшоў благада́ць перад Богам і маліўся аб тым, каб яму знайсці жыллё для Бога Іа́кавага.

  47Саламон жа пабудава́ў Яму́ дом.

  48Але Усявы́шні не ў рукатво́рных хра́мах жыве́, як кажа прарок:

  49"неба – прасто́л Мой, а зямля – падно́жжа ног Маіх; які ж дом пабуду́еце Мне, – ка́жа Гасподзь, – ці якое ме́сца для спачы́ну Майго?

  50хіба́ не Мая́ рука́ ствары́ла ўсё гэта?"

  51Цвёрдашы́ія і неабрэ́заныя сэ́рцам і вуша́мі! вы заўсёды Ду́ху Свято́му праці́віцеся, як бацькі́ вашы, так і вы;

  52каго з прарокаў не гна́лі бацькі́ вашы́ яны пазабіва́лі прадве́снікаў прышэ́сця Пра́ведніка, здра́днікамі і забойцамі Якога цяпер сталі вы;

  53вы, якія прынялі́ закон праз настаўле́нні Ангелаў, ды не захава́лі яго.

  54Чу́ючы гэта, яны раз'ю́шыліся ў сэ́рцах сваіх і скрыгата́лі зуба́мі на яго.

  55Сцяфан жа, напо́ўнены Ду́хам Святы́м, угле́дзеўшыся ў неба, уба́чыў сла́ву Божую і Іісуса, Які стаіць правару́ч Бога,

  56і сказаў: вось, бачу я нябёсы раскры́тыя і Сына Чалавечага, Які стаіць правару́ч Бога.

  57 Яны ж, закрыча́ўшы моцным го́ласам, пазатыка́лі ву́шы свае і ўсе разам накі́нуліся на яго,

  58і, вы́веўшы з горада, каме́ннем білі яго; а све́дкі пакла́лі адзе́нне сваё каля ног юнака́, якога зва́лі Саўл;

  59і білі каме́ннем Сцяфана, які маліўся і казаў: Госпадзі Іісусе! прымі́ дух мой.

  60I, стаўшы на калені, ён усклі́кнуў моцным голасам: Госпадзі! не залічы́ ім граху́ гэтага. I, сказаўшы гэта, памёр.



Раздзел 8

  1Саўл жа згаджа́ўся з забо́йствам яго. I пачало́ся ў той дзень вялікае гане́нне на царкву ў Іерусаліме; і ўсе, акрамя́ Апосталаў, рассе́яліся па зе́млях Іудзеі і Самары́і;

  2а Сцяфана пахава́лі мужы́ богабая́зныя і спра́вілі вялікае галашэ́нне па ім.

  3Саўл жа ні́шчыў царкву; уваходзячы ў дамы́ і выця́гваючы мужчын і жанчын, ён аддава́ў іх у цямніцу.

  4А тыя, што рассе́яліся, хадзілі і дабраве́сцілі слова.

  5Так, Філіп, прыйшоўшы ў горад Самары́йскі, прапаве́даваў там Хрыста;

  6натоўпы народу аднаду́шна ўспрыма́лі тое, што гаварыў Філіп, чу́ючы і ба́чачы знаме́нні, якія ён рабіў;

  7бо нячы́стыя ду́хі з многіх, хто меў іх, выхо́дзілі, ускліка́ючы моцным го́ласам, і многія спаралізава́ныя і кульга́выя ацалі́ліся;

  8і была́ радасць вялікая ў тым горадзе.

  9Чалавек жа нейкі, па імені Сі́ман, быў у гэтым горадзе і займаўся раней чарадзе́йствам, здзіўля́ючы народ Самары́йскі і выдаючы́ сябе за кагосьці вялікага;

  10і слухалі яго ўсе ад малога да вялікага, ка́жучы: гэта сіла Божая вялікая.

  11А слухалі яго таму, што ён доўгі час чарадзе́йствам здзіўля́ў іх.

  12Калі ж паве́рылі Філіпу, які дабраве́сціў пра Царства Божае і пра імя́ Іісуса Хрыста, то хрысці́ліся мужчыны і жанчыны.

  13І сам Сі́ман уве́раваў і, ахрысці́ўшыся, застава́ўся пры Філіпе; і, ба́чачы тыя цу́ды і знаме́нні вялікія, што адбываліся, ён дзі́ву дава́ўся.

  14Апосталы ж, якія былі́ ў Іерусаліме, пачуўшы, што Самара́не прынялі́ слова Божае, паслалі да іх Пятра і Іаана,

  15якія, прыйшо́ўшы, памалі́ліся за іх, каб тыя прынялі́ Духа Святога;

  16бо Ён ні на каго з іх яшчэ не сышоў, а толькі ахры́шчаны былі́ яны ў імя́ Госпада Іісуса;

  17тады яны ўскла́лі ру́кі на іх, і тыя прынялі́ Духа Святога.

  18Сіман жа, уба́чыўшы, што праз усклада́нне рук Апосталаў дае́цца Дух Святы́, прынёс ім грошы,

  19ка́жучы: дайце і мне ўладу гэтую, каб той, на каго я ўскладу ру́кі, атры́мліваў Духа Святога.

  20Але Пётр сказаў яму: серабро тваё няхай будзе з табою на пагі́бель, бо ты заду́маў за грошы здабы́ць дар Божы;

  21няма табе ні часткі, ні ўдзелу ў справе гэтай, бо сэрца тваё няшчы́рае перад Богам;

  22таму пака́йся ў гэтым зле тваім і маліся Богу; можа, і будзе праба́чаны табе наме́р сэрца твайго;

  23бо я бачу, што ты ў горкай зло́бе і ў пу́тах няпра́ўды.

  24Сіман жа сказаў у адказ: памалі́цеся вы за мяне Госпаду, каб не спасці́гла мяне нішто з таго, аб чым вы сказалі.

  25Яны ж, засве́дчыўшы і прапаве́даўшы сло́ва Гасподняе, пайшлі назад у Іерусалім і ў многіх пасе́лішчах Самары́йскіх дабраве́сцілі.

  26Ангел жа Гасподні прамовіў да Філіпа, ка́жучы: устань і ідзі на по́ўдзень, на дарогу, што спуска́ецца з Іерусаліма ў Га́зу; яна пустэ́льная.

  27I, уста́ўшы, ён пайшоў. I вось, чалавек Эфіо́п, е́ўнух, вяльможа Кандакі́і, цары́цы Эфіо́пскай, паста́ўлены над усімі ска́рбамі яе, які ездзіў у Іерусалім на паклане́нне,

  28вярта́ўся назад і, се́дзячы на калясні́цы сваёй, чытаў прарока Іса́ію.

  29I сказаў Дух Філіпу: падыдзі́ і будзь побач з калясні́цай гэтай.

  30Падбе́гшы, Філіп пачуў, што той чытае прарока Іса́ію, і сказаў: ці разуме́еш ты тое, што чытаеш?

  31Ён жа сказаў: як я магу разумець, калі хто не наста́віць мяне́ І папрасіў Філіпа падня́цца і се́сці з ім.

  32А месца Пісання, што ён чытаў, было́ такое: як авечка, на закла́нне Ён быў прыве́дзены, і як ягня́ маўчы́ць перад тым, хто стрыжэ́ яго, так і Ён не адкрыва́е ву́снаў Сваіх;

  33у прыніжэ́нні Яго быў Ён пазба́ўлены правасу́ддзя; род жа Яго хто вы́тлумачыць? бо забіра́ецца з зямлі жыццё Яго.

  34I, звярта́ючыся да Філіпа, е́ўнух сказаў: прашу цябе, патлумач, пра каго прарок гаво́рыць гэта́ пра сябе само́га ці пра каго іншага?

  35Філіп жа, адкрыўшы ву́сны свае і пача́ўшы ад гэтага месца Пісання, дабраве́сціў яму Іісуса.

  36Калі ж яны е́халі па дарозе, прые́халі да нейкай вады́, і е́ўнух сказаў: вось вада; што́ перашкаджа́е мне ахрысці́цца?

  37I сказаў яму Філіп: калі ве́руеш ад усяго сэ́рца свайго, то можна. I ў адказ той сказаў: ве́рую, што Іісус Хрыстос ёсць Сын Божы.

  38I загадаў спыні́ць калясні́цу; і сышлі́ або́два ў ваду́, Філіп і е́ўнух, і ён ахрысці́ў яго.

  39Калі ж яны выйшлі з вады, Дух Святы́ сышо́ў на е́ўнуха; Ангел жа Гасподні забра́ў Філіпа, і больш не бачыў яго е́ўнух, і праця́гваў шлях свой, ра́дуючыся.

  40А Філіп апынуўся ў Азоце і, прахо́дзячы, дабраве́сціў усім гарадам, пакуль не прыйшоў у Кесары́ю.



Раздзел 9

  1А Саўл, усё яшчэ ды́хаючы пагро́заю і замышля́ючы забо́йства вучняў Гасподніх, прыйшоў да першасвятара́

  2і вы́прасіў у яго лісты́ ў Дамаск да сінагог, каб, калі зно́йдзе каго з паслядо́ўнікаў гэтага вучэ́ння, і мужчы́н, і жанчы́н, звя́зваць і прыво́дзіць у Іерусалім.

  3Калі ж ён ішоў, ста́лася так, што пры набліжэ́нні да Дамаска раптам ахіну́ла яго святло з неба;

  4і ён, упа́ўшы на зямлю́, пачуў голас, які гаварыў яму: Саўл, Саўл, чаму ты Мяне гоніш?

  5Ён жа сказаў: хто Ты, Госпадзі? А Гасподзь сказаў: Я Іісус, Якога ты гоніш; цяжка табе су́праць ражна́ ісці.

  6І ён у трымце́нні і жа́ху сказаў: Госпадзі! што Ты хочаш, каб я рабіў? Гасподзь адказаў яму: устань і ўвайдзі ў горад, і ска́зана будзе табе, што нале́жыць табе рабіць.

  7Людзі ж, якія ішлі разам з ім, стаялі зняме́лыя, бо чулі голас, але ніко́га не бачылі.

  8Саўл устаў з зямлі і, хоць вочы яго былі расплю́шчаны, ніко́га не бачыў; і яго, узя́ўшы за руку́, прывялі ў Дамаск;

  9і тры дні ён быў невіду́шчым, і не еў, і не піў.

  10Быў жа ў Дамаску адзін вучань і́мем Ана́нія; і сказаў яму Гасподзь у відзе́нні: Ана́нія! Ён жа сказаў: вось я, Госпадзі.

  11I Гасподзь кажа яму: устань і ідзі на вуліцу, што называ́ецца Про́стаю, і пашука́й у доме Іудавым Тарся́ніна па імені Саўл; ён цяпер мо́ліцца

  12і бачыў у відзе́нні му́жа, і́мем Ана́нія, які ўвайшоў і ўсклаў руку́ на яго, каб ён стаў віду́шчым.

  13Ана́нія ж адказа́ў: Госпадзі! я чуў ад многіх пра чалавека гэтага, колькі зла ўчыні́ў ён святы́м Тваім у Іерусаліме;

  14і тут ён ма́е ўладу ад першасвятаро́ў вяза́ць ўсіх, хто прызыва́е імя́ Тваё.

  15Але Гасподзь сказаў яму: ідзі, бо ён – Мой абра́ны сасу́д, каб пране́сці імя́ Маё перад народамі, і цара́мі, і сына́мі Ізра́ілевымі;

  16і Я пакажу яму, колькі нале́жыць яму за імя́ Маё адпаку́таваць.

  17Ананія пайшоў і ўвайшоў у дом і, ускла́ўшы ру́кі на яго, сказаў: брат Саўл! Гасподзь Іісус, Які явіўся табе на дарозе, па якой ты ішоў, пасла́ў мяне, каб ты стаў віду́шчым і напо́ўніўся Ду́хам Святы́м.

  18І раптам ні́бы луска́ з вачэ́й яго апа́ла, і ён адразу стаў бачыць, і, уста́ўшы, ахрысці́ўся,

  19і, пад'е́ўшы, набра́ўся сіл. І застава́ўся Саўл з тымі вучнямі, што былі́ ў Дамаску, некалькі дзён;

  20і адразу ў сінагогах пачаў прапаве́даваць Іісуса, што Ён – Сын Божы.

  21І ўсе, хто чуў, здзіўля́ліся і гаварылі: ці гэта не той, які гнаў у Іерусаліме тых, што прызыва́лі імя́ гэтае, ды і сюды прыйшоў дзе́ля таго, каб звя́зваць іх і прыво́дзіць да першасвятаро́ў?

  22А Саўл усё больш умацо́ўваўся і бянтэ́жыў Іудзеяў, якія жылі́ ў Дамаску, – ён перако́нваў, што гэта Хрыстос.

  23Калі ж прайшло даво́лі часу, змо́віліся Іудзеі забіць яго,

  24але Саўл даве́даўся пра змо́ву іх; яны ж пільнава́лі каля бра́мы дзень і ноч, каб забіць яго;

  25але вучні ўначы́ ўзялі́ яго і перапра́вілі праз сцяну, спусціўшы ў кашы́.

  26Саўл прыйшоў у Іерусалім і спрабава́ў далучы́цца да вучняў; але ўсе баяліся яго, не ве́рачы, што ён вучань.

  27Варна́ва ж падтрыма́ў яго, прывёў да Апосталаў і расказаў ім, як у дарозе ён ба́чыў Госпада, і што Гасподзь размаўляў з ім, і як у Дамаску ён адважна прапаве́даваў у імя́ Іісусава.

  28I быў ён разам з імі ў Іерусаліме, увахо́дзячы і выхо́дзячы ў імя́ Госпада Іісуса.

  29Ён гаварыў таксама і спрача́ўся з Эліні́стамі; а яны імкну́ліся забіць яго.

  30Браты́ ж, даве́даўшыся пра гэта, адвялі яго ў Кесары́ю і вы́правілі яго ў Тарс.

  31Цэрквы ж па ўсёй Іудзеі, і Галілеі, і Самары́і былі́ ў спакоі, усталёўваючыся і хо́дзячы ў стра́ху Гасподнім, і праз суцяшэ́нне Духа Святога памнажа́ліся.

  32І давяло́ся Пятру, абыхо́дзячы ўсіх, прыйсці і да святых, што жылі́ ў Лі́ддзе;

  33знайшоў ён там чалавека нейкага па імені Эне́й, які восем гадоў ляжаў у ложку, бу́дучы спаралізава́ным.

  34I сказаў яму Пётр: Эне́й, ацаля́е цябе Іісус Хрыстос; устань з пасцелі тваёй. I той адразу ўстаў;

  35і бачылі яго ўсе, хто жыў у Лі́ддзе і ў Саро́не, якія і навярну́ліся да Госпада.

  36У Іаппі́і была́ адна вучаніца па імені Таві́фа, што ў перакла́дзе азнача́е "са́рна". Жыццё яе было́ поўнае добрых учы́нкаў і спраў міласэ́рнасці, якія яна рабіла.

  37І ста́лася ў тыя дні, што яна захварэ́ла і паме́рла. Яе абмы́лі і пакла́лі ў ве́рхнім пакоі.

  38А пако́лькі Лі́дда недалёка ад Іаппі́і, то вучні, дачу́ўшыся, што Пётр там, пасла́лі да яго двух мужоў з просьбай, каб неадкла́дна прыйшоў да іх.

  39Пётр устаў і пайшоў з імі; і калі ён прыйшоў, завялі яго ў верхні пакой, і абступілі яго ўсе ўдовы, пла́чучы і пака́зваючы спо́дняе і ве́рхняе адзе́нне, якое рабіла Са́рна, пакуль была́ з імі.

  40Вы́правадзіўшы ўсіх адтуль, Пётр стаў на калені, памаліўся і, павярну́ўшыся да це́ла, сказаў: Таві́фа, устань! І яна расплю́шчыла вочы свае і, уба́чыўшы Пятра, се́ла.

  41I ён, пада́ўшы ёй руку́, падня́ў яе; і, паклі́каўшы святы́х і ўдоў, паставіў перад імі яе жыву́ю.

  42Гэта стала вядо́ма па ўсёй Іаппі́і, і многія ўве́равалі ў Госпада.

  43А яму давяло́ся даволі доўга прабы́ць у Іаппі́і ў нейкага Сі́мана-гарбара́.



Раздзел 10

  1Быў у Кесары́і адзін чалавек па імені Карні́лій, со́тнік з палка́, называ́нага Італі́йскім,

  2пабо́жны і богабая́зны з усім домам сваім, ён рабіў многія справы міласэ́рнасці лю́дзям і заўсёды маліўся Богу;

  3ён у відзе́нні ясна ўбачыў каля дзевятай гадзі́ны дня Ангела Божага, які ўвайшоў да яго і сказаў яму: Карні́лій!

  4Ён жа, угле́дзеўшыся ў яго і спало́хаўшыся, сказаў: што, Госпадзі́ Ангел сказаў яму: твае малітвы і твае справы міласэ́рнасці ўзнялі́ся ва ўспамі́н перад Богам;

  5і цяпер пашлі ў Іаппі́ю людзей і пакліч Сі́мана, якога завуць Пятром;

  6ён гасцю́е ў нейкага Сі́мана-гарбара́, дом якога каля мора; ён скажа табе тое, праз што спасе́шся ты і ўвесь дом твой.

  7І калі адышоў Ангел, які размаўляў з Карні́ліем, ён паклі́каў дваіх са сваіх слуг і набо́жнага воіна з тых, што былі́ пры ім,

  8і, расказаўшы ім усё, паслаў іх у Іаппі́ю.

  9А на другі дзень, калі яны былі́ ў дарозе і набліжа́ліся да горада, Пётр каля шостай гадзі́ны ўзышоў на дах до́ма памалі́цца.

  10Ён прагалада́ўся і хацеў паесці; пакуль жа гатава́лі яму, найшло́ на яго захапле́нне,

  11і бачыць ён неба адкры́тае, і сыхо́дзіць да яго нейкае ёмішча, ні́бы вялікае палатно, прывя́занае за чатыры канцы, і апуска́ецца на зямлю́,

  12і былі́ ў ім усяля́кія чатырохно́гія зямны́я, і звяры́, і паўзуны́, і птушкі нябе́сныя.

  13І быў голас да яго: устань, Пётр, закалі́ і еж.

  14Але Пётр сказаў: ні ў якім ра́зе, Госпадзі, бо я ніко́лі не еў нічога пага́нага ці нячы́стага.

  15А голас зноў, другі раз, да яго: тое, што Бог ачы́сціў, ты не лічы́ пага́ным.

  16Так было́ тройчы; і зноў узя́та было́ ёмішча на неба.

  17Пакуль Пётр недаўмява́ў у сабе, што зна́чыла б відзе́нне, якое ён бачыў, – вось, людзі, пасла́ныя Карні́ліем, распыта́ўшы пра дом Сі́манаў, спыніліся каля варот

  18і го́ласна пыта́ліся: ці тут гасцю́е Сі́ман, называ́ны Пятром?

  19І ў той час, як Пётр разважа́ў пра відзе́нне, сказаў яму Дух: вось, тры чалавекі шукаюць цябе;

  20дык устань, спусціся і ідзі з імі, ні ў чым не сумнява́ючыся, бо гэта Я паслаў іх.

  21Пётр, спусціўшыся да людзей, пасла́ных да яго Карніліем, сказаў: вось, я той, каго вы шука́еце; што за прычына, дзе́ля якой вы прыйшлі́

  22Яны ж адказалі: Карнілій сотнік, муж пра́ведны і богабая́зны, які ма́е добрае све́дчанне ад усяго народа Іудзейскага, атрыма́ў ад святога Ангела ўказа́нне паклі́каць цябе ў дом свой і паслу́хаць сло́вы твае.

  23Пётр, запрасіўшы, пачастава́ў іх, а на другі дзень, уста́ўшы, пайшоў з імі, і некато́рыя з братоў Іаппі́йскіх пайшлі  з ім;

  24на насту́пны дзень прыйшлі́ яны ў Кесары́ю. Карнілій жа чакаў іх, склі́каўшы сваяко́ў сваіх і блізкіх сяброў.

  25Калі Пётр уваходзіў, Карнілій сустрэў яго і, упа́ўшы яму ў ногі, пакланіўся.

  26Але Пётр падня́ў яго, ка́жучы: устань, я таксама чалавек.

  27І, размаўля́ючы з ім, увайшоў і заста́ў многіх сабра́ных;

  28і сказа́ў ім: вы ве́даеце, што не дазваля́ецца Іудзею мець зносіны з іншапляме́ннікам альбо прыхо́дзіць да яго; а мне Бог адкрыў, каб я ніводнага чалавека не называў пага́ным або нячы́стым;

  29таму я і прыйшоў, не пярэ́чыўшы, калі мяне паклі́калі; дык пыта́юся: дзе́ля якой справы вы паслалі за мной?

  30І Карні́лій адказаў: пача́ўшы чатыры дні таму і да гэтай гадзі́ны я пасці́ўся і ў дзевя́тую гадзі́ну маліўся ў доме маім; і вось, стаў перада мною муж у све́тлым адзе́нні

  31і сказаў: "Карнілій! пачу́та малітва твая, і мі́ласціны твае ўспамяну́ты перад Богам;

  32дык пашлі ў Іаппі́ю і пакліч Сі́мана, якога завуць Пятром; ён гасцю́е ў доме Сі́мана-гарбара́ каля мора; ён прыйдзе і будзе прамаўля́ць да цябе".

  33Я адразу ж паслаў да цябе, і ты добра зрабіў, што прыйшоў; дык вось, цяпер мы ўсе перад Богам стаім, каб вы́слухаць усё, што зага́дана табе Богам.

  34Пётр адкрыў вусны і прамовіў: я сапраўды́ ўпэ́ўніваюся, што ў Бога няма прадузя́тасці,

  35але ў кожным народзе той, хто баіцца Яго і жыве́ пра́ведна, даспадо́бы Яму;

  36Ён паслаў сло́ва сына́м Ізра́ілевым, дабраве́сцячы мір праз Іісуса Хрыста, Які ёсць Гасподзь усіх;

  37вы ведаеце пра тое, што адбыва́лася па ўсёй Іудзеі, пачына́ючы з Галілеі, пасля хрышчэ́ння, якое прапаве́даваў Іаан;

  38пра Іісуса з Назарэ́та, як Яго пама́заў Бог Ду́хам Святы́м і сілаю, і Ён хадзіў, тво́рачы дабро і ацаля́ючы ўсіх апанава́ных дыявалам, таму што Бог быў з Ім;

  39і мы све́дкі ўсяго, што зрабіў Ён у краіне Іудзейскай і ў Іерусаліме; Яго і забілі, паве́сіўшы на дрэ́ве.

  40Яго ўваскрасіў Бог на трэці дзень і даў Яму быць я́ўленым,

  41не ўсяму народу, а све́дкам, якіх раней абраў Бог, нам, якія з Ім елі і пілі́ пасля ўваскрасе́ння Яго з мёртвых;

  42і Ён загада́ў нам прапаве́даваць лю́дзям і све́дчыць, што Ён – вы́значаны Богам суддзя́ жывы́х і мёртвых;

  43пра Яго ўсе прарокі све́дчаць, што кожны, хто веруе ў Яго, атрыма́е прабачэ́нне грахоў і́мем Яго.

  44Яшчэ калі прамаўля́ў Пётр сло́вы гэтыя, сышоў Дух Святы на ўсіх, што слу́халі сло́ва.

  45І ве́руючыя з абрэ́заных, якія прыйшлі з Пятром, ура́зіліся, што і на язы́чнікаў вы́ліўся дар Святога Духа,

  46бо пачулі, як яны гаво́раць на іншых мо́вах і веліча́юць Бога. Тады Пётр сказаў:

  47хіба́ можа хто забарані́ць хрысці́цца вадою тым, што атрыма́лі Духа Святога, як і мы?

  48І загадаў ім хрысці́цца ў імя́ Іісуса Хрыста. Тады яны папрасілі яго заста́цца на некалькі дзён.



Раздзел 11

  1Пачулі Апосталы і браты́, якія былі́ ў Іудзеі, што і язычнікі прынялі́ сло́ва Божае.

  2І калі Пётр прыйшоў у Іерусалім, абрэ́заныя папрака́лі яго,

  3ка́жучы: да людзей неабрэ́заных увахо́дзіў ты і еў з імі.

  4Тады пачаў Пётр апавяда́ць ім па пара́дку, ка́жучы:

  5у горадзе Іаппі́і я маліўся і ў захапле́нні бачыў відзе́нне: сыхо́дзіць нейкае ёмішча, ні́бы вялікае палатно́, за чатыры канцы́ апу́шчанае з неба, і наблі́зілася яно да мяне;

  6узіра́ючыся ў яго, я разгле́дзеў і ўба́чыў чатырохно́гіх зямны́х, і звяро́ў, і паўзуно́ў, і птушак нябе́сных.

  7І пачуў я голас, які казаў мне: "устань, Пётр, закалі́ і еж".

  8Але я сказаў: "ні ў якім ра́зе, Госпадзі, бо нішто пага́нае ці нячы́стае ніколі не ўвахо́дзіла ў ву́сны мае́".

  9І адказаў мне голас з неба другі раз, ка́жучы: "тое, што Бог ачы́сціў, ты не лічы́ пага́ным".

  10Так было́ тройчы; і ўзя́та было́ ўсё зноў на неба.

  11І вось, у той самы час падышлі́ да до́ма, у якім я быў, тры чалавекі, пасла́ныя з Кесары́і да мяне.

  12І сказаў мне Дух пайсці з імі, ні ў чым не сумнява́ючыся; пайшлі са мною і гэтыя шэсць братоў, і мы ўвайшлі ў дом таго чалавека.

  13І ён паве́даміў нам, што бачыў у доме сваім Ангела, які стаў і сказаў яму: "пашлі ў Іаппі́ю людзей і паклі́ч Сімана, якога завуць Пятром,

  14ён скажа табе тое, праз што спасе́шся ты і ўвесь дом твой".

  15Калі я пачаў прамаўля́ць, сышоў Дух Святы́ на іх, як і на нас у пача́тку.

  16І ўспо́мніў я сло́вы Госпада, як Ён казаў: "Іаан хрысці́ў вадою, а вы будзеце ахры́шчаны Ду́хам Святы́м".

  17Дык вось, калі такі са́мы дар даў ім Бог, як і нам, якія ўве́равалі ў Госпада нашага Іісуса Хрыста, то хто я такі, каб мог перашко́дзіць Богу?

  18Вы́слухаўшы гэта, яны супако́іліся і ўсла́вілі Бога, ка́жучы: зна́чыць, і язы́чнікам Бог даў пакая́нне дзе́ля жыцця́.

  19Між тым, рассе́яныя ў вы́ніку гане́ння, якое даты́чылася Сцяфана, прайшлі да Фінікі́і, і Кіпра, і Антыяхі́і, нікому не прапаве́дуючы сло́ва, акрамя́ Іудзеяў.

  20Былі́ ж некато́рыя з іх Кіпрыётамі і Кірыне́йцамі, якія, прыйшо́ўшы ў Антыяхі́ю, прамаўля́лі да Эліні́стаў, прапаве́дуючы Госпада Іісуса.

  21І была́ рука Гаспо́дняя з імі; і вялікая ко́лькасць, уве́раваўшы, звярну́лася да Госпада.

  22І дайшла вестка пра іх да царквы ў Іерусаліме, і паслалі Варна́ву ісці ў Антыяхі́ю;

  23ён, прыйшоўшы і ўба́чыўшы блага́даць Божую, узра́даваўся і заахво́чваў усіх, каб застава́ліся з Госпадам шчы́рым сэ́рцам;

  24таму што ён быў чалавек добры і напо́ўнены Ду́хам Святы́м і вераю. І далучы́лася даволі многа наро́ду да Госпада.

  25Тады Варнава пайшоў у Тарс шука́ць Саўла, і, знайшо́ўшы яго, прывёў у Антыяхі́ю;

  26і ста́лася так, што яны цэлы год збіра́ліся ў царкве і навуча́лі даволі шмат людзей; і вучні ў Антыяхі́і ўпершыню́ пачалі́ называ́цца Хрысція́намі.

  27У тыя дні прыйшлі́ з Іерусаліма ў Антыяхі́ю прарокі;

  28і адзін з іх, па імені Ага́ў, устаўшы, прадказа́ў праз Ду́ха, што па ўсім свеце наста́не голад вялікі, такі, як быў пры ке́сары Кла́ўдзіі;

  29тады вучні вы́значылі, каб кожны з іх, паводле даста́тку свайго, паслаў дапамогу брата́м, якія жылі́ ў Іудзеі,

  30так яны і зрабілі, паслаўшы сабра́нае да прасвітараў праз Варнаву і Саўла.



Раздзел 12

  1А ў той час цар Ірад узня́ў руку́, каб учыні́ць зло некато́рым з тых, што нале́жалі да царквы;

  2ён забіў мячом Іакава, брата Іаа́навага,

  3а ўбачыўшы, што гэта падаба́ецца Іудзеям, вы́рашыў яшчэ ўзяць і Пятра; тады былі́ дні праснако́ў;

  4і ўзяў ён яго, пасадзіў у цямніцу і даручы́ў чатыром чацвёркам воінаў сцерагчы́ яго, ма́ючы наме́р пасля Пасхі вы́весці яго да народу.

  5Такім чынам, Пятра сцераглі ў цямніцы; а царква стара́нна малілася за яго Богу.

  6Калі ж Ірад збіраўся вы́весці яго, у тую ноч Пётр спаў паміж двума́ во́інамі, звя́заны двума ланцуга́мі, і вартавы́я каля дзвярэ́й ахо́ўвалі цямніцу.

  7І вось, Ангел Гасподні з'явіўся, і святло заззяла ў памяшка́нні; штурхну́ўшы Пятра ў бок, ён разбудзіў яго, ка́жучы: уставай хутчэй. І апа́лі ланцугі́ з яго рук.

  8І сказаў яму Ангел: падперажы́ся і абу́й санда́лі свае. Ён зрабіў гэта. Тады кажа яму: надзень во́пратку сваю і ідзі за мною.

  9І, вы́йшаўшы, ён ішоў за ім, і не ведаў, што было́ ная́ве тое, што робіць Ангел, а думаў, што ба́чыць відзе́нне.

  10Прайшоўшы пе́ршую ва́рту і другу́ю, яны прыйшлі да жале́знай бра́мы, якая вяла́ ў горад і якая сама сабою адчыні́лася перад імі; і, вы́йшаўшы, яны прайшлі адну ву́ліцу, і адразу Ангел адышоў ад яго.

  11Тады Пётр, прыйшо́ўшы ў сябе, сказаў: цяпер ведаю сапраўды́, што паслаў Гасподзь Ангела Свайго і зба́віў мяне ад рукі́ Ірада і ад усяго, чаго чакаў народ Іудзейскі.

  12Агле́дзеўшыся, ён прыйшоў да дома Марыі, маці Іаана, называ́нага Маркам, дзе многія сабра́ліся і маліліся.

  13Калі Пётр пасту́каў у дзверы бра́мы, падышла паслухаць служа́нка, па імені Ро́да,

  14і, пазна́ўшы голас Пятра, яна ад радасці не адчыні́ла бра́мы, а, пабегшы, паве́даміла, што Пётр стаіць каля бра́мы.

  15Яны ж сказалі ёй: ты не ў сваім розуме. Але яна насто́йвала на сваім. Яны ж казалі: гэта Ангел яго.

  16А Пётр праця́гваў сту́кацца; яны, адчыніўшы, убачылі яго і дзіву далі́ся.

  17Даўшы ім знак рукою, каб маўчалі, ён расказаў ім, як Гасподзь вы́веў яго з цямніцы, потым сказаў: паве́даміце пра гэта Іакаву і брата́м. І, вы́йшаўшы, ён накірава́ўся ў іншае месца.

  18А калі настаў дзень, узні́к вялікі перапало́х сярод воінаў з-за таго, што зда́рылася з Пятром;

  19Ірад жа, пашука́ўшы яго і не знайшоўшы, засудзі́ў вартаўніко́ў і загада́ў вы́весці іх; і, адпра́віўшыся з Іудзеі ў Кесары́ю, застава́ўся там.

  20Ірад быў разгне́ваны на жыхароў Ты́ра і Сідо́на; а яны па агу́льнай зго́дзе прыбылі́ да яго і, схілі́ўшы на свой бок Ула́ста, пасце́льніка царскага, прасілі міру, таму што іх краіна кармі́лася ад царскай.

  21У прызна́чаны дзень Ірад, апрану́ўшы адзе́нне царскае і сеўшы на ўзвышэ́нні, прамаўля́ў да іх;

  22а народ ускліка́ў: гэта голас Бога, а не чалавека.

  23І адразу паразі́ў яго Ангел Гасподні за тое, што ён не ўзнёс славы Богу; і ён, з'е́дзены чарвя́мі, спусці́ў дух.

  24Слова ж Божае ўзраста́ла і мно́жылася.

  25А Варнава і Саўл вярнуліся з Іерусаліма, вы́канаўшы служэ́нне і ўзя́ўшы з сабою таксама Іаана, назва́нага Маркам.



Раздзел 13

  1Былі́ ж у Антыяхі́і ў та́машняй царкве некато́рыя прарокі і вучы́целі: Варнава, і Сімяо́н, якога звалі Ні́гер, і Лукі́й Кірыне́янін, і Манаі́н, які гадава́ўся разам з Ірадам тэтра́рхам, і Саўл.

  2Калі ж яны служы́лі Госпаду і пасці́лі, сказаў Дух Святы́: вы́лучыце Мне Варнаву і Саўла на справу, да якой Я паклі́каў іх.

  3Тады яны, папасці́ўшы і памаліўшыся, ускла́лі на іх ру́кі і адпусці́лі іх.

  4І тыя, пасла́ныя Ду́хам Святы́м, прыйшлі ў Селеўкі́ю, а адтуль адплылі́ на Кіпр;

  5і, прыбы́ўшы ў Саламі́н, прапаве́давалі слова Божае ў сінагогах Іудзейскіх; ме́лі яны таксама Іаана як памочніка.

  6Прайшоўшы ўвесь востраў аж да Па́фа, спатка́лі яны нейкага чалавека, чарадзе́я і лжэпраро́ка, Іудзея па і́мені Варыісу́с,

  7які быў з прако́нсулам Се́ргіем Паўлам, чалавекам разумным. Гэты, паклі́каўшы Варнаву і Саўла, пажада́ў пачуць слова Божае;

  8але ім супрацьстая́ў чарадзе́й Элі́ма, – так пераклада́ецца імя́ яго, – намага́ючыся адвярну́ць прако́нсула ад веры.

  9А Саўл, ён жа Павел, напо́ўніўшыся Ду́хам Святы́м і пільна ўгляда́ючыся ў яго,

  10сказаў: о, по́ўны ўсякай хі́трасці і ўсякай зламы́снасці, сы́не дыя́вала, вораг усякай пра́веднасці! ці пераста́неш ты адво́дзіць ад прамы́х шляхо́ў Гасподніх?

  11і цяпер, вось, рука́ Госпада на цябе, і будзеш ты сляпы́м і не ўбачыш сонца да пары́. І адразу напа́лі на яго змрок і цемра, і ён, абаро́чваючыся, шукаў павадыро́ў.

  12Тады прако́нсул, убачыўшы тое, што адбыло́ся, уве́раваў, ура́жаны вучэ́ннем Гасподнім.

  13Адплыўшы з Па́фа, Павел і тыя, што знахо́дзіліся з ім, прыбылі́ ў Пе́ргію Памфілі́йскую, а Іаан, пакінуўшы іх, вярнуўся ў Іерусалім.

  14Яны ж, пайшоўшы з Пе́ргіі, прыбылі́ ў Антыяхі́ю Пісіды́йскую і, увайшоўшы ў сінагогу ў дзень суботні, селі.

  15Пасля чыта́ння закона і прарокаў нача́льнікі сінагогі паслалі сказаць ім: мужы́ браты́! калі ў вас ёсць слова настаўле́ння да народу, то прамаўля́йце.

  16Павел, устаўшы і даўшы знак рукою, сказаў: мужы́ Ізра́ільскія і тыя, хто баіцца Бога, паслу́хайце!

  17Бог народа гэтага вы́браў айцоў нашых, і ўзвы́сіў народ гэты ў час пражыва́ння яго ў зямлі Егіпецкай, і руко́ю высо́каю вы́веў іх з яе,

  18і каля сарака́ гадоў ча́су карміў іх у пусты́ні;

  19і, зні́шчыўшы сем народаў у зямлі Ханаа́нскай, даў ім у спа́дчыну зямлю́ тых;

  20і пасля гэтага, каля чатырохсо́т пяці́дзесяці гадоў, даваў ім су́ддзяў да Самуіла прарока;

  21і потым папрасілі яны цара, і даў ім Бог Сау́ла, сына Кі́савага, му́жа з кале́на Веніямі́навага, гадоў на сорак;

  22і, адхілі́ўшы яго, паставіў ім царом Давіда, пра якога і сказаў, засве́дчыўшы: Я знайшоў Давіда, сына Іесе́евага, му́жа, які Мне па сэ́рцы і які здзе́йсніць усе жада́нні Мае́.

  23З яго се́мені Бог паводле абяца́ння ўздзві́гнуў Ізра́ілю спасенне – Іісуса,

  24пасля таго, як Іаан прапаве́даваў, перад са́мым яўле́ннем Яго, хрышчэ́нне пакая́ння ўсяму народу Ізраільскаму.

  25Калі ж завярша́ў Іаан дзе́йнасць сваю, то гаварыў: за каго вы прыма́еце мяне́ я не той, але вось, ідзе за мною Той, у Каго я нява́рты развяза́ць абу́так на нагах.

  26Мужы́ браты́, сыны́ роду Аўраа́мавага, і тыя сярод вас, хто баіцца Бога! вам пасла́на сло́ва спасе́ння гэтага.

  27Бо жыхары́ Іерусаліма і нача́льнікі іх, не пазна́ўшы Яго і асудзі́ўшы, спо́ўнілі сло́вы прарокаў, што чыта́юцца кожную суботу;

  28і, не знайшо́ўшы нія́кай віны́, ва́ртай смерці, прасілі Пілата забіць Яго;

  29калі ж вы́каналі ўсё, напі́санае пра Яго, то, зня́ўшы з дрэва, пакла́лі Яго ў магілу.

  30Але Бог уваскрасіў Яго з мёртвых;

  31Ён яўля́ўся на праця́гу многіх дзён тым, якія прыйшлі з Ім з Галілеі ў Іерусалім; яны цяпе́р све́дкі Яго перад народам.

  32І мы вам дабраве́сцім пра абяца́нне, да́дзенае айцам, што Бог вы́канаў яго для нас, дзяцей іхніх, уваскрасі́ўшы Іісуса,

  33як і напі́сана ў псалме́ другім: "Ты Сын Мой, Я сёння нарадзі́ў Цябе".

  34А пра тое, што Ён уваскрасі́ў Яго з мёртвых, так што Ён ужо не абе́рнецца ў тле́нне, Ён сказаў так: "Я дам вам святое, абяца́нае Давіду, непару́шнае".

  35Таму і ў іншым месцы кажа: "не дасі́ Святому Твайму ўба́чыць тле́ння".

  36Давід жа, паслужы́ўшы ў пакале́нні сваім волі Божай, спачы́ў, і далучы́ўся да айцоў сваіх, і ўба́чыў тле́нне;

  37а Той, Якога Бог уваскрасі́ў, не ўба́чыў тле́ння.

  38Няхай жа будзе вам вядо́ма, мужы́ браты́, што дзе́ля Яго абвяшча́ецца Вам прабачэ́нне грахоў;

  39і ва ўсім, у чым вы не маглі апраўда́цца законам Маісе́евым, кожны ве́руючы апра́ўдваецца Ім.

  40Дык сцеражы́цеся, каб не прыйшло на вас тое, пра што ска́зана ў прарокаў:

  41"глядзі́це, пага́рдлівыя, падзіву́йцеся, і ўбачце, і згі́ньце; таму што Я здзяйсня́ю справу ў дні вашы, справу, якой вы ніяк не паверылі б, калі б хто-не́будзь расказаў вам".

  42І калі яны выхо́дзілі з сінагогі Іудзейскай, язычнікі прасілі іх у насту́пную суботу гаварыць ім пра тое ж самае;

  43калі ж сход быў распу́шчаны, то многія з Іудзеяў і набо́жных празелі́таў пайшлі за Паўлам і Варнавам, якія, размаўля́ючы з імі, перако́нвалі іх застава́цца ў благада́ці Божай.

  44У насту́пную суботу амаль увесь горад сабра́ўся, каб паслу́хаць сло́ва Божае;

  45але Іудзеі, уба́чыўшы народ, напо́ўніліся за́йздрасцю і, пярэ́чачы і блюзне́рачы, праці́віліся таму, што гаварыў Павел.

  46Тады Павел і Варнава адва́жна сказалі: вам першым павінна было́ быць прамо́ўлена сло́ва Божае, але паколькі вы адвярга́еце яго і са́мі сябе робіце нява́ртымі вечнага жыцця́, то вось, мы звярта́емся да язычнікаў;

  47бо так запаве́даў нам  Гасподзь: "Я паставіў Цябе быць святлом для язы́чнікаў, каб Ты быў спасе́ннем да кра́ю зямлі".

  48Слу́хаючы гэта, язычнікі радаваліся і ўслаўля́лі сло́ва Гасподняе, і ўве́равалі ўсе, прызна́чаныя для вечнага жыцця́;

  49і слова Гасподняе распаўсю́джвалася па ўсёй краіне.

  50Але Іудзеі, падмо́віўшы набо́жных і паважа́ных жанчын і першых сярод гараджа́н, учыні́лі гане́нне на Паўла і Варнаву і вы́гналі іх з ме́жаў сваіх.

  51Яны ж, абтро́сшы на іх пыл з ног сваіх, пайшлі ў Ікані́ю.

  52А вучні напаўня́ліся радасцю і Ду́хам Святы́м.



Раздзел 14

  1І ста́лася ў Ікані́і, што таксама ўвайшлі яны ў сінагогу Іудзейскую і прамаўля́лі так, што ўве́равала вялікае мноства і Іудзеяў, і Э́лінаў.

  2А няве́руючыя Іудзеі ўзбу́рылі і азло́білі ду́шы язычнікаў су́праць братоў.

  3Аднак тыя даволі доўга прабылі́ там, адважна прамаўля́ючы ў Госпадзе, Які све́дчыў сло́ва благада́ці Сваёй і здзяйсня́ў знаме́нні і цу́ды рукамі іх.

  4І насе́льніцтва горада падзялі́лася: адны былі́ з Іудзеямі, а другія – з Апосталамі.

  5Калі ж у язычнікаў і Іудзеяў з іх начальнікамі ўзнік наме́р знява́жыць і пабіць іх каме́ннем,

  6то яны, даве́даўшыся, уцяклі ў Лікао́нскія гарады Лі́стру і Дэ́рвію і ў навако́ллі іх,

  7і там дабраве́сцілі.

  8А ў Лі́стры нейкі чалавек, хворы на ногі, сядзеў, бу́дучы кульга́вым ад уло́ння маці сваёй, і ніко́лі не хадзіў.

  9Ён слу́хаў прамову Паўла, які, угле́дзеўшыся ў яго і ўбачыўшы, што той ма́е веру, каб быць ацалёным,

  10сказаў гу́чным голасам: табе кажу ў імя́ Госпада Іісуса Хрыста: стань на ногі свае прама. І той адразу ўско́чыў і стаў хадзіць.

  11Люд жа, уба́чыўшы, што зрабіў Павел, узвы́сіў свой голас, кажучы па-лікаонску: багі́ ў вобразе чалаве́чым сышлі́ да нас.

  12І называлі Варна́ву Зе́ўсам, а Паўла – Герме́сам, бо прамаўля́ў перава́жна ён.

  13І жрэц Зеўса, ідал якога знаходзіўся перад іх горадам, прывёўшы да брамы валоў і даста́віўшы вянкі, хацеў з народам прыне́сці ахвяру.

  14Пачуўшы пра гэта, Апосталы Варнава і Павел разадра́лі адзе́нне сваё і кінуліся ў натоўп з крыкам, ка́жучы:

  15мужы́! што вы робіце́ і мы – такія як вы людзі, і дабраве́сцім вам, каб вы ад гэтай ма́рнасці звярну́ліся да Бога Жывога, Які ствары́ў неба, і зямлю, і мора, і ўсё, што ў іх,

  16Які ў міну́лых пакале́ннях дазволіў, каб усе народы хадзілі сваімі шляха́мі,

  17хоць і не перастава́ў све́дчыць пра Сябе, дзе́ючы дабро, даючы́ нам дажджы́ з неба і по́ры ўрадлі́выя, напаўня́ючы ежай і радасцю сэ́рцы нашы.

  18І, прамаўля́ючы так, яны ледзь прыму́сілі натоўп спыні́цца і не прыно́сіць ахвяру ім, а каб кожны ішоў дадому. Калі ж яны, застаючы́ся там, вучылі,

  19прыйшлі некато́рыя Іудзеі з Антыяхі́і і Ікані́і, і калі Апосталы адкрыта прапаве́давалі, тыя падмо́вілі народ адысці́ ад іх, ка́жучы: яны не гавораць нічога ісціннага, а ўсё лгуць. І, падбухто́рыўшы народ, пабілі Паўла каме́ннем і вы́цягнулі за горад, думаючы, што ён мёртвы.

  20Калі ж вучні сабра́ліся вакол яго, ён падняўся і пайшоў у горад, а на другі дзень адпра́віўся з Варнавам у Дэ́рвію.

  21Прапаве́даўшы Ева́нгелле ў гэтым горадзе і прыдба́ўшы нямала вучняў, яны вярнуліся ў Лі́стру, Ікані́ю і Антыяхі́ю,

  22умацо́ўваючы ду́шы вучняў, закліка́ючы іх трыва́ць у веры і павуча́ючы што, праз многія пакуты нале́жыць нам увайсці ў Царства Божае.

  23Рукапалажы́ўшы ім прасві́тараў для кожнай царквы і памаліўшыся з по́стам, яны даручы́лі іх Госпаду, у Якога тыя ўве́равалі.

  24Потым, прайшоўшы праз Пісіды́ю, яны прыйшлі ў Памфілі́ю;

  25і, прапаве́даўшы сло́ва Гасподняе ў Пе́ргіі, прыйшлі ў Ата́лію

  26і адтуль адплылі́ ў Антыяхі́ю, адкуль яны былі адда́дзены па благадаці Божай на справу, якую і вы́каналі.

  27Прыбы́ўшы туды і сабраўшы царкву, яны расказалі пра ўсё, што зрабіў з імі Бог і як Ён адчыні́ў язычнікам дзверы веры;

  28і застава́ліся там доўгі час з вучнямі.



Раздзел 15

  1Некато́рыя, што прыйшлі з Іудзеі, вучы́лі братоў: калі не абрэ́жацеся паводле звы́чаю Маісеевага, то не можаце спасці́ся.

  2Калі ж адбыло́ся сутыкне́нне і спрэ́чка немала́я ў Паўла і Варнавы з імі, то было́ вы́рашана, каб Павел з Варнавам ды некато́рыя іншыя з іх пайшлі да Апосталаў і прасвітараў у Іерусалім па гэтай справе.

  3І вось, яны, адпра́ўленыя царквою, праходзілі праз Фінікі́ю і Самары́ю, раска́зваючы пра навярта́нне язычнікаў, і прыно́сілі радасць вялікую ўсім брата́м.

  4Калі ж прыбылі́ яны ў Іерусалім, то былі́ прыня́ты царквою, Апосталамі і прасвітарамі і расказалі пра ўсё, што зрабіў з імі Бог і як Ён адчыні́ў язычнікам дзверы веры.

  5Тады ўсталі некато́рыя з фарысейскай е́расі, якія ўве́равалі, і яны казалі, што трэба абрэ́зваць язычнікаў і зага́дваць ім, каб выконвалі закон Маісееў.

  6Апосталы і прасвітары сабра́ліся, каб разгле́дзець гэтую справу.

  7Пасля доўгай спрэчкі ўстаў Пётр і сказаў ім: мужы́ браты́! вы ведаеце, што Бог ад дзён даўніх вы́браў з нас мяне, каб з маіх ву́снаў язычнікі пачулі слова Ева́нгелля і ўве́равалі;

  8і Сэрцаве́д Бог даў ім све́дчанне, пасла́ўшы ім Духа Святога, як і нам;

  9і не зрабіў нія́кай розніцы паміж намі і імі, вераю ачы́сціўшы сэ́рцы іх.

  10Чаму ж вы цяпер спакуша́еце Бога, каб ускла́сці на шы́і вучняў ярмо, якога ні айцы нашы, ні мы не змаглі пане́сці?

  11Але мы ве́руем, што благадаццю Госпада Іісуса Хрыста спасёмся, як і яны.

  12Тады замоўк увесь сход і слу́хаў Варнаву і Паўла, як яны раска́звалі, якія знаме́нні і цу́ды зрабіў Бог праз іх у язычнікаў.

  13Пасля таго, як яны змоўклі, прамовіў Іакаў, кажучы: мужы́ браты́! паслу́хайце мяне;

  14Сі́ман расказаў, як Бог ад пачатку скірава́ў по́гляд на язычнікаў, каб скла́сці з іх народ у імя́ Сваё;

  15і гэтаму адпавяда́юць словы прарокаў, як напі́сана:

  16"потым вярну́ся і адбуду́ю скінію Давідаву заняпа́лую, і разбу́ранае ў ёй адбуду́ю, і ўзвяду́ яе,

  17каб шукалі Госпада іншыя людзі і ўсе народы, для якіх абве́шчана імя́ Маё, – кажа Гасподзь, Які робіць усё гэта".

  18Вядо́мы Богу адве́ку ўсе справы Яго.

  19Таму я лічу́, што не трэба абцяжа́рваць тых з язычнікаў, якія навярта́юцца да Бога,

  20а напіса́ць ім, каб яны ўстры́мліваліся ад апага́ньвання ідаламі, і ад блу́ду, і ад заду́шанага, і ад крыві́, і каб не рабілі іншым таго, чаго не жада́юць сабе.

  21Бо закон Маісе́еў ад старажы́тных ро́даў па ўсіх гарада́х ма́е тых, што прапаве́дуюць яго, і чытаецца ў сінагогах кожную суботу.

  22Тады Апосталы і прасвітары з усёй царквою вы́рашылі пасла́ць вы́браных ад іх мужо́ў у Антыяхі́ю з Паўлам і Варнавам: Іуду, называ́нага Варса́вам, і Сілу, – мужоў, якія ме́лі старшынство́ сярод братоў,

  23напіса́ўшы і перада́ўшы праз іх насту́пнае: "Апосталы, і прасвітары, і браты́ – брата́м з язычнікаў у Антыяхі́і, Сі́рыі і Кілікі́і: ра́давацца.

  24Паколькі мы пачулі, што некато́рыя, прыйшоўшы ад нас, устрыво́жылі вас сваімі сло́вамі і збянтэ́жылы ду́шы вашы, ка́жучы, што трэба абрэ́звацца і выко́нваць закон, чаго мы ім не даруча́лі,

  25то мы, сабра́ўшыся, вы́рашылі пасла́ць да вас адзінаду́шна вы́браных мужоў з узлю́бленымі нашымі Варнавам і Паўлам,

  26людзьмі́, якія аддалі́ ду́шы свае за імя́ Госпада нашага Іісуса Хрыста.

  27Дык вось, мы паслалі Іуду і Сілу, якія на сло́вах перададу́ць вам тое самае;

  28бо ўгодна Духу Святому і нам не ўсклада́ць на вас нія́кага бо́льшага цяжа́ру, акрамя́ гэтага неабходнага:

  29устры́млівацца ад ахвярава́нага ідалам, і ад крыві́, і ад заду́шанага, і ад блу́ду, і не рабіць іншым таго, чаго не жада́еце сабе; выко́нваючы гэта, вы до́бра зро́біце. Быва́йце здаро́вы".

  30І вось, адпра́ўленыя прыйшлі ў Антыяхі́ю і, сабра́ўшы людзе́й, перадалі́ пасла́нне.

  31Тыя ж, прачытаўшы, узра́даваліся настаўле́нню.

  32А Іуда з Сілам, якія са́мі былі́ прарокамі, у многіх прамовах далі́ настаўле́нне брата́м і ўмацава́лі іх.

  33Прабы́ўшы там пэўны час, яны былі́ з мірам адпу́шчаны брата́мі да Апосталаў;

  34але Сіла вы́рашыў заста́цца там, а Іуда адзін вярну́ўся ў Іерусалім.

  35Павел жа і Варнава знахо́дзіліся ў Антыяхі́і, навуча́ючы і прапаве́дуючы з многімі іншымі сло́ва Гасподняе.

  36Праз нейкі час Павел сказаў Варнаву: давай ве́рнемся і наве́даем братоў нашых ва ўсіх гарадах, дзе мы прапаве́давалі слова Гасподняе,  – як у іх справы.

  37Варнава хацеў узяць з сабою Іаана, называ́нага Маркам;

  38Павел жа лічы́ў, што не трэба браць з сабою яго, які пакінуў іх у Памфілі́і і не пайшоў з імі на справу, на якую яны былі́ пасла́ны.

  39Адбыла́ся спрэчка, так што яны разлучы́ліся адзін з адным; і Варнава, узя́ўшы Марка, адплы́ў на Кіпр;

  40а Павел, вы́браўшы Сілу, пайшоў, бу́дучы дару́чаны брата́мі благада́ці Божай,

  41і праходзіў па Сі́рыі і Кілікі́і, умацо́ўваючы цэ́рквы.



Раздзел 16

  1Дайшоў ён да Дэ́рвіі і Лі́стры. І вось, быў там адзін ву́чань па імені Цімафей, сын нейкай жанчыны Іудзейкі, што ўве́равала, ба́цька ж яго быў Э́лінам;

  2пра яго све́дчылі браты́, якія былі́ ў Лі́стры і Ікані́і.

  3Павел пажада́ў узя́ць яго з сабою; і, ўзя́ўшы, абрэ́заў яго з-за Іудзеяў, якія былі́ ў тых мясцінах; бо ўсе ведалі, пра ба́цьку яго, што ён быў Э́лінам.

  4Калі ж прахо́дзілі яны па гарадах, то нака́звалі веруючым выко́нваць пастано́вы, прыня́тыя Апосталамі і прасвітарамі ў Іерусаліме.

  5І цэ́рквы ўмацо́ўваліся ў веры і ўзраста́лі колькасцю штодзе́нь.

  6Прайшоўшы праз Фрыгі́ю і Галаці́йскую краі́ну, яны Ду́хам Святы́м не былі́ дапу́шчаны прапаве́даваць сло́ва ў Асі́і.

  7Прыйшоўшы ў Місі́ю, яны спрабава́лі ісці ў Віфіні́ю, але Дух не дапусці́ў іх.

  8Прайшоўшы Місі́ю, яны сышлі ў Траа́ду.

  9І было́ ўначы́ відзе́нне Паўлу: нейкі муж Македонец стаяў і прасіў яго, ка́жучы: перайдзі ў Македонію і дапамажы́ нам.

  10Калі ён убачыў відзе́нне, то мы адразу пастара́ліся адпра́віцца ў Македонію, разуме́ючы, што паклі́каў нас Гасподзь дабраве́сціць ім.

  11І вось, адпра́віўшыся з Траа́ды, мы накірава́ліся проста ў Самафра́кію, а на другі дзень у Неа́паль

  12і адтуль у Філі́пы – першы ў той ча́стцы Македоніі горад, кало́нію; у гэтым горадзе мы застава́ліся некалькі дзён.

  13А ў дзень суботні мы вы́йшлі за горад да ракі́, дзе, як лічы́лася, было́ месца малітвы, і, сеўшы, размаўлялі з жанчынамі, якія сабра́ліся там.

  14І слу́хала адна жанчына па імені Лі́дзія, прадаўшчыца пу́рпуру, з горада Фіяты́р, якая шанава́ла Бога; і Гасподзь адкрыў яе сэ́рца, каб успрыма́ць тое, што гаварыў Павел.

  15Калі ж ахрысці́лася яна і дом яе, то папрасіла, ка́жучы: калі вы палічы́лі мяне вернай Госпаду, дык увайдзі́це ў мой дом і жыві́це. І яна перакана́ла нас.

  16Ста́лася, што, калі мы ішлі да ме́сца малітвы, сустрэ́ла нас адна служа́нка, якая ме́ла ду́ха вяшчу́нства і якая прыно́сіла гаспадара́м сваім вялікі прыбы́так прадказа́льніцтвам.

  17Яна, ідучы́ за Паўлам і за намі, крычала, ка́жучы: гэтыя людзі – рабы́ Бога Усявы́шняга, яны абвяшча́юць нам шлях спасе́ння.

  18Так рабіла яна многа дзён. Павел жа, якому апры́крала гэта, звярнуўся да ду́ха і прамовіў: зага́дваю табе і́мем Госпада Іісуса Хрыста вы́йсці з яе. І дух вы́йшаў у той жа час.

  19Гаспадары́ ж яе, уба́чыўшы, што зні́кла надзея на прыбы́так іх, схапілі Паўла і Сілу і пацягну́лі на плошчу да нача́льнікаў;

  20і, прывёўшы іх да правіцеляў, сказалі: гэтыя людзі, бу́дучы Іудзеямі, будара́жаць наш горад

  21і прапаве́дуюць звы́чаі, якіх нам, Ры́млянам, нельга ні прыма́ць, ні выко́нваць.

  22І паўстаў натоўп су́праць іх, а правіцелі, сарва́ўшы з іх вопратку, загада́лі біць іх кія́мі;

  23і, нанёсшы ім шмат удараў, кінулі іх у цямніцу і загадалі ахоўніку пільна сцерагчы́ іх;

  24атрыма́ўшы такі загад, ён кінуў іх ва ўну́траную цямніцу і ногі ім забі́ў у кало́дкі.

  25Каля по́ўначы Павел і Сіла, мо́лячыся, спе́вам услаўля́лі Бога; а вя́зні слу́халі іх.

  26Раптам зда́рылася вялікае землетрасе́нне, так што захіста́ліся падму́ркі цямні́цы; адразу паадчыня́ліся ўсе дзверы, і з усіх паспада́лі кайданы́.

  27Ахоўнік, прачну́ўшыся і ўбачыўшы, што адчы́нены дзверы цямніцы, вы́няў меч і хацеў забіць сябе, ду́маючы, што вя́зні ўцяклі́.

  28Але Павел усклі́кнуў моцным голасам, ка́жучы: не рабі сабе ніякага зла, бо ўсе мы тут.

  29Той, папрасіўшы агню́, убег і ў трымце́нні прыпа́ў да Паўла і Сілы,

  30і, вы́веўшы іх адтуль, сказаў: спадары́! што мне трэба рабіць, каб спасці́ся?

  31Яны ж адказа́лі: уве́руй у Госпада Іісуса Хрыста, і спасе́шся ты і ўвесь дом твой.

  32І прапаве́далі слова Гаспо́дняе яму і ўсім, што былі́ ў доме яго.

  33І ён, забраўшы іх у той час ночы, абмы́ў раны іх, і адразу быў ахры́шчаны ён сам і ўсе дама́шнія яго;

  34і, прывёўшы іх у дом свой, ён прапанава́ў ім трапе́зу і з усім домам сваім узра́даваўся, што ўве́раваў у Бога.

  35Калі ж настаў дзень, правіцелі паслалі гарадскіх служы́целяў сказаць: вы́звалі тых людзей.

  36Ахоўнік паве́даміў пра гэта Паўлу: правіцелі прысла́лі зага́д вы́зваліць вас, так што цяпер выхо́дзьце і ідзіце з мірам.

  37Але Павел сказаў ім: нас, Ры́мскіх грамадзя́н, без суда́ прынаро́дна бі́лі і кі́нулі ў цямні́цу, а цяпер упо́тай выпуска́юць? не, няхай пры́йдуць і са́мі вы́ведуць нас.

  38Гарадскія служыцелі перадалі́ правіцелям гэтыя сло́вы; і тыя спалохаліся, пачуўшы, што гэта Ры́мскія грамадзя́не.

  39І, прыйшоўшы, яны папрасілі ў іх прабачэ́ння, потым вы́велі і прасілі пакінуць горад.

  40Яны ж, вы́йшаўшы з цямніцы, прыйшлі да Лі́дзіі і, убачыўшы братоў, далі́ ім настаўле́нне і адпра́віліся.



Раздзел 17

  1Прайшоўшы праз Амфіпо́ль і Апало́нію, яны прыйшлі ў Фесало́ніку, дзе была́ Іудзейская сінагога.

  2Паводле свайго звы́чаю, Павел увайшоў да іх і на праця́гу трох субот размаўляў з імі на падста́ве Піса́нняў,

  3тлума́чачы і даво́дзячы, што Хрысту нале́жала прыня́ць паку́ты і ўваскрэ́снуць з мёртвых і што: Гэты Хрыстос ёсць Іісус, Якога я прапаве́дую вам.

  4І некато́рыя з іх уве́равалі і далучы́ліся да Паўла і Сілы – і з набо́жных Э́лінаў вялікае мно́ства, і са зна́тных жанчын няма́ла.

  5А Іудзеі, якія не ўверавалі, пазайздро́сціўшы і назбіра́ўшы на плошчы нейкіх няго́дных людзей, учыні́лі натоўп і пачалі́ бунтава́ць горад; падступіўшы да дому Іасо́на, яны намага́ліся вы́весці іх да народу.

  6Але, не знайшоўшы іх, яны пацягнулі Іасо́на і некато́рых братоў да гарадскіх начальнікаў, выкры́кваючы: тыя, што бунту́юць увесь свет, і сюды прыйшлі,

  7а Іасон іх прыня́ў; і яны ўсе су́праць зага́даў ке́сара выступа́юць, гаворачы, што ёсць іншы цар – Іісус.

  8І ўстрыво́жыўся народ і гарадскія нача́льнікі, чу́ючы гэта.

  9Але, атрыма́ўшы зало́г ад Іасо́на і ад іншых, яны адпусці́лі іх.

  10Браты ж адразу ўначы́ адпра́вілі Паўла і Сілу ў Ве́рыю; яны, прыбы́ўшы туды, пайшлі ў сінагогу Іудзейскую.

  11Гэтыя былі́ больш высакаро́днымі за тых, што ў Фесало́ніцы, яны прынялі́ сло́ва з усёй шчы́расцю, штодзе́нь дасле́дуючы Піса́нні, ці так яно ёсць;

  12і многія з іх уве́равалі – і з паважа́ных Э́лінскіх жанчын, і з мужчын няма́ла.

  13Калі ж даведаліся Фесаланікі́йскія Іудзеі, што і ў Ве́рыі прапаве́дана Паўлам сло́ва Божае, то прыйшлі і туды, падбухто́рваючы і будара́жачы народ.

  14Тады браты́ адразу адпра́вілі Паўла ісці ў кіру́нку да мора, а Сіла і Цімафей засталі́ся там.

  15Суправаджа́льнікі Паўла правялі́ яго да Афін, і, атрымаўшы загад для Сілы і Цімафея, каб тыя як найхутчэ́й прыйшлі да яго, адпра́віліся назад.

  16У той час, як Павел чака́ў іх у Афінах, абура́ўся ў ім дух яго, калі ён бачыў гэты горад, поўны ідалаў.

  17І вось ён размаўляў у сінагозе з Іудзеямі, і з тымі, хто шанава́ў Бога, і на плошчы штодзе́нь з сустрэ́чнымі.

  18Некаторыя з філосафаў эпікурэ́йскіх і стаі́чных спрача́ліся з ім; і адны гаварылі: "што́ хоча сказаць гэты пустасло́ў?", а другія: "здае́цца, ён прапаве́днік чужы́х багоў", – бо ён прапаве́даваў ім Іісуса і ўваскрасе́нне.

  19І, узяўшы яго, прывялі ў арэапа́г і казалі: ці можам мы даве́дацца, што́ гэта за новае вучэнне, якое ты абвяшча́еш?

  20бо ты нешта дзіўнае ўклада́еш у ву́шы нашы; таму мы хочам даве́дацца: што́ гэта такое?

  21А ўсе Афі́няне і іншазе́мцы, якія жылі́ там, нічым так ахво́тна не займа́ліся, як тым, каб гаварыць або слу́хаць пра нешта новае.

  22І, стаўшы пасярод арэапа́га, Павел сказаў: мужы́ Афінскія! па ўсім бачу я, што вы асабліва набо́жныя;

  23бо, прахо́дзячы і агляда́ючы святыні вашы, я знайшоў і ахвя́рнік, на якім напі́сана: "невядо́маму Богу". Вось Гэтага, Якога вы, не ве́даючы, шану́еце, я і прапаве́дую вам.

  24Бог, Які ствары́ў свет і ўсё, што ў ім, Ён, бу́дучы Госпадам не́ба і зямлі, не ў рукатво́рных хра́мах жыве́

  25і не патрабу́е паслуг рук чалавечых, як той, хто ма́е ў не́чым патрэ́бу, а Сам дае́ ўсяму жыццё, і дыха́нне, і ўсё;

  26Ён стварыў ад адной крыві́ ўвесь род чалаве́чы, каб жылі́ па ўсім аблі́ччы зямлі, устанавіўшы прадвы́значаныя тэ́рміны і ме́жы пражыва́ння іх,

  27каб яны шукалі Бога, ці не адчу́юць яны Яго і не зно́йдуць, хоць Ён і недалёка ад кожнага з нас,

  28бо мы Ім жывём, і ру́хаемся, і існуём, як і некато́рыя з вашых паэтаў казалі: "бо мы ёсць і род Яго".

  29Таму, будучы ро́дам Божым, мы не паві́нны лічы́ць, што Бажаство́ падобна да золата, альбо срэ́бра, альбо ка́меня, твора ўме́льства і заду́мы чалавека;

  30дык вось, не зважа́ючы на часы́ няве́дання, Бог цяпер зага́двае лю́дзям, каб усе ўсю́ды пака́яліся;

  31таму што Ён устанавіў дзень, у які будзе пра́ведна судзі́ць свет праз Му́жа, Якога Ён прызна́чыў, да́ўшы ўсім доказ, уваскрасі́ўшы Яго з мёртвых.

  32Пачуўшы пра ўваскрасе́нне мёртвых, адны насміха́ліся, а другія казалі: пра гэта паслу́хаем цябе іншым разам.

  33Тады Павел пайшоў ад іх.

  34Некато́рыя ж мужы́, далучы́ўшыся да яго, уве́равалі; сярод іх быў Дзіяні́сій Арэапагіт і жанчына, якую звалі Да́мар, і іншыя з імі.



Раздзел 18

  1Пасля гэтага Павел, пакінуўшы Афіны, прыйшоў у Кары́нф;

  2і, знайшоўшы нейкага Іудзея, па імені Акі́ла, родам Панці́йца, які нядаўна прыбы́ў з Італіі, і Прыскі́лу, жонку яго, – таму што Кла́ўдзій загадаў усім Іудзеям пакінуць Рым, - ён прыйшоў да іх,

  3а паколькі ён вало́даў адно́лькавым з імі рамяство́м, то заста́ўся ў іх і працаваў; а рамяство́ іх было́ рабіць пала́ткі.

  4Кожную ж суботу ён прамаўля́ў у сінагозе і перако́нваў Іудзеяў і Э́лінаў.

  5А калі прыйшлі з Македоніі Сіла і Цімафей, то Павел быў натхнёны ду́хам све́дчыць Іудзеям, што Іісус гэта Хрыстос.

  6Паколькі ж яны праці́віліся і блюзне́рылі, то ён, абтро́сшы во́пратку сваю, сказаў ім: кроў ваша на гало́вах вашых; я чы́сты; цяпер іду да язычнікаў.

  7І, пайшоўшы адтуль, ён прыйшоў у дом аднаго чалавека, па імені Іу́ст, які шанава́ў Бога і дом якога быў каля сінагогі.

  8А Крысп, нача́льнік сінагогі, уве́раваў у Госпада з усім домам сваім, і многія з Кары́нфянаў, слу́хаючы, уве́равалі і ахрысці́ліся.

  9Сказаў Гасподзь у начны́м відзе́нні Паўлу: не бойся, а гавары́ і не змаўка́й,

  10таму што Я з табою, і ніхто не нападзе́ на цябе, каб зрабіць табе зло; бо ў Мяне многа людзей у горадзе гэтым.

  11І ён застава́ўся там год і шэсць месяцаў, навуча́ючы іх слову Божаму.

  12Калі ж Галіён быў прако́нсулам у Аха́іі, паўста́лі Іудзеі аднаду́шна су́праць Паўла і прывялі яго на судзі́лішча,

  13ка́жучы: не па закону ён ву́чыць людзей шанава́ць Бога.

  14Калі ж Павел хацеў адкрыць ву́сны, Галіён сказаў Іудзеям: Іудзеі! калі б была́ якая несправядлі́васць або ўчы́нак ліхі́, я меў бы падста́ву вы́слухаць вас;

  15але паколькі ідзе спрэ́чка пра вучэ́нне, і пра імёны, і пра закон ваш, то разбіра́йцеся самі; бо я не хачу быць суддзёю ў гэтым.

  16І прагна́ў іх з судзі́лішча.

  17А ўсе Э́ліны, схапі́ўшы Сасфе́на, нача́льніка сінагогі, бі́лі яго перад судзі́лішчам; але Галіёна гэта зусім не хвалява́ла.

  18Павел жа, пабы́ўшы яшчэ даво́лі многа дзён, развіта́ўся з брата́мі і адплы́ў у Сі́рыю, і з ім Акі́ла і Прыскі́ла; ён абстры́г галаву́ ў Кенхрэ́ях, бо даваў абе́т.

  19Прыбы́ў ён у Эфе́с і пакінуў іх там, а сам пайшоў у сінагогу і вёў размову з Іудзеямі.

  20Калі ж яны прасілі прабы́ць у іх больш часу, ён не згадзі́ўся,

  21а развіта́ўся з імі, сказаўшы: мне трэба абавязкова праве́сці надыхо́дзячае свя́та ў Іерусаліме; да вас жа вярну́ся зноў, калі будзе воля Божая. І адправіўся з Эфе́са; Акі́ла ж застаўся ў Эфе́се.

  22Прыбы́ўшы ў Кесары́ю, ён зайшоў ў Іерусалім, прывіта́ў царкву і пайшоў у Антыяхі́ю,

  23і, правёўшы там нейкі час, ён адышоў і прахо́дзіў паслядо́ўна Галаці́йскую краіну і Фры́гію, умацо́ўваючы ўсіх вучняў.

  24Іудзей жа нейкі, па імені Апало́с, родам з Александры́і, чалавек красамо́ўны і добра дасве́дчаны ў Піса́ннях, прыйшоў у Эфе́с;

  25ён быў наста́ўлены на шлях Гасподні і, пала́ючы ду́хам, прамаўля́ў і вучы́ў пра Госпада правільна, зна́ючы толькі хрышчэ́нне Іаа́нава.

  26Ён пачаў смела прамаўля́ць у сінагозе. Пачуўшы яго, Акі́ла і Прыскі́ла прынялі́ яго і дакла́дней растлума́чылі яму шлях Гасподні.

  27Калі ж ён хацеў пайсці ў Аха́ію, то браты, спрыя́ючы, напіса́лі ву́чням, каб прынялі́ яго; прыбы́ўшы туды, ён шмат садзе́йнічаў тым, хто ўве́раваў па благада́ці,

  28бо ён рашу́ча выкрыва́ў Іудзеяў перад народам, дака́зваючы праз Пісанні, што Іісус гэта Хрыстос.



Раздзел 19

  1І ста́лася, калі Апало́с знахо́дзіўся ў Кары́нфе, Павел, прайшоўшы го́рныя вобласці, прыбы́ў у Эфе́с і, знайшоўшы некато́рых вучняў,

  2спыта́ў іх: ці прынялі́ вы Духа Святога, калі ўве́равалі́ Яны ж адказа́лі яму́: мы нават і не чулі, што ёсць Дух Святы́.

  3Тады ён спытаў іх: у што ж вы хрысці́ліся́ Яны адказалі: у Іаа́нава хрышчэ́нне.

  4Павел сказаў: Іаан хрысці́ў хрышчэ́ннем пакая́ння, ка́жучы лю́дзям, каб ве́равалі ў Таго, Хто пры́йдзе пасля яго, гэта значыць, у Хрыста Іісуса.

  5Пачуўшы гэта, яны ахрысці́ліся ў імя́ Госпада Іісуса,

  6і калі Павел ускла́ў на іх ру́кі, сышоў на іх Дух Святы́, і яны сталі гавары́ць на іншых мовах і праро́чыць.

  7А было́ іх усіх каля двана́ццаці чалавек.

  8Прыйшоўшы ў сінагогу, Ён адважна прапаве́даваў тры месяцы, даво́дзячы і перако́нваючы пра Царства Божае.

  9А калі некато́рыя ўпа́рціліся і не ве́равалі, зласло́вячы шлях Гасподні перад народам, то ён, пакі́нуўшы іх, аддзялі́ў ву́чняў і штодзе́нь прапаве́даваў у вучы́лішчы нейкага Тыра́на.

  10Гэта праця́гвалася два гады́, так што ўсе жыхары́ Асі́і чу́лі про́паведзь пра Госпада Іісуса, як Іудзеі, так і Э́ліны.

  11І небыва́лыя цу́ды твары́ў Бог рукамі Паўла,

  12так што на хворых усклада́лі ху́сты і паясы́ ад це́ла яго, і адступа́лі ад іх хваро́бы, і ду́хі злыя выхо́дзілі з іх.

  13Спрабава́лі і некато́рыя з вандро́ўных Іудзейскіх закліна́льнікаў прамаўля́ць над тымі, хто меў злых ду́хаў, імя́ Госпада Іісуса, гаво́рачы: закліна́ем вас Іісусам, Якога Павел прапаве́дуе.

  14І былі́ нейкія сем сыноў Ске́вы, Іудзейскага першасвятара́, якія гэта рабі́лі.

  15Але злы дух сказаў у адказ: Іісуса зна́ю і Паўла ве́даю, а вы хто такія?

  16І накі́нуўся на іх чалавек, у якім быў злы дух, і, адо́леўшы іх, узяў над імі такую сілу, што яны го́лыя і пара́неныя вы́беглі з дома таго.

  17Гэта стала вядо́ма ўсім Іудзеям і Э́лінам, якія жылі́ ў Эфе́се, і страх напаў на ўсіх іх, і ўзвялі́чвалася імя́ Госпада Іісуса;

  18і многія з тых, што ўве́равалі, прыхо́дзілі, спавяда́ючыся і адкрыва́ючы ўчы́нкі свае;

  19а няма́ла з тых, што займа́ліся чарадзе́йствам, сабра́ўшы кнігі свае, спалі́лі перад усімі; і падлічы́лі кошт іх, і атрыма́лася пяцьдзеся́т тысяч серабро́м.

  20З такою сілаю сло́ва Гасподняе ўзраста́ла і ўмацо́ўвалася.

  21Калі ж гэта адбыло́ся, вы́рашыў у ду́ху Павел прайсці праз Македо́нію і Аха́ію і адпра́віцца ў Іерусалім, і сказаў ён: пасля таго, як я пабу́ду там, трэба мне і Рым уба́чыць.

  22І, пасла́ўшы ў Македо́нію дваіх з тых, што служы́лі яму, Цімафе́я і Эра́ста, сам на нейкі час заста́ўся ў Асі́і.

  23Узняло́ся ж у той час немало́е абурэ́нне су́праць шля́ху Гасподняга,

  24бо нейкі майстар па серабры́, і́мем Дзімітрый, што рабіў сярэ́браныя храмы Артэмі́ды і даваў немалы́ заро́бак раме́снікам,

  25сабра́ўшы іх і іншых такіх работнікаў, сказаў: людзі, вы ве́даеце, што ад гэтага заро́бку зале́жыць наш дабрабы́т;

  26і вы бачыце і чуеце, што не толькі ў Эфе́се, але амаль ва ўсёй Асі́і гэты Павел перакана́ў і адвярну́ў шмат людзей, ка́жучы, што зро́бленае рука́мі чалаве́чымі – не багі́;

  27а гэта пагража́е нам, што не толькі рамяство́ гэтае будзе знясла́ўлена, але і храм вялікай багіні Артэмі́ды стане лічы́цца за нішто, і будзе зве́ргнута ве́ліч той, якую ўшано́ўвае ўся Асі́я і ўвесь свет.

  28Пачуўшы гэта і напо́ўніўшыся лю́тасцю, яны закрыча́лі, ка́жучы: Артэмі́да Эфе́ская – вялікая!

  29Увесь горад быў ахо́плены сму́таю; і яны кі́нуліся аднаду́шна да тэа́тра, схапіўшы Га́ія і Арыста́рха Македо́нян, спадаро́жнікаў Паўла.

  30Калі ж Павел хацеў пайсці да народу, вучні не пуска́лі яго;

  31і некато́рыя з начальнікаў Асійскіх, якія былі́ яму пры́яцелямі, паслаўшы да яго, прасілі не з'яўля́цца ў тэатры.

  32Тым часам адны крычалі адно, другія – другое, бо сход быў бязла́дны, і многія не ведалі, дзе́ля чаго сышлі́ся.

  33Тады з натоўпу вы́ставілі напе́рад Алякса́ндра, якога прапанава́лі Іудзеі. Аляксандр, да́ўшы знак рукою, хацеў апраўда́цца перад народам.

  34Але, даве́даўшыся, што ён Іудзей, усе ў адзін голас амаль дзве гадзі́ны крычалі: Артэмі́да Эфе́ская – вялікая!

  35Тады гарадскі́ сакрата́р, супако́іўшы натоўп, сказаў: мужы́ Эфескія! хто з людзей не ве́дае, што горад Эфес з'яўля́ецца захава́льнікам храма вялікай багі́ні Артэмі́ды і выя́вы, якая ўпала з неба?

  36дык вось, паколькі гэта бясспрэ́чна, то трэба вам захоўваць спакой і не рабіць нічога безразва́жна;

  37вы прывялі гэтых людзей, якія ні храм не рабава́лі, ні багі́ні вашай не зневажа́лі;

  38калі ж Дзімітрый і раме́снікі, што з ім, ма́юць ска́ргу на каго-не́будзь, то дзе́йнічаюць суды́ і ёсць прако́нсулы, няхай ска́рдзяцца адны на другіх;

  39а калі вы дамага́ецеся яшчэ нечага, то гэта вы́рашана будзе на законным сходзе;

  40мы ж рызыку́ем быць абвінава́чанымі ў бу́нце за сённяшняе, бо няма ніякай прычыны, каб апраўда́ць гэтае збо́рышча. Сказаўшы гэта, ён распусці́ў сход.



Раздзел 20

  1Калі ж сму́та суняла́ся, Павел, склі́каўшы вучняў, даў ім настаўле́нні і, развіта́ўшыся з імі, вы́йшаў і накірава́ўся ў Македо́нію.

  2Прайшоўшы тыя вобласці і да́ўшы ве́руючым многія настаўле́нні, ён прыйшоў у Эла́ду;

  3пражы́ў ён там тры месяцы; а калі Іудзеі ўчыні́лі су́праць яго змову, то ён, збіра́ючыся адпра́віцца ў Сі́рыю, вы́рашыў вярну́цца праз Македо́нію.

  4Суправаджа́лі яго да Асі́і Сасіпа́тр Пі́рраў, Веры́янін, а з Фесаланікі́йцаў Арыста́рх і Секу́нд, і Га́ій Дзе́рвянін, і Цімафе́й, і Асійцы Ці́хік і Трафі́м.

  5Яны, пайшоўшы ўперад, чакалі нас у Траа́дзе.

  6Мы ж адправіліся з Філі́паў пасля дзён праснако́ў і дабра́ліся да іх у Траа́ду за пяць дзён, і прабылі́ там сем дзён.

  7У першы ж дзень ты́дня, калі вучні сабра́ліся для пераламле́ння хле́ба, Павел, ма́ючы наме́р вы́правіцца на насту́пны дзень, гу́тарыў з імі і працягваў размаўляць да по́ўначы.

  8У верхнім пакоі, дзе мы сабра́ліся, было́ многа свяці́льнікаў.

  9І сядзеў на акне нейкі юнак, па імені Яўці́х, ён пагрузі́ўся ў глыбо́кі сон у той час, як Павел доўга прамаўля́ў, і, пахіснуўшыся ў сне, упаў з трэцяга паверха ўніз, і паднялі́ яго мёртвым.

  10Сышоўшы, Павел прыпа́ў да яго і, абня́ўшы яго, сказаў: не трыво́жцеся, бо душа́ яго ў ім.

  11Падня́ўшыся наверх, пераламі́ўшы хлеб і пае́ўшы, ён прамаўля́ў яшчэ доўга, да світа́ння, і потым пайшоў адтуль.

  12Між тым юнака́ прывялі́ жыво́га і вельмі ўсце́шыліся.

  13А мы, прыйшо́ўшы на карабе́ль, адпра́віліся ў Ас, каб узяць адтуль Паўла; бо ён так загадаў, пажада́ўшы сам ісці пехато́ю.

  14Калі ж ён сустрэ́ўся з намі ў А́се, мы, узя́ўшы яго, прыбылі́ ў Міцілі́ну;

  15І, адплы́ўшы адтуль, назаўтра апыну́ліся насу́праць Хіо́са, а на другі дзень дабра́ліся да Само́са і, пабыва́ўшы ў Трагілі́і, насту́пнага дня прыбылі́ ў Мілі́т;

  16бо Павел вы́рашыў абміну́ць Эфес, каб не затрыма́цца ў Асі́і, бо ён спяша́ўся, каб, па магчы́масці, у дзень Пяцідзеся́тніцы быць у Іерусаліме.

  17Пасла́ўшы з Мілі́та ў Эфес, ён паклі́каў прасві́тараў царквы́,

  18і калі яны прыйшлі да яго, то сказаў ім: вы ве́даеце, як я з першага дня, калі прыйшоў у Асі́ю, увесь час быў з вамі,

  19працу́ючы дзе́ля Госпада з усёй пакорнаму́драсцю і мно́гімі слязьмі́, і сярод выпрабава́нняў, якія спасці́глі мяне па зламы́снасці Іудзеяў;

  20як я не прапусці́ў нічога кары́снага, пра што не сказаў бы вам і чаму не вучы́ў бы вас прылю́дна і па дама́х,

  21закліка́ючы Іудзеяў і Э́лінаў да пакая́ння перад Богам і веры ў Госпада нашага Іісуса Хрыста.

  22І вось цяпер я па пабуджэ́нню Ду́ха іду ў Іерусалім, не ве́даючы, што́ там адбу́дзецца са мною;

  23аднак Дух Святы́ па ўсіх гарадах све́дчыць, ка́жучы, што кайданы́ і паку́ты чака́юць мяне.

  24Але я ні на што не зважа́ю і не даражу́ сваім жыццём, толькі б з ра́дасцю завяршы́ць шлях мой і служэ́нне, якое прыня́ў я ад Госпада Іісуса: прапаве́даваць Ева́нгелле благада́ці Божай.

  25І вось цяпер я ведаю, што ўжо не ўба́чыце аблі́чча майго ўсе вы, сярод якіх хадзіў я, прапаве́дуючы Царства Божае.

  26Таму я све́дчу вам сёння, што я чысты ад крыві́ ўсіх,

  27бо я не ўхіля́ўся ад таго, каб прапаве́даваць вам усю волю Божую.

  28Дык вось, дба́йце пра сябе і пра ўсё ста́да, у якім Дух Святы́ паставіў вас ахава́льнікамі, па́свіць Царкву Госпада і Бога, якую Ён здабы́ў Крывёю Сваёю.

  29Бо я ведаю, што пасля́ адыхо́ду майго ўво́йдуць да вас ваўкі́ лю́тыя, якія не пашкаду́юць ста́да;

  30і сярод вас саміх паўста́нуць людзі, якія будуць прапаве́даваць скажо́на, каб пацягну́ць вучняў за сабою.

  31Таму будзьце пі́льнымі, па́мятаючы, што я тры гады́ дзень і ноч няспы́нна са слязьмі́ вучыў кожнага з вас.

  32І цяпер даруча́ю вас, браты́, Богу і слову благада́ці Яго, якое можа наста́віць вас і даць вам спа́дчыну з усімі асвячо́нымі.

  33Ні серабра́, ні золата, ні адзе́ння я ні ад каго не пажада́ў;

  34вы самі ве́даеце, што патрэ́бам маім і тых, што былі́ са мною, паслужы́лі ру́кі гэтыя мае́.

  35Ва ўсім паказа́ў я вам, што, так працу́ючы, трэба падтры́мліваць сла́бых і па́мятаць словы Госпада Іісуса, бо Ён Сам сказаў: "блажэ́нней даваць, чым браць".

  36І, прамо́віўшы гэта, ён стаў на кале́ні свае і з усімі імі памалі́ўся.

  37Тады пача́ўся вялікі плач ва ўсіх, і, кі́даючыся на шы́ю Паўла, яны цалава́лі яго,

  38смутку́ючы найбольш з-за ска́занага ім сло́ва, што яны ўжо не ўба́чаць аблі́чча яго. І право́дзілі яго на карабе́ль.



Раздзел 21

  1Пасля таго, як мы, расста́ўшыся з імі, адплылі́, то прамы́м шля́хам прыбылі́ на Кос, а насту́пнага дня – на Ро́дас, і адтуль у Пата́ру;

  2і, знайшо́ўшы карабе́ль, які накіро́ўваўся ў Фінікі́ю, мы ўзышлі́ на яго і адплылі́.

  3Калі паказа́ўся Кіпр, мы, пакі́нуўшы яго зле́ва, паплылі́ ў Сі́рыю і прыста́лі ў Ты́ры, бо там трэба было́ з карабля́ вы́грузіць тавар.

  4І, знайшо́ўшы ву́чняў, мы засталі́ся там на сем дзён; яны, па натхне́нню Ду́ха, каза́лі Паўлу не ісці ў Іерусалім.

  5Пасля таго, як мы правялі́ гэтыя дні, мы вы́йшлі і адпра́віліся ў дарогу, і праводзілі нас усе з жанчы́намі і дзе́цьмі аж за горад; а на бе́разе, стаўшы на кале́ні, мы памалі́ліся.

  6І, развіта́ўшыся адны з аднымі, мы ўзышлі́ на карабе́ль, а яны вярну́ліся да сябе.

  7Мы, завяршы́ўшы пла́ванне з Ты́ра, прыбылі́ ў Пталемаі́ду і, прывіта́ўшы брато́ў, засталі́ся на адзін дзень у іх.

  8Назаўтра ж мы, якія былі́ з Паўлам, адпра́віліся і прыйшлі ў Кесары́ю і, увайшоўшы ў дом Філіпа дабраве́сніка, аднаго з сямі дыя́канаў, засталі́ся ў яго.

  9А ў яго былі́ чатыры дачкі́, дзевы, якія праро́чылі.

  10У той час, як мы на праця́гу многіх дзён застава́ліся ў іх, прыбы́ў з Іудзеі нейкі прарок, па і́мені Ага́ў,

  11і, прыйшоўшы да нас, узяў пояс Паўла і, звяза́ўшы сабе но́гі і ру́кі, сказаў: так гаво́рыць Дух Святы́: "му́жа, якому нале́жыць гэты пояс, звя́жуць у Іерусаліме Іудзеі і аддаду́ць у ру́кі язы́чнікаў".

  12Калі мы пачулі гэта, то і мы, і та́машнія прасілі, каб ён не ішоў у Іерусалім.

  13Але Павел у адказ сказаў: што вы робіце, пла́чучы і разрыва́ючы маё сэ́рца?а́ я не толькі хачу быць вя́знем, але і паме́рці ў Іерусаліме гатовы за імя́ Госпада Іісуса.

  14І паколькі ён не паддава́ўся ўгаво́рам, мы супако́іліся і сказалі: няхай будзе воля Гасподняя!

  15Пасля гэтых дзён, падрыхтава́ўшыся, мы пайшлі ў Іерусалім;

  16ішлі з намі і некато́рыя вучні з Кесары́і, право́дзячы нас да нейкага Мна́сана Кіпрыёта, да́ўняга вучня, каб нам пажы́ць у яго.

  17Калі ж мы прыбылі́ ў Іерусалім, браты́ з радасцю прынялі́ нас.

  18На другі дзень Павел прыйшоў з намі да Іакава, прыйшлі і ўсе прасвітары.

  19І, павітаўшы іх, Павел стаў расказваць падрабя́зна, што́ зрабіў Бог у язычнікаў праз служэ́нне яго.

  20Вы́слухаўшы яго, яны сла́вілі Бога і казалі: бачыш, брат, колькі тысяч Іудзеяў уве́равалі, і ўсе яны руплі́ўцы закона;

  21а пра цябе яны чулі, бы́ццам ты ўсіх Іудзеяў, якія жыву́ць сярод язы́чнікаў, навуча́еш адсту́пніцтву ад Маісея, ка́жучы, каб яны не абрэ́звалі сваіх дзяцей і не трыма́ліся айцоўскіх звы́чаяў.

  22Дык што ж? Напэўна, збяру́цца многія, бо пачу́юць, што ты прыйшоў.

  23Зрабі ж тое, што́ мы скажам табе: ёсць у нас чатыры мужы́, якія ма́юць на сабе абе́т;

  24вазьмі іх і ачы́сціся з імі, і прымі́ на сябе выда́ткі на ахвяру за іх, каб яны абстры́глі свае гало́вы; тады даве́даюцца ўсе, што пачу́тае імі пра цябе – няпраўда, а што і сам ты жыве́ш, захо́ўваючы закон.

  25А пра язы́чнікаў, якія ўве́равалі, мы піса́лі пасла́нне, пастанаві́ўшы, каб яны нічога такога не прытры́мліваліся, а толькі асцерага́ліся ідалаахвя́рнага, крыві́, заду́шанага і блу́ду.

  26Тады Павел, узя́ўшы тых мужо́ў і ачы́сціўшыся з імі, на другі́ дзень увайшоў у храм і абвясці́ў пра заканчэ́нне дзён ачышчэ́ння, калі павінна быць прыне́сена за кожнага з іх прынашэ́нне.

  27Калі ж сем дзён завярша́ліся, Асійскія Іудзеі, уба́чыўшы яго ў храме, падбухто́рылі ўвесь народ і накла́лі на яго ру́кі,

  28закрыча́ўшы: мужы́ Ізра́ільскія, дапамажы́це! гэты чалавек усіх усю́ды навуча́е су́праць народа, і закона, і месца гэтага; а яшчэ і Э́лінаў увёў у храм і апага́ніў святое ме́сца  гэтае.

  29Бо яны перад тым бачылі з ім у горадзе Трафі́ма Эфе́сяніна і думалі, што Павел увёў яго ў храм.

  30Узру́шыўся ўвесь горад, і сышо́ўся народ; і, схапі́ўшы Паўла, яны пацягну́лі яго прэч з храма, і адразу зачы́нены былі́ дзверы.

  31Калі ж яны хацелі забіць яго, дайшла да тысячанача́льніка палка́ вестка, што ўвесь Іерусалім узбу́раны;

  32той, адразу ўзя́ўшы воінаў і сотнікаў, пабег да іх; яны ж, уба́чыўшы тысячанача́льніка і воінаў, пераста́лі біць Паўла.

  33Тады тысячанача́льнік, наблі́зіўшыся, узяў яго і загада́ў звяза́ць яго двума́ ланцуга́мі, і пытаўся, хто ён і што зрабіў.

  34У натоўпе адны крыча́лі адно, а другія – другое; і ён, не здо́леўшы з-за шуму даве́дацца нічога пэ́ўнага, загада́ў ве́сці яго ў крэпасць.

  35Калі ж Павел апыну́ўся на прысту́пках, то воінам прыйшло́ся не́сці яго з прычыны на́ціску нато́ўпу,

  36бо мноства народу ішло ўслед і крыча́ла: смерць яму́!

  37Пры ўваходзе ў крэпасць Павел кажа тысячанача́льніку: можна мне сказа́ць нешта табе́ А той сказаў: дык ты ўме́еш па-грэчаску?

  38значыць, ты не той Егіпця́нін, які нядаўна ўчыні́ў бунт і вы́веў у пустыню чатыры тысячы чалавек сіка́рыяў?

  39Павел жа сказаў: я Іудзей, Тарся́нін, грамадзя́нін немалазна́чнага Кілікі́йскага горада; прашу цябе, дазволь мне прамо́віць да народу.

  40Калі ж той дазволіў, Павел, сто́ячы на прысту́пках, даў народу знак рукой; і калі наста́ла глыбокае маўча́нне, ён пачаў гаварыць на яўрэйскай мове, ка́жучы:



Раздзел 22

  1Мужы́ браты́ і айцы́! вы́слухайце цяпер маё апраўда́нне перад вамі.

  2Пачуўшы, што ён загавары́ў з імі на яўрэйскай мове, яны яшчэ больш сці́шыліся. І ён сказаў:

  3я Іудзей, наро́джаны ў Та́рсе Кілікі́йскім, а ўзгадава́ны ў гэтым горадзе каля ног Гамаліі́ла, наву́чаны даскана́ла айцоўскаму закону, шчы́ра адда́ны Богу, як і ўсе вы сёння;

  4паслядо́ўнікаў гэтага вучэ́ння я перасле́даваў аж да смерці, звя́зваючы і кі́даючы ў цямні́цу мужчын і жанчын,

  5што засве́дчыць пра мяне першасвята́р і ўсе старэ́йшыны; ад іх узя́ўшы і лісты́ да братоў, я ішоў у Дама́ск, каб тых, што былі́ там, звяза́ць і прыве́сці ў Іерусалім для пакара́ння.

  6І ста́лася, калі я быў у дарозе і набліжа́ўся да Дама́ска, не́дзе апоўдні раптам заззя́ла вакол мяне з неба святло вялікае.

  7Я ўпаў на зямлю́ і пачуў голас, які гаварыў мне: Саўл, Саўл, чаму ты Мяне гоніш?

  8Я адказа́ў: хто Ты, Госпадзі? І Ён сказаў мне: Я Іісус Назарэй, Якога ты гоніш.

  9Тыя, што былі́ са мною, уба́чылі святло і спало́халіся, але го́ласу Таго, Хто гаварыў да мяне́, не чу́лі.

  10А я сказаў: што́ мне рабіць, Госпадзі́ Гасподзь жа сказаў мне: устань і ідзі ў Дама́ск, і там будзе табе ска́зана пра ўсё, што прызна́чана табе рабіць.

  11І паколькі я стаў невіду́шчым ад сла́вы святла́ гэтага, то павялі́ мяне за руку́ тыя, што былі́ са мною, і я прыйшоў у Дама́ск.

  12І нейкі Ана́нія, чалавек набо́жны па закону, што меў добрае све́дчанне ад усіх Іудзеяў, якія жылі́ ў Дама́ску,

  13прыйшоў да мяне і, стаўшы перада мною, сказаў мне: Саўл, брат, стань віду́шчым! І я ў той жа час уба́чыў яго.

  14Ён  жа сказаў мне: Бог айцоў нашых прадвы́браў цябе, каб ты спазна́ў волю Яго, убачыў Пра́ведніка і пачуў голас з ву́снаў Яго;

  15бо ты будзеш све́дкам Яго перад усімі людзьмі́ пра ўсё, што ты бачыў і чуў;

  16што ж ты цяпер мару́дзіш? устань, ахрысці́ся і змый грахі́ свае, прызва́ўшы імя́ Госпада Іісуса.

  17І ста́лася, калі я вярну́ўся ў Іерусалім і маліўся ў храме, найшло́ на мяне захапле́нне,

  18і я ўба́чыў Яго, і Ён сказаў мне: паспяша́йся і вы́йдзі хутчэ́й з Іерусаліма, бо тут не пры́муць твайго све́дчання пра Мяне.

  19І я сказаў: Госпадзі! яны ведаюць, што я саджа́ў у цямніцу і біў у сінагогах тых, якія ве́руюць у Цябе́,

  20і калі праліва́лася кроў Сцяфа́на, све́дкі Твайго, я сам стаяў побач, і згаджа́ўся з забойствам яго, і сцярог адзе́нне тых, што забіва́лі яго.

  21І Ён сказаў мне: ідзі, бо Я пашлю́ цябе далёка да язы́чнікаў.

  22Да гэтага сло́ва слу́халі яго, а потым узнялі́ крык, ка́жучы: прэч з зямлі такога! бо ён не паві́нен жыць.

  23Тым часам як яны крычалі, і рва́лі адзе́нне, і ўздыма́лі пыл у паветра,

  24тысячанача́льнік загада́ў уве́сці яго ў крэпасць і наказа́ў бічава́ць яго, дазна́цца з якой прычы́ны так крычалі на яго.

  25Калі ж расцягну́лі яго рамяня́мі, Павел сказаў сотніку, які стаяў побач: хіба дазво́лена вам бічава́ць Ры́мскага грамадзя́ніна, прычы́м не асу́джанага?

  26Пачуўшы гэта, сотнік падышоў і паве́даміў тысячанача́льніку, ка́жучы: глядзі, што ты збіра́ешся рабіць? гэты ж чалавек – Ры́мскі  грамадзя́нін.

  27Тады тысячанача́льнік, падышо́ўшы, прамо́віў да яго: скажы мне, ты Ры́мскі грамадзя́нін? Ён сказаў: так.

  28Тысячанача́льнік адказаў: я за вялікія грошы набы́ў гэтае грамадзя́нства. Павел жа сказаў: а я і нарадзі́ўся з ім.

  29Тады адразу адступі́лі ад яго тыя, што збіра́ліся катава́ць яго, а тысячанача́льнік, даве́даўшыся, што ён Ры́мскі грамадзя́нін, спало́хаўся, што звяза́ў яго.

  30На другі дзень, жада́ючы даве́дацца дакладна, у чым абвінава́чваюць яго Іудзеі, ён вы́зваліў яго з кайдано́ў і загада́ў сабра́цца першасвятара́м і ўсяму сінедрыёну і, вы́веўшы Паўла, паставіў яго перад імі.



Раздзел 23

  1Пільна гле́дзячы на сінедрыён, Павел сказаў: мужы́ браты́! я з усёй добрасумле́ннасцю жыў перад Богам да гэтага дня.

  2І тут першасвята́р Ана́нія загада́ў тым, якія стаялі по́бач з ім, біць яго па ву́снах.

  3Тады Павел сказаў яму́: Бог будзе біць цябе, сцяна́ пабе́леная: ты сядзі́ш, каб судзі́ць мяне па закону, ды, паруша́ючы закон, зага́дваеш біць мяне.

  4Тыя, што стаялі побач, сказалі: першасвятара́ Божага зневажа́еш?

  5Павел сказаў: я не ведаў, браты́, што ён першасвята́р; бо напі́сана: пра нача́льніка народа твайго не кажы́ ліхо́га.

  6Павел жа, даве́даўшыся, што тут адна частка садуке́яў, а другая фарысе́яў, усклі́кнуў у сінедрыёне: мужы́ браты́! я фарысе́й, сын фарысе́я; за надзею і ўваскрасе́нне мёртвых мяне су́дзяць.

  7Калі ж ён сказаў гэта, узнікла сутыкне́нне паміж фарысе́ямі і садуке́ямі, і сход падзялі́ўся;

  8бо садуке́і кажуць, што няма ўваскрасе́ння, ні Ангела, ні ду́ха; а фарысе́і прызнаю́ць і тое, і другое.

  9Узня́ўся вялікі крык; і, уста́ўшы, кніжнікі з фарысе́йскага боку спрача́ліся, ка́жучы: нічога дрэ́ннага мы не знахо́дзім у чалавеку гэтым; калі ж дух ці Ангел прамаўля́ў да яго, давайце не будзем праці́віцца Богу.

  10Але паколькі сутыкне́нне ўзмацня́лася, то тысячанача́льнік, баючы́ся, каб яны не разарва́лі Паўла, загада́ў воінам спусці́цца, каб забраць яго ад іх і адве́сці ў крэ́пасць.

  11У насту́пную ноч Гасподзь, яві́ўшыся яму, сказаў: мацу́йся, Павел; бо як све́дчыў ты пра Мяне ў Іерусаліме, так нале́жыць табе све́дчыць і ў Ры́ме.

  12Калі ж настаў дзень, некато́рыя з Іудзеяў, учыні́ўшы змо́ву, далі́ сабе клятву не есці і не піць, пакуль не заб'юць Паўла;

  13а было́ больш за сорак тых, што ўчыні́лі гэтую змо́ву;

  14яны, прыйшо́ўшы да першасвятаро́ў і старэ́йшын, сказалі: кля́тваю паклялі́ся мы самі́м сабе не есці нічога, пакуль не заб'ём Паўла.

  15Дык цяпер вы з сінедрыёнам паве́даміце тысячанача́льніку, каб заўтра вы́веў яго да вас, як быццам вы збіра́ецеся дакла́дней дасле́даваць справу яго; а мы, перш чым ён наблі́зіцца, гатовы забіць яго.

  16Пачуўшы пра заса́ду, сын сястры́ Паўлавай прыйшоў і, увайшо́ўшы ў крэпасць, паве́даміў Паўлу.

  17Павел жа, паклі́каўшы аднаго з сотнікаў, сказаў: завядзі́ гэтага юнака́ да тысячанача́льніка, бо ён ма́е нешта паве́даміць яму.

  18Той, узя́ўшы яго, прывёў да тысячанача́льніка і сказаў: вя́зень Павел паклі́каў мяне і папрасіў прыве́сці да цябе гэтага юнака́, які ма́е нешта сказаць табе.

  19Тысячанача́льнік, узя́ўшы яго за руку́ і адышоўшы з ім убок, спытаў: што ж маеш ты паве́даміць мне?

  20І ён сказаў: Іудзеі дамо́віліся папрасі́ць цябе, каб заўтра ты прывёў Паўла ў сінедрыён, бы́ццам дзе́ля таго, каб дакла́дней пра яго распыта́ць;

  21але ты не давяра́й ім, бо на яго робяць заса́ду больш за сорак чалавек з іх, якія далі́ сабе кля́тву, што не будуць есці і піць, пакуль не заб'юць яго; і яны цяпер напагато́ве, чака́ючы твайго распараджэ́ння.

  22Тысячанача́льнік адпусці́ў юнака́, загада́ўшы: нікому не кажы́, што ты паве́даміў мне гэта.

  23І, паклі́каўшы двух сотнікаў, ён сказаў: падрыхту́йце дзве́сце ўзбро́еных во́інаў, каб ішлі ў Кесары́ю, і се́мдзесят ко́ннікаў, і дзве́сце кап'яно́сцаў, на трэцюю гадзі́ну но́чы;

  24і ўю́чную жывёлу прывядзі́це, каб, пасадзі́ўшы Паўла, даста́віць яго цэлым і здаровым да праві́целя Фе́лікса.

  25Напісаў ён і пасла́нне такога зместу:

  26Кла́ўдзій Лі́сій – высокашано́ўнаму праві́целю Фе́ліксу:  ра́давацца;

  27гэтага чалавека, якога Іудзеі схапілі і збіра́ліся забіць, я, прыйшо́ўшы з воінамі, адабра́ў, калі вы́светліў, што ён Ры́мскі грамадзя́нін;

  28жада́ючы ж даве́дацца, на якой падста́ве абвінава́чвалі яго, я прывёў яго ў сінедрыён іхні

  29і вы́явіў, што яны абвінава́чваюць яго з-за спрэ́чных пытанняў закону іх, але няма на ім абвінава́чання ні ў чым, ва́ртым смерці або ако́ваў;

  30калі ж мне дане́слі, што Іудзеямі рыхту́ецца змова су́праць гэтага чалавека, я адразу паслаў яго да цябе, загада́ўшы і абвінава́ўцам гаварыць су́праць яго перад табою; быва́й здаро́вы.

  31Тады воіны, як было́ ім зага́дана, узялі́ Паўла і павялі́ яго ўначы́ ў Антыпатры́ду,

  32а на другі дзень, пакі́нуўшы ко́ннікаў ісці з ім, вярну́ліся ў крэпасць.

  33Тыя ж, прыйшоўшы ў Кесары́ю і адда́ўшы пасла́нне праві́целю, паставілі перад ім і Паўла.

  34Правіцель прачытаў пасла́нне і запыта́ў, з якой ён вобласці, а, даве́даўшыся, што з Кілікі́і,

  35сказаў: я вы́слухаю цябе, калі прыбу́дуць і абвінава́ўцы твае. І загада́ў трыма́ць яго пад ва́ртаю ў Ірадавай прэто́рыі.



Раздзел 24

  1А праз пяць дзён прыйшоў першасвята́р Ана́нія са старэ́йшынамі і з нейкім ры́тарам Тэрту́лам, якія зрабілі зая́ву праві́целю су́праць Паўла.

  2Калі ж яго паклі́калі, Тэрту́л пачаў абвінава́чваць, ка́жучы:

  3вялікага міру мы дасягну́лі дзя́куючы табе і паляпшэ́нняў, якія робяцца для народа гэтага дзя́куючы твайму клопату, і мы ва ўсім і ўсюды прыма́ем гэта, высокашано́ўны Фе́лікс, з усёй удзя́чнасцю;

  4але, каб моцна не дакуча́ць табе, прашу цябе вы́слухаць нас коратка з уласці́вай табе добразычлі́васцю;

  5вы́явіўшы, што чалавек гэты - зара́за, і ўздыма́е бунт сярод усіх Іудзеяў, якія жывуць у свеце, і з'яўля́ецца правадыро́м Назарэ́йскай е́расі,

  6які і храм нава́жыўся апага́ніць, мы затрыма́лі яго і хацелі судзі́ць паводле нашага закону;

  7але прыйшоў тысячанача́льнік Лі́сій і з вялікай сілаю забраў яго з рук нашых,

  8загада́ўшы абвінава́ўцам яго ісці да цябе; ад яго ты можаш сам, распыта́ўшы, даве́дацца пра ўсё, у чым мы абвінава́чваем яго.

  9І Іудзеі згадзі́ліся і пацве́рдзілі, што гэта так.

  10Павел жа, калі праві́цель даў яму знак гавары́ць, адказаў: ве́даючы, што ты многа гадоў з'яўля́ешся справядлі́вым суддзёй народа гэтага, я ахво́тней бу́ду гавары́ць у абаро́ну маёй справы;

  11ты можаш даве́дацца, што не больш як двана́ццаць дзён таму я прыйшоў у Іерусалім для паклане́ння;

  12і ні ў храме яны не знайшлі мяне, каб я з кім-небудзь спрача́ўся ці ўздыма́ў бунт нато́ўпу, ні ў сінагогах, ні ў горадзе,

  13і яны не могуць даказа́ць таго, у чым абвінава́чваюць мяне;

  14але прызнаю́ся табе ў тым, што паво́дле вучэ́ння, якое яны называ́юць е́рассю, я сапраўды́ служу́ Богу айцоў, ве́руючы ўсяму, напі́санаму ў законе і прароках,

  15ма́ючы надзе́ю на Бога, якую і са́мі яны падзяля́юць, што будзе ўваскрасе́нне мёртвых, пра́ведных і няпра́ведных;

  16таму і сам намага́юся заўсёды мець бездако́рнае сумле́нне перад Богам і людзьмі́;

  17пасля многіх гадо́ў я прыйшоў, каб даста́віць мі́ласціну для народа майго і прынашэ́нні;

  18пры гэтым і знайшлі́ мяне, ачы́шчанага ў храме, без народу і без шу́му,

  19нейкія Асі́йскія Іудзеі, якім трэба было́ б з'яві́цца перад табою і абвінава́чваць мяне, калі б што ме́лі су́праць мяне;

  20альбо са́мі гэтыя няхай скажуць, якую яны знайшлі ўва мне няпра́веднасць, калі я стаяў перад сінедрыёнам,

  21хіба́ адны толькі словы, якія я гучна прамовіў, сто́ячы сярод іх, што за вучэнне пра ўваскрасе́нне мёртвых вы сёння су́дзіце мяне.

  22Вы́слухаўшы гэта, Фелікс адклаў іх справу, ве́даючы дакла́дней пра гэтае вучэ́нне, і сказаў: калі прыйдзе тысячанача́льнік Лі́сій, я буду разгляда́ць вашу справу.

  23А сотніку загада́ў трыма́ць Паўла пад аховаю, але даваць паслабле́нне і не забараня́ць нікому з яго блізкіх служы́ць яму ці прыхо́дзіць да яго.

  24Праз некалькі дзён Фелікс, прыйшоўшы з Друзі́лай, жонкаю сваёю, Іудзейкай, паклі́каў Паўла і слу́хаў яго пра веру ў Хрыста Іісуса.

  25Калі ж ён гаварыў аб пра́веднасці, устрыма́нні і бу́дучым судзе, Фелікс спало́хаўся і сказаў: цяпер ты ідзі, а калі будзе наго́да, то я паклі́чу цябе.

  26Пры гэтым ён спадзява́ўся, што Павел дасць яму гро́шай, каб адпусці́ў яго, таму ён часта пасыла́ў па яго і размаўля́ў з ім.

  27Калі ж прайшло два гады́, перае́мнікам Фелікса стаў По́рцый Фест; і, жада́ючы дагадзі́ць Іудзеям, Фелікс пакі́нуў Паўла ў зняво́ленні.



Раздзел 25

  1Фест, прыбы́ўшы ў праві́нцыю, праз тры дні адправіўся з Кесары́і ў Іерусалім.

  2Тады першасвятары́ і зна́тныя Іудзеі зрабілі яму зая́ву су́праць Паўла і ўгаво́рвалі яго,

  3і прасілі зрабіць ла́ску і вы́клікаць яго ў Іерусалім, рыхту́ючы засаду, каб забіць яго ў дарозе.

  4Але Фест адказа́ў, што Паўла трыма́юць пад ва́ртаю ў Кесары́і і што сам ён ма́е наме́р неўзаба́ве адпра́віцца туды;

  5дык няхай тыя з вас, хто можа, – сказаў  ён, – по́йдуць са мною, і, калі ёсць што-небудзь зага́ннае ў гэтым чалавеку, няхай абвінава́чваюць яго.

  6І, правёўшы ў іх не больш дзесяці дзён, ён прыбы́ў у Кесары́ю; а на другі дзень, сеўшы на судзе́йскае ўзвышэ́нне, загада́ў прыве́сці Паўла.

  7Калі ён з'явіўся, Іудзеі, якія прыйшлі з Іерусаліма, сталі наво́кал і выка́звалі шмат ця́жкіх абвінава́чанняў су́праць Паўла, якіх не здо́лелі даказа́ць;

  8ён жа ў сваю абаро́ну сказаў: ні су́праць закону Іудзейскага, ні су́праць храма, ні су́праць ке́сара нічым я не саграшы́ў.

  9А Фест, жада́ючы праяві́ць прыхі́льнасць да Іудзеяў, прамо́віў Паўлу ў адказ: хочаш пайсці́ ў Іерусалім, каб я там судзі́ў цябе за гэта?

  10Павел сказа́ў: я стаю́ перад судзі́лішчам ке́саравым, дзе і нале́жыць мяне судзі́ць; Іудзеяў я нічым не пакры́ўдзіў, як і табе добра вядо́ма;

  11калі ж я вінава́ты і нешта ва́ртае смерці зрабіў, то не адмаўля́юся паме́рці; а калі нічога такога няма, у чым яны абвінава́чваюць мяне, то ніхто не можа вы́даць мяне ім. Патрабу́ю суда́ ў ке́сара.

  12Тады Фест, пагавары́ўшы з ра́даю, адказаў: ты патрабава́ў суда ў ке́сара, да ке́сара і по́йдзеш.

  13Праз некалькі дзён цар Агры́па і Верні́ка прыбылі́ ў Кесары́ю, каб павіта́ць Феста.

  14І паколькі яны былі́ там многа дзён, Фест паве́даміў цару́ пра справу Паўлаву, ка́жучы: тут ёсць чалавек, пакі́нуты Фе́ліксам пад ва́ртаю,

  15на якога, калі я быў у Іерусаліме, зрабілі зая́ву першасвятары́ і старэ́йшыны Іудзейскія, патрабу́ючы яго асуджэ́ння.

  16Я адказаў ім, што ў Ры́млян няма звы́чаю аддаваць якога-небудзь чалавека на смерць, перш чым абвінава́чаны не будзе мець перад сабою абвінава́ўцаў і не атрыма́е магчы́масці абараня́цца ад абвінава́чання.

  17Калі ж яны прыйшлі сюды, то я без усякага адкла́ду, на наступны дзень, се́ўшы на судзе́йскае ўзвышэ́нне, загада́ў прыве́сці гэтага чалавека.

  18Абступі́ўшы яго, абвінава́ўцы не назва́лі ніякай віны́ з тых, што я думаў;

  19але яны ме́лі з ім нейкія спрэ́чныя по́гляды нако́нт сваіх ве́раванняў і нейкага Іісуса паме́рлага, пра Якога Павел сцвярджа́ў, што Ён жывы́.

  20Не ве́даючы, што рабі́ць з гэтай справай, я сказаў, ці не хоча ён пайсці ў Іерусалім, каб там яго судзі́лі за гэта?

  21Але, паколькі Павел патрабава́ў, каб яго пакінулі для прыня́цця рашэ́ння А́ўгустам, то я загада́ў трыма́ць яго пад ва́ртаю да таго часу, як я пашлю́ яго да ке́сара.

  22Агры́па сказаў Фесту: я хацеў бы і сам паслу́хаць гэтага чалавека. Заўтра, – адказаў той, – паслу́хаеш яго.

  23На другі дзень, калі Агры́па і Верні́ка прыбылі́ з вялікай пы́шнасцю і ўвайшлі ў судо́вую пала́ту з тысячанача́льнікамі і са́мымі зна́тнымі мужа́мі горада, то па зага́ду Феста быў прыве́дзены Павел.

  24І сказаў Фест: цар Агры́па і ўсе прысу́тныя з намі мужы́! вы бачыце таго, з-за каго ўсё мноства Іудзеяў звярта́лася да мяне і ў Іерусаліме, і тут і крычала, што ён больш не павінен жыць;

  25але я перакана́ўся, што ён не зрабіў нічога ва́ртага смерці; паколькі ж ён сам патрабава́ў суда́ ў А́ўгуста, то я вы́рашыў паслаць яго туды;

  26я не магу нічога пэ́ўнага напіса́ць пра яго ўладару́, таму я вы́веў яго да вас і перш за ўсё да цябе, цар Агры́па, каб пасля таго, як адбу́дзецца рассле́даванне, у мяне было́ што напіса́ць;

  27бо мне здае́цца, неразу́мна пасыла́ць вя́зня і не паказа́ць абвінава́чанняў су́праць яго.



Раздзел 26

  1Агры́па сказаў Паўлу: дазваля́ецца табе гаварыць за само́га сябе. Тады Павел, прасцёршы руку́, стаў гаварыць у сваю абаро́ну:

  2цар Агры́па! я лічу сябе шчаслі́вым, што магу сёння абараня́цца перад табою ад ўсяго, у чым абвінава́чваюць мяне Іудзеі,

  3асабліва таму, што ты ве́даеш усе звы́чаі і спрэ́чныя пытанні Іудзеяў. Так што прашу цябе вы́слухаць мяне велікаду́шна.

  4Дык вось, жыццё маё з ю́ных гадоў, якое прахо́дзіла ад пачатку сярод народа майго ў Іерусаліме, ве́даюць усе Іудзеі;

  5яны здаўна́ зна́юць мяне і, калі б захацелі, маглі б засве́дчыць, што я жыў фарысе́ем паводле самага стро́гага кіру́нку нашага веравызна́ння.

  6І цяпер я стаю́ перад судом за надзе́ю на Богам да́дзенае айцам нашым абяца́нне,

  7на здзяйсне́нне якога спадзяю́цца ўсе нашы двана́ццаць кален, стара́нна слу́жачы Богу дзень і ноч; за гэтую надзе́ю, цар Агрыпа, і абвінава́чваюць мяне Іудзеі.

  8Дык што́ Няўжо невераго́дным лі́чыце вы тое, што Бог уваскраша́е мёртвых?

  9Праўда, і мне здава́лася, што я павінен ру́пна дзе́йнічаць су́праць і́мені Іісуса Назарэ́я;

  10гэта я і рабіў у Іерусаліме: і многіх святы́х у цямніцы пасадзі́ў, атрыма́ўшы ўладу ад першасвятаро́ў, і калі забіва́лі іх, я даваў згоду;

  11і, ва ўсіх сінагогах часта кара́ючы іх, я прымуша́ў іх блюзне́рыць і, бязме́рна люту́ючы су́праць іх, перасле́даваў нават у чужых гарадах.

  12Дзе́ля гэтага ж ідучы́ ў Дама́ск з паўнамо́цтвамі і даручэ́ннем ад першасвятаро́ў,

  13апо́ўдні ў дарозе я ўбачыў, цар, з неба святло, ярчэ́йшае за сонечнае ззя́нне; яно азары́ла мяне і тых, што ішлі са мною.

  14І калі ўсе мы папа́далі на зямлю́, я пачу́ў голас, які прамаўля́ў да мяне і казаў на яўрэ́йскай мове: Саўл, Саўл! чаму ты Мяне гоніш? цяжка табе су́праць ражна́ ісці́.

  15А я сказаў: хто Ты, Госпадзі́ Ён жа сказаў: Я Іісус, Якога ты гоніш;

  16але падымі́ся і стань на ногі твае; бо Я дзе́ля гэтага і яві́ўся табе, каб паста́віць цябе служы́целем і све́дкам таго, што ты бачыў і што Я адкры́ю табе,

  17збаўля́ючы цябе ад народа Іудзейскага і ад язычнікаў, да якіх Я пасыла́ю цябе

  18адкрыць вочы ім, каб яны павярну́ліся ад це́мры да святла́ і ад ула́ды сатаны да Бога, і каб яны атрыма́лі прабачэ́нне грахоў і до́лю між асвячо́ных праз веру ў Мяне.

  19Таму, цар Агрыпа, я не стаў праці́віцца нябе́снаму відзе́нню,

  20а спачатку жыхара́м Дама́ска і Іерусаліма, потым жа па ўсёй краі́не Іудзейскай і язы́чнікам прапаве́даваў, каб яны пака́яліся і звярну́ліся да Бога, ро́бячы го́дныя справы пакая́ння.

  21За гэта Іудзеі схапілі мяне ў храме і імкну́ліся ўчыні́ць распра́ву.

  22Але я, атрыма́ўшы дапамогу ад Бога, да гэтага дня стаю́ і све́дчу і мало́му, і вялікаму, нічога не ка́жучы, акрамя́ таго, аб чым прарокі і Маісей гаварылі, што гэта будзе:

  23што Хрыстос павінен адпаку́таваць, першым уваскрэ́снуць з мёртвых і прапаве́даць святло народу гэтаму і язы́чнікам.

  24Калі ён так прамаўляў у сваю абарону, Фест гучным голасам сказаў: ты стра́ціў розум, Павел! вялікая вучо́насць даво́дзіць цябе да стра́ты розуму.

  25Ён жа кажа: я не стра́ціў розуму, высокашано́ўны Фест, а прамаўля́ю сло́вы ісціны і здаровага сэнсу;

  26бо ведае пра гэта цар, перад якім я і прамаўля́ю ўпэ́ўнена; я не веру, каб утаі́лася ад яго што-небудзь з гэтага, бо не ў заку́тку ж яно адбыва́лася;

  27ці ве́рыш ты, цар Агры́па, прарокам? ве́даю, што ве́рыш.

  28Агры́па ж сказаў Паўлу: ты мала што не ўгаво́рваеш мяне зрабі́цца Хрысція́нінам.

  29А Павел сказаў: я б маліўся Богу, каб ці мала, ці многа, не толькі ты, але і ўсе, хто слу́хае мяне сёння, зрабіліся такімі, як я, аднак без гэтых ако́ваў.

  30І калі ён гэта сказаў, паднялі́ся цар, і праві́цель, і Верні́ка, і ўсе, хто сядзе́ў з імі;

  31і, адышо́ўшы ўбок, яны размаўля́лі паміж сабою, ка́жучы: нічога ва́ртага смерці або ако́ваў не робіць чалавек гэты.

  32І сказаў Агры́па Фесту: можна было́ б вы́зваліць гэтага чалавека, калі б ён не патрабава́ў суда́ ў ке́сара. Таму і вы́рашыў праві́цель паслаць яго да ке́сара.



Раздзел 27

  1Калі ж было́ вы́рашана плыць нам у Італію, то перадалі́ Паўла і некато́рых іншых вя́зняў сотніку па і́мені Юлій з палка́ А́ўгуста.

  2Узышо́ўшы на Адрамі́цкі карабе́ль і сабра́ўшыся плыць праз асійскія мясціны, мы адпра́віліся; з намі быў Арыстарх Македо́нянін з Фесало́нікі.

  3На другі дзень мы прыплылі́ ў Сідон; і Юлій, абыхо́дзячыся з Паўлам чалавекалю́бна, дазволіў яму пайсці́ да сяброў і атрыма́ць ад іх дапамо́гу.

  4Адпра́віўшыся адтуль, мы падплылі́ да Кіпра, бо вятры́ былі́ супраці́ўныя;

  5і, пераплыўшы мора насу́праць Кілікі́і і Памфілі́і, мы прыбылі́ ў Мі́ры Лікі́йскія.

  6Там сотнік, знайшо́ўшы Александры́йскі карабе́ль, які плыў у Італію, пасадзі́ў нас на яго.

  7Многія дні плывучы́ мару́дна і з цяжкасцю наблізіўшыся да Кні́да з-за неспрыя́льнага нам ветру, мы падплылі́ да Крыта каля Салмо́ны;

  8і, з ця́жкасцю міну́ўшы яго, мы прыбылі́ да нейкага месца, якое называ́лася Добрыя Пры́стані і непадалёку ад якога быў горад Ласе́я.

  9Калі ж прайшло многа часу і пла́ванне ўжо зрабілася небяспе́чным, бо ўжо і пост міну́ў, Павел перасцерага́ў,

  10ка́жучы ім: мужы́! я бачу, што пла́ванне пагража́е перашко́дамі і стра́тамі не толькі грузу і караблю́, але і жыццю́ нашаму.

  11Аднак сотнік больш давяра́ў стырнаво́му і ўлада́льніку карабля́, чым сло́вам Паўла.

  12Паколькі ж пры́стань была́ непрыда́тнай для зімоўкі, то большасць прапаноўвала адплыць адтуль, каб дабра́цца, калі будзе магчымасць, да Фіні́ка, га́вані Крыцкай, адкрытай на паўднёвы за́хад і паўно́чны за́хад, і перазімаваць.

  13Калі ж падзьму́ў паўднёвы вецер, яны, спадзеючы́ся, што дасягну́ць сваёй мэты, адпра́віліся і паплылі́ ўздоўж Кры́та.

  14Але неўзаба́ве пасля гэтага наляцеў з боку Крыта бу́рны вецер, які называецца эўраклідо́н.

  15Паколькі карабе́ль падхапі́ла і ён не мог праці́віцца ветру, мы паддалі́ся хвалям, і нас насі́ла.

  16Наблі́зіўшыся да нейкага астраўка́ пад назвай Кла́ўда, мы ледзьве змаглі ўтрыма́ць лодку;

  17падня́ўшы яе, пачалі́, выкарысто́ўваючы кана́ты, абвя́зваць карабе́ль; а баючы́ся, каб не сесці на мель, спусцілі ве́тразь, і так насі́ліся.

  18І паколькі нас моцна шпурля́ла бу́раю, то на другі дзень пачалі́ выкіда́ць груз,

  19а на трэці мы сваімі рукамі павыкіда́лі асна́стку карабля́.

  20Калі ж ні сонца, ні зоры не пака́зваліся многія дні, а моцная бура наляга́ла, то ўрэшце прапала ўсякая надзея, што мы вы́ратуемся.

  21І паколькі доўга не елі, то Павел, ста́ўшы пасяро́д іх, сказаў: мужы́! трэба было́ паслу́хацца мяне і не адплыва́ць ад Крыта, тады б мы пазбе́глі перашкод гэтых і страт;

  22а цяпер закліка́ю вас узбадзёрыцца, бо з вас ніводная душа́ не загі́не, а толькі карабе́ль;

  23бо явіўся мне гэтай ноччу Ангел ад Бога, Якому я нале́жу і Якому служу́,

  24і сказаў: не бойся, Павел! табе нале́жыць з'яві́цца перад ке́сарам, і вось, Бог падарава́ў табе ўсіх, хто плыве з табою.

  25Таму ўзбадзёрцеся, мужы́, бо я веру Богу, што будзе так, як ска́зана мне:

  26на нейкі востраў нале́жыць нам быць вы́кінутымі.

  27Калі ж настала чатырна́ццатая ноч, як нас насіла па Адрыяты́чным моры, каля по́ўначы маракі пачалі́ здага́двацца, што набліжа́юцца да нейкай зямлі,

  28і калі паме́ралі глыбіню́, атрыма́лася дваццаць са́жняў; праплы́ўшы невялікую адле́гласць, паме́ралі зноў і атрыма́лася пятнаццаць са́жняў.

  29Баючы́ся, каб неяк не трапіць на камяністыя ме́сцы, кінулі з кармы́ чатыры я́кары, і маліліся, каб настаў дзень.

  30Калі ж маракі́ хаце́лі ўцячы́ з карабля́ і спуска́лі лодку ў мора, ро́бячы вы́гляд, што збіра́юцца кінуць з носа я́кары,

  31Павел сказаў сотніку і воінам: калі яны не застану́цца на караблі́, то вы не зможаце вы́ратавацца.

  32Тады воіны абрэ́залі вяроўкі ў лодкі, і яна ўпала.

  33Перад надыходам дня Павел прасіў усіх прыня́ць ежу, ка́жучы: сёння чатырна́ццаты дзень, як вы ў чаканні застаяце́ся галоднымі, нічога не еўшы;

  34таму прашу вас прыня́ць ежу, бо гэта трэба для вашага выратава́ння; ні ў кога ж з вас волас з галавы не прападзе́.

  35Сказаўшы гэта і ўзя́ўшы хлеб, ён узнёс падзяку Богу перад усімі і, пераламі́ўшы, пачаў есці.

  36Тады ўсе ўзбадзёрыліся і таксама прынялі́ ежу;

  37было́ ж усіх нас на караблі дзве́сце семдзесят шэсць душ.

  38Насы́ціўшыся е́жаю, пачалі́ аблягча́ць карабе́ль і выкіда́ць пшаніцу ў мора.

  39Калі ж настаў дзень, зямлі не пазнава́лі, а заўва́жылі нейкі залі́ў, што меў пясчаны бераг, да якога, пара́іўшыся, вы́рашылі, калі змогуць, прыста́ць з караблём.

  40І, адрэ́заўшы я́кары, пакінулі іх у моры; пры гэтым, адвязаўшы вяроўкі рулёў і падня́ўшы пярэдні ве́тразь па ветры, накірава́ліся да берага.

  41Але, натра́пілі на касу́ і пасадзі́лі карабе́ль на мель; нос карабля́ ўвяз і заста́ўся нерухо́мым, а карму́ разбіва́ла сілаю хваль.

  42Воіны мелі наме́р пазабіва́ць вязняў, каб хто-небудзь, вы́плыўшы, не ўцёк.

  43Але сотнік, жада́ючы вы́ратаваць Паўла, утрыма́ў іх ад гэтага наме́ру і загада́ў тым, хто ўмее плаваць, першымі кі́нуцца і выхо́дзіць на бераг,

  44а аста́тнім ратава́цца – каму на дошках, каму яшчэ на якіх абло́мках карабля́. І так ста́лася, што ўсе цэ́лымі вы́браліся на зямлю́.



Раздзел 28

  1І, уратава́ўшыся, тыя, хто быў з Паўлам, даведаліся, што востраў называ́ецца Мелі́т.

  2Тузе́мцы праявілі да нас надзвыча́йнае чалавекалю́бства, бо яны, раскла́ўшы вогнішча, прынялі́ ўсіх нас, паколькі быў дождж і холад.

  3Калі ж Павел сабраў мноства галля́ і паклаў на во́гнішча, тады змяя́, уцяка́ючы ад жа́ру, прычапі́лася да яго рукі́.

  4Тузе́мцы, уба́чыўшы га́да, што павіс на яго руцэ́, гаварылі паміж сабою: пэўна, чалавек гэты – забойца, калі яму, уратава́наму з мо́ра, багіня справядлі́васці не дазваля́е жыць.

  5Але ён, скі́нуўшы га́да ў агонь, не зазна́ў нія́кай шко́ды.

  6Яны ж чака́лі, што ў яго будзе запале́нне ці ён раптоўна ўпадзе́ мёртвым; аднак, доўга чака́ючы і ба́чачы, што нічога кепскага з ім не зда́рылася, яны перамянілі меркава́нне і гавары́лі, што ён бог.

  7Навокал таго месца былі́ ўлада́нні нача́льніка вострава па і́мені Пу́блій, які прыня́ў нас і тры дні прыя́зна частава́ў.

  8І сталася, што бацька Пу́блія ляжаў, хворы на гара́чку і дызентэры́ю; Павел зайшоў да яго, памаліўся і, ускла́ўшы на яго ру́кі, ацалі́ў яго.

  9Калі гэта зда́рылася, тады і іншыя на востраве, хто меў хваробы, прыхо́дзілі і ацаля́ліся;

  10яны вы́явілі да нас вялікую паша́ну і, калі мы адпраўля́ліся, далі́ тое, што было́ патрэбна.

  11Праз тры месяцы мы адплылі́ на Александры́йскім караблі́ з выя́ваю Дыяску́раў, які зімаваў на гэтым востраве,

  12і, прыплы́ўшы ў Сіраку́зы, застава́ліся там тры дні;

  13паплыўшы адтуль, дабра́ліся да Ры́гіі; і паколькі праз дзень падзьму́ў паўднёвы вецер, на другі дзень мы прыбылі́ ў Путэо́л,

  14дзе знайшлі братоў і былі́ ўпро́шаны пабыць у іх сем дзён; і так мы ішлі ў Рым.

  15І адтуль браты, пачуўшы пра нас, выйшлі насу́страч нам да А́піевай пло́шчы і Трох Гасці́ніц; уба́чыўшы іх, Павел падзя́каваў Богу і ўзбадзёрыўся.

  16Калі ж мы прыйшлі ў Рым, то сотнік перада́ў вя́зняў военача́льніку, а Паўлу было́ дазво́лена жыць асо́бна, з воінам, які пільнава́ў яго.

  17І сталася, што праз тры дні Павел склі́каў знатне́йшых з Іудзеяў і, калі тыя сышлі́ся, казаў ім: мужы́ браты́! я, не зрабіўшы нічога су́праць народа ці айцоўскіх звы́чаяў, быў як вя́зень перада́дзены з Іерусаліма ў ру́кі Ры́млян,

  18якія, учыні́ўшы мне до́пыт, хацелі адпусці́ць, бо ніякай віны, ва́ртай смерці, не было́ на мне;

  19але паколькі Іудзеі пярэ́чылі, то я вы́мушаны быў патрабава́ць суда́ ў кесара, аднак не для таго, каб абвінава́ціць у чым-небудзь мой народ;

  20вось па гэтай прычыне я і паклі́каў вас, каб уба́чыцца і пагаварыць, бо за надзею Ізра́іля я закава́ны ў гэтыя кайданы́.

  21Яны ж сказалі яму: мы і лістоў пра цябе не атры́млівалі з Іудзеі, і ніхто з братоў, прыйшоўшы, не паве́даміў і не сказаў нічога ке́пскага;

  22але мы жада́ем пачуць ад цябе, што ты думаеш; бо нам вядома, што наконт вучэ́ння гэтага ўсюды спрача́юцца.

  23І, прызна́чыўшы яму дзень, вельмі многія прыйшлі да яго ў дом; і ён з ра́нку да вечара прамаўля́ў да іх, све́дчачы пра Царства Божае і даво́дзячы ім пра Іісуса на падставе закона Маісе́евага і прарокаў.

  24І адных перако́нвала ска́занае, а другія не ве́рылі.

  25Не ма́ючы згоды паміж сабою, яны сталі адыхо́дзіць пасля таго, як Павел сказаў наступныя словы: добра Дух Святы́ прамо́віў айцам нашым праз прарока Іса́ію,

  26ка́жучы: "ідзі да народа гэтага і скажы: слы́хам пачу́еце – і  не зразуме́еце, узіра́ючыся глядзе́ць будзеце – і не ўба́чыце;

  27бо агрубе́ла сэ́рца народа гэтага, і вуша́мі ледзь чу́юць, і вочы свае заплю́шчылі, каб не ўба́чыць вачы́ма, і не пачу́ць вуша́мі, і не ўразуме́ць сэ́рцам, і не навярну́цца, каб Я ацалі́ў іх".

  28Дык вось, няхай вам будзе вядома, што язы́чнікам пасла́на спасе́нне Божае; яны і пачу́юць.

  29Калі ён гэта сказаў, Іудзеі пайшлі ад яго, моцна спрача́ючыся паміж сабою.

  30І жыў Павел цэлыя два гады́ на ўла́сным утрыма́нні і прыма́ў усіх, хто прыхо́дзіў да яго,

  31прапаве́дуючы Царства Божае і ву́чачы пра Госпада Іісуса Хрыста з усёю адва́гаю бесперашко́дна.









Раздзел 1

  1Павел, вязень Хрыста Іісуса, і Цімафей брат, — Філімону ўзлю́бленаму, супрацоўніку нашаму,

  2і Апфіі, сястры ўзлю́бленай, і Архіпу, спадзві́жніку нашаму, і дамашняй тваёй царкве:

  3благадаць вам і мір ад Бога, Айца нашага, і Госпада Іісуса Хрыста.

  4Дзякую Богу майму, заўсёды паміна́ючы цябе ў малітвах маіх,

  5чуючы пра тваю любоў і веру, якую ты маеш да Госпада Іісуса і да ўсіх святых,

  6каб вера твая, супольная з нашай, была дзейснай у спазнанні ўсякага дабра, якое ў вас дзеля Хрыста Іісуса.

  7Бо мы маем радасць вялікую і суцяшэнне ў любові тваёй, таму што табою, браце, супако́ены сэрцы святых.

  8Таму, ма́ючы вялікую ў Хрысце адвагу зага́дваць табе нале́жнае,

  9больш па любові прашу я, Павел, будучы старцам, а цяпер і вязнем Іісуса Хрыста;

  10прашу цябе за сына майго Анісіма, якога спарадзіў я ў кайданах маіх:

  11ён быў калісьці бескарысным для цябе, а цяпер — вельмі карысны табе і мне; я адсылаю яго да цябе;

  12ты ж прымі яго, як маё сэрца.

  13Я хацеў утрымаць яго пры сабе, каб ён замест цябе паслужыў мне, які ў кайданах за дабравесце;

  14але я нічога не хацеў рабіць без тваёй згоды, каб добрая справа твая была не вы́мушанай, а дабравольнай.

  15Бо, магчыма, ён дзеля таго адлучы́ўся на кароткі час, каб ты прыняў яго назаўсёды,

  16ужо не як раба, а вышэй за раба, як брата ўзлюбленага, асабліва для мяне, а тым болей для цябе — і па плоці, і ў Госпадзе.

  17Дык вось, калі маеш мяне за супольніка, то прымі яго, як мяне.

  18Калі ж ён нанёс табе нейкую шкоду альбо доўг ма́е, то лічы́ гэта на мне.

  19Я, Павел, напісаў сваёю рукою: я заплачу́; каб не казаць табе, што ты і самога сябе мне вінен.

  20Так, браце, дазволь мне мець карысць ад цябе ў Госпадзе; супакой маё сэрца ў Госпадзе.

  21Упэўнены ў паслухмянасці тваёй, я напісаў табе, ведаючы, што ты зробіш і больш, чым я кажу.

  22А разам з тым падрыхтуй мне і гасцявы́ пакой; бо, спадзяюся, што па малітвах вашых я буду дарава́ны вам.

  23Вітае цябе Эпафрас, вязень разам са мною дзеля Хрыста Іісуса,

  24а таксама Марк, Арыстарх, Дзімас, Лука, супрацоўнікі мае́.

  25Благадаць Госпада нашага Іісуса Хрыста з духам вашым. Амінь.









Раздзел 1

  1Павел, воляю Божаю Апостал Іісуса Хрыста, і Цімафей брат,

  2тым, што ў Калосах, святым і верным братам у Хрысце Іісусе:

  3благадаць вам і мір ад Бога, Айца нашага, і Госпада Іісуса Хрыста. Дзякуем Богу і Айцу Госпада нашага Іісуса Хрыста, заўсёды молячыся за вас,

  4дачуўшыся пра веру вашу ў Хрыста Іісуса і пра любоў, якую вы маеце да ўсіх святых,

  5у надзеі на ўгатава́нае вам на нябёсах, пра што вы раней чулі ў слове ісціны, у дабравесці,

  6якое прыйшло да вас; як і ва ўсім свеце яно і пладаносіць, і ўзрастае, так і сярод вас ад таго дня, як вы пачулі і спазналі благадаць Божую ў ісціне,

  7як і навучыліся ад Эпафраса, узлюбленага суработніка нашага, вернага дзеля вас служыцеля Хрыстовага,

  8які і паведаміў нам пра вашу любоў у духу.

  9Таму і мы з таго дня, як гэта пачулі, не перастаём маліцца за вас і прасіць, каб вы напаўняліся спазнаннем волі Яго ва ўсякай мудрасці і разуменні духоўным,

  10каб жылі дастойна Госпада, ва ўсім дагаджаючы Яму, прыносячы плод ва ўсякай справе добрай і ўзрастаючы ў спазнанні Бога,

  11умацоўваючыся ўсякаю сілаю паводле магутнасці славы Яго, на трываласць ва ўсім і доўгацярплівасць з радасцю,

  12узносячы падзяку Богу і Айцу, Які паклікаў нас да ўдзелу ў спадчыне святых у святле,

  13Які вызваліў нас з-пад улады цемры і ўвёў у Царства ўзлюбленага Сына Свайго,

  14у Якім мы маем выкупле́нне Крывёю Яго і прабачэнне грахоў,

  15Які ёсць вобраз Бога нябачнага, першанароджаны раней за ўсякае стварэнне;

  16бо Ім створана ўсё, што на нябёсах і што на зямлі, бачнае і нябачнае: ці то прастолы, ці дзяржавы, ці начальствы, ці ўлады, — усё праз Яго і для Яго створана;

  17і Ён існуе раней за ўсё, і ўсё ў Ім знаходзіцца.

  18І Ён — галава цела Царквы; Ён — пачатак, першынец з мёртвых, каб ва ўсім Ён меў пе́ршынства:

  19бо ўгодна было Айцу, каб у Ім заключалася ўся паўната,

  20і каб праз Яго прымірыць з Сабою, устанавіўшы мір праз Яго, Крывёю крыжа Яго, усё — і зямное, і нябеснае.

  21І вас, якія калісьці былі чужымі і варожымі Богу ў думках і ліхіх справах,

  22цяпер Ён прымірыў у целе Плоці Яго, смерцю Яго, каб паставіць вас святымі, і беззаганнымі, і бездакорнымі перад Сабою,

  23калі толькі вы застаяце́ся цвёрдымі і непахіснымі ў веры і не адпада́еце ад надзеі дабравесця, якое вы чулі, якое абвешчана ўсяму стварэнню паднябеснаму і якому я, Павел, стаў служыцелем.

  24Цяпер я радуюся ў пакутах маіх за вас і дапаўняю нястачу ў плоці маёй мук Хрыстовых за Цела Яго, якім з’яўляецца Царква,

  25служыцелем якой я стаў паводле даручэння Божага, дадзенага мне дзеля вас, каб у паўнаце абве́сціць слова Божае,

  26тайну, схаваную ад вякоў і ад родаў, а цяпер адкрытую святым Яго,

  27якім пажадаў Бог паказаць, у чым багацце славы для язычнікаў тайны гэтай, якая ёсць Хрыстос у вас — надзея славы,

  28Якога мы прапаведуем, настаўляючы кожнага чалавека і навучаючы кожнага чалавека ўсёй мудрасці, каб паказаць кожнага чалавека дасканалым у Хрысце Іісусе,

  29дзеля чаго я і працую, змагаючыся сілаю Яго, якая дзейнічае ўва мне магутна.



Раздзел 2

  1Я хачу, каб вы ведалі, якую вялікую барацьбу я вяду за вас і за тых, што ў Лаадыкі́і і ў Іера́палі, і за ўсіх, хто не бачыў аблічча майго ў плоці,

  2каб усце́шыліся сэрцы іх, злучаныя ў любові і дзеля ўсяго багацця паўнаты разумення, дзеля спазна́ння тайны Бога і Айца і Хрыста,

  3у Якім скрыты ўсе скарбы мудрасці і ве́дання.

  4Гэта кажу я, каб хто-небудзь не ўвёў вас у зман праўдападобнымі довадамі;

  5бо я, хоць і адсутнічаю плоццю, але духам з вамі, радуючыся і бачачы ў вас лад і цвёрдасць вашай веры ў Хрыста.

  6Дык вось, як прынялі́ вы Хрыста Іісуса Госпада, так і хадзіце ў Ім,

  7укаранёныя і ўсталява́ныя ў Ім і ўмацава́ныя ў веры, як вы былі наву́чаны, узбагача́ючыся ў ёй з удзячнасцю.

  8Глядзіце, каб хто-небудзь не захапіў вас філасофіяй і пустым падманам паводле пада́ння чалавечага, паводле стыхій свету, а не паводле Хрыста,

  9бо ў Ім прысутнічае ўся паўната Бажаства цялесна,

  10і вы маеце паўнату ў Ім, Які з’яўляецца галавою ўсякага начальства і ўлады;

  11у Ім вы і абрэзаны былі́ абрэзаннем нерукатворным, скіда́ннем грахоўнага цела плоці, абрэзаннем Хрыстовым;

  12пахаваныя разам з Ім у хрышчэнні, у Ім вы разам і ўваскрэслі праз веру ў сілу Бога, Які ўваскрасіў Яго з мёртвых,

  13і вас, якія былі мёртвымі ў грахах і ў неабрэзанні плоці вашай, ажывіў разам з Ім, прабачыўшы нам усе грахі,

  14сцёршы прад’яўлены нам спісак даўгоў, што быў супраць нас; Ён скасаваў яго, прыбіўшы цвікамі да крыжа;

  15абяззброіўшы начальствы і ўлады[*], Ён выставіў іх на ганьбу, перамогшы іх Сабою.

  16Дык вось, няхай ніхто не асуджа́е вас за ежу, ці за пітво, ці за тое, што даты́чыць свята, ці маладзіка́, ці суботы:

  17гэта — цень бу́дучыні, це́ла ж — Хрыстос.

  18Ніхто няхай не ўвядзе вас у зман праз самавольную пакорнаму́драсць і паклане́нне ангелам, удаючы́ся ў тое, чаго не бачыў, марна надзіма́ючыся плоцкім сваім розумам

  19і не трыма́ючыся галавы, ад якой ўсё цела, сувязямі і злучэннямі змацава́нае і з’ядна́нае, расце ўзраста́ннем Божым.

  20Дык вось, калі вы з Хрыстом памерлі для стыхій свету, то чаму вы, як быццам жывучы́ ў свеце, падпарадкоўваецеся ўстанаўленням:

  21“не дакранайся”, “не еж”, “не чапа́й” —

  22усё гэта знішчаецца пры ўжыванні — паводле запаведзяў і вучэння чалавечага́

  23гэта мае толькі выгляд мудрасці ў самавольным пакланенні, пакорнамудрасці і знясільва́нні цела, у пэўным занядба́нні насычэ́ння плоці.



Раздзел 3

  1Дык вось, калі вы ўваскрэслі з Хрыстом, то шукайце вы́шняга, дзе Хрыстос сядзіць праваруч Бога;

  2пра вы́шняе думайце, а не пра зямное.

  3Бо вы памерлі, і жыццё ваша схавана з Хрыстом у Богу;

  4калі я́віцца Хрыстос, жыццё ваша, тады і вы будзеце я́ўлены з Ім у славе.

  5Дык умярцвіце зямныя члены вашы: блуд, нечыстату, страсць, ліхую пажадлівасць і хцівасць, якая з’яўля́ецца ідаласлужэ́ннем, —

  6за гэта прыходзіць гнеў Божы на сыноў праціўле́ння;

  7гэта і вы не́калі рабілі, калі жылі́ сярод іх.

  8Цяпер жа вы адкі́ньце ўсё: гнеў, ярасць, злосць, блюзнерства, брыдкаслоўе вуснаў вашых;

  9не лжы́це адно аднаму, бо вы знялі́ з сябе старога чалавека з учы́нкамі яго

  10і апрану́ліся ў новага, які абнаўляецца дзеля пазнання паводле вобраза Стваральніка яго,

  11дзе няма ні Эліна, ні Іудзея, ні абрэ́зання, ні неабрэ́зання, ні ва́рвара, ні Скіфа, ні раба, ні свабоднага, а ўсё і ва ўсім — Хрыстос.

  12Дык апрані́цеся як абра́ннікі Божыя, святы́я і ўзлю́бленыя, у сардэчную спага́длівасць, добрасць, пакорнаму́драсць, лагоднасць, доўгацярплі́васць,

  13ста́вячыся цярпліва адно да аднаго і прабача́ючы ўзаемна, калі хто на каго ма́е кры́ўду: як Хрыстос праба́чыў вам, так і вы.

  14А па-над усім гэтым апраніцеся ў любоў, якая з’яўляецца суку́пнасцю даскана́ласці;

  15і няхай валада́рыць у сэ́рцах вашых мір Божы, да якога вы і пакліканы ў адным целе; і будзьце ўдзячнымі.

  16Слова Хрыстова няхай жыве ў вас ва ўсім яго багацці, з усякаю мудрасцю; навучайце і настаўляйце на розум адно аднаго псалмамі, і гімнамі, і песнямі духоўнымі, з удзячнасцю спяваючы ў сэрцах вашых Госпаду.

  17І ўсё, што б вы ні рабілі словам ці ўчынкам, усё рабіце ў імя Госпада Іісуса Хрыста, дзя́куючы Богу і Айцу праз Яго.

  18Жонкі, падпарадко́ўвайцеся сваім мужам, як нале́жыць у Госпадзе.

  19Мужы́, любі́це жонак вашых і не будзьце жорсткімі да іх.

  20Дзеці, слухайцеся бацькоў ва ўсім, бо гэта ўгодна Госпаду.

  21Бацькі, не раздражня́йце дзяцей вашых, каб яны не па́далі духам.

  22Рабы, ва ўсім слу́хайцеся гаспадароў вашых па плоці, не напаказ слу́жачы, як чалавекаўго́днікі, а ў шчы́расці сэ́рца, баючы́ся Бога.

  23І ўсё, што б ні рабілі вы, рабіце ад душы́, як для Госпада, а не як для людзей,

  24ведаючы, што ад Госпада ва ўзнагароду атрыма́еце спадчыну, бо вы слу́жыце Госпаду Хрысту.

  25А хто няпра́веднае чы́ніць, той атрыма́е паводле сваёй няпра́веднасці, без зважа́ння на асобу.



Раздзел 4

  1Гаспадары́, абыхо́дзьцеся з рабамі па праўдзе і справядлівасці, ведаючы, што і вы маеце Госпада на нябёсах.

  2Будзьце пастаяннымі ў малітве, трыва́ючы ў ёй з удзячнасцю;

  3маліцеся таксама і за нас, каб Бог адчыніў нам дзверы для слова — абвяшча́ць тайну Хрыстову, за якую я і зняво́лены,

  4каб я вы́казаў яе ясна, як нале́жыць мне абвяшчаць.

  5Са зне́шнімі абыхо́дзьцеся мудра, суадно́сячыся з ча́сам.

  6Слова ваша няхай будзе заўсёды з благадаццю, прыпра́ўленае соллю, каб вы ведалі, як трэба адказваць кожнаму.

  7Пра мяне ўсё раскажа вам Ціхік, узлюблены брат і верны служыцель і супрацоўнік у Госпадзе;

  8яго я паслаў да вас для таго, уласна, каб ён даведаўся пра вашы справы і суце́шыў сэрцы вашы,

  9разам з Анісімам, верным і ўзлю́бленым бра́там, які ад вас: яны раскажуць вам пра ўсё што тут робіцца.

  10Вітае вас Арыстарх, зняво́лены разам са мною, і Марк, родзіч Варнавы, — наконт якога вы атрыма́лі наказы: калі прыйдзе да вас, прымі́це яго, —

  11таксама Іісус, называ́ны Іустам, якія паходзяць з абрэ́заных; гэта адзіныя супрацоўнікі для Царства Божага, якія былі́ мне суцяшэ́ннем.

  12Вітае вас Эпафрас, які з вашых, раб Іісуса Хрыста, які заўсёды падзвіза́ецца ў малітвах за вас, каб вы былі дасканалыя і напоўненыя ўсім, што даспадобы Богу.

  13Све́дчу пра яго, што ён праяўляе вялікую руплі́васць за вас і за тых, хто ў Лаадыкіі і ў Іерапалі.

  14Вітае вас Лука, лекар узлю́блены, і Дзімас.

  15Вітайце братоў у Лаадыкіі, і Німфана, і дамашнюю царкву яго.

  16І калі гэтае пасланне будзе прачы́тана ў вас, зрабіце так, каб яно было прачы́тана і ў Лаадыкійскай царкве; а тое, што з Лаадыкіі, каб і вы прачыталі.

  17І скажыце Архіпу: будзь уважлівы да служэння, якое ты прыня́ў у Госпадзе, каб табе вы́канаць яго.

  18Прывітанне маёю рукою, Паўлаваю. Памятайце пра мае аковы. Благадаць з усімі вамі. Амінь.









Раздзел 1

  1Кніга радаводу Іісуса Хрыста, Сына Давідавага, Сына Аўраа́мавага.

  2Аўраа́м нарадзі́ў Ісаа́ка; Ісаа́к нарадзі́ў Іа́кава; Іа́каў нарадзі́ў Іу́ду і братоў яго;

  3Іу́да нарадзі́ў Фарэ́са і За́ру ад Фама́ры; Фарэ́с нарадзі́ў Есро́ма; Есро́м нарадзі́ў Ара́ма;

  4Ара́м нарадзі́ў Амінада́ва; Амінада́ў нарадзі́ў Наасо́на; Наасо́н нарадзі́ў Салмо́на;

  5Салмо́н нарадзі́ў Вао́за ад Раха́вы; Вао́з нарадзі́ў Аві́да ад Ру́фі; Аві́д нарадзі́ў Іесе́я;

  6Іесе́й нарадзі́ў Давіда цара; Давід цар нарадзі́ў Саламо́на ад былой жонкі Уры́евай;

  7Саламо́н нарадзі́ў Раваа́ма; Раваа́м нарадзі́ў Аві́ю; Аві́я нарадзі́ў А́су;

  8А́са нарадзі́ў Іасафа́та; Іасафа́т нарадзі́ў Іара́ма; Іара́м нарадзі́ў Азі́ю;

  9Азі́я нарадзі́ў Іаафа́ма; Іаафа́м нарадзі́ў Аха́за; Аха́з нарадзі́ў Езекі́ю;

  10Езекі́я нарадзі́ў Манасі́ю; Манасі́я нарадзі́ў Амо́на; Амо́н нарадзі́ў Іасі́ю;

  11Іасі́я нарадзі́ў Іаакі́ма; Іаакі́м нарадзі́ў Іехані́ю і братоў яго, падчас перасялення вавілонскага.

  12Пасля ж перасялення вавілонскага Іехані́я нарадзі́ў Салафіі́ля; Салафіі́ль нарадзі́ў Зарава́веля;

  13Зарава́вель нарадзі́ў Авіу́да; Авіу́д нарадзі́ў Еліакі́ма; Еліакі́м нарадзі́ў Азо́ра;

  14Азо́р нарадзі́ў Садо́ка; Садо́к нарадзі́ў Ахі́ма; Ахі́м нарадзі́ў Еліу́да;

  15Еліу́д нарадзі́ў Елеаза́ра; Елеаза́р нарадзі́ў Матфа́на; Матфа́н нарадзі́ў Іа́кава;

  16Іа́каў нарадзі́ў Іо́сіфа, мужа Марыі, ад Якой нарадзі́ўся Іісус, Якога называюць Хрыстос.

  17І вось, усіх пакале́нняў ад Аўраа́ма да Давіда чатырна́ццаць пакале́нняў; і ад Давіда да перасяле́ння вавілонскага чатырна́ццаць пакале́нняў; і ад перасяле́ння вавілонскага да Хрыста чатырна́ццаць пакале́нняў.

  18Нараджэ́нне Іісуса Хрыста было́ так: пасля́ зару́чын Маці Яго Марыі з Іосіфам, перш чым сышлі́ся яны, вы́явілася, што Яна ма́е ва ўло́нні ад Духа Святога.

  19А Іосіф, муж Яе, бу́дучы праведным і не жада́ючы знясла́віць Яе, хацеў упо́тай адпусці́ць Яе.

  20Калі ж задумаў ён гэта, — вось, Ангел Гасподні ў сне яві́ўся яму і сказаў: Іосіфе, сыне Давідаў! не бойся прыня́ць Марыю, жонку тваю; бо заро́джанае ў Ёй ёсць ад Духа Святога.

  21І наро́дзіць Сына, і дасі́ Яму імя́: Іісус; бо Ён зба́віць людзей Сваіх ад грахоў іх.

  22А ўсё гэта ста́лася, каб збыло́ся ска́занае Госпадам праз прарока, які кажа:

  23“Вось, Дзева ва ўло́нні зачне́ і наро́дзіць Сына, і даду́ць Яму імя́: Эману́іл, што азнача́е: з намі Бог”.

  24Уста́ўшы ад сну, Іосіф зрабіў, як загада́ў яму Ангел Гасподні, і прыня́ў жонку сваю,

  25і не знаў Яе, пакуль нарадзіла Сына Свайго першароднага, і ён даў Яму імя́: Іісус.



Раздзел 2

  1Калі ж Іісус  нарадзі́ўся ў Віфлее́ме Іудзейскім у дні цара Ірада, вось, мудрацы́ з усходу прыйшлі́ ў Іерусалім і кажуць:

  2дзе наро́джаны Цар Іудзейскі́ бо мы бачылі зорку Яго на ўсходзе і прыйшлі́ паклані́цца Яму.

  3Пачуўшы гэта, цар Ірад занепако́іўся, і ўвесь Іерусалім з ім.

  4І, сабраўшы ўсіх першасвятаро́ў і кніжнікаў народных, пыта́ўся ў іх: дзе ма́е нарадзі́цца Хрыстос?

  5Яны ж сказалі яму: у Віфлее́ме Іудзейскім, так бо напі́сана прарокам:

  6“І ты, Віфлее́ме, зямля Іу́дава, нічым не ме́ншы сярод ваяво́дстваў Іу́давых; бо з цябе вы́йдзе Правады́р, Які будзе па́свіць народ мой Ізра́іля”.

  7Тады Ірад, упо́тай паклі́каўшы мудрацоў, дакла́дна вы́ведаў у іх час з’яўле́ння зоркі.

  8І, паслаўшы іх у Віфлее́м, ён сказаў: ідзіце, дакла́дна даве́дайцеся пра Дзіця́ і, калі зно́йдзеце, паве́даміце мне, каб і я пайшоў і паклані́ўся Яму.

  9Яны, вы́слухаўшы цара, пайшлі; і вось, зорка, якую бачылі яны на ўсходзе, ішла перад імі, пакуль, прыйшоўшы, не стала над месцам, дзе было́ Дзіця́.

  10Убачыўшы зорку, яны ўзра́даваліся радасцю вельмі вялікаю.

  11І, увайшоўшы ў дом, яны ўбачылі Дзіця́ з Марыяю, Маці Яго, і, па́ўшы, паклані́ліся Яму; і, адкры́ўшы ска́рбніцы свае, прыне́слі Яму дары́: золата, ла́дан і смі́рну.

  12І папярэ́джаныя ў сне, каб не вярта́ліся да Ірада, яны іншай дарогай адышлі́ ў краіну сваю.

  13Калі ж яны адышлі, —  вось, Ангел Гасподні яўля́ецца ў сне Іосіфу і кажа: устань, вазьмі Дзіця́ і Маці Яго, і ўцяка́й у Егіпет, і будзь там, пакуль не скажу табе; бо Ірад хоча шукаць Дзіця́, каб загубі́ць Яго.

  14Ён устаў, узяў Дзіця́ і Маці Яго, і адышоў у Егіпет.

  15І быў ён там да смерці Ірада, каб збыло́ся ска́занае Госпадам праз прарока, які кажа: “з Егіпта паклі́каў Я Сына Майго”.

  16Тады Ірад, убачыўшы, што ён ашука́ны мудрацамі, разгне́ваўся вельмі і паслаў пазабіва́ць усіх дзяцей у Віфлее́ме і ва ўсіх ме́жах яго, ад двух гадоў і ніжэ́й, паводле часу, які дакладна вы́ведаў у мудрацоў.

  17Тады збыло́ся ска́занае прарокам Іерамі́ем, які гаворыць:

  18“голас у Раме чу́тны, галашэнне, і плач, і ля́мант вялікі; Рахі́ль плача па дзе́цях сваіх і не хоча суце́шыцца; бо іх няма”.

  19А калі Ірад памёр, — вось, Ангел Гасподні ў сне яўля́ецца Іосіфу ў Егіпце

  20і кажа: устань, вазьмі Дзіця́ і Маці Яго і ідзі ў зямлю́ Ізра́ілеву, бо паме́рлі тыя, што шукалі душы́ Дзіцяці.

  21Ён устаў, узяў Дзіця́ і Маці Яго і прыйшоў у зямлю́ Ізра́ілеву.

  22Але пачуўшы, што Архела́й царствуе ў Іудзеі замест Ірада, ба́цькі свайго, ён пабаяўся туды ісці; і, атрыма́ўшы ў сне наказ, адышоў у ме́жы Галілейскія.

  23І, прыйшоўшы, пасяліўся ў горадзе, які называецца Назарэ́т, каб збыло́ся ска́занае прарокамі, што Ён Назарэ́ем назва́ны будзе.



Раздзел 3

  1У тыя дні прыхо́дзіць Іаан Хрысці́цель і прапаве́дуе ў пусты́ні Іудзейскай,

  2і кажа: пака́йцеся, бо наблі́зілася Царства Нябеснае.

  3Бо ён той, пра каго сказаў прарок Іса́ія: “голас таго, хто клі́ча ў пусты́ні: падрыхту́йце шлях Госпаду, про́стымі зрабі́це сце́жкі Яму”.

  4А ў само́га Іаана была́ вопратка з вярблю́джага воласу і скураны́ пояс на паясні́цы яго; а ежай яму былі́ акры́ды і дзікі мёд.

  5Тады выхо́дзілі да яго Іерусалім і ўся Іудзея, і ўсё навако́лле Іарданскае

  6і хрысці́ліся ў Іардане ад яго, спавяда́ючыся ў грахах сваіх.

  7Убачыўшы многіх фарысеяў і садукеяў, што ішлі да яго хрысці́цца, Іаан сказаў ім: адро́ддзе яхі́дніна! хто вас намо́віў уцяка́ць ад бу́дучага гневу?

  8Прынясі́це ж го́дны плод пакая́ння,

  9і не думайце гаварыць самі сабе: “айцец у нас Аўраам”; бо кажу вам, што Бог можа з камянёў гэтых узве́сці дзяцей Аўрааму.

  10Ужо і сяке́ра пры ко́рані дрэў ляжыць: бо ўсякае дрэва, якое не прыно́сіць добрага пло́ду, ссяка́юць і кі́даюць у агонь.

  11Я хрышчу́ вас вадою дзе́ля пакая́ння; але Той, Хто ідзе за мною, мацне́йшы за мяне; я не ва́рты пане́сці абутак Яго; Ён будзе хрысці́ць вас Духам Святым і агнём.

  12Лапа́та Яго ў руцэ́ Яго, і Ён ачы́сціць гумно́ Сваё, і збярэ пшаніцу Сваю ў жы́тніцу, а мякі́ну спа́ліць агнём непага́сным.

  13Тады прыхо́дзіць Іісус з Галілеі на Іардан да Іаана хрысці́цца ад яго.

  14Іаан жа стры́мліваў Яго, ка́жучы: мне трэба ад Цябе хрысці́цца, а Ты прыходзіш да мяне?

  15Але Іісус сказаў у адказ яму: дапусці́ цяпер, бо так нале́жыць нам здзе́йсніць усякую праўду. Тады Іаан дапуска́е Яго.

  16І, ахрысці́ўшыся, Іісус вы́йшаў адразу з вады; і вось, раскры́ліся Яму нябёсы, і ўбачыў Духа Божага, Які сыхо́дзіў як голуб і апуска́ўся на Яго.

  17І вось, голас з нябёсаў прамо́віў: гэта Сын Мой Узлю́блены, Якога Я ўпадаба́ў.



Раздзел 4

  1Тады Іісус быў узве́дзены  Духам у пусты́ню, на спакушэ́нне ад дыявала.

  2І, пасці́ўшы сорак дзён і сорак начэй, урэ́шце адчуў голад.

  3І прыступі́ў да Яго спаку́снік і сказаў: калі Ты Сын Божы, скажы, каб камяні́ гэтыя сталі хляба́мі.

  4А Ён сказаў яму ў адказ: напі́сана: “не хлебам адным будзе жыць чалавек, а ўсякім сло́вам, якое зыхо́дзіць з ву́снаў Божых”.

  5Тады бярэ Яго дыявал у святы горад і ставіць Яго на крыле́ храма,

  6і кажа Яму: калі Ты Сын Божы, кінься ўніз; бо напі́сана: “Ангелам Сваім Ён нака́жа пра Цябе, і на руках панясу́ць Цябе, каб не спатыкну́ўся Ты аб ка́мень нагою Тваёю”.

  7Казаў яму Іісус: напі́сана яшчэ: “не спакуша́й Госпада Бога твайго”.

  8Зноў бярэ Яго дыявал на вельмі высокую гару́ і паказвае Яму ўсе царствы свету і славу іх,

  9і кажа Яму: усё гэта Табе дам, калі, па́ўшы, пакло́нішся мне.

  10Тады кажа яму Іісус: адыдзі́ ад Мяне, сатана; бо напі́сана: “Госпаду Богу твайму пакланя́йся, і Яму аднаму служы́”.

  11Тады пакіда́е Яго дыявал, — і вось, Ангелы прыступі́лі і служылі Яму.

  12Іісус, пачуўшы,  што Іаан адда́дзены пад ва́рту, адышоў у Галіле́ю.

  13І, пакі́нуўшы Назарэ́т, Ён прыйшоў і пасялі́ўся ў Капернау́ме прыморскім, у ме́жах Завуло́навых і Нефалі́мавых,

  14каб збыло́ся ска́занае праз прарока Іса́ію, які кажа:

  15“зямля Завуло́нава і зямля Нефалі́мава, на дарозе прыморскай, за Іарданам, Галіле́я язычніцкая,

  16народ, што сядзі́ць у це́мры, убачыў святло вялікае, і ўсім, хто сядзі́ць у краіне і це́ні смерці, заззя́ла святло”.

  17З таго часу Іісус пачаў прапаведаваць і казаць: пака́йцеся, бо наблі́зілася Царства Нябеснае.

  18А прахо́дзячы каля мора Галілейскага, убачыў Ён двух братоў: Сі́мана, якога завуць Пятром, і Андрэя, брата яго, якія закідвалі мярэ́жы ў мора; бо яны былі́ рыбакамі.

  19І кажа ім: ідзіце за Мною, і Я зраблю вас лаўца́мі людзей.

  20І яны адразу, пакі́нуўшы мярэ́жы, пайшлі за Ім.

  21Адтуль прайшоўшы дале́й, убачыў Ён іншых двух братоў, Іакава Зевядзе́евага і Іаана, брата яго, у лодцы з Зевядзе́ем, ба́цькам іх, якія ла́дзілі мярэ́жы свае, і паклі́каў іх.

  22І яны адразу, пакі́нуўшы лодку і бацьку свайго, пайшлі за Ім.

  23І хадзіў Іісус па ўсёй Галіле́і, навуча́ючы ў сінагогах іхніх і прапаве́дуючы Дабраве́сце Царства, і ацаля́ючы ўсякую хваробу і ўсякую не́мач у народзе.

  24І прайшоў пра Яго по́галас па ўсёй Сі́рыі; і прыводзілі да Яго ўсіх нямо́глых, рознымі хваробамі і пакутамі ахо́пленых, і апанава́ных дэманамі, і лунатыкаў, і спаралізава́ных, і Ён ацаля́ў іх.

  25І за Ім  ішло мноства люду з Галіле́і і Дзесяцігаро́ддзя, і з Іерусаліма, і з Іудзеі, і з-за Іардана.



Раздзел 5

  1Убачыўшы люд, Ён узышо́ў на гару; і калі сеў, прыступі́лі да Яго вучні Яго.

  2І, адкрыўшы ву́сны Свае, Ён вучыў іх, ка́жучы:

  3блажэ́нныя ўбо́гія духам, бо іх ёсць Царства Нябеснае.

  4Блажэ́нныя тыя, што плачуць, бо яны суце́шацца.

  5Блажэ́нныя лаго́дныя, бо яны ўнасле́дуюць зямлю́.

  6Блажэ́нныя тыя, што жада́юць і пра́гнуць праўды, бо яны насы́цяцца.

  7Блажэ́нныя мі́ласцівыя, бо яны памі́лаваны будуць.

  8Блажэ́нныя чыстыя сэ́рцам, бо яны Бога ўбачаць.

  9Блажэ́нныя міратво́рцы, бо яны сына́мі Божымі назаву́цца.

  10Блажэ́нныя гна́ныя за праўду, бо іх ёсць Царства Нябеснае.

  11Блажэ́нныя вы, калі будуць вас га́ньбіць і гнаць, і ўсякім словам ліхі́м несправядліва зневажа́ць за Мяне.

  12Радуйцеся і весяліцеся, бо ўзнагарода ваша вялікая на нябёсах: так гна́лі прарокаў, што былі́ перад вамі.

  13Вы — соль зямлі. Калі ж соль стра́ціць сілу, то чым папра́віць яе? Яна ўжо ні на што не прыда́тная, хіба́ што вы́кінуць яе прэч на патапта́нне лю́дзям.

  14Вы — святло свету. Не можа схава́цца горад, які стаіць на гары.

  15І, запалі́ўшы све́чку, не ставяць яе пад пасу́дзінаю, а на падсве́чніку, і све́ціць усім, хто ў доме.

  16Так няхай све́ціць святло ваша перад людзьмі́, каб яны бачылі вашы добрыя ўчы́нкі і ўслаўля́лі Айца вашага, Які на нябёсах.

  17Не думайце, што Я прыйшоў пару́шыць закон, альбо прарокаў: не пару́шыць прыйшоў Я, а здзе́йсніць.

  18Бо праўду кажу вам: пакуль не зні́кнуць неба і зямля, ані ёта адна, ані ры́ска адзіная не зні́кне з закона, пакуль не збу́дзецца ўсё.

  19Дык вось, хто пару́шыць адну з за́паведзяў гэтых найме́ншых і наву́чыць так людзей, той найме́ншым назаве́цца ў Царстве Нябесным; а хто вы́канае і наву́чыць, той вялікім назаве́цца ў Царстве Нябесным.

  20Бо, кажу вам, калі пра́веднасць ваша не перавы́сіць пра́веднасці кніжнікаў і фарысеяў, то не ўво́йдзеце вы ў Царства Нябеснае.

  21Вы чулі, што ска́зана продкам: “не забівай; а хто заб’е, падляга́е суду́”.

  22А Я кажу вам, што кожны, хто гне́ваецца на брата свайго ма́рна, падляга́е суду; а хто скажа брату свайму: “рака́”, падляга́е сінедрыёну; а хто скажа: “неразумны”, падляга́е гее́не вогненнай.

  23Дык вось, калі ты прынясе́ш дар твой да ахвя́рніка і ўспо́мніш там, што брат твой ма́е нешта су́праць цябе,

  24пакінь там дар твой перад ахвя́рнікам, і ідзі перш паміры́ся з братам тваім, і тады прыйдзі́ і прынясі дар твой.

  25Міры́ся з праці́ўнікам тваім хутчэй, пакуль ты яшчэ ў дарозе з ім, каб не аддаў цябе праці́ўнік суддзі́, а суддзя́ не аддаў цябе слузе́, і не кі́нулі цябе ў цямні́цу.

  26Праўду кажу табе: не вы́йдзеш адтуль, пакуль не аддасі́ апошняга кадра́нта.

  27Вы чулі, што ска́зана продкам: “не пралюбадзе́йнічай”.

  28А Я кажу вам, што кожны, хто глядзі́ць на жанчы́ну з пажа́длівасцю, ужо пралюбадзе́йнічаў з ёю ў сэ́рцы сваім.

  29Калі ж правае вока тваё спакуша́е цябе, вы́рві яго і кінь ад сябе; бо лепей табе, каб загінуў адзін з членаў тваіх, а не ўсё це́ла тваё было ўкі́нута ў гее́ну.

  30І калі правая твая рука спакуша́е цябе, адсячы́ яе і кінь ад сябе; бо ле́пей табе, каб загінуў адзін з членаў тваіх, а не ўсё це́ла тваё было ўкі́нута ў гее́ну.

  31Ска́зана таксама, што, калі хто развядзе́цца з жонкаю сваёю, няхай дасць ёй разво́дны ліст.

  32А Я кажу вам: кожны, хто разво́дзіцца з жонкаю сваёю, акрамя як з прычыны блу́ду, той даво́дзіць яе да пралюбадзе́йства; і хто ажэ́ніцца з разве́дзенай, той пралюбадзе́йнічае.

  33Яшчэ чулі вы, што ска́зана продкам: “не паруша́й кля́твы, а выко́нвай перад Госпадам кля́твы твае”.

  34А Я кажу вам: не кляні́ся зусім: ні небам, бо яно — Прастол Божы;

  35ні зямлёю, бо яна — падно́жжа нага́м Яго; ні Іерусалімам, бо ён — горад Вялікага Цара;

  36ні галавою тваёю не кляні́ся, бо не можаш ніводнага воласа зрабіць белым альбо чорным.

  37А няхай будзе слова ваша: “так — так”, “не — не”; а што звыш гэтага, тое ад злога.

  38Вы чулі, што ска́зана: “вока за вока, і зуб за зуб”.

  39А Я кажу вам не праці́віцца злому. А калі хто цябе ўдарыць па правай шчацэ́ тваёй, падстаў яму і другую;

  40і калі хто захоча судзі́цца з табою і ўзяць у цябе сарочку, аддай яму і вопратку;

  41і калі хто цябе зму́сіць ісці з ім адно по́прышча, ідзі з ім два.

  42Таму, хто просіць у цябе, дай; і ад таго, хто хоча пазы́чыць у цябе, не адваро́чвайся.

  43Вы чулі, што ска́зана: “любі́ блі́жняга твайго і ненаві́дзь ворага твайго”.

  44А Я кажу вам: любі́це ворагаў вашых, благаслаўля́йце тых, хто пракліна́е вас, рабі́це дабро тым, што ненаві́дзяць вас, і маліцеся за тых, што кры́ўдзяць вас і гоняць вас;

  45каб сталі вы сына́мі Айца вашага, Які на нябёсах; бо Ён зага́двае сонцу Свайму ўзыхо́дзіць над злымі і добрымі і пасылае дождж на пра́ведных і няпра́ведных.

  46Бо, калі вы будзеце любі́ць тых, што лю́бяць вас, якая вам узнагарода? Ці не тое ж самае робяць і мы́тнікі?

  47І калі вы віта́еце толькі братоў вашых, што асаблівага робіце? Ці ж не гэтак робяць і язычнікі?

  48Дык вось, будзьце даскана́лыя, як даскана́лы Айцец ваш Нябесны.



Раздзел 6

  1Глядзі́це, не давайце мі́ласціны вашай перад людзьмі́, каб яны бачылі вас: інакш не будзе вам узнагаро́ды ад Айца вашага, Які на нябёсах.

  2Дык вось, калі дае́ш мі́ласціну, не трубі перад сабою, як робяць крываду́шнікі ў сінагогах і на вуліцах, каб услаўля́лі іх людзі. Праўду кажу вам: яны ўжо атры́мліваюць узнагароду сваю.

  3У цябе ж, калі дае́ш мі́ласціну, няхай не ведае левая рука твая, што робіць правая,

  4каб мі́ласціна твая была́ тайная, і Айцец твой, Які бачыць тайнае, адда́сць табе я́ўна.

  5І калі молішся, не будзь, як крывадушнікі, што любяць у сінагогах і на скрыжава́ннях вуліц, сто́ячы, маліцца, каб вы́ставіцца перад людзьмі́. Праўду кажу вам, што яны ўжо атры́мліваюць узнагароду сваю.

  6Ты ж, калі молішся, зайдзі ў пакой твой і, зачыні́ўшы дзверы твае, памалі́ся Айцу твайму, Які ў тайне; і Айцец твой, Які бачыць тайнае, адда́сць табе я́ўна.

  7А мо́лячыся, не гаварыце лішняга, як язычнікі; бо яны думаюць, што ў мнагаслоўі сваім пачу́тыя будуць.

  8Не будзьце ж падобнымі да іх; бо ведае Айцец ваш, у чым вы ма́еце патрэ́бу, ране́й, чым вы папро́сіце ў Яго.

  9Вы ж малі́цеся так: Ойча наш, Які на нябёсах! няхай свяці́цца імя́ Тваё;

  10няхай пры́йдзе Царства Тваё; няхай будзе воля Твая як на небе, так і на зямлі.

  11Хлеб наш надзённы дай нам сёння;

  12і дару́й нам даўгі нашы, як і мы дару́ем даўжніка́м нашым;

  13і не ўвядзі нас у спаку́су, але збаў нас ад злога. Бо Тваё ёсць Царства, і сіла, і слава наве́кі. Амінь.

  14Бо калі  вы будзеце дарава́ць лю́дзям праві́ннасці іх, то дару́е і вам Айцец ваш Нябесны.

  15А калі не будзеце дарава́ць лю́дзям праві́ннасцей іх, то і Айцец ваш не дару́е вам праві́ннасцей вашых.

  16І калі по́сціце, не будзьце пану́рымі, як крываду́шнікі; бо яны робяць змро́чным аблі́чча сваё, каб паказаць лю́дзям, што по́сцяць. Праўду кажу вам, што яны ўжо атры́мліваюць узнагароду сваю.

  17А ты, калі по́сціш, нама́ж галаву́ сваю і ўмый твар свой,

  18каб не лю́дзям паказаць, што ты по́сціш, а Айцу твайму, Які ў тайне; і Айцец твой, Які бачыць тайнае, адда́сць табе я́ўна.

  19Не збіра́йце сабе ска́рбаў на зямлі, дзе моль і ржа ні́шчаць і дзе зладзе́і падко́пваюцца і кра́дуць;

  20а збірайце сабе ска́рбы на небе, дзе ні моль, ні ржа не знішча́юць і дзе зладзе́і не падко́пваюцца і не кра́дуць.

  21Бо дзе скарб ваш, там будзе і сэрца ваша.

  22Свяці́льнік целу ёсць вока. Дык вось, калі вока тваё будзе здаровае, то ўсё цела тваё светлае будзе;

  23калі ж вока тваё будзе нягоднае, то ўсё цела тваё цёмнае будзе. Дык вось, калі святло, якое ў табе, — цемра, тады якая ж сама цемра?

  24Ніхто не можа служы́ць двум гаспадара́м: бо ці аднаго будзе ненаві́дзець, а другога любі́ць; ці аднаго будзе трыма́цца, а другім пагарджа́ць. Не можаце Богу служы́ць і мамо́не.

  25Таму кажу вам: не турбуйцеся для душы́ вашай, што́ вам есці і што́ піць, ні для це́ла вашага, у што апрану́цца. Ці ж душа не больш значыць за ежу, а це́ла за адзе́нне?

  26Зірні́це на птушак нябесных: яны не се́юць і не жнуць, і не збіра́юць у жы́тніцы; і Айцец ваш Нябесны ко́рміць іх. Хіба́ вы не намнога лепшыя за іх?

  27Хто ж з вас, турбу́ючыся, можа дада́ць сабе росту хоць на адзін ло́каць?

  28І пра вопратку чаго турбу́ецеся? Паглядзі́це на ліле́і палявы́я, як яны расту́ць: не працуюць і не праду́ць.

  29Але кажу вам, што і Саламон ва ўсёй славе сваёй не апрана́ўся так, як кожная з іх.

  30Калі ж траву паляву́ю, якая сёння ёсць, а заўтра будзе кі́нута ў печ, Бог так убірае, хіба́ не намнога лепш вас, малаверы?

  31Дык вось, не турбу́йцеся  і не кажы́це: “што нам есці́” альбо: “што піць?” альбо: “у што апрану́цца?”.

  32Бо ўсяго гэтага шукаюць язычнікі; ведае бо Айцец ваш Нябесны, што вы ма́еце патрэ́бу ва ўсім гэтым.

  33Шукайце ж найперш Царства Божага і праўды Яго, і гэта ўсё дада́сца вам.

  34Дык вось, не турбуйцеся пра заўтрашні дзень, бо заўтрашні сам за сябе патурбуецца: досыць кожнаму дню свайго клопату.



Раздзел 7

  1Не судзі́це, каб і вас не судзі́лі.

  2Бо якім судом су́дзіце, такім вас судзі́ць будуць; і якою ме́раю ме́раеце, такою і вам адме́раецца.

  3Што ж ты глядзі́ш на парушы́нку ў во́ку брата твайго, а бервяна́ ў сваім во́ку не заўважа́еш?

  4Альбо, як скажаш брату свайму: “дай, я вы́му парушы́нку з вока твайго”; а вось у тваім воку бервяно́?

  5Крываду́шнік! вы́мі спачатку бервяно́ са свайго во́ка, і тады ўбачыш, як вы́няць парушы́нку з во́ка брата твайго.

  6Не давайце святога сабакам і не кі́дайце пе́рлаў вашых перад сві́ннямі, каб яны не патапта́лі іх нагамі сваімі і, абярну́ўшыся, не разарва́лі вас.

  7Прасі́це, і да́дзена будзе вам; шукайце, і зно́йдзеце; сту́кайцеся, і адчы́няць вам.

  8Бо кожны, хто про́сіць, атры́млівае, і хто шукае, знахо́дзіць, і, хто сту́каецца, таму адчы́няць.

  9Ці ёсць сярод вас такі чалавек, які, калі сын яго папро́сіць у яго хле́ба, ка́мень пада́сць яму?

  10І калі ры́бы папросіць, змяю́ пада́сць яму?

  11Дык вось, калі вы, бу́дучы ліхі́мі, умееце дары́ добрыя даваць дзе́цям вашым, тым болей Айцец ваш, Які на нябёсах, дасць дабро́ты тым, хто про́сіць у Яго.

  12І вось, усё,  я́к хочаце, каб рабілі вам людзі, так і вы рабіце ім; бо ў гэтым закон і прарокі.

  13Увахо́дзьце праз ву́зкія вароты; бо шырокія вароты і прасторная дарога вядуць у пагі́бель, і многія ідуць імі.

  14Бо ву́зкія вароты і це́сная дарога вядуць у жыццё, і нямногія знаходзяць іх.

  15Асцерага́йцеся лжывых прарокаў, якія прыходзяць да вас у авечай адзе́жы, а ўнутры́ — ваўкі́ драпе́жныя.

  16Па плада́х іхніх пазна́еце іх. Хіба́ збіраюць з цярно́ўніку вінаград, альбо з дзядо́ўніку смо́квы?

  17Так усякае добрае дрэва ро́дзіць і плады́ добрыя, а кепскае дрэва ро́дзіць і плады кепскія.

  18Не можа добрае дрэва радзі́ць кепскія плады́, ні дрэва кепскае радзі́ць плады́ добрыя.

  19Усякае дрэва, якое не ро́дзіць плоду добрага, ссяка́юць і кі́даюць у агонь.

  20Дык вось, па плада́х іхніх пазна́еце іх.

  21Не кожны, хто кажа Мне: “Госпадзі! Госпадзі!” увойдзе ў Царства Нябеснае, а той, хто выко́нвае волю Айца Майго, Які на нябёсах.

  22Многія скажуць Мне ў той дзень: “Госпадзі! Госпадзі! ці не ад Твайго імя́ мы прарочылі? і ці не Тваім і́мем дэманаў выганя́лі? і ці не Тваім і́мем многія цу́ды рабілі?”

  23І тады абвяшчу́ ім: “Я ніколі не знаў вас; адыдзі́це ад Мяне вы, якія чы́ніце беззаконне”.

  24Дык вось, кожнага,  хто слухае гэтыя словы Мае́ і выко́нвае іх, прыраўня́ю да му́жа разумнага, які збудаваў свой дом на ка́мені.

  25І пайшоў дождж, і разлілі́ся рэкі, і падзьму́лі вятры́, і ры́нуліся на той дом; і ён не ўпаў, бо закла́дзены быў на ка́мені.

  26А кожны, хто слухае гэтыя словы Мае́ і не выко́нвае іх, падобны будзе да му́жа неразва́жлівага, які збудава́ў свой дом на пяску́.

  27І пайшоў дождж, і разлілі́ся рэкі, і падзьму́лі вятры, і нале́глі на дом той; і ён абваліўся, і было́ падзе́нне яго вялікае.

  28І ста́лася, калі Іісус скончыў гэтыя словы, вельмі здзіўля́ліся людзі вучэнню Яго,

  29бо Ён вучыў іх як той, хто ма́е ўладу, а не як кніжнікі і фарысеі.



Раздзел 8

  1Калі ж Ён сышоў з гары, услед за Ім пайшло мноства лю́ду.

  2І вось, падышоў пракажоны і пакланіўся Яму, ка́жучы: Госпадзі! калі хочаш, можаш мяне ачы́сціць.

  3Іісус, працягну́ўшы руку́, дакрану́ўся да яго і сказаў: хачу, ачы́сціся. І адразу ачы́сціўся той ад праказы.

  4І кажа яму Іісус: глядзі, нікому не расказвай; а ідзі, пакажы́ся святару́ і прынясі дар, як загадаў Маісей, дзеля све́дчання ім.

  5Калі ж увайшоў Іісус у Капернау́м, падышоў да Яго сотнік і прасіў Яго,

  6ка́жучы: Госпадзі! слуга мой ляжыць дома спаралізава́ны і моцна паку́туе.

  7Іісус кажа яму: Я прыйду і ацалю́ яго.

  8А сотнік сказаў Яму ў адказ: Госпадзі! я не варты, каб Ты ўвайшоў пад мой дах; але скажы толькі слова, і вы́здаравее слуга мой.

  9Бо і я чалавек падула́дны; але, ма́ючы ў сябе паднача́леных мне воінаў, кажу аднаму: “ідзі”, і ідзе; і другому: “прыйдзі́”, і прыхо́дзіць; і рабу майму: “зрабі гэта”, і робіць.

  10Пачуўшы гэта, Іісус здзівіўся і сказаў тым, што ішлі за Ім: праўду кажу вам: і ў Ізра́ілі не знайшоў Я такое веры.

  11Кажу ж вам, што многія з усходу і з за́хаду пры́йдуць і ўзля́гуць з Аўраа́мам, Ісаа́кам і Іа́кавам у Царстве Нябесным;

  12а сыны́ царства будуць вы́кінуты у цемру знешнюю; там будзе плач і скры́гат зубоў.

  13І сказаў Іісус сотніку: ідзі, і, як ты вераваў, няхай будзе табе. і вы́здаравеў слуга ягоны ў тую ж гадзі́ну.

  14Прыйшоўшы  ў дом Пятра Іісус убачыў це́шчу яго, якая ляжала ў гара́чцы.

  15І Ён дакрану́ўся да рукі́ яе, і пакінула яе гарачка; і ўстала яна і прыслу́жвала ім.

  16Калі ж звечарэ́ла, прывялі да Яго многіх людзей, апанава́ных дэманамі; і Ён вы́гнаў духаў сло́вам і ўсіх нямо́глых ацалі́ў;

  17каб збыло́ся ска́занае праз прарока Іса́ію, які кажа: “Ён узяў на Сябе нашы не́мачы, і хваробы панёс”.

  18Калі ж Іісус убачыў вакол Сябе мноства люду, то загадаў вучням адплыць на другі бок.

  19І адзін кніжнік, падышоўшы, сказаў Яму: Настаўнік! я пайду за Табою, куды б Ты ні пайшоў.

  20Кажа яму Іісус: лі́сы маюць норы, і птушкі нябесныя — гнёзды; а Сын Чалавечы не ма́е, дзе галаву прытулі́ць.

  21А іншы, з вучняў Яго, сказаў Яму: Госпадзі! дазволь мне перш пайсці і пахава́ць бацьку майго.

  22Але Іісус сказаў Яму: ідзі за Мною, і пакінь мёртвым хава́ць сваіх паме́рлых.

  23І калі ўвайшоў Ён у лодку, за Ім увайшлі вучні Яго.

  24І вось, бура вялікая ўзняла́ся на моры, так што лодку захлі́ствалі хвалі; а Ён спаў.

  25І вучні Яго, падышоўшы, разбудзілі Яго, ка́жучы: Госпадзі! рату́й нас, гінем.

  26І Ён кажа ім: чаго вы такія баязлівыя, малаверы? Тады, устаўшы, забарані́ў вятра́м і мору, і настала ці́ша вялікая.

  27А людзі, дзіві́ліся і казалі: хто Ён такі, што і вятры́, і мора слухаюцца Яго?

  28І калі прыплыў Ён на другі бераг, у краіну Гергесі́нскую, сустрэлі Яго, вы́йшаўшы з магільных пячор, двое апанава́ных дэманамі, вельмі лю́тыя, так што ніхто не мог прахо́дзіць дарогаю тою.

  29І вось, яны закрычалі: што Табе да нас, Іісусе, Сыне Божы? прыйшоў Ты сюды дача́сна му́чыць нас.

  30А зводдаль ад іх пасвіўся вялікі ста́так свіне́й.

  31І дэманы прасілі Яго, ка́жучы: калі выганіш нас, то дазволь нам увайсці ў ста́так свіне́й.

  32І Ён сказаў ім: ідзіце. І вы́йшлі яны, і пайшлі ў ста́так свіне́й. І вось, кінуўся ўвесь ста́так свіне́й з кру́чы ў мора і загінуў у вадзе.

  33А пастухі паўцяка́лі і, прыйшоўшы ў горад, расказалі пра тое, што зда́рылася з апанава́нымі дэманамі.

  34І вось, увесь горад вы́йшаў насу́страч Іісусу; і, убачыўшы Яго, прасілі, каб Ён адышоў ад межаў іх.



Раздзел 9

  1І Ён, увайшоўшы  ў лодку, пераправіўся назад і прыйшоў у Свой горад.

  2І вось, прыне́слі да Яго спаралізава́нага, які ляжаў на пасцелі. І, убачыўшы веру іх, Іісус сказаў спаралізава́наму: мацуйся, сы́не! дару́юцца табе грахі твае.

  3І вось, некаторыя кніжнікі сказалі самі сабе: Ён блюзне́рыць.

  4А Іісус, ведаючы думкі іх, сказаў: навошта вы думаеце ліхое ў сэ́рцах вашых?

  5Бо што лягчэй — сказаць: “адпускаюцца табе грахі” ці сказаць: “устань і хадзі”?

  6Але каб вы ведалі, што Сын Чалавечы ма́е ўла́ду на зямлі адпускаць грахі, — тады кажа спаралізава́наму: устань, вазьмі пасцель тваю і ідзі ў дом твой.

  7І той устаў і пайшоў у дом свой.

  8Народ жа, убачыўшы гэта, дзіву даўся і прасла́віў Бога, Які даў такую ўла́ду лю́дзям.

  9Ідучы́ адтуль, убачыў Іісус чалавека, што сядзеў на мы́тні, якога звалі Матфей, і кажа яму: ідзі за Мною. І ўстаў той і пайшоў услед за Ім.

  10І ста́лася, калі Іісус узляжа́ў у доме, тады многія мы́тнікі і грэшнікі прыйшлі і ўзле́глі з Ім і вучнямі Яго.

  11І, убачыўшы гэта, фарысеі сказалі вучням Яго: чаму з мы́тнікамі і грэшнікамі есць і п’е Настаўнік ваш?

  12А Іісус, пачуўшы гэта, сказаў ім: не здаровыя ма́юць патрэ́бу ў ле́кары, а хворыя;

  13ідзіце, навучы́цеся, што азначае: “міласці хачу, а не ахвяры”, бо Я прыйшоў заклі́каць не праведнікаў, а грэшнікаў да пакая́ння.

  14Тады прыходзяць да Яго  вучні Іаанавы і кажуць: чаму мы і фарысеі по́сцім многа, а Твае вучні не по́сцяць?

  15І сказаў ім Іісус: ці могуць смуткава́ць сыны́ харо́маў вясе́льных, пакуль з імі жаніх? Але пры́йдуць дні, калі будзе ўзя́ты ад іх жаніх, і тады будуць пасці́ць.

  16І ніхто не наклада́е латкі з тканіны суровай на адзе́жыну стару́ю; бо латка парве адзе́жыну, і дзірка будзе яшчэ горшая.

  17Не ўліваюць таксама віна і маладога ў мяхі́ стары́я; а інакш прарыва́юцца мяхі́, і віно выцяка́е, і мяхі́ прапада́юць; а ўліваюць віно маладое ў мяхі́ новыя, і зберага́ецца тое і другое.

  18Калі Ён гэта гаварыў ім, вось, прыйшоў нейкі начальнік  і, кла́няючыся Яму, казаў: дачка мая́ толькі што паме́рла; але прыйдзі, ускладзі на яе руку́ Тваю, і яна будзе жыць.

  19І, устаўшы, Іісус пайшоў за ім, і вучні Яго.

  20І вось, жанчына, якая мела кровацячэ́нне дванаццаць гадоў, падышоўшы ззаду, дакрану́лася да кра́ю вопраткі Яго.

  21Бо яна казала сама сабе: калі толькі дакрану́ся да вопраткі Яго, вы́здаравею.

  22Іісус жа, абярнуўшыся і ўбачыўшы яе, сказаў: мацу́йся, дачка́! вера твая ўратава́ла цябе. І вы́здаравела жанчына з таго часу.

  23А калі прыйшоў Іісус у дом начальніка і ўбачыў музы́каў з жалейкамі і збянтэ́жаны люд,

  24то сказаў ім: вы́йдзіце; бо не паме́рла дзяўчына, а спіць. І насміха́ліся з Яго.

  25Калі ж людзі былі́ вы́праваджаны, Ён, увайшоўшы, узяў яе за руку́, і дзяўчына ўстала.

  26І разне́слася чутка пра гэта па ўсёй зямлі той.

  27І калі адыходзіў адтуль Іісус,  ішлі за Ім двое сляпых і крычалі: памілуй нас, Іісусе, Сы́не Давідаў!

  28Калі ж Ён прыйшоў у дом, прыступі́лі да Яго сляпыя. І кажа ім Іісус: ці верыце, што Я магу зрабіць гэта? Яны кажуць Яму: так, Госпадзі!

  29Тады Ён дакрануўся да вачэй іх і сказаў: па веры вашай няхай будзе вам.

  30І адкрыліся вочы ў іх; і строга наказаў ім Іісус: глядзіце, каб ніхто не даве́даўся.

  31А яны, выйшаўшы, разне́слі чутку пра Яго па ўсёй зямлі той.

  32Калі ж тыя выхо́дзілі, якраз прывялі да Яго чалавека нямога, апанава́нага дэманам.

  33І калі дэман быў вы́гнаны, нямы пачаў гаварыць. І люд, дзіву даючы́ся, казаў: ніколі такога не здара́лася ў Ізра́ілі.

  34А фарысеі казалі: сілаю князя дэманскага выганя́е Ён дэманаў.

  35І хадзіў Іісус па ўсіх гарадах і пасе́лішчах, ву́чачы ў сінагогах іх, прапаве́дуючы Дабраве́сце Царства і ацаляючы ўсякую хваробу і ўсякую не́мач у лю́дзях.

  36Убачыўшы натоўпы людзей, Ён пашкадаваў іх, бо яны былі знясі́леныя і пакі́нутыя, як авечкі без пастуха.

  37Тады кажа вучням Сваім: жніва́ многа, а работнікаў мала.

  38Таму малі́це Гаспадара́ жніва́, каб вы́веў работнікаў на жніво́ Сваё.



Раздзел 10

  1І, паклі́каўшы двана́ццаць вучняў Сваіх, Ён даў ім уладу над нячыстымі ду́хамі, каб выганя́ць іх, і ацаля́ць усякую хваробу і ўсякую не́мач.

  2А імёны двана́ццаці Апосталаў такія: першы Сі́ман, якога называюць Пятром, і Андрэй, брат яго, Іакаў Зевядзе́еў і Іаан, брат яго,

  3Філіп і Варфаламей, Фама і Матфей мы́тнік, Іакаў Алфееў і Леўве́й, празва́ны Фадзе́ем,

  4Сі́ман Канані́т і Іуда Іскарыёт, які і здра́дзіў Яму.

  5Гэтых двана́ццаць паслаў Іісус і наказа́ў ім, гаворачы: на шлях язычнікаў не ідзіце і ў горад Самара́нскі не ўваходзьце;

  6А ідзіце найперш да загі́нуўшых авечак дому Ізра́ілевага.

  7І ходзячы, прапаведуйце, што наблі́зілася Царства Нябеснае.

  8Хворых ацаля́йце, пракажоных ачышча́йце, мёртвых уваскраша́йце, дэманаў выганя́йце. Да́рам атрыма́лі, да́рам дава́йце.

  9Не бярыце з сабою ні золата, ні срэ́бра, ні медзі ў паясы́ свае,

  10ні торбы ў дарогу, ні дзвюх адзежын, ні абутку, ні посаха. Бо працаўні́к ва́рты мець на пражы́так сабе.

  11У які б горад ці пасе́лішча вы ні ўвайшлі, даве́дайцеся, хто ў ім дастойны, і там застава́йцеся, пакуль не вы́йдзеце.

  12А ўваходзячы ў дом, віта́йце яго, ка́жучы: мір дому гэтаму.

  13І калі дом будзе дастойны, то сы́дзе мір ваш на яго; калі ж не будзе дастойны, то мір ваш да вас ве́рнецца.

  14А калі хто не пры́ме вас і не паслухаецца слоў вашых, то, выходзячы з дому, альбо з горада таго, абтрасі́це пыл з ног вашых.

  15Праўду кажу вам: лягчэй будзе зямлі Садо́мскай і Гамо́рскай у дзень су́дны, чым гораду таму.

  16Вось, я пасылаю вас, як авечак сярод ваўкоў: дык вось, будзьце му́дрыя, як зме́і, і простыя, як галубы́.

  17Сцеражы́цеся ж людзей: бо яны будуць аддаваць вас на судзі́лішчы і ў сінагогах сваіх будуць біць вас,

  18і павядуць вас да праві́целяў і да цароў за Мяне, на све́дчанне перад імі і язычнікамі.

  19Калі ж будуць выдава́ць вас, не турбу́йцеся, я́к ці што́ сказаць; бо да́дзена будзе вам у той час, што́ сказаць.

  20Бо не вы будзеце гаварыць, а Дух Айца вашага гаварыць будзе ў вас.

  21І вы́дасць брат брата на смерць, і бацька — дзіця; і паўста́нуць дзеці на бацькоў і заб’юць іх.

  22І будзеце зненаві́джаныя ўсімі за імя́ Маё; але хто вы́трывае да канца, той спасёны будзе.

  23Калі ж будуць вас гнаць у адным горадзе, уцяка́йце ў другі. Бо праўду кажу вам: не паспееце абысці́ гарадоў Ізра́ілевых, як пры́йдзе Сын Чалавечы.

  24Вучань не вышэйшы за настаўніка, і слуга не вышэйшы за гаспадара свайго.

  25Даволі вучню, каб ён быў, як настаўнік яго, і слузе — як гаспадар яго. Калі гаспадара дома назвалі веельзеву́лам, ці не тым больш дамашніх яго?

  26Дык вось, не бойцеся іх: бо няма нічога схава́нага, што не адкрылася б, і тае́мнага, што не стала б вядомым.

  27Што́ кажу вам у цемры, кажы́це пры святле́; і што́ на ву́ха чу́еце, прапаве́дуйце з дахаў.

  28І не бойцеся тых, што забіваюць це́ла, але ж душы́ забіць не могуць; бойцеся ж болей таго, хто можа і душу́, і це́ла загубі́ць у гее́не.

  29Ці ж не два вераб’і прадаюцца за аса́рый? І ніводны з іх не ўпадзе́ на зямлю́ без волі Айца вашага.

  30А ў вас і валасы́ на галаве ўсе палі́чаны.

  31Таму не бойцеся: вы больш ва́ртыя, чым мноства вераб’ёў.

  32Дык вось, кожнага, хто вы́знае Мяне перад людзьмі́, таго вы́знаю і Я перад Айцом Маім, Які на нябёсах.

  33А хто адрачэ́цца ад Мяне перад людзьмі́, ад таго адраку́ся і Я перад Айцом Маім, Які на нябёсах.

  34Не думайце, што Я прыйшоў прыне́сці мір на зямлю; не мір прыйшоў Я прыне́сці, а меч.

  35Бо Я прыйшоў аддзялі́ць чалавека ад ба́цькі яго, і дачку́ ад маці яе, і нявестку ад свекрыві́ яе.

  36І ворагі чалавеку — дамашнія яго.

  37Хто лю́біць бацьку ці маці больш за Мяне, той не ва́рты Мяне; і хто лю́біць сы́на ці дачку́ больш за Мяне, той не ва́рты Мяне.

  38І хто не бярэ крыжа́ свайго і не ідзе следам за Мною, той не ва́рты Мяне.

  39Хто зберагае душу́ сваю, той загу́біць яе; а хто загубі́ў душу́ сваю дзе́ля Мяне, той зберажэ́ яе.

  40Хто прыма́е вас, той Мяне прыма́е; а хто прыма́е Мяне, прыма́е Таго, Хто паслаў Мяне.

  41Хто прыма́е прарока ў імя́ прарока, той узнагароду прарокаву атрыма́е; і хто прыма́е праведніка ў імя́ праведніка, той узнагароду праведнікаву атрыма́е.

  42І хто напо́іць аднаго з малы́х гэтых толькі чашай халоднай вады ў імя́ вучня, праўду кажу вам, той не стра́ціць узнагароды сваёй.



Раздзел 11

  1І ста́лася, калі закончыў Іісус настаўле́нні двана́ццаці вучням Сваім, Ён перайшоў адтуль вучы́ць і прапаве́даваць у гарадах іх.

  2А Іаан, пачуўшы ў цямні́цы пра дзе́і Хрыстовы, паслаў двух вучняў сваіх

  3сказаць Яму: ці Той Ты, Які ма́е прыйсці́, ці чакаць нам другога?

  4І сказаў ім Іісус у адказ: ідзіце, скажы́це Іаану, што́ вы чу́еце і ба́чыце:

  5сляпыя робяцца віду́шчымі і кульга́выя ходзяць, пракажо́ныя ачышча́юцца і глухія чуюць, мёртвыя ўваскраса́юць, і ўбогія дабраве́сцяць;

  6і блажэнны, хто не ўсумні́цца ўва Мне.

  7Калі ж пайшлі яны, Іісус пачаў гаварыць народу пра Іаана: што́ глядзець хадзілі вы ў пусты́ню? ці не трысці́ну, ве́трам калыха́ную?

  8Што́ ж глядзець хадзілі вы́ чалавека, убра́нага ў мяккае адзе́нне? Але тыя, што носяць мяккае адзе́нне, жывуць у харо́мах царскіх.

  9Што́ ж глядзець хадзілі вы? прарока? Так, кажу вам, і больш, чым прарока.

  10Бо ён той, пра каго напі́сана: “вось, Я пасылаю Ангела Майго перад аблі́ччам Тваім, які падрыхту́е шлях Твой перад Табою”.

  11Праўду кажу вам: сярод наро́джаных жанчынамі не паўстава́ў бо́льшы за Іаана Хрысці́целя; але меншы ў Царстве Нябесным бо́льшы за яго.

  12Ад дзён жа Іаана Хрысці́целя да сёння Царства Нябеснае дасяга́ецца сілаю, і тыя, што сілу ўжыва́юць, здабыва́юць яго.

  13Бо ўсе прарокі і закон да Іаана прарочылі.

  14І калі хочаце прыня́ць, ён ёсць Ілія́, які ма́е прыйсці́.

  15Хто ма́е вушы, каб чуць, няхай чуе.

  16З кім жа  параўна́ю род гэты? Падобны ён да дзяцей, якія сядзяць на рынку і, звярта́ючыся да тава́рышаў сваіх,

  17кажуць: “мы ігралі вам на ду́дцы, а вы не танцава́лі; мы спявалі вам жало́бнае, а вы не рыда́лі”.

  18Бо прыйшоў Іаан, не есць, не п’е; і кажуць: “у ім дэман”.

  19Прыйшоў Сын Чалавечы, есць і п’е; і кажуць: “вось, чалавек, які лю́біць есці і віно піць, пры́яцель мы́тнікам і грэшнікам”. І апра́ўдана мудрасць дзе́цьмі яе.

  20Тады пачаў Іісус дакара́ць гарады, у якіх найбольш праяві́ліся сілы Яго, за тое, што яны не пака́яліся.

  21Гора табе, Харазі́не! гора табе, Віфсаі́да! бо калі б у Ты́ры і Сідо́не яві́ліся сілы, я́ўленыя ў вас, то даўно б яны ў валасяні́цы і ў по́пеле пака́яліся.

  22Але кажу вам: Ты́ру і Сідону лягчэй будзе ў дзень су́дны, чым вам.

  23І ты, Капернау́ме, што да неба ўзвы́сіўся, да пе́кла будзеш нізры́нуты; бо калі б у Садоме яві́ліся сілы, я́ўленыя ў табе, то ён бы застаўся па сённяшні дзень.

  24Але кажу вам, што зямлі Садо́мскай лягчэ́й будзе ў дзень су́дны, чым табе.

  25Тым часам, далей прамаўля́ючы, Іісус сказаў: сла́ўлю Цябе, Ойча, Госпадзі неба і зямлі, што Ты ўтаі́ў гэта ад мудрых і разумных і адкры́ў гэта дзе́цям.

  26Так, Ойча! бо такою было́ Твая добрая воля.

  27Усё Мне перада́дзена Айцом Маім, і ніхто не знае Сына, акрамя Айца; і Айца не знае ніхто, акрамя Сына, і каму Сын хоча адкрыць.

  28Прыйдзі́це да Мяне, усе стру́джаныя і абцяжа́раныя, і Я супакою вас.

  29Вазьмі́це ярмо́ Маё на сябе і навучы́цеся ад Мяне, бо Я лагодны і пако́рлівы сэ́рцам; і зно́йдзеце спакой ду́шам вашым.

  30Бо ярмо́ Маё прые́мнае, і цяжа́р Мой лёгкі.



Раздзел 12

  1У той час праходзіў Іісус у суботу праз пасе́вы, а вучні Яго згалада́ліся і пачалі́ зрываць каласы́ і есці.

  2Фарысеі, убачыўшы гэта, сказалі Яму: вось, вучні Твае робяць тое, што не дазволена рабіць у суботу.

  3А Ён сказаў ім: хіба́ вы не чыталі, што́ зрабіў Давід, калі згалада́ўся сам і тыя, што былі́ з ім?

  4Як ён увайшоў у дом Божы і еў хлябы́ выстаўле́ння, якіх нельга было́ есці ні яму, ні тым, што былі́ з ім, а толькі адным святара́м?

  5І хіба́ не чыталі вы ў законе, што па суботах святары́ ў храме паруша́юць суботу, аднак невінава́тыя?

  6Але кажу вам, што тут Той, Хто бо́льшы за храм.

  7Калі б ведалі вы, што́ азначае: “мі́ласці хачу, а не ахвяры”, то не асудзі́лі б невінава́тых.

  8Бо Сын Чалавечы ёсць Гаспадар і суботы.

  9І, адышоўшы адтуль, увайшоў Ён у сінагогу іхнюю.

  10І вось, там быў чалавек, які меў сухую руку́. І спыталіся ў Яго: ці можна ацаля́ць у суботы? — каб абвінава́ціць Яго.

  11А Ён сказаў ім: ці ёсць сярод вас чалавек, які, ма́ючы адну авечку, калі яна ў суботу ўпадзе́ ў яму, не во́зьме і не вы́цягне яе?

  12Наколькі ж чалавек больш ва́рты за авечку! Так што можна ў суботы дабро рабіць.

  13Тады кажа чалавеку таму: працягні руку́ тваю. І той працягнуў; і стала яна здаровай, як другая.

  14А фарысеі, выйшаўшы, учыні́лі змову су́праць Яго, як  Яго загубі́ць. Але Іісус, даведаўшыся, пайшоў адтуль.

  15І пайшло ўслед за Ім мноства народу, і Ён ацалі́ў іх усіх,

  16і забараніў ім абвяшча́ць пра Яго;

  17каб збыло́ся ска́занае праз прарока Ісаію, які кажа:

  18“Вось, Слуга Мой, Якога Я вы́браў; Узлю́блены Мой, Якога ўпадаба́ла душа́ Мая. Ускладу́ Дух Мой на Яго, і Ён суд народам абве́сціць;

  19не будзе пярэ́чыць, і не будзе крычаць, і ніхто не пачуе на вуліцах голасу Яго;

  20трысці́ны надлама́най не перало́міць, і кно́та, які тле́е, не пату́шыць, пакуль не давядзе правасу́ддзе да перамогі;

  21і на імя́ Яго будуць спадзява́цца народы”.

  22Тады прывялі да Яго апанава́нага дэманам сляпога і нямога; і Ён ацаліў яго, так што сляпы і нямы́ пачаў гаварыць і ба́чыць.

  23І здзіўляўся ўвесь люд і казаў: ці не гэта Хрыстос, Сын Давідаў?

  24А фарысеі, пачуўшы гэта, сказалі: Ён выганя́е дэманаў не інакш, як сілаю веельзеву́ла, князя дэманскага.

  25Але Іісус, ведаючы по́мыслы іх, сказаў ім: усякае царства, раздзе́ленае само́е су́праць сябе, запусце́е; і ўсякі горад або дом, раздзе́лены сам су́праць сябе, не ўстаі́ць.

  26І калі сатана сатану выганя́е, то ён раздзялі́ўся сам у сабе, як жа ўстаі́ць царства яго?

  27І калі Я сілаю веельзеву́ла выганя́ю дэманаў, то сыны́ вашы чыёю сілаю выганя́юць? Таму яны вам будуць су́ддзямі.

  28Калі ж Я Духам Божым выганя́ю дэманаў, значыць, прыйшло да вас Царства Божае.

  29Альбо, як можа хто ўвайсці ў дом дужага і нарабава́ць дабра яго, калі перш не звя́жа дужага, і тады дом яго абрабу́е?

  30Хто не са Мною, той су́праць Мяне; і хто не збірае са Мною, той раскіда́е.

  31Таму кажу вам: усякі грэх і блюзне́рства дару́юцца лю́дзям; а супраць Духа блюзне́рства не дару́ецца лю́дзям.

  32Калі хто скажа слова супраць Сына Чалавечага, дару́ецца яму; а калі хто скажа супраць Духа Святога, не дару́ецца яму ні ў гэтым веку, ні ў будучым.

  33Альбо прызна́йце дрэва добрым і плод яго добрым; альбо прызна́йце дрэва кепскім і плод яго кепскім, бо дрэва па плодзе пазнае́цца.

  34Адроддзе яхі́дніна?! як вы можаце добрае казаць, бу́дучы ліхі́мі? Бо ад перапоўненасці сэ́рца гавораць ву́сны.

  35Добры чалавек з добрай ска́рбніцы выносіць добрае; а ліхі́ чалавек з ліхо́й ска́рбніцы выно́сіць ліхо́е.

  36Кажу ж вам, што за кожнае ма́рнае слова, якое прамо́вяць людзі, дадуць яны адказ у дзень су́дны.

  37Бо з-за слоў сваіх будзеш апраўда́ны і з-за слоў сваіх будзеш асу́джаны.

  38Тады ў адказ  некаторыя кніжнікі і фарысеі сказалі: Настаўнік! мы хочам ад Цябе знаме́нне ўбачыць.

  39А Ён сказаў ім у адказ: род ліхі́ і пралюбадзе́йны знаме́ння шукае; ды знаме́нне не будзе да́дзена яму, акрамя́ знаме́ння Іоны прарока.

  40Бо як Іона быў у чэ́раве ў кіта́ тры дні і тры ночы, так і Сын Чалавечы будзе ў сэ́рцы зямлі тры дні і тры ночы.

  41Людзі Ніневі́йскія ўстануць на судзе́ з родам гэтым і асу́дзяць яго, бо яны пака́яліся праз пропаведзь Іонаву; і вось, тут бо́льшае за Іону.

  42Царыца по́ўдня ўстане на судзе́ з родам гэтым і асу́дзіць яго, бо яна прыхо́дзіла з кра́ю зямлі паслухаць мудрасці Саламонавай, і вось, тут большае за Саламона.

  43Калі нячысты дух вы́йдзе з чалавека, то блука́е па бязводных мясцінах, шукаючы спакою, і не знаходзіць.

  44Тады ён кажа: вярнуся ў дом мой, адкуль я выйшаў. І, прыйшоўшы, застае́ яго пустым, падме́ценым і прыбра́ным.

  45Тады ідзе і бярэ з сабою сем іншых духаў, люце́йшых за сябе, і, ўвайшоўшы, яны жывуць там; і бывае апошняе для чалавека таго горшым за першае. Так будзе і роду гэтаму ліхо́му.

  46Калі ж Ён яшчэ прамаўляў да людзей, вось, Маці і браты Яго стаялі звонку, хочучы пагаварыць з Ім.

  47І нехта сказаў Яму: вось Маці Твая і браты Твае на дварэ́ стаяць, хочучы пагаварыць з Табою.

  48Ён жа ў адказ таму, хто гаварыў Яму, сказаў: хто маці Мая́? і хто браты Мае́?

  49І, паказаўшы рукою Сваёю на вучняў Сваіх, сказаў: вось маці Мая́ і браты Мае́.

  50Бо хто будзе выко́нваць волю Айца Майго, Які на нябёсах, той Мне брат, і сястра, і маці.



Раздзел 13

  1У той дзень Іісус, вы́йшаўшы з дома, сеў каля мора.

  2І сабра́лася да Яго мноства людзей, так што Ён увайшоў у лодку і сеў; а ўвесь люд стаяў на беразе.

  3І гаварыў ім шмат прытчамі, ка́жучы:  вось, вы́йшаў се́йбіт сеяць.

  4І калі сеяў ён, адно ўпала пры дарозе, і наляцелі птушкі і падзяўблі́ яго.

  5А іншае ўпала на ме́сцы камяні́стыя, дзе няшмат было́ зямлі, і неўзаба́ве ўзышло́, бо зямля была́ неглыбокая.

  6А калі ўзышло́ сонца, завя́ла, і, паколькі не ме́ла карэння, засохла.

  7А іншае ўпала ў це́рні, і выраслі це́рні і заглушы́лі яго.

  8А іншае ўпала на добрую зямлю і дало́ плод: адно ў сто крат, другое ў шэсцьдзеся́т, а іншае ў трыццаць.

  9Хто ма́е вушы, каб чуць, няхай чуе!

  10І, прыступі́ўшы, вучні сказалі Яму: чаму Ты прытчамі гаворыш ім?

  11Ён сказаў ім у адказ: таму, што вам да́дзена ведаць тайны Царства Нябеснага, а ім не да́дзена;

  12Бо хто ма́е, таму да́дзена будзе і памножыцца; а хто не ма́е, у таго ады́мецца і тое, што ма́е.

  13Дзе́ля таго прытчамі гавару ім, што яны ба́чачы не бачаць, і чу́ючы не чуюць, і не разумеюць.

  14І збыва́ецца над імі прароцтва Іса́іі, якое кажа: “слы́хам пачуеце, і не зразуме́еце; і вачыма глядзець будзеце, і не ўбачыце.

  15Бо агрубе́ла сэ́рца ў людзей гэтых, і вуша́мі цяжка чуюць, і вочы свае заплю́шчылі, каб не ўбачыць вачы́ма, і вуша́мі не пачуць, і сэ́рцам не зразумець, і не звярну́цца, каб Я ацаліў іх”.

  16А вашы вочы блажэ́нныя, таму што бачаць, і ву́шы вашы, таму што чуюць.

  17Бо праўду кажу вам, што многія прарокі і праведнікі жада́лі бачыць тое, што вы бачыце, і не бачылі, і чуць тое, што вы чу́еце, і не чулі.

  18Вы ж паслухайце сэнс прытчы пра се́йбіта.

  19Да кожнага, хто слухае слова пра Царства і не разумее, прыходзіць ліхі́ і кра́дзе пасе́янае ў сэрцы яго; вось каго азначае пасе́янае пры дарозе.

  20А пасе́янае на камяні́стых месцах азначае таго, хто чуе слова і адразу з радасцю прыма́е яго;

  21але не ма́е кораня ў сабе і нетрыва́лы: калі настане ўціск альбо гане́нне за слова, ён адразу спакуша́ецца.

  22А пасе́янае ў це́рнях азначае таго, хто чуе слова, але клопат веку гэтага і зма́нлівасць багацця заглуша́юць сло́ва, і яно становіцца бясплодным.

  23А пасе́янае на добрай зямлі азначае таго, хто чуе слова і разумее; ён і плод прыно́сіць і дае́ адзін сто, другі шэсцьдзеся́т, а іншы трыццаць.

  24Другую прытчу прапанаваў Ён ім, ка́жучы: Царства Нябеснае падобна да чалавека, які пасеяў добрае насе́нне на по́лі сваім.

  25Калі ж людзі спалі, прыйшоў вораг яго і пасеяў пустазелле сярод пшаніцы, і пайшоў.

  26Калі ўзышла́ збажына́ і завязала плод, тады з’явілася і пустазе́лле.

  27Прыйшлі рабы́ гаспадара́ дома і сказалі яму: гаспадар! хіба́ не добрае насе́нне пасеяў ты на по́лі сваім? адкуль жа на ім пустазе́лле?

  28Ён сказаў ім: варожы чалавек гэта зрабіў. а рабы́ сказалі яму: дык хочаш, мы пойдзем, вы́палем яго?

  29Але ён сказаў: не, каб, выпо́лваючы пустазе́лле, вы не павырыва́лі разам з ім і пшаніцы.

  30Пакіньце расці разам тое і другое да жніва́; а ў час жніва́ я скажу жняца́м: вы́берыце перш пустазе́лле і звяжы́це яго ў снапы́, каб спалі́ць яго; а пшаніцу збяры́це ў жы́тніцу маю́.

  31Іншую прытчу прапанаваў Ён ім, ка́жучы: падобна Царства Нябеснае да зярня́ці гарчы́чнага, якое чалавек узяў і пасеяў на по́лі сваім;

  32яно, хоць і меншае за ўсякае насе́нне, але, калі вы́расце, бывае бо́льшым за ўсякую траву і робіцца дрэвам, так што прылята́юць птушкі нябесныя і се́ляцца ў го́ллі яго.

  33Іншую прытчу сказаў Ён ім: падобна Царства Нябеснае да заква́скі, якую жанчына, узяўшы, пакла́ла ў тры меры мукі, пакуль не ўкісла ўсё.

  34Гэта ўсё сказаў Іісус прытчамі народу, і без прытчы нічога не гаварыў ім,

  35каб збыло́ся ска́занае праз прарока, які кажа: “адкры́ю ў прытчах вусны Мае́; вы́кажу скры́тае ад стварэ́ння свету”.

  36Тады Іісус, адпусці́ўшы народ, увайшоў у дом. і прыступілі да Яго вучні Яго, ка́жучы: растлума́ч нам прытчу пра пустазе́лле на полі.

  37Ён жа сказаў ім у адказ: Се́йбіт добрага насе́ння ёсць Сын Чалавечы;

  38поле ёсць свет; добрае насе́нне гэта — сыны́ Царства, а пустазе́лле — сыны́ ліхога;

  39вораг, які пасеяў яго, ёсць дыявал; жніво́ ёсць сканчэ́нне веку, а жняцы́ — Ангелы.

  40І вось, як збіраюць пустазе́лле і агнём па́ляць, гэтакса́ма будзе пры сканчэ́нні веку гэтага.

  41Пашле Сын Чалавечы Ангелаў Сваіх, і збяруць з Царства Яго ўсе спаку́сы і тых, што чы́няць беззаконне,

  42і ўкі́нуць іх у печ вогненную; там будзе плач і скры́гат зубоў.

  43Тады пра́веднікі заззя́юць, як сонца, у Царстве Айца іх. Хто ма́е вушы, каб чуць, няхай чуе!

  44Яшчэ падобна Царства Нябеснае да схава́нага на полі скарбу, знайшоўшы які, чалавек утаі́ў яго, і ў радасці ад гэтага ідзе і прадае́ ўсё, што ма́е, і купля́е поле тое.

  45Яшчэ падобна Царства Нябеснае да купца, які шукае прыгожых жамчу́жын,

  46і, знайшоўшы адну шматкашто́ўную жамчу́жыну, пайшоў і прадаў усё, што меў, і купіў яе.

  47Яшчэ падобна Царства Нябеснае да не́вада, які быў закі́нуты ў мора і набраў усяго ўсялякага,

  48і калі ён напоўніўся, яго вы́цягнулі на бераг і, сеўшы, добрае скла́лі ў по́суд, а дрэннае выкінулі прэч.

  49Так будзе пры сканчэнні веку: вы́йдуць Ангелы і аддзе́ляць ліхі́х з асяро́ддзя пра́ведных,

  50і ўкінуць іх у печ вогненную: там будзе плач і скры́гат зубоў.

  51Кажа ім Іісус: ці зразумелі вы гэта ўсё? Яны кажуць Яму: так, Госпадзі!

  52А Ён сказаў ім: таму ўсякі кніжнік, наву́чаны Царству Нябеснаму, падобны да гаспадара́ дома, які выносіць са ска́рбніцы сваёй новае і старо́е.

  53І ста́лася, калі скончыў Іісус прытчы гэтыя, Ён пайшоў адтуль.

  54І прыйшоўшы на бацькаўшчыну Сваю, вучыў іх  у сінагозе іхняй, так што яны здзіўляліся і казалі: адкуль у Яго гэтая мудрасць і сілы?

  55Ці не цесляро́ў Ён Сын? Ці не Яго Маці завуць Марыя, і браты Яго — Іа́каў, і Іасі́й, і Сі́ман, і Іуда?

  56І сёстры Яго ці не ўсе сярод нас? Адкуль жа ў Яго ўсё гэта?

  57І сумнява́ліся ў Ім. Іісус жа сказаў ім: не бывае прарока без пашаны, хіба́ толькі на бацькаўшчыне сваёй і ў доме сваім.

  58І не ўчыні́ў там многіх цудаў з-за няве́р’я іх.



Раздзел 14

  1У той час пачуў Ірад тэтра́рх по́галас пра Іісуса

  2і сказаў слу́гам сваім: гэта Іаан Хрысці́цель; ён паўстаў з мёртвых, і таму цуды дзе́юцца праз яго.

  3Бо Ірад, узяўшы Іаана, звязаў яго і пасадзіў у цямні́цу з-за Ірадыяды, жонкі Філіпа, брата свайго;

  4таму што Іаан казаў яму: нельга табе мець яе.

  5І хацеў Ірад яго забіць, але пабаяўся народу, бо яго лічылі прарокам.

  6А ў дзень нараджэ́ння Ірада танцавала дачка Ірадыяды перад гасцямі і дагадзі́ла Іраду.

  7Таму ён з кля́тваю абяцаў ёй даць, чаго б яна ні папрасіла.

  8А яна, падбухто́раная маці сваёю, сказала: дай мне тут на блю́дзе галаву́ Іаана Хрысці́целя.

  9І засмуці́ўся цар; але дзе́ля кля́твы і тых, што ўзляжа́лі з ім, загадаў даць.

  10І паслаў адсе́кчы Іаану галаву́ ў цямні́цы.

  11І прыне́слі галаву́ яго на блю́дзе, і далі́ дзяўчыне; а яна зане́сла маці сваёй.

  12А вучні яго, прыйшоўшы, узялі́ яго цела і пахавалі яго; ды пайшлі паве́дамілі Іісусу.

  13І, пачуўшы, Іісус адплыў адтуль на лодцы ў пустэ́льнае ме́сца адзін; а люд, прачуўшы, пайшоў за Ім пе́шшу з гарадоў.

  14І, выйшаўшы, Іісус убачыў  мноства людзей і пашкадаваў іх, і ацалі́ў іхніх хворых.

  15Калі ж настаў вечар, прыступі́лі да Яго вучні Яго і сказалі: пустэ́льная тут мясціна, і час ужо позні; адпусці́ людзей, каб яны пайшлі ў пасе́лішчы і купілі сабе е́жы.

  16Але Іісус сказаў ім: яны не маюць патрэ́бы ісці; вы дайце ім есці.

  17Яны ж кажуць Яму: у нас тут толькі пяць хлябо́ў і дзве ры́біны.

  18Ён сказаў: прынясі́це Мне іх сюды.

  19І загадаў народу ўзле́гчы на траву, і, узяўшы пяць хлябо́ў і дзве ры́біны, узвёў вочы на неба, благаславіў, пераламі́ў і даў хлябы́ вучням, а вучні — народу.

  20І елі ўсе, і насы́ціліся; і набра́лі рэ́шты кавалкаў дванаццаць кашоў поўных.

  21А тых, што елі, было́ каля пяці тысяч чалавек, акрамя́ жанчын і дзяцей.

  22І адразу прыму́сіў Іісус вучняў Сваіх увайсці́ ў лодку і вы́правіцца ране́й за Яго на другі бок, пакуль Ён адпу́сціць народ.

  23І, адпусці́ўшы народ, Ён узышо́ў на гару́ ў адзіно́це памаліцца; і калі звечарэ́ла, застава́ўся там адзін.

  24А лодка была́ ўжо пасяро́д мора, і яе бі́ла хва́лямі, бо вецер быў супраці́ўны.

  25У чацвёртую ж ва́рту ночы пайшоў да іх Іісус, ідучы́ па моры.

  26І вучні, убачыўшы, што Ён ідзе па моры, жахну́ліся і казалі: гэта пры́від; і ад страху закрычалі.

  27Але Іісус адразу загаварыў з імі і сказаў: супакойцеся; гэта Я, не бойцеся.

  28Пётр сказаў Яму ў адказ: Госпадзі! калі гэта Ты, загадай мне прыйсці́ да Цябе па вадзе.

  29І Ён сказаў: ідзі. І, вы́йшаўшы з лодкі, Пётр пайшоў па вадзе, каб падысці́ да Іісуса.

  30Але, ба́чачы моцны вецер, ён спалохаўся і, пачаўшы тануць, закрычаў: Госпадзі! рату́й мяне.

  31І адразу Іісус, працягнуўшы руку, падхапі́ў яго і кажа яму: малаве́рны! навошта ты засумнява́ўся?

  32І калі ўвайшлі яны ў лодку, вецер суня́ўся.

  33А тыя, што былі ў лодцы, падышлі, пакланіліся Яму і сказалі: Ты сапраўды́ Сын Божы.

  34І, пераправіўшыся, прыбылі́ яны ў зямлю Генісарэ́цкую.

  35І, пазнаўшы Яго, жыхары́ той мясціны абвясцілі па ўсім навако́ллі тым, і прыне́слі да Яго ўсіх хворых,

  36і прасілі Яго, каб толькі дакрану́цца да кра́ю адзе́ння Яго; і тыя, што дакрану́ліся, ацалі́ліся.



Раздзел 15

  1Тады прыходзяць да Іісуса іерусалімскія кніжнікі і фарысеі і кажуць:

  2чаму вучні Твае паруша́юць пада́нне ста́рцаў? бо не ўмываюць яны рук сваіх, калі ядуць хлеб.

  3А Ён сказаў ім у адказ: чаму і вы паруша́еце за́паведзь Божую дзе́ля пада́ння вашага?

  4Бо запаве́даў Бог, сказаўшы: “шануй бацьку і маці”; і: “хто зласло́віць на бацьку альбо маці, смерцю няхай памрэ”.

  5А вы ка́жаце: калі хто скажа бацьку альбо маці: “дар Богу — тое, што ты ад мяне скарыста́ў бы”,

  6той можа і не ўшанаваць бацьку свайго альбо маці сваю; такім чы́нам вы скасава́лі за́паведзь Божую дзе́ля пада́ння вашага.

  7Крываду́шнікі! добра прарочыў пра вас Іса́ія, ка́жучы:

  8“набліжа́юцца да Мяне людзі гэтыя ву́снамі сваімі і ўшаноўваюць Мяне языком; а сэрца іх знахо́дзіцца далёка ад Мяне;

  9але ма́рна шануюць Мяне, навуча́ючы вучэнням, устанаўле́нням чалавечым”.

  10І, паклі́каўшы народ, сказаў ім: слухайце і разумейце:

  11не тое, што ўваходзіць у ву́сны, апага́ньвае чалавека; а што выходзіць з ву́снаў, тое апага́ньвае чалавека.

  12Тады вучні Яго, прыступі́ўшы,  сказалі Яму: ці ведаеш, што фарысеі, пачуўшы слова гэтае, спакусі́ліся?

  13А Ён сказаў у адказ: усякая расліна, якую не Айцец Мой Нябесны пасадзіў, будзе вы́каранена.

  14Пакіньце іх: яны — сляпыя павадыры́ сляпых; а калі сляпы сляпога вядзе, дык або́два ў яму ўпаду́ць.

  15А Пётр сказаў Яму ў адказ: растлумач нам прытчу гэтую.

  16Іісус жа сказаў: няўжо і вы яшчэ не ма́еце разуме́ння?

  17Хіба́ яшчэ не разуме́еце, што ўсё, што ўваходзіць у ву́сны, праходзіць у чэ́рава і выво́дзіцца прэч?

  18А тое, што выходзіць з ву́снаў, — з сэ́рца выхо́дзіць; і яно апаганьвае чалавека.

  19Бо з сэ́рца выхо́дзяць ліхі́я по́мыслы, забойствы, пралюбадзе́йствы, блуд, крадзяжы́, ілжы́выя све́дчанні, блюзне́рствы —

  20гэта апага́ньвае чалавека. а есці няўмытымі рукамі — не апага́ньвае чалавека.

  21І, выйшаўшы адтуль, адышоў Іісус у ме́жы Ты́рскія і Сідо́нскія.

  22І вось, жанчына Ханане́янка, выйшаўшы з тых мясцін, закрычала Яму: памілуй мяне, Госпадзі, Сыне Давідаў, дачка́ мая ця́жка паку́туе ад дэмана.

  23Але Ён не адказаў ёй ні слова. І вучні Яго, прыступі́ўшы, прасілі Яго, ка́жучы: адпусці яе, бо крычыць услед нам.

  24А Ён сказаў у адказ: Я пасла́ны толькі да загі́нуўшых авечак дому Ізра́ілевага.

  25А яна, падышоўшы, кла́нялася Яму, ка́жучы: Госпадзі! памажы мне.

  26А Ён сказаў у адказ: нядобра ўзяць хлеб ад дзяцей і кінуць сабачаня́там.

  27Яна ж сказала: так, Госпадзі! але і сабачаня́ты ядуць крошкі, якія па́даюць са стала гаспадаро́ў іх.

  28Тады Іісус сказаў ёй у адказ: о, жанчына! вялікая вера твая; няхай будзе табе, як ты хочаш. І ацалі́лася яе дачка́ ў тую ж гадзі́ну.

  29І, адышоўшы адтуль, прыйшоў Іісус да мора Галіле́йскага і, падняўшыся на гару, сеў там.

  30І прыступі́ла да Яго мноства людзей, ма́ючы з сабою кульга́вых, сляпых, нямы́х, зняве́чаных і іншых многіх, і паклалі іх да ног Іісусавых; і Ён ацалі́ў іх;

  31так што народ здзіўля́ўся, ба́чачы, як нямы́я гаво́раць, зняве́чаныя становяцца здаровымі, кульга́выя ходзяць і сляпы́я бачаць; і праслаўля́ў ён Бога Ізра́ілевага.

  32А Іісус, паклікаўшы  вучняў Сваіх, сказаў ім: шкада́ Мне людзей, бо ўжо тры дні застаю́цца пры Мне, і няма чаго ім есці; і адпусці́ць іх галоднымі не хачу, каб не аслабе́лі ў дарозе.

  33І кажуць Яму вучні Яго: адкуль нам узяць у пусты́ні столькі хлябо́ў, каб накармі́ць гэ́тулькі людзей?

  34І кажа ім Іісус: колькі ў вас хлябо́ў? А яны адказалі: сем, і некалькі ры́бінак.

  35І загадаў лю́дзям узле́гчы на зямлю́.

  36І, узяўшы сем хлябо́ў і рыбу, узнёс падзяку, пераламі́ў і даў вучням Сваім, а вучні — лю́дзям.

  37І елі ўсе, і насы́ціліся; і назбіра́лі рэшты кавалкаў сем кашоў поўных.

  38А тых, што елі, было́ чатыры тысячы чалавек, акрамя́ жанчын і дзяцей.

  39І, адпусціўшы народ, Ён увайшоў у лодку і прыбы́ў у ме́жы Магдалі́нскія.



Раздзел 16

  1І прыступі́лі  фарысеі і садукеі, і, спакуша́ючы, прасілі Яго паказаць ім знаме́нне з неба.

  2А Ён сказаў ім у адказ: вечарам вы кажаце: будзе паго́да, бо неба агні́стае;

  3і раніцай: сёння няго́да, бо неба агні́ста-хмарнае. Крываду́шнікі! аблі́чча неба вы ўме́еце адро́зніваць, а знаме́нняў часу не можаце распазнава́ць?

  4Род ліхі́ і пралюбадзе́йны знаме́ння шукае, ды знаме́нне не будзе да́дзена яму, акрамя знаме́ння Іоны прарока. І, пакінуўшы іх, Ён адышоў.

  5І, перапра́віўшыся на другі бок, вучні Яго забы́ліся ўзяць хлябо́ў.

  6Іісус сказаў ім: глядзіце і сцеражы́цеся заква́скі фарысейскай і садукейскай.

  7Яны ж разважа́лі самі сабе, ка́жучы: гэта значыць, што хлябо́ў мы не ўзялі́.

  8Ведаючы гэта, Іісус сказаў ім: чаму разважа́еце самі сабе, малаве́рныя, што вы хлябо́ў не ўзялі́?

  9Няўжо яшчэ не разуме́еце і не па́мятаеце пра пяць хлябо́ў для пяці тысяч, і колькі кашоў вы набра́лі?

  10Ні пра сем хлябо́ў для чатырох тысяч, і колькі кошыкаў вы набра́лі?

  11Як вы не разумееце, што не пра хлябы́ Я казаў вам: “сцеражы́цеся заква́скі фарысейскай і садукейскай”?

  12Тады яны зразумелі, што Ён сказаў асцерага́цца не заква́скі хлебнай, а вучэння фарысейскага і садукейскага.

  13Прыйшоўшы ў межы Кесары́і Філіпавай, Іісус пытаўся ў вучняў Сваіх, ка́жучы: за каго людзі прыма́юць Мяне, Сына Чалавечага?

  14Яны сказалі: адны за Іаана Хрысці́целя, а другія за Ілію́, а іншыя за Іерамі́ю або за аднаго з прарокаў.

  15Ён кажа ім: а вы за каго прыма́еце Мяне?

  16І Сі́ман Пётр сказаў у адказ: Ты — Хрыстос, Сын Бога Жывога.

  17І ў адказ Іісус сказаў яму: блажэ́нны ты, Сі́мане, сы́не Іонаў, бо не плоць і кроў адкрылі табе гэта, а Айцец Мой, Які на нябёсах.

  18І Я кажу табе: ты Пётр, і на гэтай скале́ Я збуду́ю Царкву Маю, і вароты пяке́льныя не адо́леюць яе.

  19І дам табе ключы́ Царства Нябеснага: і што́ звя́жаш на зямлі, тое будзе звя́зана на нябёсах; і што́ развя́жаш на зямлі, тое будзе развя́зана на нябёсах.

  20Тады Іісус загадаў вучням Сваім, каб нікому не казалі, што Ён ёсць Іісус Хрыстос.

  21З таго часу Іісус пачаў адкрыва́ць ву́чням Сваім, што Яму нале́жыць ісці ў Іерусалім і шмат адпаку́таваць ад старэйшын і першасвятароў і кніжнікаў, і быць забі́тым, і на трэці дзень уваскрэ́снуць.

  22І, адвёўшы Яго, Пётр пачаў пярэ́чыць Яму, ка́жучы: Бог міласцівы да Цябе, Госпадзі! няхай не будзе гэтага з Табою!

  23А Ён, абярнуўшыся, сказаў Пятру: адыдзі́ ад Мяне, сатана! ты Мне спаку́са, бо думаеш не пра тое, што Божае, а пра тое, што чалавечае.

  24Тады Іісус сказаў вучням Сваім: калі хто хоча ісці за Мною, няхай адрачэ́цца ад сябе і возьме крыж свой і ідзе ўслед за Мною.

  25Бо хто хоча душу́  сваю ўратаваць, той загу́біць яе; а хто загу́біць душу́ сваю дзе́ля Мяне, той знойдзе яе.

  26Бо якая карысць чалавеку, калі ён увесь свет здабу́дзе, а душы́ сваёй пашкодзіць? альбо які вы́куп дасць чалавек за душу́ сваю?

  27Бо пры́йдзе Сын Чалавечы ў славе Айца Свайго з Ангеламі Сваімі, і тады адда́сць кожнаму паводле спраў яго.

  28Праўду кажу вам: ёсць сярод тых, што стаяць тут, некаторыя, якія не зазна́юць смерці, пакуль не ўбачаць Сына Чалавечага, як Ён прыхо́дзіць ў Царстве Сваім.



Раздзел 17

  1І праз шэсць дзён ўзяў Іісус Пятра, Іакава і Іаана, брата яго, і ўзвёў іх на гару́ высокую адных,

  2і перамяніўся перад імі, і заззя́ла аблі́чча Яго, як сонца, а ўбра́нне Яго стала белым, як святло.

  3І вось, явіліся ім Маісе́й і Ілія́, і з Ім размаўлялі.

  4Азва́ўшыся, Пётр сказаў Іісусу: Госпадзі! добра нам тут быць; калі хочаш, зробім тут тры шатры́: Табе адзін, і Маісею адзін, і адзін Іліі́.

  5Пакуль ён яшчэ гаварыў, вось, воблака светлае ахіну́ла іх; і вось, голас з воблака прамовіў: гэта ёсць Сын Мой Узлю́блены, Якога Я ўпадаба́ў; Яго слухайце.

  6І, пачуўшы, вучні прыпа́лі тва́рамі сваімі да зямлі і вельмі спалохаліся.

  7І, прыступі́ўшы, Іісус дакрану́ўся да іх і сказаў: устаньце і не бойцеся.

  8Узвёўшы ж вочы свае, яны нікога не ўбачылі, акрамя аднаго Іісуса.

  9І калі сыхо́дзілі яны з гары, Іісус загадаў ім, ка́жучы: нікому не расказвайце пра ба́чанае, пакуль Сын Чалавечы не ўваскрэ́сне з мёртвых.

  10І спыталіся ў Яго вучні Яго, ка́жучы: а чаму кніжнікі гавораць, што Ілія́ павінен прыйсці́ раней?

  11Іісус сказаў ім у адказ: Ілія́ сапраўды́ пры́йдзе ране́й і адно́віць усё.

  12Але кажу вам, што Ілія́ ўжо прыйшоў, і не пазна́лі яго, а ўчыні́лі з ім, што хацелі; так і Сын Чалавечы ма́е паку́таваць ад іх.

  13Тады зразумелі вучні, што Ён пра Іаана Хрысці́целя казаў ім.

  14І калі прыйшлі яны да народу, падышоў да Яго чалавек і, стаўшы перад Ім на калені,

  15сказаў: Госпадзі! памі́луй сына майго; ён луна́цік і цяжка паку́туе, бо часта па́дае ў агонь і часта ў ваду́.

  16Я прыво́дзіў яго да вучняў Тваіх, і яны не маглі ацалі́ць яго.

  17А Іісус сказаў у адказ: о, ро́дзе бязве́рны і разбэ́шчаны! даку́ль буду з вамі? даку́ль буду цярпець вас? Прывядзі́це яго да Мяне сюды.

  18І забарані́ў яму Іісус; і вы́йшаў з яго дэман; і ацалі́ўся хлопец у тую ж хвіліну.

  19Тады вучні, прыступі́ўшы да Іісуса асобна, сказалі: чаму мы не здо́лелі вы́гнаць яго?

  20А Іісус сказаў ім: з-за нявер’я вашага; бо праўду кажу вам: калі вы бу́дзеце мець веру з гарчы́чнае зе́рне і ска́жаце гары́ гэтай: “перайдзі адсюль туды”, і яна пяро́йдзе; і нічога не будзе немагчы́мага для вас.

  21Гэты ж род выганя́ецца толькі малітваю і по́стам.

  22У той час, калі знахо́дзіліся яны ў Галілеі, сказаў ім Іісус: адда́дзены будзе Сын Чалавечы ў ру́кі чалавечыя,

  23і заб’юць Яго, і на трэці дзень уваскрэ́сне. І засмуці́ліся яны вельмі.

  24Калі ж прыйшлі яны ў Капернау́м, то падышлі́ збо́ршчыкі дыдра́хмаў  да Пятра і сказалі: ці не дасць Настаўнік ваш дыдра́хмы?

  25Ён кажа: дасць. І калі ўвайшоў ён у дом, то Іісус, апярэ́дзіўшы яго, сказаў: як табе здаецца, Сі́мане? цары зямныя з каго бяруць мы́та або пада́так? з сыноў сваіх, ці з чужых?

  26Кажа Яму Пётр: з чужых. Сказаў яму Іісус: значыць, сыны́ свабодныя.

  27Але каб нам не спакусі́ць іх, ідзі на мора, закінь ву́ду, і першую ры́біну, якая зло́віцца, вазьмі; і, адкры́ўшы рот яе, зно́йдзеш стаці́р; вазьмі яго і дай ім за Мяне і за сябе.



Раздзел 18

  1У той час прыступі́лі вучні да Іісуса, ка́жучы: хто ж бо́льшы ў Царстве Нябесным?

  2Іісус жа, паклі́каўшы дзіця́, паставіў яго сярод іх

  3і сказаў: праўду кажу вам, калі не наве́рнецеся і не будзеце, як дзеці, не ўво́йдзеце ў Царства Нябеснае.

  4Дык вось, хто ўпако́рыцца і стане, як гэтае дзіця́, той бо́льшы ў Царстве Нябесным.

  5І хто пры́ме адно такое дзіця́ ў імя́ Маё, той Мяне прыма́е.

  6А хто спаку́сіць аднаго з малы́х гэтых, што веруюць у Мяне, таму лепей было б, каб павесілі жаро́н млынавы́ на шы́ю яму́ і ўтапілі ў глыбіні́ марской.

  7Гора свету ад спакус, бо павінны прыйсці́ спаку́сы; але гора таму чалавеку, праз якога спаку́са прыхо́дзіць.

  8Калі ж рука твая альбо нага твая спакуша́е цябе, адсячы́ яе і кінь ад сябе: лепш табе ўвайсці ў жыццё без рукі́ альбо без нагі, чым, дзве рукі́ і дзве нагі маючы, быць укі́нутым у агонь вечны.

  9І  калі вока тваё спакуша́е цябе, вы́рві яго і кінь ад сябе: лепш табе з адным вокам ў жыццё ўвайсці, чым, два вокі маючы, быць укі́нутым у гее́ну вогненную.

  10Глядзіце, не пагарджа́йце ніво́дным з малы́х гэтых; бо кажу вам, што Ангелы іх на нябёсах заўсёды ба́чаць аблі́чча Айца Майго Нябеснага.

  11Бо прыйшоў Сын Чалавечы, каб спасці́ тое, што загі́нула.

  12Як вам здаецца? Калі б у нейкага чалавека было сто авечак і заблудзі́лася адна з іх, то ці не пакіне ён дзевяноста дзевяці́ ў гара́х і не пойдзе шукаць тую, што заблудзі́лася?

  13І калі ўдасца знайсці яе, праўду кажу вам, што ён радуецца за яе болей, чым за дзевяноста дзевяць, якія не заблудзі́ліся.

  14Гэтакса́ма няма волі Айца вашага Нябеснага, каб загінуў адзін з малы́х гэтых.

  15Калі ж саграшы́ць су́праць цябе брат твой, ідзі і вы́крый яго сам-на́сам; калі паслу́хаецца цябе, то прыдба́ў ты брата твайго.

  16А калі не паслу́хаецца, вазьмі з сабою яшчэ аднаго альбо двух, каб ву́снамі двух альбо трох све́дкаў пацве́рдзілася кожнае слова.

  17Калі ж не паслу́хаецца іх, скажы царкве; а калі і царквы не паслу́хаецца, то няхай будзе ён табе як язычнік і мы́тнік.

  18Праўду кажу вам: што́ вы звя́жаце на зямлі, тое будзе звя́зана на небе; і што́ развя́жаце на зямлі, тое будзе развя́зана на небе.

  19Праўду таксама кажу вам, што калі двое з вас паго́дзяцца на зямлі прасіць за любую справу, то, чаго б ні папрасі́лі, будзе ім ад Айца Майго, Які на нябёсах.

  20Бо дзе двое альбо трое сабра́ліся ў імя́ Маё, там Я сярод іх.

  21Тады прыступіў да Яго Пётр і сказаў: Госпадзі! колькі разоў дарава́ць брату майму, які грашы́ць су́праць мяне́ ці да сямі разоў?

  22Кажа яму Іісус: не кажу табе: “да сямі”, а да сямі́дзесяці разоў па сем.

  23Таму Царства Нябеснае падобна да цара, які захацеў праве́сці разлі́кі з раба́мі сваімі.

  24Калі ён пачаў право́дзіць разлі́кі, прывялі да яго кагосьці, хто быў ві́нен яму дзесяць тысяч тала́нтаў.

  25А паколькі ён не меў чым аддаць, то яго ўлада́р загадаў прадаць яго, і жонку яго, і дзяцей, і ўсё, што ён меў, і адда́ць доўг.

  26Тады раб той упаў і, кла́няючыся яму, казаў: “уладару́! будзь цярплі́вы да мяне, і ўсё табе заплачу́”.

  27І ўлада́р раба таго, злі́таваўшыся, адпусці́ў яго і доўг дарава́ў яму.

  28А раб той, вы́йшаўшы, знайшоў аднаго з тава́рышаў сваіх, які ві́нен яму быў сто дына́рыяў, і, схапіўшы яго, душы́ў, ка́жучы: “аддай мне, што ві́нен”.

  29Тады тава́рыш яго ўпаў у ногі яму́, прасіў яго і казаў: “будзь цярплі́вы да мяне, і ўсё аддам табе”.

  30Але той не захацеў, а пайшоў і кінуў яго ў цямні́цу, пакуль не адда́сць доўгу.

  31Тава́рышы яго, убачыўшы, што зда́рылася, засмуці́ліся вельмі і, прыйшоўшы, расказалі ўладару́ свайму пра ўсё, што адбыло́ся.

  32Тады яго ўлада́р клі́ча яго і кажа: “ліхі́ раб! увесь доўг той я дарава́ў табе, бо ты ўпрасі́ў мяне;

  33ці не нале́жала і табе памі́лаваць тава́рыша твайго, як і я цябе памі́лаваў?”

  34І, разгне́ваўшыся, яго ўлада́р перадаў яго ка́там, пакуль не адда́сць усяго доўгу свайго.

  35Так і Айцец Мой Нябесны зробіць з вамі, калі не дару́е ад сэрца свайго кожны з вас брату свайму праві́н яго.



Раздзел 19

  1І ста́лася, калі Іісус закончыў словы гэтыя, то выйшаў з Галілеі і прыйшоў у ме́жы Іудзейскія, на той бок Іардана.

  2За Ім следам пайшло шмат людзей, і Ён ацалі́ў іх там.

  3І прыступі́лі да Яго фарысеі і, спакуша́ючы Яго, казалі Яму: ці з усякай прычыны дазво́лена чалавеку разво́дзіцца з жонкай сваёю?

  4Ён сказаў ім у адказ: хіба́ не чыталі вы, што Тварэц ад пачатку мужчынам і жанчынаю стварыў іх?

  5І сказаў: таму пакі́не чалавек бацьку і маці і прыле́піцца да жонкі сваёй, і будуць двое пло́ццю адною,

  6так што яны ўжо не двое, а адна плоць. Дык вось, што́ Бог злучы́ў, таго чалавек няхай не разлуча́е.

  7Яны кажуць Яму: чаму тады Маісей запаве́даў даваць разво́дны ліст і разво́дзіцца з ёю?

  8Ён кажа ім: Маісей з-за жорсткасці сэрца вашага дазволіў вам разво́дзіцца з жонкамі вашымі; але спачатку не было так.

  9А Я кажу вам: хто развядзе́цца з жонкаю сваёю не з-за блу́ду і ажэ́ніцца з іншаю, той пралюбадзе́йнічае; і хто ажэ́ніцца з разве́дзенай, той пралюбадзе́йнічае.

  10Ка́жуць Яму вучні Яго: калі такі абавязак чалавека перад жонкаю, то лепш не жаніцца.

  11Ён жа сказаў ім: не ўсе разумеюць слова гэтае, а тыя, каму да́дзена,

  12Бо ёсць скапцы́, якія з уло́ння ма́тчынага нарадзі́ліся так; і ёсць скапцы́, якія аско́плены людзьмі́; і ёсць скапцы́, якія аскапі́лі самі сябе дзе́ля Царства Нябеснага. Хто можа зразумець, няхай зразумее.

  13Тады прыве́дзены былі́ да Яго дзеці, каб Ён ускла́ў на іх ру́кі і памаліўся; а вучні забараня́лі ім.

  14Іісус жа сказаў: пусці́це дзяцей і не перашкаджа́йце ім прыхо́дзіць да Мяне, бо такім нале́жыць Царства Нябеснае.

  15І, ускла́ўшы на іх ру́кі, пайшоў адтуль.

  16І вось, нехта, падышоўшы, сказаў Яму: Настаўнік Добры! што́ добрае зрабіць мне, каб мець жыццё вечнае?

  17А Ён сказаў яму: чаму ты называеш Мяне добрым? Ніхто не добры, толькі адзін Бог. Калі ж хочаш увайсці ў жыццё, выконвай за́паведзі.

  18Кажа Яму: якія? Іісус сказаў: не забівай; не пралюбадзе́йнічай; не крадзь; не све́дчы лжы́ва;

  19шануй бацьку і маці; і: любі́ бліжняга твайго, як само́га сябе.

  20Кажа Яму юнак: усё гэта захава́ў я з юнацтва майго; чаго яшчэ не хапа́е мне?

  21Сказаў яму Іісус: калі хочаш даскана́лым быць, ідзі, прада́й маёмасць тваю і разда́й убо́гім; і будзеш мець скарб на небе; і прыходзь, і ідзі за Мною.

  22Пачуўшы слова гэтае, юнак адышоў засму́чаны, бо ў яго была́ вялікая ўла́снасць.

  23Іісус жа сказаў вучням Сваім: праўду кажу вам, што цяжка багатаму ўвайсці́ ў Царства Нябеснае.

  24І яшчэ кажу вам: лягчэ́й вярблюду прайсці́ праз іго́льнае ву́шка, чым багатаму ўвайсці́ ў Царства Божае.

  25Пачу́ўшы гэта, вучні Яго вельмі здзіві́ліся і сказалі: хто ж тады можа спасці́ся?

  26А Іісус паглядзе́ў і сказаў ім: лю́дзям гэта немагчы́ма, а Богу ўсё магчы́ма.

  27Тады Пётр, адка́зваючы, сказаў Яму: вось, мы пакі́нулі ўсё і пайшлі ўслед за Табою; што ж будзе нам?

  28Іісус жа сказаў ім: праўду кажу вам, што вы, якія пайшлі́ ўслед за Мною, — у новым жыцці́, калі ся́дзе Сын Чалавечы на прастоле сла́вы Сваёй, ся́дзеце і вы на двана́ццаці прастолах судзі́ць двана́ццаць кале́н Ізра́ілевых.

  29І кожны, хто пакі́не дамы́, альбо братоў, альбо сясцёр, альбо бацьку, альбо маці, альбо жонку, альбо дзяцей, альбо палі́ дзеля імя́ Майго, атрыма́е ў сто разоў больш і ўнасле́дуе жыццё вечнае.

  30Многія ж першыя будуць апошнімі, і апошнія першымі.



Раздзел 20

  1Бо Царства Нябеснае падо́бна да гаспадара́ дома, які вы́йшаў на до́світку наня́ць работнікаў у вінагра́днік свой.

  2І, дамо́віўшыся з работнікамі па дына́рыю ў дзень, пасла́ў іх у вінагра́днік свой.

  3І, вы́йшаўшы каля трэцяй гадзі́ны, ён убачыў іншых, якія стаялі на рынку без працы,

  4і ім сказаў: ідзі́це і вы ў вінагра́днік мой, і што́ будзе нале́жным, дам вам. Яны пайшлі.

  5І зноў, вы́йшаўшы каля шостай і дзевятай гадзі́ны, ён зрабіў тое самае.

  6І, вы́йшаўшы каля адзіна́ццатай гадзі́ны, ён знайшоў іншых, якія стаялі без працы, і кажа ім: што́ вы тут стаіце́ цэлы дзень без працы?

  7Яны кажуць яму: ніхто нас не наня́ў. Ён кажа ім: ідзі́це і вы ў вінагра́днік мой, і што́ будзе нале́жным, атрыма́еце.

  8Калі ж настаў вечар, кажа гаспада́р вінагра́дніка ўпра́ўніку свайму: пакліч работнікаў і аддай ім пла́ту, пача́ўшы з апошніх да першых.

  9І тыя, што прыйшлі каля адзіна́ццатай гадзі́ны, атрымалі па дына́рыю.

  10А тыя, што прыйшлі́ першымі, думалі, што бо́лей атрыма́юць; але атрымалі і яны па дына́рыю.

  11І, атрыма́ўшы, яны пачалі́ нарака́ць на гаспадара́ дома

  12і казалі: гэтыя апошнія адну гадзі́ну працавалі, і ты прыраўня́ў іх да нас, якія перане́слі цяжа́р дня і спёку.

  13Ён жа ў адказ сказаў аднаму з іх: дру́жа! я не кры́ўджу цябе; хіба́ не за дына́рый ты дамовіўся са мною?

  14Вазьмі сваё ды ідзі; я ж хачу гэтаму апошняму даць тое, што і табе.

  15Хіба́ нельга мне са сваім рабіць тое, што хачу́ ці вока тваё зайздро́снае з-за таго, што я добры?

  16Так будуць апошнія першымі і першыя апошнімі; бо шмат паклі́каных, але ма́ла вы́браных.

  17І,  узыхо́дзячы ў Іерусалім, Іісус у дарозе адвёў двана́ццаць вучняў асобна і сказаў ім:

  18вось, мы ўзыхо́дзім у Іерусалім, і Сын Чалавечы вы́дадзены будзе першасвятара́м і кніжнікам, і асу́дзяць Яго на смерць;

  19і вы́дадуць Яго язычнікам на глумле́нне, і біццё, і распя́цце; і на трэці дзень уваскрэ́сне.

  20Тады прыступі́ла да Яго маці сыноў Зевядзе́евых з сына́мі сваімі, кла́няючыся і нешта про́сячы ў Яго.

  21Ён жа сказаў ёй: чаго ты хочаш? Яна кажа Яму: скажы, каб селі гэтыя два сыны́ мае́ адзін справа, а другі злева ад Цябе ў Царстве Тваім.

  22Іісус сказаў у адказ: не ведаеце, чаго про́сіце. Ці можаце піць чашу, якую Я буду піць, альбо хрышчэ́ннем, якім Я хрышчу́ся, хрысці́цца? Яны кажуць Яму: можам.

  23І кажа ім: чашу Маю́ будзеце піць, і хрышчэ́ннем, якім Я хрышчу́ся, будзеце хрысці́цца; але сесці справа ад Мяне і злева ад Мяне — не Я даю, а гэта для тых, каму ўгатава́на Айцом Маім.

  24Пачуўшы гэта, дзеся́цера вучняў абу́рыліся на двух братоў.

  25Іісус жа, паклі́каўшы іх, сказаў: вы ведаеце, што князі́ народаў пану́юць над імі, і вяльможы ўлада́раць імі.

  26Але не так няхай будзе сярод вас: а хто хоча сярод вас бо́льшым быць, няхай будзе вам слугою;

  27і хто хоча сярод вас быць першым, няхай будзе вам рабом;

  28бо Сын Чалавечы не дзе́ля таго прыйшоў, каб Яму служы́лі, а каб паслужы́ць і аддаць душу́ Сваю як вы́куп за многіх.

  29І калі выхо́дзілі яны з Іерыхо́на, за Ім сле́дам ішло мноства людзей.

  30І вось, двое сляпых, якія сядзелі пры дарозе, пачуўшы, што Іісус прахо́дзіць, пачалі́ крычаць, ка́жучы: памілуй нас, Госпадзі, Сыне Давідаў!

  31Людзі ж патрабава́лі, каб яны замо́ўклі; але яны яшчэ мацней закрычалі: памілуй нас, Госпадзі, Сыне Давідаў!

  32Іісус, спыні́ўшыся, паклі́каў іх і сказаў: што вы хочаце, каб Я зрабіў вам?

  33Яны кажуць Яму: Госпадзі! каб адкры́ліся нашы вочы.

  34Іісус жа, злі́таваўшыся, дакрану́ўся да вачэй іх; і адразу іх вочы пачалі́ бачыць, і яны пайшлі за Ім.



Раздзел 21

  1І калі наблі́зіліся да Іерусаліма і прыйшлі ў Віфагі́ю да гары Елеонскай, тады Іісус паслаў двух вучняў,

  2сказаўшы ім: ідзіце ў се́лішча, якое перад вамі; і адразу зно́йдзеце аслі́цу прывя́заную і асляня́ з ёю; адвяза́ўшы, прывядзі́це да Мяне.

  3І калі хто вам скажа што-небудзь, вы адка́жаце, што яны патрэбны Госпаду; і адразу пашле́ іх.

  4А ўсё гэта ста́лася, каб збыло́ся ска́занае праз прарока, які гаворыць:

  5“скажы́це дачцэ́ Сіёнавай: вось, Цар твой ідзе да цябе лаго́дны, се́дзячы на аслі́цы і асляня́ці, сы́не пад’ярэмнай”.

  6Вучні пайшлі і зрабілі так, як загадаў ім Іісус:

  7прывялі аслі́цу і асляня́; і пакла́лі на іх во́пратку сваю, і Ён сеў паве́рх яе.

  8Мноства людзей пасціла́лі во́пратку сваю на дарогу, а іншыя зраза́лі галі́ны з дрэў і пасціла́лі на дарогу.

  9А народ, які ішоў папе́радзе і следам, ускліка́ў: Аса́нна  Сыну Даві́даваму! благаславёны Той, Хто прыходзіць ў імя́ Гасподняе! Аса́нна ў вы́шніх!

  10І калі ўвайшоў Ён у Іерусалім, узру́шыўся ўвесь горад, і казалі: хто гэта?

  11А народ казаў: гэта Іісус, Прарок з Назарэта Галіле́йскага.

  12І  ўвайшоў Іісус у храм Божы і павыганя́ў усіх тых, якія прадава́лі і купля́лі ў храме, і перакулі́ў сталы́ мяня́лаў і ўсло́ны тых, што прадавалі галубоў.

  13І кажа ім: напі́сана: “дом Мой домам малітвы назаве́цца”; а вы зрабілі з яго логава разбойнікаў.

  14І прыступі́лі да Яго ў храме сляпыя і кульга́выя, і Ён ацаліў іх.

  15А першасвятары́ і кніжнікі, убачыўшы цуды, якія Ён зрабіў, і дзяцей, якія ўскліка́лі ў храме і казалі: “Аса́нна Сыну Давідаваму”, абу́рыліся

  16і сказалі Яму: чуеш, што яны кажуць? А Іісус кажа ім: так! хіба́ вы ніколі не чыталі: “з вуснаў дзетак і немаўля́т Ты ўчыні́ў хвалу́?”

  17І, пакінуўшы іх, Ён выйшаў з горада ў Віфа́нію і правёў там ноч.

  18А раніцай, вярта́ючыся ў горад, захацеў Ён есці.

  19І, убачыўшы пры дарозе адну смако́ўніцу, Ён падышоў да яе і, нічога на ёй не знайшоўшы, акрамя толькі лі́сця, кажа ёй: няхай не будзе больш ад цябе пло́ду даве́ку. І адразу ўсохла смако́ўніца.

  20Убачыўшы гэта, вучні здзівіліся і казалі: як гэта адразу ўсохла смако́ўніца?

  21Іісус жа сказаў ім у адказ: праўду кажу вам: калі будзеце мець веру і не засумнява́ецеся, то не толькі зробіце тое, што адбыло́ся са смако́ўніцай, але калі і гары́ гэтай ска́жаце: “падыміся і ўве́ргніся ў мора”, — будзе так.

  22І ўсё, чаго ні папро́сіце ў малітве з вераю, атрыма́еце.

  23І калі прыйшоў Ён у храм і вучыў, прыступі́лі да Яго першасвятары́ і старэйшыны народу і сказалі: якою ўла́даю Ты гэта робіш? і хто Табе даў ула́ду такую?

  24Іісус сказаў ім у адказ: спытаю ў вас і Я адну рэч; калі гэта ска́жаце Мне, то і Я вам скажу, якою ўла́даю гэта раблю.

  25Хрышчэ́нне Іаанава адкуль было́: з неба ці ад людзей? Яны ж разважа́лі паміж сабою: калі скажам: “з неба”, то Ён скажа нам: “чаму ж вы не паве́рылі яму?”

  26А калі скажам: “ад людзей”, — баімся народу, бо ўсе лічаць Іаана прарокам.

  27І яны сказалі ў адказ Іісусу: не ведаем. Сказаў ім і Ён: і Я вам не скажу, якою ўла́даю гэта раблю.

  28А як вам здае́цца? У аднаго чалавека было́ два сыны́; і ён, падышоўшы да першага, сказаў: сы́не! ідзі, сёння папрацу́й у вінагра́дніку маім.

  29Але ён сказаў у адказ: “не хачу”; а потым, раска́яўшыся, пайшоў.

  30І, падышоўшы да другога, ён сказаў тое самае. Гэты сказаў у адказ: “іду, гаспадар”; і не пайшоў.

  31Каторы з двух вы́канаў волю ба́цькі? Кажуць Яму: першы. Кажа ім Іісус: праўду кажу вам, што мы́тнікі і блудні́цы папе́радзе вас ідуць у Царства Божае.

  32Бо прыйшоў да вас Іаан шляхам праведнасці, і вы не паверылі яму, а мы́тнікі і блудні́цы паверылі яму; вы ж, бачыўшы гэта, не раска́яліся і потым, каб паве́рыць яму.

  33Вы́слухайце іншую прытчу.  Быў адзін чалавек, гаспадар дома, які насадзі́ў вінагра́днік, і агаро́джаю абнёс яго, і вы́капаў у ім выціска́льню, і збудаваў вежу, і аддаў яго вінагра́дарам, і адлучы́ўся.

  34А калі надышоў час збору пладоў, ён паслаў сваіх рабоў да вінагра́дараў узяць плады́ свае.

  35Вінагра́дары, схапіўшы рабоў яго, каго набілі, каго забілі, а каго каме́ннем пабілі.

  36Зноў паслаў ён іншых рабоў, больш чым ране́й; і з імі зрабілі тое самае.

  37Нарэшце паслаў ён да іх сы́на свайго, ка́жучы: пасаро́меюцца сы́на майго.

  38Але вінагра́дары, убачыўшы сына, сказалі адзін аднаму: гэта спадкае́мец; хадзе́м, заб’ём яго і завалодаем спа́дчынай яго.

  39І, схапіўшы яго, вы́велі вон з вінагра́дніка і забілі.

  40І вось, калі пры́йдзе гаспадар вінагра́дніка, што́ зробіць ён з гэтымі вінагра́дарамі?

  41Кажуць Яму: злачынцаў гэтых пакарае злой смерцю, а вінаграднік перада́сць іншым вінагра́дарам, якія аддава́ць будуць яму плады ў свой час.

  42Іісус кажа ім: няўжо вы ніколі не чыталі ў Пісанні: “ка́мень, які адкінулі будаўнікі, той самы стаў галавою вугла́: ад Госпада ста́лася гэта, і яно дзіўнае ў вачах нашых”?

  43Таму кажу вам, што будзе забра́на ў вас Царства Божае і да́дзена будзе народу, які прыно́сіць плады яго.

  44І той, хто ўпадзе́ на гэты ка́мень, разаб’ецца; а на каго ён упадзе́, таго разду́шыць.

  45І, пачуўшы прытчы Яго, першасвятары́ і фарысеі зразуме́лі, што пра іх Ён гаворыць.

  46І наме́рваліся схапіць Яго, але пабаяліся народу, бо Яго лічы́лі прарокам.



Раздзел 22

  1І ў адказ Іісус зноў гаварыў да іх прытчамі, ка́жучы:

  2Царства Нябеснае падобна да чалавека-цара, які рабіў вяселле сыну свайму;

  3і паслаў ён рабоў сваіх клі́каць запро́шаных на вяселле; а тыя не хацелі прыйсці.

  4Яшчэ паслаў ён іншых рабоў, ка́жучы: скажыце запро́шаным: “вось я прыгатава́ў абед мой, быкі мае́ і іншае ўко́рмленае зарэзана, і ўсё гатова; прыходзьце на вяселле”.

  5Але яны, не нада́ўшы ўва́гі, пайшлі, хто на поле сваё, а хто да га́ндлю свайго.

  6Астатнія ж, схапіўшы рабоў яго, знява́жылі і забілі іх.

  7І, пачуўшы пра гэта, цар разгневаўся, і, паслаўшы войскі свае, зні́шчыў забойцаў тых і горад іхні спаліў.

  8Тады кажа ён рабам сваім: вяселле гатова, а запро́шаныя не былі́ дастойнымі.

  9Дык ідзіце на скрыжава́нні дарог і ўсіх, каго зно́йдзеце, клічце на вяселле.

  10І рабы тыя, выйшаўшы на дарогі, сабра́лі ўсіх, каго толькі знайшлі: і ліхіх, і добрых; і напоўнілася вяселле гасцямі.

  11Цар, увайшоўшы паглядзе́ць на гасцей, убачыў там чалавека, не ўбра́нага ў вясельнае адзе́нне,

  12і кажа яму: дру́жа! як ты ўвайшоў сюды не ў вясельным адзе́нні? Той жа маўчаў.

  13Тады сказаў цар слу́гам: звяза́ўшы яму ру́кі і ногі, вазьмі́це яго і вы́кіньце ў це́мру зне́шнюю; там будзе плач і скры́гат зубоў.

  14Бо многа паклі́каных, але ма́ла вы́браных.

  15Тады фарысеі пайшлі і ўчыні́лі змову, каб падлаві́ць Яго на слове.

  16І пасыла́юць да Яго вучняў сваіх з ірадыянамі, ка́жучы: Настаўнік! мы ведаем, што Ты праўдзі́вы, і шля́ху Божаму па праўдзе ву́чыш, і не стараешся дагадзі́ць каму-небудзь, бо не глядзіш на аблі́чча людзе́й.

  17Дык вось скажы нам: як Табе здае́цца? дазволена даваць пада́так ке́сару ці не?

  18Іісус жа, зразумеўшы зламы́снасць іх, сказаў: што́ спакуша́еце Мяне, крываду́шнікі?

  19Пакажы́це Мне манету, якою пла́ціцца пада́так. Яны прыне́слі Яму дына́рый.

  20І Ён кажа ім: чыя гэта выя́ва і на́дпіс?

  21Кажуць Яму: ке́сара. Тады кажа ім: дык вось, аддавайце ке́сарава ке́сару, а Божае Богу.

  22Пачуўшы гэта, яны здзіві́ліся і, пакінуўшы Яго, адышлі́.

  23У той дзень падышлі́ да Яго садукеі, якія кажуць, што няма ўваскрасе́ння, і спыталі Яго:

  24Настаўнік! Маісей сказаў: “калі хто памрэ, не ма́ючы дзяцей, то няхай возьме брат яго жонку яго і адро́дзіць се́мя  брату свайму”.

  25Было ў нас сем братоў; і першы, ажаніўшыся, памёр і, не ма́ючы се́мені, пакінуў жонку сваю брату свайму.

  26Гэтакса́ма і другі, і трэці, аж да сёмага.

  27А пасля ўсіх паме́рла і жонка.

  28Дык вось, ва ўваскрасе́нні, катораму з сямі будзе яна жонкаю? бо ўсе ме́лі яе.

  29Іісус сказаў ім у адказ: памыля́ецеся, не ве́даючы ні Пісанняў, ні сілы Божае.

  30Бо ва ўваскрасе́нні не жэняцца і не выходзяць замуж, а жывуць, як Ангелы Божыя на нябёсах.

  31А пра ўваскрасе́нне мёртвых хіба́ не чыталі вы ска́занага вам Богам:

  32“Я Бог Аўраа́ма, і Бог Ісаа́ка, і Бог Іа́кава”? Бог не ёсць Бог мёртвых, а жывых.

  33І, пачуўшы, народ здзіўляўся вучэнню Яго.

  34А фарысеі, пачуўшы, што Ён зму́сіў садукеяў замаўча́ць, сабра́ліся разам.

  35І спытаўся адзін з іх, законнік, спакуша́ючы Яго і ка́жучы:

  36Настаўнік! якая за́паведзь найбо́льшая ў законе?

  37Іісус жа сказаў яму: “узлюбі́ Госпада Бога твайго ўсім сэ́рцам тваім, і ўсёю душою тваёю, і ўсім разуме́ннем тваім”.

  38Гэта першая і найбо́льшая за́паведзь.

  39А другая падо́бная да яе: “узлюбі́ бліжняга твайго, як само́га сябе”.

  40На гэтых дзвюх за́паведзях грунту́ецца ўвесь закон і прарокі.

  41Калі ж сабра́ліся фарысеі, запыта́ў у іх Іісус:

  42што вы ду́маеце пра Хрыста? чый Ён сын? Кажуць Яму: Давідаў.

  43Кажа ім: як жа Давід па натхне́нню Духа Госпадам Яго называе, калі кажа:

  44“сказаў Гасподзь Госпаду майму: сядзі́ правару́ч Мяне, пакуль пакладу́ ворагаў Тваіх у падно́жжа ног Тваіх”?

  45Дык вось, калі Давід называе Яго Госпадам, я́к гэта Ён сын яму?

  46І ніхто не мог адказа́ць Яму ні слова; і не смеў ужо ніхто з таго дня задаваць Яму пытанні.



Раздзел 23

  1Тады Іісус прамовіў да народу і да вучняў Сваіх,

  2ка́жучы: на Маісеевым паса́дзе селі кніжнікі і фарысеі.

  3Дык вось, усё, што яны кажуць вам захоўваць, захоўвайце і рабіце; а паводле ўчынкаў іхніх не рабіце, бо яны гавораць, ды не робяць.

  4Яны звя́зваюць цяжа́ры вялікія і непасі́льныя і ўсклада́юць на плечы лю́дзям, а самі не хочуць і пальцам зру́шыць іх.

  5Усе справы свае яны робяць дзе́ля таго, каб бачылі іх людзі; пашыра́юць філактэ́рыі  свае ды павялічваюць кутасы́ на адзенні сваім.

  6Лю́бяць таксама узляжа́ць напе́радзе на гасцінах, і напе́радзе сядзе́ць у сінагогах,

  7і каб віталі іх на плошчах, і каб людзі клі́калі іх: “вучыцель! вучыцель!”

  8А вы не называйцеся вучы́целямі, бо адзін у вас Вучыцель — Хрыстос, а ўсе вы — браты́.

  9І айцом сваім не называйце нікога на зямлі, бо адзін у вас Айцец, Які на нябёсах.

  10І не называ́йцеся настаўнікамі, бо адзін у вас Настаўнік — Хрыстос.

  11Бо́льшы з вас няхай будзе вам слугою.

  12Бо хто ўзвыша́е сябе, той прыні́жаны будзе; а хто прыніжа́е сябе, будзе ўзвы́шаны.

  13Го́ра вам, кніжнікі і фарысеі, крываду́шнікі, што зачыня́еце Царства Нябеснае перад людзьмі́; бо самі не ўвахо́дзіце і тым, што ўвахо́дзяць, не даяце́ ўвайсці́.

  14Гора вам, кніжнікі і фарысеі, крывадушнікі, што паяда́еце дамы́ ўдоў і напака́з доўга моліцеся: за тое пры́меце тым большае асуджэ́нне.

  15Го́ра вам, кніжнікі і фарысеі, крываду́шнікі, што прахо́дзіце мора і су́шу, каб прыдба́ць хоць аднаго новага верніка; і калі гэта адбываецца, вы ро́біце яго сы́нам гее́ны, удвая́ горшым за вас.

  16Го́ра вам, павадыры́ сляпыя, што кажаце: “калі хто пакляне́цца храмам, гэта нічога; а калі хто пакляне́цца золатам храма, то вінаваты”.

  17Неразумныя і сляпыя! што большае: золата ці храм, які асвячае золата?

  18І яшчэ ка́жаце: “калі хто пакляне́цца ахвя́рнікам, гэта нічога; а калі хто пакляне́цца да́рам, які на ім, то вінава́ты”.

  19Неразумныя і сляпыя! што бо́льшае: дар ці ахвя́рнік, які асвяча́е дар?

  20Дык вось, хто кляне́цца ахвя́рнікам, той кляне́цца ім і ўсім, што на ім;

  21і хто кляне́цца храмам, той кляне́цца ім і Тым, Хто жыве́ ў ім;

  22і хто кляне́цца небам, той кляне́цца Прастолам Божым і Тым, Хто сядзі́ць на ім.

  23Го́ра вам, кніжнікі і фарысеі, крываду́шнікі, што даяце́ дзесяціну з мя́ты, ані́су і кме́ну, і адкінулі больш важнае ў законе: суд, міласць і веру; і гэта трэба было рабіць, і таго не пакіда́ць.

  24Павадыры́ сляпыя, што адцэ́джваеце камара́, а вярблю́да праглына́еце!

  25Го́ра вам, кніжнікі і фарысеі, крываду́шнікі, што ачышча́еце зво́нку ча́шы і мі́сы, а усярэ́дзіне яны поўныя хці́васці і няўстры́манасці.

  26Фарысей сляпы! ачысці перш сярэ́дзіну ча́шы і мі́сы, каб і звонку яны былі́ чыстымі.

  27Го́ра вам, кніжнікі і фарысеі, крываду́шнікі, што робіцеся падобнымі да пабе́леных магіл, якія зво́нку здаюцца прыгожымі, а ўсярэ́дзіне поўныя касцей мерцвякоў і ўсялякага бруду;

  28так і вы знешне здаяце́ся лю́дзям праведнымі, а ўсярэ́дзіне поўныя крываду́шнасці і беззаконня.

  29Го́ра вам, кніжнікі і фарысеі, крываду́шнікі, што будуеце грабні́цы прарокам і ўпрыгожваеце помнікі праведнікам,

  30і кажаце: “калі б мы жылі́ ў дні бацькоў нашых, то не былі́ б саўдзе́льнікамі іх у праліцці́ крыві прарокаў”;

  31гэтым вы самі све́дчыце су́праць сябе, што вы сыны́ тых, якія забілі прарокаў.

  32Дапаўняйце і вы меру бацькоў вашых.

  33Зме́і, адро́ддзе яхі́дніна! як пазбе́гнеце вы асуджэ́ння на гее́ну?

  34Таму, вось, Я пасылаю да вас прарокаў, і мудрацоў, і кніжнікаў; і некаторых з іх вы заб’яце́ і распняце́, а некаторых будзеце біць у сінагогах вашых і гнаць з горада ў горад;

  35каб прыйшла на вас уся кроў праведная, пралі́тая на зямлі, ад крыві́ Авеля праведнага да крыві́ Заха́рыі, сына Варахі́евага, якога вы забілі паміж храмам і ахвярнікам.

  36Праўду кажу вам: усё гэта пры́йдзе на род гэты.

  37Іерусаліме, Іерусаліме, які забіваеш прарокаў і каме́ннем пабіва́еш пасла́ных да цябе! колькі разоў хацеў Я сабраць дзяцей тваіх, як птушка збірае птушанят сваіх пад кры́лы, і вы не захацелі!

  38Вось, пакіда́ецца вам дом ваш пусты.

  39Бо кажу вам: не ўбачыце Мяне з гэтага часу, пакуль не ўсклікнеце: “благаславёны Той, Хто прыхо́дзіць ў імя́ Гасподняе!”



Раздзел 24

  1І, выйшаўшы, Іісус ішоў ад храма. І падышлі вучні Яго, каб паказаць Яму збудава́нні храма.

  2Іісус жа сказаў ім: ці бачыце ўсё гэта? Праўду кажу вам: не застане́цца тут ка́меня на ка́мені; усё будзе зруйнава́на.

  3Калі ж сядзеў Ён на гары Елеонскай, падышлі да Яго вучні асобна, гаворачы: скажы нам, калі гэта будзе? і якое знаме́нне Твайго прышэ́сця і сканчэ́ння веку?

  4І ў адказ Іісус сказаў ім: сцеражы́цеся, каб хто вас не ўвёў у зман.

  5Бо многія пры́йдуць пад і́мем Маім і будуць казаць: “я Хрыстос”, — і многіх увядуць у зман.

  6Пачуеце таксама пра войны і чуткі аб войнах. Глядзіце, не жаха́йцеся; бо павінна ўсё тое быць. Але гэта яшчэ не канец.

  7Бо паўста́не народ на народ і царства на царства; і будзе голад і мор, і землятру́сы ме́сцамі.

  8А ўсё гэта — пачатак пакут.

  9Тады будуць аддаваць вас на му́кі і забіваць вас; і вы будзеце зненаві́джаныя ўсімі народамі за імя́ Маё.

  10І тады спаку́сяцца многія; і адзін аднаго будуць выдаваць, і ўзненаві́дзяць адзін аднаго.

  11І многія лжэпрарокі паўста́нуць і ўвядуць у зман многіх.

  12І з-за памнажэ́ння беззаконня астыне любоў у многіх.

  13А хто вы́церпіць да канца, той спасёны будзе.

  14І прапаве́дана будзе гэтае Ева́нгелле Царства па ўсім свеце, дзе́ля све́дчання ўсім народам; і тады пры́йдзе канец.

  15Дык вось, калі ўбачыце мярзо́ту спусташэ́ння, пра якую ска́зана Даніілам прарокам і якая паўста́не на святым месцы, — хто чытае, няхай разумее, —

  16тады тыя, што ў Іудзеі, няхай уцякаюць у горы;

  17і хто на да́ху, няхай не спуска́ецца, каб узяць што-небудзь з дому свайго;

  18і хто ў полі, няхай не вярта́ецца назад, каб узяць вопратку сваю.

  19Го́ра ж цяжа́рным і тым, што кормяць грудзьмі́, у тыя дні!

  20Маліцеся, каб не зда́рыліся ўцёкі вашы зімою, а таксама ў суботу.

  21Бо тады будзе вялікае лі́ха, якога не было́ ад пачатку свету да гэтага часу, і не будзе.

  22І калі б не былі́ скаро́чаны тыя дні, то не ўратава́лася б ніякая плоць; але дзе́ля абра́ных будуць скаро́чаны тыя дні.

  23Тады, калі хто скажа вам: “вось, тут Хрыстос” альбо: “там”, — не верце.

  24Бо паўста́нуць ілжэхрысты́ ды лжэпрарокі і дадуць знаме́нні вялікія і цуды, каб увесці ў зман, калі магчыма, і абра́ных.

  25Вось, Я наперад сказаў вам.

  26Таму, калі скажуць вам: “вось Ён у пустыні”, — не выходзьце; “вось, Ён у патайны́х пакоях”, — не верце.

  27Бо, як маланка блі́скае з усходу і відна́ бывае аж да за́хаду, такім будзе прышэ́сце Сына Чалавечага.

  28Бо дзе будзе труп, там збяруцца арлы.

  29І адразу, пасля лі́ха дзён тых, сонца паме́ркне, і месяц не дасць святла свайго, і зоркі спаду́ць з неба, і сілы нябесныя пахісну́цца.

  30І тады я́віцца знаме́нне Сына Чалавечага на небе; і тады зарыдаюць усе плямёны зямныя і ўбачаць Сына Чалавечага, Які будзе ісці на воблаках нябесных з сілаю і славаю вялікаю.

  31І пашле Ангелаў Сваіх з трубою гучнагало́саю, і збяруць абра́ных Яго ад чатырох вятроў, ад краю нябёсаў да краю іх.

  32Ад смакоўніцы навучы́цеся праз параўнанне: калі голле яе ўжо мякчэ́е і пускае лі́сце, вы ведаеце, што блізка лета;

  33так і вы, калі ўбачыце ўсё гэта, ведайце, што блізка, пры дзвярах.

  34Праўду кажу вам: не міне́ род гэты, як усё гэта будзе.

  35Неба і зямля міну́ць, а словы Мае не міну́ць.

  36А пра дзень той і гадзі́ну ніхто не ведае, нават Ангелы нябесныя, а толькі Айцец Мой адзін.

  37Але як было́ ў дні Ноя, так будзе і ў прышэсце Сына Чалавечага:

  38бо як у дні перад патопам елі, пілі́, жаніліся і выхо́дзілі замуж да таго дня, як увайшоў Ной у каўчэг,

  39і не разумелі, пакуль не прыйшоў патоп і не забраў усіх, — так будзе і прышэсце Сына Чалавечага.

  40Тады будуць двое на полі: адзін будзе ўзя́ты, а другі пакі́нуты;

  41дзве будуць малоць у жорнах: адна будзе ўзя́та, а другая пакі́нута.

  42Дык будзьце пі́льныя, бо не ведаеце, у якую гадзі́ну Гасподзь ваш пры́йдзе.

  43Але тое вы знайце, што калі б ведаў гаспадар дома, у якую варту пры́йдзе зло́дзей, дык не спаў бы і не дазволіў бы падкапа́ць дом свой.

  44Таму і вы будзьце гатовы, бо ў час, пра які не думаеце, Сын Чалавечы пры́йдзе.

  45Хто ж ёсць верны і разумны раб, якога гаспадар яго паставіў над слу́гамі сваімі, каб даваў ім ежу ў свой час?

  46Блажэ́нны той раб, якога гаспадар яго, прыйшоўшы, заста́не, што ён робіць так.

  47Праўду кажу вам, што над усёй маёмасцю сваёю паставіць яго.

  48А калі скажа ліхі́ раб той у сэ́рцы сваім: “не хутка пры́йдзе гаспадар мой”,

  49і пачне біць тава́рышаў сваіх, і есці і піць з п’яніцамі, —

  50то пры́йдзе гаспадар раба́ таго ў дзень, у які ён не чакае, і ў гадзі́ну, якой ён не ведае,

  51і рассячэ́ яго напала́м, і вы́значыць яму адзін лёс з крываду́шнымі; там будзе плач і скры́гат зубоў.



Раздзел 25

  1Тады падобна будзе Царства Нябеснае да дзесяці дзеў, якія, узя́ўшы свяці́льнікі свае, выйшлі насу́страч жаніху.

  2Пяць з іх было мудрых і пяць неразумных.

  3Неразумныя, узя́ўшы свяці́льнікі свае, не ўзялі́ з сабою алею;

  4а мудрыя ўзялі́ алею ў пасу́дзінах разам са свяці́льнікамі сваімі.

  5І паколькі жаніх затрымаўся, то задрама́лі ўсе і паснулі.

  6Але апо́ўначы крык пачуўся: “вось, жаніх ідзе, выходзьце насу́страч яму”.

  7Тады ўсталі ўсе дзевы тыя і паправілі свяці́льнікі свае.

  8А неразумныя мудрым сказалі: “дайце нам алею вашага, бо свяці́льнікі нашы га́снуць”.

  9Мудрыя ж сказалі ў адказ: “каб не зда́рылася, што не хопіць і ў нас, і ў вас, ідзіце лепш да прадаўцоў і купі́це сабе”.

  10Калі ж пайшлі яны купляць, прыйшоў жаніх, і тыя, што былі́ гатовы, увайшлі з ім на вяселле, і зачы́нены былі́ дзверы.

  11Пасля прыходзяць і астатнія дзевы і кажуць: “гаспадар! гаспадар! адчыні нам”.

  12Ён жа сказаў ім у адказ: “праўду кажу вам: не ведаю вас”.

  13Дык вось, будзьце пі́льныя; бо не ведаеце ні дня, ні гадзі́ны, калі пры́йдзе Сын Чалавечы.

  14Гэтак і чалавек нейкі, адыхо́дзячы, паклі́каў рабоў сваіх і даручы́ў ім маёмасць сваю:

  15і аднаму даў пяць тала́нтаў, другому два, іншаму адзін, кожнаму па сіле яго; і адразу адышоў.

  16Той, хто атрымаў пяць тала́нтаў, пайшоў, уклаў іх у справу і набыў другія пяць тала́нтаў.

  17Таксама і той, з двума, набыў другія два.

  18А той, хто атрымаў адзін тала́нт, пайшоў і закапа́ў яго ў зямлю́ і схаваў серабро гаспадара́ свайго.

  19Па доўгім часе прыхо́дзіць гаспадар рабоў тых і право́дзіць з імі разлі́кі.

  20І той, хто атрымаў пяць талантаў, падышоўшы, прынёс другія пяць талантаў і кажа: “Гаспадар! пяць тала́нтаў ты даў мне; вось, другія пяць тала́нтаў я набыў на іх”.

  21Сказаў жа яму гаспадар яго: “добра, раб добры і верны! у малы́м ты быў верны, над многім цябе пастаўлю; увайдзі ў радасць гаспадара́ твайго”.

  22Падышоў таксама і той, што атрымаў два тала́нты, і сказаў: “гаспадар! два тала́нты ты даў мне; вось, другія два тала́нты я набыў на іх”.

  23Сказаў жа яму гаспадар яго: “добра, раб добры і верны! у малы́м ты быў верны, над многім цябе пастаўлю; увайдзі ў радасць гаспадара́ твайго”.

  24Падышоў і той, што атрымаў адзін тала́нт, і сказаў: “гаспадар! я ведаў цябе, што ты чалавек жорсткі: жнеш, дзе не сеяў, і збіраеш, дзе не рассыпа́ў;

  25і, пабая́ўшыся, я пайшоў і схаваў тала́нт твой у зямлі́; вось табе тваё”.

  26Гаспадар жа ягоны сказаў яму ў адказ: “ліхі́ раб і лянівы! ты ведаў, што я жну, дзе не сеяў, і збіраю, дзе не рассыпа́ў;

  27таму трэба было табе аддаць серабро маё мяня́лам, і я, прыйшоўшы, атрымаў бы маё з прыбыткам.

  28Дык вось, вазьміце ў яго тала́нт і дайце таму, хто ма́е дзесяць тала́нтаў,

  29бо кожнаму, хто ма́е, будзе да́дзена і памно́жыцца, а ў таго, хто не ма́е, ады́мецца і тое, што ма́е.

  30А нягоднага раба вы́кіньце ў це́мру знешнюю; там будзе плач і скры́гат зубоў”. (Сказаўшы гэта, усклікнуў: хто ма́е вушы, каб чуць, няхай чуе!)

  31Калі ж пры́йдзе Сын Чалавечы ў славе Сваёй і ўсе святыя Ангелы з Ім, тады сядзе на прастоле славы Сваёй,

  32і збяруцца перад Ім усе народы; і Ён аддзе́ліць адных ад другіх, як пастух аддзяля́е авечак ад казлоў;

  33і паставіць авечак па правы бок ад Сябе, а казлоў — па левы.

  34Тады скажа Цар тым, якія па правы бок ад Яго: “Прыйдзі́це, благаславёныя Айца Майго, прымі́це ў спа́дчыну Царства, угатава́нае вам ад стварэ́ння свету:

  35бо быў галодны Я, і вы далі́ Мне есці; быў сасмя́глы, і вы напаілі Мяне; быў падарожны, і вы прынялі́ Мяне;

  36быў голы, і вы адзелі Мяне; быў хворы, і вы адве́далі Мяне; у цямніцы быў, і вы прыйшлі да Мяне.

  37Тады праведнікі скажуць Яму ў адказ: “Госпадзі! калі мы бачылі Цябе галоднага і накармілі́ альбо сасмя́глага і напаілі?

  38Калі ж мы бачылі Цябе пры́шлага і прынялі́? альбо голага і адзелі?

  39Калі ж мы бачылі Цябе хворага, альбо ў цямніцы, і прыйшлі да Цябе?”

  40І Цар скажа ім у адказ: “праўду кажу вам: тое, што зрабілі вы аднаму з братоў Маіх ме́ншых, Мне зрабілі“.

  41Тады скажа і тым, якія па левы бок: “ідзіце ад Мяне, пракля́тыя, у агонь вечны, угатава́ны дыявалу і ангелам яго:

  42бо быў галодны Я, і вы не далі́ Мне есці; быў сасмя́глы, і вы не напаілі Мяне;

  43быў прышлы, і не прынялі́ Мяне; быў голы, і не адзелі Мяне; быў хворы і быў у цямніцы, і вы не адве́далі Мяне”.

  44Тады і яны скажуць Яму ў адказ: “Госпадзі, калі мы бачылі Цябе галоднага, альбо сасмя́глага, альбо пры́шлага, альбо голага, альбо хворага, альбо ў цямніцы, і не паслужылі Табе?”

  45Тады скажа ім у адказ: “праўду кажу вам: таго, што вы не зрабілі аднаму з гэтых ме́ншых, Мне не зрабілі“.

  46І пойдуць гэтыя на му́ку вечную, а праведнікі ў жыццё вечнае.



Раздзел 26

  1І ста́лася: калі скончыў Іісус усе словы гэтыя, то сказаў вучням Сваім:

  2вы ведаеце, што праз два дні Пасха будзе, і Сын Чалавечы вы́дадзены будзе на распя́цце.

  3Тады сабра́ліся першасвятары́, і кніжнікі, і старэйшыны народа ў двор першасвятара́, якога звалі Каіа́фа,

  4і дамовіліся ўзяць Іісуса хітрасцю і забіць.

  5Але казалі: толькі не ў свята, каб не ўзнікла абурэ́нне ў народзе.

  6Калі ж Іісус быў у Віфа́ніі, у доме Сі́мана пракажонага,

  7прыступі́ла да Яго жанчына з алеба́стравай пасу́дзінай мі́ра шматкашто́ўнага і ўзліва́ла Яму на галаву́, калі Ён узляжа́ў за сталом.

  8Убачыўшы, вучні Яго абу́рыліся і казалі: навошта такая тра́та?

  9Бо можна было́ б прадаць гэтае мі́ра за вялікія грошы і даць убогім.

  10Але Іісус, зразумеўшы гэта, сказаў ім: навошта бянтэ́жыце жанчыну? яна добрую справу зрабіла для Мяне;

  11бо ўбогіх вы заўсёды ма́еце з сабою, а Мяне не заўсёды ма́еце.

  12Бо ўзліўшы гэтае мі́ра на Цела Маё, яна падрыхтавала Мяне да пахава́ння.

  13Праўду кажу вам: дзе толькі будзе прапаве́дана Ева́нгелле гэтае ва ўсім свеце, ска́зана будзе і пра тое, што́ зрабіла яна, у памяць аб ёй.

  14Тады адзін з двана́ццаці, якога звалі Іуда Іскарыёт, пайшоўшы да першасвятароў,

  15сказаў: што вы дасце́ мне, і я вам вы́дам Яго? Яны прапанава́лі яму трыццаць срэ́бранікаў.

  16І з таго часу ён шукаў нагоды вы́даць Яго.

  17У першы ж дзень праснакоў прыступілі вучні да Іісуса і сказалі Яму: дзе хочаш, каб мы прыгатава́лі Табе есці пасху?

  18Ён жа сказаў: ідзіце ў горад да такога і такога чалавека і скажыце яму: “Настаўнік кажа: час мой блізкі, у цябе спра́ўлю пасху з вучнямі Маімі”.

  19І зрабілі вучні, як загадаў ім Іісус, і прыгатава́лі пасху.

  20Калі ж звечарэ́ла, Ён узлёг з двана́ццацю вучнямі.

  21І, калі яны елі, сказаў: праўду кажу вам, што адзін з вас вы́дасць Мяне.

  22Яны вельмі засмуці́ліся і пачалі́ гаварыць Яму, кожны з іх: ці не я, Госпадзі?

  23А Ён сказаў у адказ: хто апусціў са Мною руку́ ў блю́да, той вы́дасць Мяне.

  24Зрэ́шты, Сын Чалавечы ідзе, як напі́сана пра Яго; але го́ра таму чалавеку, які выдае́ Сына Чалавечага: лепш было б таму чалавеку не радзі́цца.

  25У адказ жа Іуда, які меў вы́даць Яго, сказаў: ці не я, Равві́? Іісус кажа яму: ты сказаў.

  26А калі яны елі: Іісус, узяўшы хлеб і благаславіўшы, пераламі́ў і, раздаючы́ вучням, сказаў: прыміце, ежце: гэта Цела Маё.

  27І, узяўшы чашу, узнёс падзяку, пада́ў ім і сказаў: пі́це з яе ўсе,

  28бо гэта Кроў Мая́ новага запавету, якая за многіх праліва́ецца дзе́ля адпушчэ́ння грахоў.

  29Кажу ж вам, што з гэтага часу не буду піць ад пло́ду гэтага вінагра́днага да таго дня, калі буду піць з вамі новае віно ў Царстве Айца Майго.

  30І, праспява́ўшы хвалу́, яны пайшлі на гару Елеонскую.

  31Тады кажа ім Іісус: усе вы ўсумніце́ся ўва Мне ў гэтую ноч, бо напі́сана: “паражу́ пастыра, і рассе́юцца авечкі ста́да”.

  32Пасля ж уваскрасе́ння Майго Я апярэ́джу вас у Галілеі.

  33У адказ Пётр сказаў Яму: калі і ўсе ўсумня́цца ў Табе, я не ўсумню́ся.

  34Сказаў яму Іісус: праўду кажу табе, што ў гэтую ноч, перш чым заспявае певень, тройчы адрачэ́шся ад Мяне.

  35Кажа Яму Пётр: калі б мне трэба было і паме́рці з Табою, не адраку́ся ад Цябе. Падобнае і ўсе вучні казалі.

  36Потым прыхо́дзіць з імі Іісус у мясціну, званую Гефсіма́нія, і кажа вучням: пасядзіце тут, пакуль Я пайду памалюся там.

  37І, узяўшы Пятра і абодвух сыноў Зевядзе́евых, пачаў смуткава́ць і тужы́ць.

  38Тады кажа ім Іісус: душа Мая́ смуткуе смяротна; пабудзьце тут са Мною і не спі́це.

  39І, адышоўшы крыху́, прыпаў тварам Сваім да зямлі, маліўся і казаў: Ойча Мой! калі магчыма, няхай абміне́ Мяне чаша гэтая; але не як Я хачу, а як Ты.

  40І прыхо́дзіць да вучняў і знахо́дзіць, што яны спяць, і кажа Пятру: няўжо не маглі вы і адной гадзі́ны патрыва́ць са Мною?

  41Не спі́це і маліцеся, каб не ўпа́сці ў спакусу: дух бадзёры, а плоць не́мачная.

  42І зноў, другі раз адышоўшы, маліўся, ка́жучы: Ойча Мой! калі не можа чаша гэтая абміну́ць Мяне, каб Мне не піць яе, няхай будзе воля Твая.

  43І, прыйшоўшы, знайшоў, што зноў яны спяць, бо ў іх вочы ацяжэ́лі.

  44І, пакінуўшы іх, адышоў зноў і памаліўся трэці раз, тое самае слова сказаўшы.

  45Тады прыхо́дзіць да вучняў Сваіх і кажа ім: вы ўсё яшчэ спіце́ і спачыва́еце; вось, наблізілася гадзі́на, і Сын Чалавечы аддае́цца ў ру́кі грэшнікаў.

  46Уставайце, хадзе́м; вось наблізіўся той, хто выдае́ Мяне.

  47І калі яшчэ гаварыў Ён, вось, Іуда, адзін з двана́ццаці, прыйшоў, і з ім мноства людзей з мяча́мі і кала́мі, ад першасвятаро́ў і старэйшын народа.

  48А той, хто выдава́ў Яго, даў ім знак, ка́жучы: Каго я пацалую, Той і ёсць, вазьмі́це Яго.

  49І, адразу падышоўшы да Іісуса, сказаў: радуйся, Равві́! І пацалаваў Яго.

  50Іісус жа сказаў яму: дру́жа, чаго ты прыйшоў? Тады падышлі́, і ўскла́лі ру́кі на Іісуса, і ўзялі́ Яго.

  51І вось, адзін з тых, што былі́ з Іісусам, працягнуўшы руку́, дастаў меч свой і, ударыўшы раба першасвятаро́вага, адсе́к яму вуха.

  52Тады кажа яму Іісус: вярні меч твой у месца яго, бо ўсе, хто возьме меч, ад мяча і загі́нуць.

  53Ці ты думаеш, што Я не магу цяпер упрасі́ць Айца Майго, каб Ён даў Мне больш за дванаццаць легіёнаў Ангелаў?

  54Як жа збудуцца Пісанні, што так павінна быць?

  55У той час сказаў Іісус народу: быццам на разбойніка выйшлі вы з мяча́мі і кала́мі, каб узяць Мяне́ кожны дзень з вамі сядзеў Я, ву́чачы ў храме, і вы не ўзялі́ Мяне.

  56А ўсё гэта было́, каб збылі́ся пісанні прарокаў. Тады ўсе вучні, пакінуўшы Яго, паўцяка́лі.

  57А тыя, што ўзялі́ Іісуса, прывялі Яго да Каіа́фы першасвятара́, куды сабра́ліся кніжнікі і старэйшыны.

  58Пётр жа ішоў следам за Ім воддаль, да двара першасвятаро́вага; і, увайшоўшы ўсярэ́дзіну, сеў са слу́гамі, каб бачыць канец.

  59Першасвятары́, і старэйшыны, і ўвесь сінедрыён шукалі лжывага све́дчання су́праць Іісуса, каб аддаць Яго на смерць,

  60і не знахо́дзілі; і хоць шмат ілжы́вых све́дкаў прыхо́дзіла, не знайшлі. Але нарэшце прыйшлі два лжы́выя све́дкі

  61і сказалі: Ён гаварыў: “магу разбуры́ць храм Божы і за тры дні збудаваць яго”.

  62І, устаўшы, першасвятар сказаў Яму: нічога не адказваеш на тое, што яны су́праць Цябе све́дчаць?

  63Іісус жа маўчаў. І першасвятар сказаў Яму: заклінаю Цябе Богам жывы́м, скажы нам, ці Ты Хрыстос, Сын Божы?

  64Кажа яму Іісус: ты сказаў; нават кажу вам: з гэтага часу ўбачыце Сына Чалавечага, што сядзі́ць правару́ч сілы і пры́йдзе на воблаках нябесных.

  65Тады першасвятар разадра́ў адзе́нне сваё і сказаў: Ён блюзне́рыць! якую яшчэ патрэ́бу мы маем у све́дках? вось, цяпер вы чулі блюзне́рства Яго!

  66як вам здаецца? Яны ж сказалі ў адказ: Ён ва́рты смерці.

  67Тады плявалі Яму ў твар і штурха́лі Яго; а некаторыя білі па шчо́ках

  68і казалі: скажы нам, Хрысце́, хто ўдарыў Цябе?

  69А Пётр сядзеў зво́нку на двары. І падышла да яго адна служанка і сказала: і ты быў з Іісусам Галіле́янінам.

  70Але ён адрокся перад усімі, сказаўшы: не ведаю, што́ ты кажаш.

  71А калі ён выходзіў за браму, убачыла яго другая, і кажа тым, якія былі́ там: і гэты быў з Іісусам Назарэ́ем.

  72І зноў адрокся ён з клятвай: я не ведаю Гэтага Чалавека.

  73Крыху пазней падышлі тыя, што стаялі, і сказалі Пятру: сапраўды́ і ты з іх, бо і гаворка твая выдае́ цябе.

  74Тады ён пачаў кля́сціся і бажы́цца: я не ведаю Гэтага Чалавека. І тут жа заспяваў певень.

  75І ўспомніў Пётр словы Іісуса, Які сказаў яму: перш чым заспявае певень, ты тройчы адрачэ́шся ад Мяне. І, выйшаўшы вон, заплакаў горка.



Раздзел 27

  1Калі ж настала раніца, усе першасвятары́ і старэйшыны народа зрабілі нара́ду су́праць Іісуса, каб аддаць Яго на смерць;

  2і, звяза́ўшы Яго, павялі і перадалі́ Яго Понцію Пілату, праві́целю.

  3Тады Іуда, які выдаў Яго, убачыўшы, што асудзілі Яго, і раска́яўшыся, аддаў трыццаць срэ́бранікаў першасвятара́м і старэйшынам,

  4ка́жучы: саграшыў я, прада́ўшы кроў нявінную. Яны ж сказалі: што́ нам да таго? глядзі сам.

  5І, кінуўшы срэ́бранікі ў храме, ён выйшаў; і, пайшоўшы, павесіўся.

  6Першасвятары́, узяўшы срэ́бранікі, сказалі: не дазваляецца кла́сці іх у храмавую ска́рбніцу, бо гэта цана́ крыві́.

  7І, зрабіўшы нара́ду, яны купілі на іх поле ганчара для пахава́ння чужы́нцаў.

  8Таму і называецца поле тое “полем крыві́” па сённяшні дзень.

  9Тады збыло́ся ска́занае праз прарока Іерамі́ю, які кажа: “і ўзялі́ трыццаць срэ́бранікаў, цану́ Ацэ́ненага, Якога ацані́лі сыны́ Ізра́ілевы,

  10і далі́ іх за поле ганчара, як сказаў мне Гасподзь”.

  11Іісус жа стаў перад праві́целем. І запыта́ў у Яго праві́цель, ка́жучы: Ты Цар Іудзейскі? Іісус жа сказаў яму: ты кажаш.

  12І калі абвінава́чвалі Яго першасвятары́ і старэйшыны, Ён нічога не адказваў.

  13Тады кажа Яму Пілат: хіба́ не чуеш, колькі све́дчаць су́праць Цябе?

  14І Ён не адказваў яму ні на адно слова, так што праві́цель вельмі здзіўляўся.

  15А на свята праві́цель меў звы́чай адпуска́ць народу аднаго вя́зня, якога пажада́юць.

  16Быў тады ў іх вядомы вя́зень, званы Вара́вва.

  17І вось, калі сабра́ліся яны, сказаў ім Пілат: каго хочаце, каб я адпусціў вам — Вара́вву ці Іісуса, якога завуць Хрыстом?

  18Бо ведаў, што з за́йдрасці вы́далі Яго.

  19Тым часам, як сядзеў ён на судзейскім узвышэ́нні, яго жонка паслала яму сказаць: не рабі нічога Праведніку Таму, бо я сёння ў сне шмат паку́тавала з-за Яго.

  20Але першасвятары́ і старэйшыны падбухто́рылі натоўп прасіць за Вара́вву, а Іісуса загубі́ць.

  21Тады праві́цель сказаў ім у адказ: каго з двух хочаце, каб я адпусціў вам? Яны сказалі: Вара́вву.

  22Кажа ім Пілат: што ж мне зрабіць з Іісусам, якога завуць Хрыстом? Кажуць яму ўсе: няхай будзе распя́ты!

  23Праві́цель жа сказаў: якое ж Ён зло ўчыні́ў? Але яны яшчэ мацней крычалі: няхай будзе распя́ты!

  24Пілат, убачыўшы, што нічога не дапамага́е, а неспакой нараста́е, узяў вады і ўмыў рукі перад народам, ка́жучы: невінава́ты я ў крыві́ Праведніка Гэтага; глядзіце самі.

  25І, адказваючы, увесь народ сказаў: кроў Яго на нас і на дзецях нашых.

  26Тады адпусціў ім Вара́вву, а Іісуса, пасля бічава́ння, аддаў на распя́цце.

  27Тады воіны праві́целевы, узяўшы Іісуса ў прэторыю, сабра́лі на Яго цэлы полк,

  28і, раздзеўшы Яго, надзелі на Яго баграні́цу;

  29і, сплёўшы вяне́ц з це́рняў, усклалі на галаву Яго і далі́ Яму ў правую руку́ кій, і, стаўшы перад Ім на калені, глумі́ліся з Яго, ка́жучы: радуйся, Цар Іудзейскі!

  30І плявалі на Яго і, узяўшы кій, білі Яго па галаве.

  31І калі наглумі́ліся з Яго, знялі́ з Яго баграніцу і апранулі Яго ў адзенне Ягонае, і павялі Яго на распя́цце.

  32Выходзячы, спаткалі яны аднаго Кірыне́яніна, па імені Сі́ман; таго і прыму́сілі не́сці крыж Яго.

  33І, прыйшоўшы на месца, якое называецца Галгофа, што азначае “месца чэ́рапа”,

  34далі́ Яму піць воцат, змяша́ны з жоўцю; і, пакаштава́ўшы, Ён не захацеў піць.

  35Тыя, што распя́лі Яго, дзялі́лі адзе́жу Яго, кі́даючы жэ́рабя;

  36і, се́дзячы, вартава́лі Яго там.

  37І змясці́лі над галавою Яго надпіс з указаннем віны́ Яго: гэта Іісус, Цар Іудзейскі.

  38Тады распя́лі з Ім двух разбойнікаў: аднаго па правы бок, а другога па левы.

  39А тыя, што прахо́дзілі міма, зневажа́лі Яго, ківаючы гало́вамі сваімі

  40і ка́жучы: Ты, Які разбураеш храм і за тры дні будуеш! урату́й Сябе Самога. Калі Ты Сын Божы, сыдзі з крыжа́.

  41Гэтаксама і першасвятары́ з кніжнікамі, і старэйшынамі, і фарысеямі, насміхаючыся, казалі:

  42іншых ратава́ў, а Самога Сябе не можа ўратава́ць. Калі Ён Цар Ізра́ілеў, няхай цяпер сы́дзе з крыжа́, і ўверуем у Яго;

  43спадзяваўся на Бога: няхай цяпер збавіць Яго, калі Ён уго́дны Яму. Бо Ён сказаў: Я Божы Сын.

  44Таксама і разбойнікі, распя́тыя з Ім, га́ньбілі Яго.

  45Ад шостай жа гадзі́ны цемра была́ па ўсёй зямлі да гадзі́ны дзевятай.

  46А каля дзевятай гадзі́ны ўскрыкнуў Іісус моцным голасам, ка́жучы: Ілі́, Ілі́! лама́ савахфані́? што азначае: Божа Мой, Божа Мой! чаму Ты Мяне пакінуў?

  47Некато́рыя з тых, што стаялі там, чуючы гэта, казалі: Ілію́ кліча Ён.

  48І адразу пабег адзін з іх, узяў губку, намачыў яе воцатам і, насадзіўшы на кій, даваў Яму піць.

  49Астатнія ж казалі: чакай, пабачым, ці пры́йдзе Ілія́ ратава́ць Яго.

  50Іісус жа, зноў ускры́кнуўшы моцным голасам, спусці́ў дух.

  51І вось, заве́са храма разадра́лася напала́м, зверху дані́зу; і зямля страсяну́лася; і ска́лы раскало́ліся;

  52і магілы адкрыліся; і многія це́лы спачы́лых святых уваскрэ́слі;

  53і, выйшаўшы з магіл пасля ўваскрасе́ння Яго, ўвайшлі ў святы́ горад і яві́ліся многім.

  54Сотнік жа і тыя, што з ім вартавалі Іісуса, ба́чачы землетрасе́нне і ўсё, што адбыло́ся, перапалохаліся вельмі і казалі: сапраўды́ Ён быў Сын Божы.

  55Былі́ там і глядзелі здалёк многія жанчыны, тыя, што пайшлі за Іісусам з Галілеі і служы́лі Яму;

  56сярод іх былі́ Марыя Магдалі́на і Марыя, маці Іакава і Іасі́і, і маці сыноў Зевядзе́евых.

  57Калі ж звечарэ́ла, прыйшоў багаты чалавек з Арымафе́і, па імені Іосіф, які і сам быў вучнем Іісуса;

  58ён, прыйшоўшы да Пілата, папрасіў це́ла Іісусава. Тады Пілат загадаў аддаць це́ла.

  59І, ўзяўшы це́ла, Іосіф абгарну́ў яго чыстаю плашчані́цаю

  60і паклаў яго ў новай сваёй магіле, якую вы́сек у скале́; і, прывалі́ўшы вялікі ка́мень да дзвярэй магілы, адышоў.

  61Была́ ж там Марыя Магдалі́на і другая Марыя, якія сядзелі насу́праць магілы.

  62На другі дзень, насту́пны пасля пятніцы, сабра́ліся першасвятары́ і фарысеі да Пілата

  63і казалі: спада́р! мы ўспомнілі, што ашуканец той, яшчэ калі быў жывы́, сказаў: “праз тры дні ўваскрэ́сну”.

  64Дык вось, загадай вартаваць магілу да трэцяга дня, каб вучні Яго, прыйшоўшы ўначы́, не ўкралі Яго і не сказалі народу: “уваскрэс з мёртвых”. І будзе апошняе ашуканства горшым за першае.

  65Пілат жа сказаў ім: маеце ва́рту; ідзіце, ахоўвайце, як знаеце.

  66Яны пайшлі і сталі ахоўваць магілу, прыклаўшы да ка́меня пячаць і паставіўшы ва́рту.



Раздзел 28

  1Калі ж міну́ла субота, на світа́нні першага дня тыдня, прыйшла Марыя Магдалі́на і другая Марыя паглядзе́ць магілу.

  2І вось, адбыло́ся вялікае землетрасе́нне: бо Ангел Гасподні, які сышоў з неба, прыступі́ўшы, адваліў ка́мень ад увахода ў магілу і сядзеў на ім.

  3Выгляд жа яго быў, як маланка, і ўбра́нне яго белае, як снег.

  4І ад страху перад ім затрымце́лі вартаўнікі́ і зрабіліся, як мёртвыя.

  5Ангел жа, прамаўля́ючы да жанчын, сказаў: не бойцеся вы; бо ведаю, што вы Іісуса распя́тага шукаеце.

  6Яго няма тут; Ён уваскрэс, як і казаў. Падыдзі́це, паба́чце месца, дзе ляжаў Гасподзь.

  7І хутка ідзіце, скажы́це вучням Яго, што Ён уваскрэс з мёртвых і будзе раней за вас у Галіле́і; там Яго ўбачыце. Вось, я сказаў вам.

  8І, пайшоўшы хутка ад магілы, яны са страхам і радасцю вялікаю пабеглі абвясці́ць вучням Яго.

  9Калі ж ішлі яны абвясці́ць вучням Яго, то вось, Іісус сустрэў іх і сказаў: радуйцеся! І яны, прыступіўшы, абхапі́лі ногі Яго і паклані́ліся Яму.

  10Тады кажа ім Іісус: не бойцеся; ідзіце, абвясці́це брата́м Маім, каб пайшлі ў Галіле́ю, і там яны ўбачаць Мяне.

  11А пакуль яны ішлі, некаторыя з варты, прыйшоўшы ў горад, паве́дамілі першасвятара́м пра ўсё, што адбыло́ся.

  12І тыя, сабраўшыся са старэйшынамі і зрабіўшы нара́ду, няма́ла грошай далі́ воінам,

  13ка́жучы: скажы́це, што вучні Яго, уначы́ прыйшоўшы, укралі Яго, калі мы спалі.

  14І калі чуткі пра гэта дойдуць да праві́целя, мы перакана́ем яго, і вас ад непрые́мнасці пазба́вім.

  15Яны ж, узяўшы грошы, зрабілі так, як наву́чаны былі́. І пране́слася слова гэтае сярод Іудзеяў аж да сённяшняга дня.

  16Адзіна́ццаць жа вучняў пайшлі ў Галілею, на гару́, куды загадаў ім Іісус.

  17І, убачыўшы Яго, паклані́ліся Яму; а іншыя ўсумні́ліся.

  18І, прыступіўшы, Іісус сказаў ім: да́дзена Мне ўся ўлада на небе і на зямлі:

  19дык ідзіце, навучы́це ўсе народы, хры́сцячы іх у імя́ Айца, і Сына, і Святога Духа,

  20ву́чачы іх выконваць усё, што Я запаве́даў вам; і вось, Я з вамі ва ўсе дні да сканчэ́ння веку. Амінь.









Раздзел 1

  1Пра тое, што было́ ад пача́тку, што мы чу́лі, што ба́чылі на свае вочы, што сузіра́лі і што рукі нашы крана́лі, пра Слова жыцця́, –

  2бо жыццё яві́лася, і мы ба́чылі, і све́дчым, і абвяшча́ем вам гэтае жыццё вечнае, якое было́ ў Айца і яві́лася нам, –

  3пра тое, што мы ба́чылі і чу́лі, абвяшча́ем вам, каб і вы ме́лі супо́льнасць з намі; а наша супо́льнасць – з Айцом і Сы́нам Яго Іісусам Хрыстом.

  4І гэта пі́шам вам, каб ра́дасць ваша была́ поўная.

  5І вось тая ве́стка, якую мы чу́лі ад Яго і абвяшча́ем вам: Бог ёсць святло́, і няма ў Ім нія́кай це́мры.

  6Калі мы ка́жам, што ма́ем супо́льнасць з Ім, а ходзім у це́мры, то мы хлу́сім і не робім паво́дле і́сціны;

  7калі ж хо́дзім у святле́, як Ён у святле́, то ма́ем супо́льнасць адзін з адны́м, і Кроў Іісуса Хрыста, Сы́на Яго, ачышча́е нас ад усякага граху́.

  8Калі мы ка́жам, што не ма́ем граху́, то ашу́кваем саміх сябе, і і́сціны няма ў нас.

  9Калі вы́знаем грахі́ нашы, то Ён, ве́рны і пра́ведны, праба́чыць нам грахі́ нашы і ачы́сціць нас ад усякай няпра́ўды.

  10Калі кажам, што мы не саграшы́лі, то ро́бім з Яго лгуна́, і сло́ва Яго няма́ ў нас.



Раздзел 2

  1Дзе́ткі мае́! гэта пішу я вам, каб вы не грашы́лі; а калі хто саграшы́ць, то мы ма́ем Хада́йніка перад Айцом, Іісуса Хрыста́, Пра́ведніка:

  2Ён – уміласціўле́нне за грахі́ нашы, і не толькі за нашы, але і за грахі́ ўсяго свету.

  3А тое, што мы спазна́лі Яго, ве́даем па тым, што за́паведзі Яго выко́нваем.

  4Хто кажа: "я спазна́ў Яго", а за́паведзяў Яго не выко́нвае, той ілгун, і няма ў ім і́сціны;

  5а хто выко́нвае слова Яго, у тым сапраўды́ любоў Божая даскана́лая: з гэтага ве́даем, што мы ў Ім.

  6Хто кажа, што знахо́дзіцца ў Ім, той павінен паво́дзіць сябе так, як Ён паво́дзіў Сябе.

  7Узлю́бленыя! пішу вам не новую за́паведзь, а за́паведзь да́ўнюю, якую вы ме́лі ад пача́тку: за́паведзь да́ўняя – гэта слова, якое вы чу́лі ад пача́тку.

  8А разам з тым і новую за́паведзь пішу́ вам: што́ ёсць і́сціннае і ў Ім, і ў вас, бо  це́мра прахо́дзіць і святло і́сціннае ўжо све́ціць.

  9Хто кажа, што ён у святле́, а брата свайго ненаві́дзіць, той усё яшчэ ў це́мры.

  10Хто лю́біць бра́та свайго, той у святле́ знахо́дзіцца, і няма ў ім спаку́сы;

  11а хто ненаві́дзіць бра́та свайго, той – у це́мры, і ў це́мры ён хо́дзіць, і не ве́дае, куды́ ідзе́, бо це́мра засляпі́ла во́чы яму́.

  12Пішу вам, дзе́ткі, таму што праба́чаны вам грахі́ дзе́ля імя́ Яго.

  13Пішу вам, айцы, таму што вы спазна́лі Таго, Хто ёсць ад пача́тку. Пішу вам, юнакі́, таму што вы перамаглі́ злога. Пішу вам, дзе́ці, таму што вы спазна́лі Айца.

  14Я напіса́ў вам, айцы, таму што вы спазна́лі Таго, Хто ёсць ад паче́тку. Я напіса́ў вам, юнакі́, таму што вы мо́цныя, і слова Божае знахо́дзіцца ў вас, і вы перамаглі́ зло́га.

  15Не любі́це све́ту і таго, што ў све́це: хто лю́біць свет, у тым няма любо́ві Айца;

  16бо ўсё, што ў свеце: пажа́длівасць плоці, пажа́длівасць вачэй і ганарлі́васць жыце́йская, – не ад Айца, а ад све́ту гэтага.

  17І свет прахо́дзіць, і пажа́длівасць яго, а той, хто выко́нвае волю Божую, застае́цца наве́кі.

  18Дзеці! гэта апо́шні час. І пако́лькі вы чу́лі, што пры́йдзе анты́хрыст, а цяпер з'яві́лася многа анты́хрыстаў, то па гэтым мы і пазнаём, што час апошні.

  19Яны вы́йшлі з нас, але не былі́ нашымі; бо калі б яны былі́ нашымі, то засталі́ся б з намі; а гэта адбыло́ся, каб вы́явілася, што не ўсе нашы.

  20А вы ма́еце пама́занне ад Святога і ве́даеце ўсё.

  21Я напіса́ў вам не таму, што вы не ве́даеце і́сціны, а таму, што вы ве́даеце яе, і таму, што ўсякая ілжа́ не ад і́сціны.

  22Хто лгун, як не той, хто адмаўля́е, што Іісус ёсць Хрыстос? Гэта – анты́хрыст, які адмаўля́е Айца́ і Сы́на.

  23Кожны, хто адмаўля́е Сы́на, не ма́е і Айца; а хто вызнае́ Сы́на, той ма́е і Айца.

  24Дык вось, тое, што вы чу́лі ад пача́тку, няхай і застае́цца ў вас; калі застане́цца ў вас тое, што вы чу́лі ад пача́тку, то і вы застаняце́ся ў Сыне і ў Айцу́.

  25А тое абяца́нне, што Ён абяца́ў нам, ёсць жыццё ве́чнае.

  26Гэта я напіса́ў вам пра тых, якія ўво́дзяць вас у зман.

  27Аднак пама́занне, якое вы атрыма́лі ад Яго, застае́цца ў вас, і вы не ма́еце патрэ́бы, каб хто вучы́ў вас; але паколькі само гэтае пама́занне ву́чыць вас усяму, а яно і́сціннае і нялжы́вае, дык чаму́ яно навучы́ла вас, у тым і застава́йцеся.

  28І цяпер, дзеткі, застава́йцеся ў Ім, каб, калі Ён я́віцца, мы ме́лі адва́гу і не былі́ пасаро́млены перад Ім у час прышэ́сця Яго.

  29Калі вы ве́даеце, што Ён пра́ведны, то ве́дайце таксама, што кожны, хто робіць па праўдзе, ад Яго наро́джаны.



Раздзел 3

  1Глядзі́це, якую любоў даў нам Айцец: каб мы называ́ліся дзе́цьмі Божымі; і мы з'яўля́емся імі. Свет таму не ве́дае нас, што не спазна́ў Яго.

  2Узлю́бленыя! мы цяпер дзе́ці Божыя; але яшчэ́ не адкры́лася, чым мы будзем; ве́даем толькі, што калі адкры́ецца, то падо́бнымі да Яго будзем, таму што ўба́чым Яго, як Ён ёсць.

  3І кожны, хто ма́е надзею гэтую на Яго, ачышча́е сябе, пако́лькі і Ён чы́сты.

  4Кожны, хто робіць грэх, робіць і беззако́нне; бо грэх – гэта беззако́нне.

  5І вы ве́даеце, што Ён яві́ўся, каб узя́ць грахі́ нашы, а ў Ім граху́ няма.

  6Кожны, хто ў Ім застае́цца, не грашы́ць; кожны, хто грашы́ць, той не бачыў Яго і не спазна́ў Яго.

  7Дзеткі! няха́й ніхто не ўво́дзіць вас у зман. Хто ро́біць па пра́ўдзе, той пра́ведны, падо́бна як Ён пра́ведны.

  8Хто робіць грэх, той ад дыя́вала, таму што дыя́вал ад пача́тку грашы́ць. Для таго і явіўся Сын Божы, каб зні́шчыць спра́вы дыя́вала.

  9Кожны наро́джаны ад Бога не ро́біць граху́, таму што се́мя Яго застае́цца ў ім; і ён не можа грашы́ць, бо наро́джаны ад Бога.

  10Вось па чым пазнаю́цца дзеці Божыя і дзеці дыя́вала: кожны, хто не ро́біць па пра́ўдзе, той не ад Бога, такса́ма і той, хто не лю́біць брата свайго.

  11Бо вось запаве́т, які вы чулі ад пачатку: каб мы любі́лі адзін аднаго́;

  12не так, як Каін: ён быў ад злога і забі́ў бра́та свайго. А чаму забі́ў яго́ Таму, што спра́вы яго былі злымі, а спра́вы брата яго пра́веднымі.

  13Не здзіўля́йцеся, браты́ мае́, калі ненаві́дзіць вас свет.

  14Мы ведаем, што мы перайшлі́ ад сме́рці ў жыццё, таму што лю́бім братоў; хто не лю́біць брата, той застае́цца ў сме́рці.

  15Кожны, хто ненаві́дзіць бра́та свайго, той чалавеказабо́йца; і вы ве́даеце, што ніякі чалавеказабо́йца не ма́е жыцця ве́чнага, якое б у ім застава́лася.

  16Любоў спазна́лі мы ў тым, што Ён за нас душу́[*]Сваю пакла́ў; і мы паві́нны за брато́ў ду́шы свае кла́сці.

  17А хто будзе мець дабрабы́т у све́це і будзе ба́чыць, што брат яго ў няста́чы, але закры́е сэрца сваё ад яго, то як жа застане́цца ў ім любоў Божая́

  18Дзеткі мае́! дава́йце будзем любі́ць не сло́вам і не языко́м, а спра́ваю і і́сцінаю.

  19І па гэтым пазнаём, што мы ад і́сціны, і супако́ім перад Ім сэ́рцы нашы:

  20бо калі сэ́рца будзе асуджа́ць нас, Бог бо́льшы за сэ́рца наша і ведае ўсё.

  21Узлю́бленыя! калі сэ́рца наша не асуджа́е нас, то мы ма́ем адва́гу перад Богам,

  22і чаго б ні прасі́лі, атрыма́ем ад Яго, бо за́паведзі Яго выко́нваем і ўго́днае Яму ро́бім.

  23А за́паведзь Яго такая: каб мы ве́равалі ў імя́ Сына Яго Іісуса Хрыста́ і любі́лі адзін аднаго́, як Ён запаве́даў нам.

  24І хто выко́нвае за́паведзі Яго, той застае́цца ў Ім, і Ён у тым. А што Ён застае́цца ў нас, пазнаём па Ду́ху, Якога Ён даў нам.



Раздзел 4

  1Узлю́бленыя! не кожнаму ду́ху ве́рце, а выпрабо́ўвайце ду́хаў, ці ад Бога яны, таму што многа лжэпраро́каў з'яві́лася ў све́це.

  2Духа Божага пазнава́йце так: кожны дух, што вызнае́ Іісуса Хрыста, Які прыйшоў у плоці, ёсць ад Бога;

  3а кожны дух, што не вызнае́ Іісуса Хрыста, Які прыйшоў у плоці, не ёсць ад Бога, а гэта дух анты́хрыста, пра якога вы чу́лі, што ён пры́йдзе, і ён цяпер ужо ў све́це.

  4Дзеткі! вы ад Бога, і вы перамаглі́ іх; бо Той, Хто ў вас, бо́льшы за таго́, хто ў свеце.

  5Яны ад свету, таму і гаво́раць так, як гаворыць свет, і свет слу́хае іх.

  6Мы ад Бога; хто зна́е Бога, той слу́хае нас; хто не ад Бога, той не слу́хае нас. Па гэтым пазнаём ду́ха і́сціны і ду́ха маны́.

  7Узлю́бленыя! дава́йце бу́дзем любі́ць адзін аднаго́, таму што любоў ад Бога, і кожны, хто лю́біць, той наро́джаны ад Бога і зна́е Бога;

  8хто не лю́біць, той не спазна́ў Бога, таму што Бог ёсць любоў.

  9Любоў Божая да нас адкры́лася ў тым, што Бог пасла́ў у свет Сы́на Свайго Адзінаро́днага, каб мы атрыма́лі жыццё праз Яго.

  10У тым любоў, што не мы ўзлюбі́лі Бога, а Ён узлюбі́ў нас і пасла́ў Сы́на Свайго як уміласціўле́нне за грахі́ нашы.

  11Узлю́бленыя! калі так узлюбі́ў нас Бог, то і мы паві́нны любі́ць адзін аднаго́.

  12Бога ніхто ніколі не ба́чыў; калі мы лю́бім адзін аднаго́, то Бог знахо́дзіцца ў нас, і любоў Яго ў нас даскана́лая.

  13Мы пазнаём, што знахо́дзімся ў Ім і Ён у нас, па тым, што ад Духа Свайго Ён даў нам.

  14І мы ба́чылі і све́дчым, што Айцец пасла́ў Сы́на Спасі́целем све́ту.

  15Хто вызнае́, што Іісус – Сын Божы, у тым знахо́дзіцца Бог, і ён у Богу.

  16І мы спазна́лі і вераю прынялі́ любоў, якую Бог ма́е да нас. Бог – гэта любоў, і хто знахо́дзіцца ў любо́ві, той знахо́зіцца ў Богу, і Бог у ім.

  17Любоў такой даскана́ласці дасяга́е ў нас, што мы будзем мець адва́гу ў дзень суда́, бо які Ён, такія і мы ў све́це гэтым.

  18У любо́ві няма стра́ху, а даскана́лая любоў праганя́е страх, бо ў стра́ху ёсць пакара́нне; і хто баіцца, той недаскана́лы ў любо́ві.

  19Мы лю́бім Яго, бо Ён першы ўзлюбі́ў нас.

  20Калі хто кажа: "я люблю Бога", а бра́та свайго ненаві́дзіць, то ён ілгу́н; бо хто не лю́біць бра́та свайго, якога ба́чыць, як можа любі́ць Бога, Якога не ба́чыць?

  21І мы ма́ем ад Яго такую за́паведзь, каб той, хто лю́біць Бога, любі́ў і бра́та свайго.



Раздзел 5

  1Кожны, хто ве́руе, што Іісус гэта Хрыстос, той ад Бога наро́джаны, і кожны, хто лю́біць Таго, Хто нарадзі́ў, лю́біць і наро́джанага ад Яго.

  2Што лю́бім дзяцей Божых, мы пазнаём па тым, што лю́бім Бога і выко́нваем за́паведзі Яго.

  3Бо ў тым любоў да Бога, каб мы выко́нвалі за́паведзі Яго; а за́паведзі Яго не ця́жкія.

  4Таму што ўсё, наро́джанае ад Бога, перамага́е свет; і вось перамо́га, якая перамагла́ свет: вера наша.

  5Хто перамага́е свет, як не той, хто ве́руе, што Іісус ёсць Сын Божы?

  6Гэта Той Іісус Хрыстос, Які прыйшо́ў вадою, і крывёю, і Ду́хам, не вадою толькі, а вадою і крывёю; і Дух сведчыць пра Яго, таму што Дух ёсць і́сціна.

  7Бо трое све́дчаць на небе: Айцец, Сло́ва і Святы́ Дух; і Гэтыя трое ёсць адно.

  8І трое све́дчаць на зямлі: дух, вада і кроў; і гэтыя трое – пра адно.

  9Калі мы прыма́ем све́дчанне людзей, то све́дчанне Бога – бо́льшае, таму што гэта сва́дчанне Бога, якім Ён засве́дчыў пра Сы́на Свайго.

  10Хто ве́руе ў Сына Божага, той ма́е све́дчанне ў сабе самі́м; хто не ве́руе ў Бога, той робіць Яго лгуно́м, бо не ве́рыць све́дчанню, якім Бог засве́дчыў пра Сы́на Свайго.

  11І вось гэтае све́дчанне: Бог даў нам жыццё ве́чнае, і гэтае жыццё – у Сы́не Яго.

  12Хто ма́е Сына Божага, той ма́е жыццё; хто не ма́е Сына Божага, той не ма́е жыцця́.

  13Гэта напіса́ў я вам, хто веруе ў імя́ Сына Божага, каб вы ведалі, што вы ма́еце жыццё вечнае, і каб ве́равалі ў імя́ Сына Божага.

  14І вось якую адва́гу мы маем да Яго: калі про́сім чаго́сьці па волі Яго, то Ён слу́хае нас.

  15А калі мы ве́даем, што Ён слу́хае нас, чаго б мы ні прасі́лі, то ве́даем, што атры́мліваем тое, чаго прасі́лі ў Яго.

  16Калі хто ба́чыць брата свайго, які саграша́е грахом не на сме́рць, то няхай мо́ліцца, і Бог дасць жыццё яму – таму, які саграша́е не на смерць. Ёсць грэх на смерць, не пра такі кажу́, каб ён малі́ўся.

  17Усякая няпра́веднасць – гэта грэх; але ёсць грэх не на смерць.

  18Мы ведаем, што кожны, наро́джаны ад Бога, не грашы́ць; але наро́джаны ад Бога захо́ўвае сябе, і ліхі́ не дакрана́ецца да яго.

  19Мы ве́даем, што мы ад Бога і што ўвесь свет ляжы́ць у зле.

  20Ведаем таксама, што Сын Божы прыйшоў і даў нам святло і розум, каб мы спазна́лі Бога і́сціннага, і мы ёсць у і́сцінным Сыне Яго Іісусе Хрысце́. Ён – і́сцінны Бог і жыццё ве́чнае.

  21Дзеткі! захо́ўвайце сябе ад і́далаў. Амі́нь.









Раздзел 1

  1Павел, воляю Божаю паклі́каны Апостал Іісуса Хрыста, і Сасфе́н брат, —

  2Царкве Божай, якая ў Карынфе, асвячоным у Хрысце Іісусе, пакліканым святым, з усімі, хто прызывае імя́ Госпада нашага Іісуса Хрыста ў кожным месцы, у іх і ў нас:

  3благадаць вам і мір ад Бога Айца нашага і Госпада Іісуса Хрыста.

  4Дзякую заўсёды Богу майму за вас, за благадаць Божую, дадзеную вам ў Хрысце Іісусе,

  5таму што ў Ім вы ўзбагаціліся ўсім, усякім словам і ўсякім пазнаннем,

  6паколькі сведчанне Хрыстова ўмацавалася ў вас,

  7так што вы не маеце нястачы ні ў якім дары, чакаючы адкравення Госпада нашага Іісуса Хрыста,

  8Які і ўмацуе вас да канца, каб вы былі́ беззаганнымі ў дзень Госпада нашага Іісуса Хрыста.

  9Верны Бог, Якім вы пакліканы да супольнасці з Сынам Яго Іісусам Хрыстом, Госпадам нашым.

  10Малю́ вас, браты, імем Госпада нашага Іісуса Хрыста, каб усе вы гаварылі адно і не было паміж вамі падзе́лаў, але каб вы былі злучаны адным разуменнем і адною думкаю.

  11Бо ад дамашніх Хлоі стала мне вядома пра вас, браты мае́, што паміж вамі ёсць спрэчкі.

  12Кажу я так, бо кожны з вас гаворыць: я Паўлаў; а я Апалосаў; а я Кіфаў; а я Хрыстоў.

  13Няўжо раздзяліўся Хрыстос? хіба́ Павел быў распя́ты за вас? ці ў імя Паўла вы хрысціліся?

  14Дзякую Богу, што я нікога з вас не хрысціў, акрамя Крыспа і Гаія,

  15каб хто не сказаў, што я хрысціў у сваё імя́.

  16Хрысціў я таксама дом Сцяфанаў; а больш не ведаю, ці хрысціў каго іншага.

  17Бо Хрыстос мяне паслаў не хрысці́ць, а дабраве́сціць, і то не ў мудрасці слова, каб не зрабіць марным крыж Хрыстоў.

  18Бо слова пра крыж для тых, якія гінуць, — гэта неразумнасць, а для нас, якія спасаемся, — сіла Божая.

  19Бо напісана: “загублю мудрасць мудрацоў, і розум разумных адкіну”.

  20Дзе мудрэц? дзе кніжнік? дзе знаўца веку гэтага́ Ці не ператварыў Бог мудрасць свету гэтага ў неразумнасць?

  21Паколькі ж свет сваёю мудрасцю не пазнаў Бога ў прамудрасці Божай, то пажадаў Бог праз “неразумнасць” пропаведзі спасці веруючых.

  22Бо і Іудзеі патрабуюць цудаў, і Эліны шукаюць мудрасці;

  23а мы прапаведуем Хрыста распятага: для Іудзеяў спакусу, для Элінаў неразумнасць,

  24для саміх жа пакліканых — як Іудзеяў, так і Элінаў — Хрыста, Божую сілу і Божую прамудрасць;

  25таму што “неразумнае” Божае мудрэйшае за людзей і “слабае” Божае мацнейшае за людзей.

  26Паглядзіце ж, браты, хто вы, паклі́каныя: не многа сярод вас мудрых па плоці, не многа магутных, не многа высакародных;

  27але Бог вы́браў неразумнае свету, каб пасароміць мудрых, і слабае свету выбраў Бог, каб пасароміць моцнае;

  28і бязроднае свету, і прыніжанае, і нязначнае выбраў Бог, каб пазбавіць сілы значнае, —

  29каб ніякая плоць не хвалілася перад Богам.

  30Ад Яго ж і вы ў Хрысце Іісусе, Які стаў прамудрасцю для нас ад Бога, і праведнасцю, і асвячэннем, і адкупленнем,

  31каб было, як напісана: “хто хва́ліцца, няхай Госпадам хва́ліцца”.



Раздзел 2

  1І калі я прыходзіў да вас, браты, дык прыходзіў не з красамоўствам ці мудрасцю абвяшча́ць вам све́дчанне Божае,

  2таму што, будучы ў вас, вырашыў я нічога не ведаць, акрамя Іісуса Хрыста, і прытым распя́тага;

  3і быў я сярод вас у слабасці, і ў страху, і ў вялікім трымценні.

  4І слова маё, і пропаведзь мая не ў пераканаўчых словах чалавечай мудрасці, а ў выяўле́нні Духа і сілы,

  5каб вера ваша трывала не на мудрасці чалавечай, а на сіле Божай.

  6Аб мудрасці ж мы гаворым сярод дасканалых, але не аб мудрасці веку гэтага і князёў веку гэтага, якія знікаюць,

  7а гаворым аб прамудрасці Божай, у тайне скрытай, якую прадвы́значыў Бог перад вякамі для славы нашай

  8і якую ніхто з князёў веку гэтага не спазна́ў; бо калі б спазна́лі, то не распя́лі б Госпада славы.

  9Але як напі́сана: “вока таго не бачыла, вуха не чула, і на сэрца чалавеку не прыходзіла тое, што ўгатаваў Бог тым, хто лю́біць Яго”.

  10А нам Бог адкрыў гэта Духам Сваім: бо Дух ва ўсё праніка́е, і ў глыбі́ні Божыя.

  11Бо хто́ з людзей ведае, што́ ў чалавеку́ толькі дух чалавечы, які ў ім. Так і Божага ніхто не ведае, толькі Дух Божы.

  12Мы ж прынялі́ не духа свету гэтага, а Духа ад Бога, каб ведаць падарава́нае нам Богам,

  13пра гэта і гаворым не ад чалавечай мудрасці вы́вучанымі сло́вамі, а вы́вучанымі ад Духа Святога, тлума́чачы духоўнае духоўным.

  14Душэўны чалавек не прыма́е таго, што ад Духа Божага, бо гэта для яго неразумнасць, і не можа зразумець, паколькі пра гэта трэба судзі́ць духоўна.

  15Духоўны ж су́дзіць пра ўсё, а пра яго судзі́ць ніхто не можа.

  16Бо хто́ спазнаў розум Госпада, каб мог павуча́ць Яго́ А мы маем розум Хрыстоў.



Раздзел 3

  1І я, браты, не мог гаварыць з вамі, як з духоўнымі, а толькі як з плоцкімі, як з немаўлятамі ў Хрысце.

  2Я карміў вас малаком, а не цвёрдаю ежаю, бо вы яшчэ не маглі есці яе, ды і цяпер не можаце,

  3таму што вы яшчэ плоцкія. Бо калі паміж вамі зайздрасць, і спрэчкі, і разлады, то ці ж не плоцкія вы і ці не паводле чалавечага разумення жывяце́?

  4Бо калі адзін кажа: “я Паўлаў”, а другі: “я Апалосаў”, — то ці ж не плоцкія вы?

  5Бо хто такі Павел? хто такі Апалос? Яны толькі служыцелі, праз якіх вы ўверавалі, і кожны, як яму даў Гасподзь.

  6Я насадзіў, Апалос паліваў, але ўзрасціў Бог;

  7так што ні той, хто са́дзіць, не мае значэння, ні той, хто палівае, а толькі Бог, Які ўзрошчвае.

  8Той, хто са́дзіць, і той, хто палівае, — складаюць адно, але кожны атрымае сваю плату ў адпаведнасці са сваёй працай.

  9Бо мы суработнікі ў Бога; а вы — Божая ніва, Божая пабудова.

  10Я па благадаці, дадзенай мне Богам, як мудры дойлід, заклаў падмурак, а іншы будуе на ім; аднак кожны няхай глядзіць, як будуе.

  11Бо ніхто не можа закласці іншага падмурку, акрамя закладзенага, якім ёсць Іісус Хрыстос.

  12І хто я́к на гэтым падмурку будуе — з золата, серабра, каштоўных камянёў, дрэва, сена, саломы, —

  13справа кожнага вы́явіцца; бо дзень пакажа, таму што ў агні адкрываецца, і агонь вы́прабуе справу кожнага, якая яна.

  14У каго збудаванне, якое ён узвёў, вы́стаіць, той атрымае плату;

  15у каго збудаванне згарыць, той панясе страту; сам жа будзе ўратаваны, але так, як бы з агню.

  16Хіба не ведаеце, што вы — храм Божы, і Дух Божы жыве ў вас?

  17Калі хто знішчыць храм Божы, таго знішчыць Бог; бо храм Божы святы, і гэты храм — вы.

  18Няхай ніхто сябе не падманвае: калі хто з вас лі́чыць сябе мудрым у веку гэтым, той няхай неразумным стане, каб быць будрым.

  19Бо мудрасць свету гэтага ёсць неразумнасць перад Богам, як напісана: “ловіць мудрых у хітрасці іх”.

  20І яшчэ: “Гасподзь ведае разважанні мудрых, што яны марныя”.

  21Дык вось, няхай ніхто не хва́ліцца людзьмі, бо ўсё ваша:

  22ці Павел гэта, ці Апалос, ці Кіфа, ці свет, ці жыццё, ці смерць, ці цяперашняе, ці будучае, — усё ваша;

  23вы ж — Хрыстовы, а Хрыстос — Божы.



Раздзел 4

  1Дык вось, няхай людзі лі́чаць нас служыцелямі Хрыстовымі і домаўпра́ўнікамі тайнаў Божых;

  2ад домаўпра́ўнікаў жа патрабу́ецца, каб кожны аказаўся верным.

  3Для мяне вельмі мала значыць, як су́дзіце пра мяне вы або іншыя людзі; я і сам пра сябе не суджу?.

  4Бо хоць я нічога за сабою не ведаю, але гэтым не апра́ўдваюся; суддзя ж мне Гасподзь.

  5Таму не судзі́це зусім да часу, пакуль не прыйдзе Гасподзь, Які і асве́тліць скрытае ў цемры, і вы́явіць намеры сэрцаў, і тады кожнаму будзе пахвала ад Бога.

  6Гэта, браты, я вобразна паказаў на сабе і Апалосе дзеля вас, каб вы навучыліся ад нас не мудрава́ць звыш таго, што напі́сана, і каб пыхліва не ўзносілі аднаго перад другім.

  7Бо хто вылуча́е цябе́ І што́ маеш ты, чаго не атрымаў? А калі атрымаў, то чаго хвалішся, быццам не атры́мліваў?

  8Вы ўжо насы́ціліся, вы ўжо разбагацелі, без нас вы сталі царава́ць; о, калі б вы сапраўды сталі царава́ць, каб і мы разам з вамі царава́лі!

  9Бо думаю, што Бог паставіў нас, апосталаў, апошнімі, як бы асу́джанымі на смерць; таму што мы сталі відовішчам для свету, для Ангелаў і для людзей.

  10Мы неразумныя дзеля Хрыста, а вы разумныя ў Хрысце; мы сла́быя, а вы моцныя; вы ў славе, а мы ў пага́рдзе.

  11Да цяперашняга часу мы і голад, і смагу церпім, мы і голыя, і пабітыя, і бяздомныя,

  12і працуем, робячы ўсё сваімі рукамі. Нас абражаюць — мы благаслаўляем; нас гоняць — мы трываем;

  13нас зневажа́юць — мы суцяша́ем; мы сталі сме́ццем для свету, адкі́дамі для ўсіх аж дагэтуль.

  14Не для таго, каб пасароміць вас, пішу гэта, а як дзяцей маіх узлюбленых настаўляю.

  15Бо хоць і тысячы настаўнікаў вы маеце ў Хрысце, але айцоў не многа; я нарадзіў вас у Хрысце Іісусе праз дабраве́сце.

  16Таму прашу вас, будзьце перайма́льнікамі маімі, як я — Хрыста.

  17Дзеля гэтага я паслаў да вас Цімафея, майго ўзлюбленага і вернага ў Госпадзе сына, які вам нагада́е пра шляхі мае́ ў Хрысце Іісусе, як я ўсюды, у кожнай царкве, вучу.

  18Паколькі я не іду да вас, то некаторыя з вас заганары́ліся;

  19але я неўзаба́ве прыйду да вас, калі Госпаду будзе ўгодна, і зведаю не словы ганарліўцаў, а сілу;

  20бо Царства Божае не ў слове, а ў сіле.

  21Чаго вы хочаце́ з розгаю мне прыйсці да вас ці з любоўю і духам лагоднасці?



Раздзел 5

  1Наогул, ходзяць чуткі пра блуд сярод вас, ды такі блуд, пра які не гавораць нават сярод язычнікаў: што нехта за жонку мае ба́цькаву жонку.

  2А вы заганары́ліся, хоць лепш было б вам плакаць, каб вы́кінуты быў з вашага асяроддзя той, хто ўчыніў такое.

  3Я ж, адсутны целам, але прысутны сярод вас духам, ужо вы́рашыў, як бы знахо́дзячыся з вамі, адносна таго, хто гэта ўчыніў,

  4каб на сходзе вашым у імя́ Госпада нашага Іісуса Хрыста, дзе і мой дух, сілаю Госпада нашага Іісуса Хрыста

  5аддаць яго сатане на загубу плоці, каб дух яго быў спасёны ў дзень Госпада нашага Іісуса Хрыста.

  6Нядобра вам пахваля́цца. Хіба́ вы не ведаеце вы, што мала́я заква́ска ўсё цеста ква́сіць?

  7Дык ачы́сціцеся ад старой заква́скі, каб сталі вы новым цестам, таму што вы бясква́сныя, бо Пасха наша, Хрыстос, быў ахвярава́ны за нас.

  8Таму давайце будзем святкава́ць не са старо́ю заква́скаю, не з заква́скаю зла і кава́рства, а з праснака́мі чысціні́ і ісціны.

  9Я пісаў вам у пасла́нні не мець адносін з блуднікамі,

  10але не ўвогуле з блуднікамі свету гэтага, або хціўцамі, або рабаўнікамі, або ідалапаклоннікамі, бо тады вам належала б выйсці са свету;

  11а пісаў я вам не мець адносін з тым, хто, называ́ючыся бра́там, застане́цца блудніком, або хціўцам, або ідалапаклоннікам, або ліхасловам, або п’яніцам, або рабаўніком; з такім нават не есці разам.

  12Бо нашто мне і знешніх судзі́ць? Хіба́ не тых, што сярод вас, вы су́дзіце?

  13Знешніх жа су́дзіць Бог. Дык вы́кіньце ліхога з вашага асяроддзя.



Раздзел 6

  1Як сме́е хто з вас, маючы цяжбу з іншым бра́там,  судзі́цца ў няпра́ведных, а не ў святых?

  2Хіба́ не ведаеце, што святыя будуць судзі́ць свет? Дык калі вы будзе судзі́ць свет, то няўжо вы не варты судзі́ць значна ме́ншае?

  3Хіба́ не ведаеце, што мы будзем судзі́ць ангелаў, то ці не тым больш нешта жыццёвае?

  4А вы, калі маеце суды жыццёвыя цяжбы, дык аддаяце́ іх на суд тым, якія нічога не значаць у царкве.

  5На сорам вам кажу: няўжо няма сярод вас ніводнага мудрага, які мог бы рассудзі́ць братоў сваіх?

  6А то брат з братам су́дзіцца, ды яшчэ ў няве́рных.

  7Ужо тое ўвогуле га́ньба для вас, што вы су́дзіцеся адзін з адным. Ці не лепш было б вам пацярпець крыўду́ ці не лепш было б пане́сці страту?

  8А вы самі крыўдзіце і адбіраеце, прычым у братоў.

  9Хіба́ не ведаеце, што няправедныя Царства Божага не ўнасле́дуюць? Не ашуквайце саміх сябе: ні блуднікі́, ні ідалапаклоннікі, ні пралюбадзеі, ні рукаблу́днікі, ні мужаложнікі,

  10ні зладзеі, ні хціўцы, ні п’яніцы, ні ліхасловы, ні рабаўнікі не ўнасле́дуюць Царства Божага.

  11І такімі былі некаторыя з вас; але амыліся, але асвяціліся, але апраўдаліся імем Госпада нашага Іісуса Хрыста і Духам Бога нашага.

  12Усё мне дазволена, але не ўсё карысна; усё мне дазволена, але нішто не павінна валодаць мною.

  13Ежа для чэрава, і чэрава для ежы; але Бог знішчыць і адно, і другое. Цела ж не для блуду, а для Госпада, і Гасподзь для цела.

  14Бог уваскрасіў Госпада, уваскрасіць і нас сілаю Сваёю.

  15Хіба́ вы не ведаеце, што целы вашы — гэта члены Хрыстовы? Дык што, забяру я члены ў Хрыста, каб зрабіць іх членамі блудніцы? Ні ў якім разе.

  16Хіба́ не ведаеце, што той, хто злучаецца з блудніцай, становіцца адным це́лам з ёю́ бо ска́зана: “двое будуць адной плоццю”.

  17А хто злучаецца з Госпадам, той — адзін дух з Госпадам.

  18Пазбягайце блуду; усякі грэх, які робіць чалавек, ёсць па-за целам, а блуднік грашыць супраць уласнага цела.

  19Хіба́ не ведаеце, што целы вашы — гэта храм Духа Святога, Які жыве ў вас, Якога маеце ад Бога, і вы не свае́

  20бо вы куплены дарагою цаною. Таму праслаўляйце Бога і ў це́лах вашых, і ў ду́шах вашых, якія належаць Богу.



Раздзел 7

  1Наконт таго, пра што вы пісалі мне: добра, каб чалавек не дакрана́ўся да жанчыны.

  2Але, каб пазбегнуць блуду, няхай кожны ма́е сваю жонку, і няхай кожная ма́е свайго мужа.

  3Муж няхай праяўля́е да жонкі нале́жную лю́басць; гэтаксама і жонка да мужа.

  4Жонка не ма́е ўлады над сваім целам, але муж; гэтаксама і муж не ма́е ўлады над сваім целам, але жонка.

  5Не ўхіляйцеся адзін ад аднаго, хіба́ што па згодзе, на час, каб аддацца посту і малітве, і зноў будзьце разам, каб не спакуша́ў вас сатана праз няўстры́манасць вашу.

  6Але кажу гэта, саступа́ючы, а не зага́дваючы.

  7Бо жадаю, каб усе людзі былі́, як і я; але кожны ма́е свой дар ад Бога, адзін — так, другі — інакш.

  8Нежанатым і ўдовам кажу: добра, каб яны засталі́ся так, як і я;

  9але калі не могуць устрыма́цца, няхай уступа́юць у шлюб, бо лепш уступі́ць у шлюб, чым распаля́цца.

  10А тым, хто ў шлюбе, не я зага́дваю, а Гасподзь: жонцы не разво́дзіцца з мужам, —

  11калі ж развядзе́цца, няхай застае́цца незаму́жняю альбо няхай прымі́рыцца з мужам, — і мужу не пакіда́ць жонкі.

  12Астатнім жа я кажу, а не Гасподзь: калі які брат ма́е жонку няверуючую і яна згодна жыць з ім, то няхай не пакіда́е яе;

  13і жонка, якая ма́е мужа няверуючага, і ён згодны жыць з ёю, няхай не пакіда́е яго;

  14бо няверуючы муж асвяча́ецца жонкаю веруючаю, і жонка няверуючая асвяча́ецца мужам веруючым; бо інакш дзеці вашы былі́ б нячыстыя, а цяпер яны святыя.

  15Калі ж няверуючы хоча разве́сціся, няхай разводзіцца; брат ці сястра ў такіх вы́падках не прыняво́лены; да міру заклі́каў нас Гасподзь.

  16Адкуль ты ведаеш, жонка, ці не спасеш мужа́ Альбо ты, муж, адкуль ведаеш, ці не спасеш жонку?

  17Толькі кожны, як вызначыў яму Бог, кожны, як паклікаў яго Гасподзь, — няхай так і жыве; і такі наказ я даю па ўсіх цэрквах.

  18Калі хто паклі́каны, будучы абрэ́заным, няхай не хавае гэтага; калі хто паклі́каны, будучы неабрэ́заным, няхай не абрэ́зваецца.

  19Абрэ́занне — нішто, і неабрэ́занне — нішто, а ўсё ў выкананні запаведзяў Божых.

  20Кожны няхай застае́цца ў тым званні, у якім быў паклі́каны.

  21Ты паклі́каны, будучы рабом? Не турбуйся. Але калі і можаш стаць вольным, то выберы лепшае.

  22Таму што раб, паклі́каны ў Госпадзе, з’яўляецца вольным у Госпада; таксама і пакліканы вольны з’яўляецца рабом Хрыстовым.

  23Вы куплены дарагою цаною; не станавіцеся раба́мі людзей.

  24Кожны, у якім званні быў паклі́каны, браты, у тым няхай і застае́цца перад Богам.

  25Наконт дзявоцтва я наказу Госпада не ма́ю, а даю пара́ду як той, хто па міласці Госпада варты даверу.

  26Дык вось, лічу, што з-за цяперашніх цяжкасцей добра заставацца так, што добра для чалавека жыць так.

  27Ты звязаны з жонкаю́ не шукай разводу. Ты застаўся без жонкі́ не шукай жонкі.

  28Аднак калі і ажэнішся, то не саграшы́ш; і калі дзяўчына выйдзе замуж, то не саграшы́ць. Але яны будуць цярпець нягоды цялесныя; а я шкадую вас.

  29Вось што кажу вам, браты: час ужо кароткі, так што і тыя, хто ма́е жонку, павінны жыць, як тыя, хто не ма́е;

  30і хто плача — як тыя, хто не плача; і хто радуецца — як тыя, хто не радуецца; і хто купляе — як тыя, хто не набыва́е;

  31і хто карыстаецца светам гэтым — як тыя, хто не карыстаецца; бо міна́е аблічча свету гэтага.

  32А я хачу, каб вы не мелі клопату. Нежанаты клапоціцца пра Гасподняе: як дагадзі́ць Госпаду;

  33а жанаты клапо́ціцца пра свецкае: як дагадзі́ць жонцы. Ёсць розніца паміж замужняю жанчынаю і дзяўчынаю;

  34незамужняя клапо́ціцца пра Гасподняе: як дагадзі́ць Госпаду, каб быць святою і целам, і духам; а замужняя клапо́ціцца пра свецкае: як дагадзі́ць мужу.

  35Кажу гэта для вашай жа карысці: не для таго, каб накінуць на вас путы, а каб вы былі добрапрыстойнымі і заставаліся з Госпадам няўхільна.

  36Калі ж хто лі́чыць непрыстойным для сваёй дзяўчыны, што яна, пераспе́ўшы, застане́цца так, той няхай робіць як хоча — ён не саграшыць; няхай такія выходзяць замуж.

  37Але хто непарушна цвёрды ў сэрцы сваім і не зму́шаны неабходнасцю, а ма́е ўладу рабіць па волі сваёй і ў сэрцы сваім вырашыў захаваць яе дзяўчынаю, той добра робіць.

  38Таму той, хто выдае́ замуж сваю дзяўчыну, робіць добра, а хто не выдае́, робіць лепш.

  39Жонка звя́зана законам, пакуль жывы муж яе; калі ж муж яе памрэ, яна вольная выйсці замуж за каго хоча, толькі ў Госпадзе.

  40Але блажэннейшая яна, калі застане́цца так, паводле майго меркавання; а думаю, што і я ма́ю Духа Божага.



Раздзел 8

  1Пра ідалаахвя́рнае ж нам вядома, бо ўсе мы маем веды. Але веды надзіма́юць, а любоў настаўля́е.

  2Хто думае, быццам ведае нешта, той яшчэ нічога не ведае так, як нале́жыць ведаць;

  3але хто лю́біць Бога, таму да́дзены веды ад Яго.

  4Дык вось, наконт спажыва́ння ідалаахвя́рнага мы ведаем, што ідал у свеце — нішто, і што няма іншага Бога, акрамя Адзінага.

  5Калі ж і ёсць так зва́ныя багі́ ці то на небе, ці на зямлі — бо шмат такіх багоў і шмат валадароў, —

  6але ў нас адзін Бог Айцец, ад Якога — ўсё, і мы — для Яго, і адзін Гасподзь Іісус Хрыстос, праз Якога — ўсё, і мы — праз Яго.

  7Але не ва ўсіх такія веды: некаторыя і дагэтуль з сумле́ннем, якое прызнае́ ідалаў, ядуць нешта як ідалаахвярнае, і сумле́нне іх, будучы сла́бым, апаганьваецца.

  8Ежа не набліжа́е нас да Бога, бо і калі ядзім, то нічога не набыва́ем, і калі не ядзім, то нічога не стра́чваем.

  9Але сцеражы́цеся, каб гэтая свабода ваша не стала спатыкне́ннем для сла́бых.

  10Бо калі нехта ўбачыць, што ты, маючы веды, сядзіш за сталом у ка́пішчы, то сумле́нне яго, як слабага, ці не схі́ліцца да таго, каб есці ідалаахвярнае?

  11І загіне з-за тваіх ведаў сла́бы брат, за якога памёр Хрыстос.

  12А саграша́ючы так су́праць братоў і ра́нячы сла́бае сумленне іх, вы саграшаеце су́праць Хрыста.

  13I таму, калі ежа спакуша́е брата майго, дык не буду есці мяса даве́ку, каб не спакусі́ць брата майго.



Раздзел 9

  1Хіба́ я не Апостал? Хіба́ я не свабодны? Хіба́ не бачыў я Іісуса Хрыста, Госпада нашага?  Хіба́ не мая праца — вы ў Госпадзе?

  2Калі для іншых я не Апостал, то для вас — Апостал; бо пячаць майго апостальства — вы ў Госпадзе.

  3Вось маё апраўданне перад тымі, хто асуджа́е мяне.

  4Ці ж не маем мы права есці і піць?

  5Ці ж не маем мы права мець спадарожніцаю сястру жонку[*], як і астатнія Апосталы, і браты Гасподнія, і Кіфа.

  6Ці ж толькі я і Варнава не маем права не працаваць?

  7Хто і калі слу́жыць у войску на сваім утрыма́нні? Хто са́дзіць вінаграднік і не есць пладоў яго? Хто пасвіць статак і не п’е малака ад статку?

  8Ці толькі паводле чалавечага разумення я кажу гэта? Ці не гаворыць гэтага і закон?

  9Бо ў Маісеевым законе напісана: “не завязвай рот валу́, які малоціць”. Ці пра валоў клапоціцца Бог?

  10Ці, можа, дзеля нас гэта гаворыцца? Дзеля нас жа гэта напі́сана; бо хто арэ, той павінен араць з надзеяй, і хто малоціць, павінен малаціць з надзеяй на сваю долю спадзяванага.

  11Калі мы пасеялі ў вас духоўнае, то ці вялікая рэч, калі пажнём у вас цялеснае?

  12Калі іншыя маюць гэтае права ў вас, то чаму тады не мы? Але мы не карысталіся гэтым пра́вам, а ўсё церпім, каб не зрабіць ніякай перашкоды дабравесцю Хрыстоваму.

  13Хіба вы не ведаеце, што тыя, хто працуе ў свяцілішчы, кормяцца ад свяцілішча? што тыя, хто слу́жыць пры ахвярніку, маюць долю ад ахвярніка?

  14Гэтак і Гасподзь устанавіў, каб тыя, хто прапаведуе Евангелле, жылі ад дабравесця.

  15Але я не карыстаўся нічым такім. І напісаў я гэта не дзеля таго, каб так было для мяне, бо мне лепш памерці, чым каб хто пазбавіў мяне таго, чым я хвалю́ся.

  16Бо калі я дабраве́шчу, то мне няма чым хвалі́цца, таму што гэта абавязак, які ляжы́ць на мне, і гора мне, калі не дабраве́шчу.

  17Бо калі я раблю гэта добраахвотна, то ма́ю ўзнагароду, а калі не добраахвотна, то выконваю толькі дару́чаную мне справу.

  18За што ж мне ўзнагарода? За тое, што, прапаведуючы Евангелле, я дабраве́шчу пра Хрыста да́рам, не карыстаючыся тым правам, якое дае мне дабравесце.

  19Таму, будучы свабодным ад усіх, я зрабіў сябе рабом усіх, каб больш іх прыдба́ць:

  20для Іудзеяў я быў як Іудзей, каб прыдба́ць Іудзеяў; для падзаконных быў як падзаконны, каб прыдба́ць падзаконных;

  21для тых, хто без закону, я быў як без закону, —  не будучы без закону перад Богам, а падзаконным Хрысту, — каб прыдба́ць тых, хто без закону;

  22для сла́бых быў як сла́бы, каб прыдба́ць сла́бых. Для ўсіх я стаў усім, каб спасці хаця б некаторых.

  23І гэта я раблю дзеля Евангелля, каб стаць удзельнікам яго.

  24Хіба вы не ведаеце, што на спаборніцтвах па бегу бягуць усе, а ўзнагароду атрымлівае адзін? Дык бяжыце так, каб атрымаць.

  25Кожны, хто спаборнічае, устрымліваецца ад усяго; аднак яны — каб атрымаць вянец тленны, а мы — нятленны.

  26І таму я бягу не проста так, б’юся не так, быццам б’ю паветра;

  27але прыгнятаю і знявольваю цела маё, каб, прапаведуючы іншым, самому не аказацца недастойным.



Раздзел 10

  1Не хачу, браты, каб вы засталіся ў няве́данні, што айцы нашы ўсе былі пад воблакам, і ўсе прайшлі праз мора;

  2і ўсе хрысціліся ў Маісея ў воблаку і ў моры;

  3і ўсе елі тую самую духоўную ежу;

  4і ўсе пілі́ тое самае духоўнае пітво, бо пілі́ з духоўнай скалы, якая суправаджа́ла іх; а скалою быў Хрыстос.

  5Але не многіх з іх упадабаў Бог, таму яны пале́глі ў пустыні.

  6А гэта былі правобразы для нас, каб мы не былі ахвочымі да зла, як былі ахвочымі яны.

  7І не будзьце ідалапаклоннікамі, як некаторыя з іх, пра якіх напісана: “народ сеў есці і піць, і падняўся, каб забаўляцца”.

  8І не будзем блудадзейнічаць, як некаторыя з іх блудадзейнічалі, і ў адзін дзень загінула іх дваццаць тры тысячы.

  9І не будзем спакушаць Хрыста, як некторыя з іх спакушалі, і загінулі ад змей.

  10І не наракайце, як некаторыя з іх наракалі, і загінулі ад знішчальніка.

  11Усё гэта адбывалася з імі як правобразы; а напі́сана было́ для настаўлення нам, якіх застала сканчэнне вякоў.

  12Дык вось, хто думае, што ён стаіць, няхай асцерагаецца, каб не ўпа́сці.

  13Вас спасцігла спакуса не яка́я іншая, як чалавечая; і верны Бог, Які не дапу́сціць, каб у вас былі́ спаку́сы звыш сіл, а пры спакушэ́нні дасць і выйсце, каб вы маглі вы́трываць.

  14Таму, узлюбленыя мае́, уцякайце ад ідалапаклонства.

  15Я кажу вам як разумным; самі разважце пра тое, што кажу:

  16чаша благаславення, якую мы благаслаўляем, — хіба гэта не далучэнне да Крыві Хрыстовай? хлеб, які мы пераламляем, — хіба гэта не далучэнне да Цела Хрыстовага?

  17Паколькі хлеб адзін, то мы многія — адно цела; бо ўсе прычашчаемся ад аднаго хлеба.

  18Глядзіце на Ізраіль па плоці: тыя, што ядуць ахвяры, — хіба не далучаюцца да ахвярніка?

  19Дык што я кажу́ ці тое, што ідал нешта значыць, альбо ідалаахвярнае нешта значыць?

  20Не; а толькі тое, што язычнікі, прыносячы ахвяру, прыносяць яе дэманам, а не Богу; а я не хачу, каб вы былі́ ў лу́чнасці з дэманамі.

  21Не можаце піць чашу Гасподнюю і чашу дэманскую; не можаце быць удзельнікамі трапе́зы Гасподняй і трапе́зы дэманскай.

  22Няўжо мы хочам абудзі́ць рэўнасць Госпада? Хіба мы мацнейшыя за Яго?

  23Усё мне дазволена, але не ўсё карысна; усё мне дазволена, але не ўсё настаўляе.

  24Няхай ніхто не шукае карысці для сябе, але кожны — для іншага.

  25Усё, што прадаецца на рынку, ежце, нічога не даследуючы, са спакойным сумленнем;

  26бо Гасподняя зямля і тое, што напаўняе яе.

  27Калі хто з няверных пакліча вас, і вы захочаце пайсці, дык усё, што прапануюць вам, ежце, нічога не даследуючы, са спакойным сумленнем;

  28Але калі хто скажа вам: “гэта ідалаахвярнае”, — дык не ежце дзеля таго, хто гэта паведаміў, і дзеля спакою сумлення; бо Гасподняя зямля і тое, што напаўняе яе.

  29Пра сумленне ж я кажу не сваё, а іншага; бо навошта, каб маю свабоду судзілі чужым сумленнем?

  30Калі я з падзя́каю прымаю ежу, дык навошта мяне дакараць за тое, за што я ўзношу падзяку?

  31Дык вось, ці ясце́ вы, ці п’яце́, ці яшчэ што робіце, — усё рабіце на славу Божую.

  32Не будзьце прычынаю спакус ні для Іудзеяў, ні для Элінаў, ні для Царквы Божай,

  33як і я дагаджаю ўсім ва ўсім, шукаючы карысці не для сябе, а для многіх, каб яны спасліся.



Раздзел 11

  1Будзьце пераймальнікамі маімі, як я — Хрыста.

  2Хвалю вас, браты, што вы ўсё маё па́мятаеце і трымаеце пада́нні так, як я перадаў вам.

  3Хачу таксама, каб вы ведалі, што кожнаму мужчыну галава Хрыстос, а жанчыне галава — муж, а Хрысту галава — Бог.

  4Кожны мужчына, які моліцца альбо прарочыць з пакрытаю галавою, сароміць сваю галаву;

  5і кожная жанчына, якая моліцца альбо прарочыць з непакрытаю галавою, сароміць сваю галаву, бо гэта тое самае, як бы яна была паголена;

  6бо калі жанчына не пакрываецца, то няхай і стрыжэцца; а калі жанчыне сорамна быць астрыжанай альбо паголенай, то няхай пакрываецца.

  7Дык вось, мужчына не павінен пакрываць галаву, бо ён — вобраз і слава Божая; а жанчына — слава мужа.

  8Бо не мужчына ад жанчыны, а жанчына ад мужчыны;

  9і не мужчына створаны для жанчыны, а жанчына для мужчыны.

  10Таму жанчына і павінна мець на галаве знак улады над ёю, для Ангелаў.

  11Зрэшты, ні мужчына без жанчыны, ні жанчына без мужчыны, у Госпадзе.

  12Бо як жанчына ад мужчыны, так і мужчына праз жанчыну; а ўсё — ад Бога.

  13Судзі́це самі, ці прыстойна жанчыне маліцца Богу з непакрытаю галавою?

  14І хіба́ не сама прырода ву́чыць вас, што калі мужчына адпускае доўгія валасы, то гэта га́ньба для яго,

  15а калі жанчына адпускае доўгія валасы, то гэта слава для яе, бо валасы да́дзены ёй замест пакрывала?

  16А калі б хто захацеў спрачацца, то ні мы такога звычаю не маем, ні Цэрквы Божыя.

  17Але, даючы́ гэтыя настаўле́нні, я не хвалю вас за тое, што вы збіраецеся не на лепшае, а на горшае.

  18Бо, па-першае, чую, што, калі вы збіраецеся разам як Царква, то паміж вамі бываюць падзелы, і гэтаму часткова я веру.

  19Бо павінна быць і разнамы́снасць паміж вамі, каб вы́явіліся сярод вас дасве́дчаныя.

  20Дык вось, калі вы і збіраецеся разам, то гэта не значыць, што вы спажыва́еце вячэру Гасподнюю;

  21бо кожны хутчэй бярэ і есць сваю ўласную вячэру, і тады адзін застае́цца галодным, а другі ўпіваецца.

  22Хіба́ ў вас няма дамоў, каб есці і піць? Альбо хочаце знява́жыць Царкву Божую і прыні́зіць тых, хто нічога не ма́е? Што сказаць вам? пахвалі́ць вас за гэта? Не пахвалю́.

  23Бо я ад Госпада прыня́ў тое, што і вам перадаў: што Гасподзь Іісус у тую ноч, калі Ён вы́дадзены быў, узяў хлеб

  24і, узнёсшы падзяку, пераламіў і сказаў: прымі́це, ежце, гэта Цела Маё, Якое за вас пераламля́ецца; рабіце гэта на ўспамін пра Мяне.

  25Таксама і чашу пасля вячэры, і сказаў: гэтая чаша — новы запавет у Маёй Крыві; рабіце гэта кожны раз, калі будзеце піць, на ўспамін пра Мяне.

  26Бо кожны раз, калі вы ясце́ хлеб гэты і п’яце́ чашу гэтую, вы смерць Госпада абвяшчаеце — да таго часу, як Ён прыйдзе.

  27Дык вось, хто будзе есці хлеб гэты і піць чашу Гасподнюю недастойна, вінаваты будзе перад Целам і Крывёю Гасподнімі.

  28Няхай жа выпрабоўвае сябе чалавек, і тады няхай есць ад хлеба гэтага і п’е з чашы гэтай.

  29Бо хто есць і п’е недастойна, той есць і п’е асуджэ́нне сабе, не разважа́ючы пра Цела Гасподняе.

  30З-за гэтага многа сярод вас нядужых і хворых, і памірае нямала.

  31Бо калі б мы судзілі самі сябе, дык не падвярга́ліся б суду.

  32Але калі падвярга́емся суду, то атрымліваем пакара́нне ад Госпада, каб не быць асу́джанымі са светам.

  33Таму, браты мае́, збіраючыся разам, каб есці, адзін аднаго чакайце.

  34Калі ж хто галодны, няхай есць дома, каб збірацца вам разам не на асуджэнне. Астатняе ж уладку́ю, калі прыйду.



Раздзел 12

  1А што да духоўных дароў, браты, я не хачу, каб вы засталі́ся ў няве́данні.

  2Ведаеце, што, калі вы былі язычнікамі, то да ідалаў нямых хадзілі, быццам хто вёў вас.

  3Таму даво́джу вам, што ніхто, у Духу Божым гаворачы, не прамаўляе ана́фемы на Іісуса, і ніхто не можа назваць Іісуса Госпадам, як толькі ў Духу Святым.

  4Розныя ёсць дары́, а Дух — той самы;

  5і розныя служэ́нні, а Гасподзь — той самы;

  6і розныя дзе́янні, а Бог — той самы, Які здзяйсня́е ўсё ва ўсіх.

  7Але кожнаму даецца праяўле́нне Духа на карысць:

  8аднаму даецца Духам слова мудрасці, другому — слова ведаў, тым самым Духам;

  9іншаму — вера, тым самым Духам; іншаму — дары ацаленняў, тым самым Духам;

  10іншаму — цудатварэ́нні, іншаму — прароцтва, іншаму — распазнаванне духаў, іншаму — розныя мовы, іншаму — тлумачэнне моў.

  11Усё гэта здзяйсня́е адзін і той самы Дух, раздаючы́ кожнаму асобна, як Ён жадае.

  12Бо як цела адно, але ма́е многа членаў, і ўсе члены аднаго цела, хоць іх і многа, з’яўляюцца адным целам, — так і Хрыстос.

  13Бо ўсе мы адным Духам ахры́шчаны ў адно цела: ці то Іудзеі, ці Эліны, ці рабы, ці свабодныя, і ўсе адным Духам напо́ены.

  14Цела ж не з аднаго члена, а з многіх.

  15Калі нага скажа: “я не належу да цела, бо я не рука”, то няўжо яна з-за гэтага не належыць да цела?

  16І калі вуха скажа: “я не належу да цела, бо я не вока”, то няўжо яно з-за гэтага не належыць да цела?

  17Калі ўсё цела — вока, то дзе слых? Калі ўсё — слых, то дзе нюх?

  18Але Бог змясціў члены, кожны з іх, у целе, як Ён пажадаў.

  19А калі б усе былі адным членам, то дзе цела?

  20Дык вось, членаў многа, а цела адно.

  21Не можа вока сказаць руцэ: “ты мне не патрэбна”; альбо таксама галава нагам: “вы мне не патрэбны”.

  22Наадварот, члены цела, якія здаюцца слабейшымі, значна больш патрэбныя,

  23і тым, якія здаюцца нам менш пава́жнымі ў целе, мы ўдзяляем больш увагі;

  24і непрыстойным нашым больш добрапрыстойны выгляд надаём, а добрапрыстойныя нашы не маюць у гэтым патрэбы. Але Бог так склаў цела, што менш дасканаламу надаў больш увагі,

  25каб не было раздзялення ў целе, а члены аднолькава клапаціліся адзін пра аднаго.

  26Таму, калі пакутуе адзін член, то з ім пакутуюць усе члены; і калі славіцца адзін член, то з ім радуюцца ўсе члены.

  27І вы — цела Хрыстова, а паасобку — члены.

  28І адных Бог паставіў у Царкве, па-першае, Апосталамі, па-другое, прарокамі, па-трэцяе, настаўнікамі; затым, іншым даў сілы цудатварэння, затым, дары ацаленняў, дапамогі, кіравання, розныя мовы.

  29Хіба ўсе Апосталы? хіба ўсе прарокі? хіба ўсе цудатворцы?

  30хіба ўсе маюць дары ацаленняў? хіба ўсе гавораць мовамі́ хіба ўсе могуць тлумачыць іх?

  31Імкні́цеся да дароў бо́льшых, і я пакажу вам шлях яшчэ даскана́лейшы.



Раздзел 13

  1Калі я размяўляю мовамі чалавечымі і а́нгельскімі, а любові не ма́ю, то я — медзь, якая звініць, альбо кімвал, які гудзе.

  2Калі я маю дар прароцтва, і валодаю усімі тайнамі і ўсімі ведамі, і ма́ю ўсю веру, так што магу і горы перастаўляць, а любові не ма́ю, то я — нішто.

  3І калі я раздам усю маёмасць сваю і аддам цела сваё на спале́нне, а любові не ма́ю, то няма мне ніякай карысці.

  4Любоў доўгацярплівая, міласэрная, любоў не зайздросціць, любоў не ўзвышае сябе, не ганарыцца,

  5не бясчынствуе, не шукае свайго, не раздражняецца, не па́мятае зла,

  6не радуецца няпраўдзе, а радуецца ісціне;

  7ўсё пакрывае, усяму верыць, на ўсё спадзяецца, ўсё пераносіць.

  8Любоў ніколі не перастае́, хоць і прароцтвы знікнуць, і мовы змоўкнуць, і веды зні́кнуць.

  9Бо мы часткова ведаем і часткова прарочым;

  10а калі настане дасканалае, тады тое, што частковае, знікне.

  11Калі я быў дзіцём, то размаўляў па-дзіцячаму, думаў па-дзіцячаму, разважаў па-дзіцячаму; а калі стаў мужчынам, то пазбыўся дзіцячага.

  12Цяпер мы бачым у адлюстраванні, невыразна, а тады — твар у твар; цяпер я ведаю часткова, а тады спазна́ю так, як і я спазна́ны.

  13Цяпер жа застаюцца вера, надзея, любоў — гэтыя тры; але найбольшая з іх — любоў.



Раздзел 14

  1Дасягайце любові; імкніцеся да дароў духоўных, асабліва ж да таго, каб прарочыць.

  2Бо хто гаворыць мовамі, той гаворыць не людзям, а Богу; бо ніхто не разумее: ён у ду́ху гаворыць тайны;

  3а хто прарочыць, той лю́дзям гаворыць для ўмацава́ння, і падтрымкі, і суцяшэ́ння.

  4Хто гаворыць мовамі, той настаўляе сябе; а хто прарочыць, той настаўляе царкву.

  5Я хачу, каб усе вы гаварылі мовамі; аднак лепш, каб вы прарочылі; бо той, хто прарочыць, большы за таго, хто гаворыць мовамі, хіба што ён і тлумачыць будзе, каб царква атрымала настаўле́нне.

  6Цяпер жа, калі я прыйду да вас, браты, і буду гаварыць мовамі, то якую карысць прынясу вам, калі не прамоўлю вам або адкраве́ння, або ведаў, або прароцтва, або павучэ́ння?

  7Нават бяздушныя рэчы, якія маюць гуча́нне, — ці жалейка, ці гуслі — калі не пададу́ць выразных гукаў, то як даведацца, што́ іграюць на жалейцы ці на гуслях?

  8І калі труба падасць няя́сны гук, то хто стане рыхтавацца да бітвы?

  9Таксама і вы, калі языком будзеце прамаўляць незразумелыя словы, то як даведацца, што́ вы кажаце? Вы будзеце гаварыць на вецер.

  10Колькі ёсць розных гаворак на свеце, і ніводнай з іх няма без значэння;

  11але калі я не разумею гаворкі, то для таго, хто гаворыць, я — чужаземец, і той, хто гаворыць, — чужаземец для мяне.

  12Так і вы, імкну́чыся да духоўнага, намагайцеся ўзбагаціцца ім дзеля ўмацавання царквы.

  13А таму той, хто гаворыць мовамі, няхай моліцца, каб мог тлумачыць.

  14Бо калі я малюся мовамі, то дух мой моліцца, але розум мой застаецца без плоду.

  15Што ж рабіць? Буду маліцца духам, буду маліцца і розумам; буду спяваць духам, буду спяваць і розумам.

  16Бо калі ты будзеш благаслаўляць духам, то я́к той, хто займае месца недасведчанага, скажа “амінь” на тваю падзяку́ Ён жа не разумее, што́ ты гаворыш.

  17Ты добра ўзносіш падзяку, але іншы не атрымлівае настаўлення.

  18Дзякую Богу майму: я больш за ўсіх вас гавару мовамі;

  19але ў царкве хачу лепш пяць слоў сказаць розумам маім, каб і іншых наставіць, чым дзесяткі тысяч слоў мовамі.

  20Браты! не будзьце дзе́цьмі розумам: на злое будзьце дзе́цьмі, а розумам будзьце сталымі.

  21У законе напісана: “іншымі мовамі і іншымі вуснамі буду гаварыць народу гэтаму, але і тады не паслухаюць Мяне, кажа Гасподзь”.

  22Дык вось, мовы — гэта знаме́нне не для веруючых, а для няверуючых; а прароцтва не для няверуючых, а для веруючых.

  23Калі ўся Царква збярэцца разам і ўсе будуць гаварыць мовамі, а ўвойдуць недасве́дчаныя альбо няверуючыя, то ці не скажуць, што вы звар’яцелі́

  24Калі ж усе прарочаць, а ўвойдзе нехта няверуючы альбо недасве́дчаны, то яго ўсе выкрыва́юць, усе су́дзяць,

  25і гэтак тайны сэрца яго выяўля́юцца, і ён, упаўшы ніц, паклоніцца Богу і ўсклікне: “сапраўды, з вамі Бог”.

  26Дык што ж, браты́  Калі вы збіра́ецеся разам, і ў кожнага з вас ёсць псалом, ёсць павучэнне, ёсць мова, ёсць адкравенне, ёсць тлумачэнне, — усё няхай будзе дзеля ўмацавання.

  27Калі хто гаворыць мовамі, то няхай гавораць двое ці, самае большае, трое, і то па чарзе, а адзін няхай тлумачыць.

  28Калі ж не будзе тлумачальніка, то маўчы ў царкве, а гавары сабе і Богу.

  29І прарокі няхай гавораць двое ці трое, а іншыя няхай разважа́юць;

  30калі ж другому, які сядзіць, будзе адкравенне, то першы няхай замаўчыць.

  31Бо ўсе можаце адзін за адным прарочыць, каб усе навучаліся і ўсе атрымлівалі суцяшэнне.

  32І духі прарочыя падпарадкоўваюцца прарокам,

  33таму што Бог — не бязладдзя Бог, а міру. Так адбываецца ва ўсіх цэрквах у святых.

  34Жанчыны вашы ў цэрквах няхай маўчаць, бо не дазволена ім прамаўляць, а належыць падпарадкоўвацца, як і закон кажа.

  35Калі ж яны хочуць чаму навучы́цца, то няхай пытаюцца дома ў сваіх мужоў; бо непрыстойна жанчыне прамаўляць у царкве.

  36Хіба ад вас выйшла слова Божае? Ці да вас адных яно дайшло?

  37Калі хто лі́чыць сябе прарокам альбо духоўным, няхай зразумее: тое, што́ я пішу вам, — гэта запаведзі Гасподнія;

  38а хто не прызнае́, няхай не прызнае́.

  39Дык вось, браты мае́, дбайце пра тое, каб прарочыць, але не забараняйце і гаварыць мовамі;

  40толькі ўсё павінна адбывацца добрапрыстойна і ў належным парадку.



Раздзел 15

  1Напамінаю вам, браты, тое Евангелле, якое я дабраве́сціў вам, якое і прынялі́ вы, у якім і ўмацаваліся,

  2праз якое і спаса́ецеся, калі трыма́ецеся таго, што я дабраве́сціў вам, калі толькі не марна ўверавалі.

  3Бо я найперш перадаў вам тое, што і сам прыня́ў: што Хрыстос памёр за грахі нашы, паводле Пісанняў,

  4і што Ён пахаваны быў, і што ўваскрэс на трэці дзень, паводле Пісанняў,

  5і што Ён явіўся Кіфе, потым — дванаццаці;

  6затым явіўся больш як пяцістам братам адначасова, многія з якіх жывыя дагэтуль, а некаторыя спачы́лі;

  7затым явіўся Іакаву, потым — усім Апосталам;

  8а пасля ўсіх явіўся і мне, як нейкаму неданоску.

  9Бо я найменшы з Апосталаў, і не варты называцца Апосталам, бо я гнаў Царкву Божую.

  10Але па благадаці Божай я ёсць тое, што ёсць; і благадаць Яго ўва мне не была ма́рнаю, яж болей за ўсіх іх папрацаваў; не я, аднак, а благадаць Божая, якая са мною.

  11Дык вось, ці я, ці яны, — та́к мы прапаведуем, і та́к вы ўверавалі.

  12Калі ж пра Хрыста прапаведуецца, што Ён уваскрэс з мёртвых, то як жа некаторыя з вас кажуць, што няма ўваскрасення мёртвых?

  13Бо калі няма ўваскрасення мёртвых, то і Хрыстос не ўваскрэс;

  14а калі Хрыстос не ўваскрэс, то ма́рная і пропаведзь наша, ма́рная і вера ваша.

  15Прытым мы аказваемся лжывымі сведкамі пра Бога, бо сведчылі пра Бога, што Ён уваскрасіў Хрыста, Якога Ён не ўваскрашаў, калі б было праўдай, што мёртвыя не ўваскрасаюць;

  16бо калі мёртвыя не ўваскрасаюць, то і Хрыстос не ўваскрэс;

  17а калі Хрыстос не ўваскрэс, то ма́рная вера ваша: вы яшчэ ў грахах вашых;

  18тады і памерлыя ў Хрысце загінулі.

  19Калі мы ў гэтым толькі жыцці спадзяёмся на Хрыста, то мы самыя няшчасныя з усіх людзей.

  20Але Хрыстос уваскрэс з мёртвых, пе́ршынец з паме́рлых.

  21Бо паколькі праз чалавека смерць, то праз чалавека і ўваскрасенне мёртвых.

  22Як у Адаме ўсе паміраюць, так у Хрысце ўсе ажыву́ць,

  23але кожны сваёю чаргою: пе́ршынец Хрыстос, затым Хрыстовы,у прышэсце Яго.

  24А потым канец: калі Ён перадасць Царства Богу і Айцу, калі скасуе ўсякае начальства і ўсякую ўладу і сілу;

  25бо Яму належыць царстваваць, пакуль не пакладзе ўсіх ворагаў пад ногі Свае.

  26І апошні вораг будзе знішчаны — смерць,

  27таму што Ён усё пакары́ў пад ногі Яго; калі ж скажа, што ўсё пако́рана Яму, то ясна, што акрамя Таго, Хто пакары́ў Яму ўсё.

  28Калі ж Яму будзе пако́рана ўсё, тады і Сам Сын пако́рыцца Таму, Хто пакары́ў Яму ўсё, каб быў Бог усё ва ўсім.

  29Бо, інакш, што будуць рабіць тыя, хто прымае хрышчэнне дзеля мёртвых? Калі мёртвыя зусім не ўваскрасаюць, то навошта прымаюць хрышчэнне дзеля мёртвых?

  30Чаму і мы ўвесь час падвярга́ем сябе небяспе́цы?

  31Я кожны дзень паміраю: прысяга́ю ў гэтым, браты, пахвало́ю вашаю, якую ма́ю ў Хрысце Іісусе, Госпадзе нашым.

  32Калі я з чалавечыхпамкненняў змагаўся са звярамі ў Эфесе, то якая мне карысць, калі мёртвыя не ўваскрасаюць? Давайце будзем есці і піць, бо заўтра памром!

  33Не ашуквайце сябе: кепскае асяроддзе псуе́ добрыя звы́чаі.

  34Ацверазіцеся як нале́жыць і не грашыце; бо некаторыя з вас не знаюць Бога,— на сорам вам кажу.

  35Але нехта скажа: як уваскрэснуць мёртвыя́ і ў якім целе прыйдуць?

  36Неразумны! тое, што ты сееш, не ажыве, калі не памрэ;

  37і калі ты сееш, то сееш не цела будучае, а голае зерне, будзь гэта пшанічнае ці якое іншае;

  38Бог жа дае яму цела, як Ён хоча, і кожнаму насенню — сваё цела.

  39Не кожная плоць — такая самая плоць; але адна плоць у людзей, другая плоць у скаціны, іншая — у рыб, іншая — у птушак.

  40Ёсць целы нябесныя і целы зямныя; але інакшая слава нябесных, інакшая — зямных;

  41адна слава сонца, а другая слава месяца, а іншая слава зорак; і зорка ад зоркіадрозніваецца славаю.

  42Так і пры ўваскрасенні мёртвых: сеецца ў тленні — паўстае́ ў нятленні;

  43сеецца ў бясчэсці — паўстае́ ў славе; сеецца ў слабасці — паўстае́ ў сіле;

  44сеецца цела душэўнае — паўстае́ цела духоўнае. Ёсць цела душэўнае і ёсць целадухоўнае.

  45Так і напісана: “першы чалавек Адам стаў душою жывою”, а апошні Адам — духам жыватворчым.

  46Але не духоўнае спачатку, а душэўнае, потым духоўнае.

  47Першы чалавек — з зямлі, зямны; другі чалавек — Гасподзь з неба.

  48Які зямны, такія і зямныя; і які нябесны, такія і нябесныя;

  49і  я́к мы насілі вобраз зямнога, будзем насіць вобраз і нябеснага.

  50Але тое скажу, браты, што плоць і кроў не могуць унаследаваць Царства Божага, і тленне не наследуе нятлення.

  51Кажу вам тайну: не ўсе мы памром, але ўсе пераменімся

  52раптам, у імгненне вока, пры гуку апошняй трубы: бо затру́біць, і мёртвыя ўваскрэснуць нятленнымі, а мы пераменімся;

  53бо тленнаму гэтаму належыць апрану́цца ў нятленне, і смяротнаму гэтаму — апрану́цца ў бессмяротнасць.

  54Калі ж тленнае гэтае апра́нецца ў нятленне і смяротнае гэтае апра́нецца ў бессмяротнасць, тады здзейсніцца слова напісанае: “паглыну́та смерць перамогаю”.

  55“Смерць! дзе тваё джала? пекла! дзе твая перамога?”

  56Джала смерці — грэх; а сіла граху — закон.

  57Але дзякуем Богу, Які даў нам перамогу праз Госпада нашага Іісуса Хрыста!

  58Дык вось, браты мае́ ўзлю́бленыя, будзьце цвёрдымі, непахіснымі, цалкам адданымі справе Гасподняй заўсёды, ведаючы, што праца ваша не ма́рная перад Госпадам.



Раздзел 16

  1А што датычыць збору ахвяраванняў для святых, рабіце так, як устанавіў я ў Цэрквах Галатыйскіх:

  2у першы дзень тыдня кожны з вас няхай адкладае і зберагае столькі, колькі дазволіць  яго дастатак, каб не збіраць ахвяраванняў тады, калі я прыйду.

  3Калі ж прыбуду, то тых, каго вы палі́чыце годнымі, я з пісьмамі адпраўлю, каб занесці ваш дар у Іерусалім.

  4А калі варта будзе і мне пайсці, то яны пойдуць са мною.

  5Я прыйду да вас, калі прайду Македонію; бо я іду праз Македонію.

  6У вас жа, магчыма, затрымаюся, а то і перазімую, каб вы правялі мяне туды, куды я пайду.

  7Бо я не хачу з вамі цяпер бачыцца мімаходзь, а спадзяюся застацца ў вас на нейкі час, калі Гасподзь дазволіць.

  8У Эфесе ж я застану́ся да Пяцідзесятніцы;

  9бо перада мною адчынены вялікія дзверы для дзейнасці, ды праціўнікаў многа.

  10Калі ж прыйдзе Цімафей, глядзіце, каб у бяспецы быў ён у вас, таму што ён робіць cправу Гасподнюю, як і я;

  11дык няхай ніхто не пагарджае ім, а правядзіце яго з мірам, каб ён прыйшоў да мяне, бо я чакаю яго з братамі.

  12А што датычыць брата Апалоса, то я вельмі прасіў яго, каб ён з братамі пайшоў да вас; але ён ніяк не жадаў ісці цяпер, а прыйдзе, калі будзе мець нагоду.

  13Трывайце, стойце ў веры, будзьце мужнымі, мацуйцеся;

  14усё ў вас няхай будзе з любоўю.

  15Прашу вас, браты, — вы ведаеце сямейства Сцяфана, што яно стала пе́ршынцам Ахаіі і яны прысвяцілі сябе служэнню святым, —

  16каб і вы падпарадкоўваліся такім, і кожнаму, хто дапамагае і працуе.

  17Я рады прыбыццю́ Сцяфана, Фартуната і Ахаіка: таму што яны замянілі для мяне вашу адсутнасць,

  18бо яны супакоілі мой і ваш дух. Дык шануйце такіх.

  19Вітаюць вас Цэрквы Асійскія; вітаюць вас у Госпадзе шчыра Акіла і Прыскіла з іх дамашняю Царквою.

  20Вітаюць вас усе браты. Вітайце адзін аднаго святым пацалункам.

  21Вітанне рукою маёю, Паўлаваю.

  22Хто не лю́біць Госпада Іісуса Хрыста, ана́фема, мара́н-афа́.

  23Благадаць Госпада Іісуса Хрыста з усімі вамі,

  24і любоў мая́ з усімі вамі ў Хрысце Іісусе. Амінь.









Раздзел 1

  1Іуда, раб Іісуса Хрыста́, брат Іа́кава, паклі́каным, якія былі́ асвячо́ны Богам Айцом і захава́ны Іісусам Хрыстом:

  2міласць вам, і мір, і любоў няха́й прымно́жацца.

  3Узлю́бленыя! прыклада́ючы усё стара́нне, каб піса́ць вам пра супо́льнае спасе́нне, я палічы́ў неабхо́дным напіса́ць вам, каб заахво́ціць змага́цца за веру, раз і назаўсёды перада́дзеную святы́м.

  4Бо паўкрада́ліся некато́рыя людзі, здаўна́ прызна́чаныя на такое асуджэ́нне, бязбо́жныя, якія абаро́чваюць благада́ць Бога нашага ў наго́ду для распу́снасці і адрака́юцца ад адзі́нага Уладара́ Бога і Госпада нашага Іісуса Хрыста́.

  5Я хачу нагада́ць вам, хоць вы раз і назаўсёды ве́даеце гэта, што Гасподзь, вы́зваліўшы народ з зямлі́ Егіпецкай, потым вы́губіў тых, якія не ве́равалі,

  6і ангелаў, якія не захава́лі свайго пе́ршаснага стану, а пакінулі сваё жытло, захоўвае ў ако́вах ве́чных, у це́мры, на суд вялікага дня.

  7Як Садом і Гамора, і навако́льныя гарады, што падо́бна ім распу́снічалі і хадзілі за іншай пло́ццю, паста́ўлены ў пры́клад, адда́дзеныя на пакара́нне агнём вечным, –

  8так будзе і з тымі, хто, аддаючы́ся мро́ям, апага́ньвае плоць, адвярга́е ўлада́рства і зневажа́е вышэ́йшыя сі́лы.

  9Міхаіл Арха́нгел, калі спрача́ўся з дыявалам, гаво́рачы пра це́ла Маісея, не асме́ліўся прамо́віць знява́жлівага асуджэ́ння, а сказа́ў: "няха́й забаро́ніць табе Гасподзь".

  10Гэтыя ж зневажа́юць тое, чаго не ве́даюць; а што ад прыро́ды, як неразу́мныя жывёлы, зна́юць, тым сябе гу́бяць.

  11Гора ім, бо шля́хам Ка́інавым яны пайшлі, і паддалі́ся спаку́се пла́ты, як Валаа́м, і загі́нулі ў супраціўле́нні, як Карэ́й.

  12Яны – спаку́са на вашых вячэ́рах любо́ві: се́дзячы з вамі за адным сталом, яны без стра́ху па́свяць саміх сябе; яны – бязво́дныя абло́кі, што но́сяцца ве́трам; во́сеньскія дрэ́вы, бяспло́дныя, дво́йчы паме́рлыя, вы́карчаваныя;

  13раз'ю́шаныя марскі́я хва́лі, якія пе́няцца брыдо́тамі сваімі; зо́ркі блука́ючыя, для якіх змрок це́мры наве́к наканава́ны.

  14Пра іх праро́чыў і Яно́х, сёмы ад Адама, ка́жучы: "вось, ідзе́ Гасподзь з дзеся́ткамі тысяч святых Ангелаў Сваіх,

  15каб учыні́ць суд над усімі і вы́крыць усіх бязбо́жнікаў сярод іх ва ўсіх бязбо́жных спра́вах іх, учы́неных у бязбо́жнасці, і ва ўсіх жо́рсткасцях, прамо́ўленых су́праць Яго бязбо́жнымі грэ́шнікамі".

  16Яны нарака́юць і ска́рдзяцца, жывучы́ паво́дле сваіх пажа́днасцей; вусны іх прамаўля́юць пыхлі́вае; яны ліслі́вяць дзе́ля кары́сці.

  17Але вы, узлю́бленыя, па́мятайце прадка́занае Апосталамі Госпада нашага Іісуса Хрыста:

  18яны каза́лі вам, што ў апошні час з'я́вяцца глумлі́ўцы, якія бу́дуць жыць паво́дле сваіх бязбо́жных пажа́днасцей.

  19Гэта тыя, што аддзяля́юць саміх сябе ад адзі́нства веры, яны душэ́ўныя, а ду́ха не ма́юць.

  20Вы ж, узлю́бленыя, грунту́ючыся на найсвяце́йшай ве́ры вашай, у Ду́ху Святы́м мо́лячыся,

  21захо́ўвайце сябе ў любо́ві Божай, чака́ючы мі́ласці ад Госпада нашага Іісуса Хрыста́, для жыцця́ ве́чнага.

  22І да адных будзьце мі́ласцівымі з разва́жлівасцю;

  23а іншых стра́хам рату́йце, выхо́пліваючы іх з агню́; да іншых жа будзьце мі́ласцівымі[*]са стра́хам, пагарджа́ючы на́ват во́праткай, якая апага́нена пло́ццю.

  24А Таму, Хто можа захава́ць вас ад падзе́ння і паста́віць перад сла́ваю Сваёю беззага́ннымі ў ра́дасці,

  25адзі́наму праму́драму Богу, Спасі́целю нашаму праз Іісуса Хрыста́, Госпада нашага, слава, ве́ліч, сіла і ўла́да перад усімі вяка́мі, і цяпер, і на ўсе вякі́. Амі́нь.









Раздзел 1

  1Павел, і Сілуан, і Цімафей — Царкве Фесаланікійкай ў Богу Айцу нашым і Госпадзе Іісусе Хрысце:

  2благадаць вам і мір ад Бога Айца нашага і Госпада Іісуса Хрыста.

  3Мы заўсёды павінны дзя́каваць Богу за вас, браты, як гэта нале́жыць, бо ўзраста́е вера ваша і памнажа́ецца ў кожнага з усіх вас любоў аднаго да другога,

  4так што мы самі хва́лімся вамі ў цэрквах Божых, цярплівасцю вашай і вераю ва ўсіх ганеннях і ўцісках, якія вы перано́сіце;

  5гэта знак таго, што будзе праведны суд Божы, каб вы ўдастоіліся Царства Божага, дзеля якога вы і паку́туеце.

  6Бо справядліва ў Бога — адплаці́ць прыгнётам тым, хто вас прыгнята́е,

  7а вам, прыгне́чаным, даць супакае́нне разам з намі ў час яўле́ння з неба Госпада Іісуса з ангеламі сілы Яго,

  8у полымі агню, Які дасць адплату тым, хто не знае Бога і не слухаецца дабраве́сця Госпада нашага Іісуса Хрыста;

  9яны ў пакара́нне пры́муць пагібель вечную ад аблічча Госпада і ад славы магутнасці Яго,

  10калі Ён прыйдзе прасла́віцца ў святых Сваіх і яві́ць Сябе дзівосным у дзень той ва ўсіх веруючых, бо вы паверылі нашаму све́дчанню.

  11Дзеля гэтага і молімся заўсёды за вас, каб удастоіў вас паклі́кання Бог наш і усякае памкне́нне да дабра і справу веры напоўніў сілаю,

  12каб праславілася імя́ Госпада нашага Іісуса Хрыста ў вас, і вы ў Ім, па благадаці Бога нашага і Госпада Іісуса Хрыста.



Раздзел 2

  1Молім жа вас, браты: адносна прышэсця Госпада нашага Іісуса Хрыста і нашай сустрэчы з Ім

  2не спяшайцеся вага́цца розумам і не бянтэ́жцеся ні ад духа, ні ад слова, ні ад паслання, нібыта намі пасла́нага, быццам ужо настаў дзень Хрыстоў.

  3Няхай ніхто не ўвядзе вас у зман ніякім чынам: бо спачатку прыйдзе адступле́нне і адкры́ецца чалавек беззаконня, сын пагібелі,

  4супраціўнік, які будзе ўзвыша́ць сябе над усім, што называецца Богам ці святыняю, так што ў храме Божым сядзе ён, як Бог, выдаючы́ сябе за Бога.

  5Хіба́ не па́мятаеце, што, яшчэ будучы з вамі, я казаў вам пра гэта́

  6І цяпер тое, што стры́млівае, вы ведаеце, каб ён адкрыўся ў свой час.

  7Бо тайна беззаконня ўжо ў дзеянні, толькі ёсць той, хто стрымлівае цяпер, да таго часу, пакуль ён не будзе ўзяты з асяро́ддзя;

  8і тады адкры́ецца беззаконнік, якога Гасподзь Іісус заб’е по́дыхам ву́снаў Сваіх і знішчыць ззя́ннем прышэ́сця Свайго, —

  9той, чый прыход, праз дзе́янне сатаны, будзе з усёю сілаю, і знаме́ннямі, і цудамі лжывымі,

  10і з усякім падма́нам няправедным у дачыне́нні да тых, што гінуць, паколькі не прынялі яны любові да ісціны, каб спасціся.

  11І за гэта Бог пашле на іх уздзе́янне аблу́ды, так што яны будуць верыць хлусні,

  12каб асу́джаны былі́ ўсе тыя, што не паверылі ісціне, а ўпадаба́лі няпраўду.

  13А мы заўсёды павінны дзякаваць Богу за вас, узлю́бленыя Госпадам браты, таму што Бог ад пачатку выбраў вас для спасення праз асвячэнне Духам і веру ў ісціну,

  14да чаго і паклікаў вас праз дабраве́сце наша, каб вы атрымалі славу Госпада нашага Іісуса Хрыста.

  15Так што, браты, стойце і трыма́йцеся пада́нняў, якім вы навучаны ці праз слова, ці праз пасланне наша.

  16А Сам Гасподзь наш Іісус Хрыстос і Бог і Айцец наш, Які ўзлюбіў нас і даў суцяшэнне вечнае і надзею добрую ў благадаці,

  17няхай суце́шыць вашы сэрцы і няхай умацуе вас ва ўсякім слове і справе добрай.



Раздзел 3

  1Дык вось, браты, маліцеся за нас, каб слова Гасподняе хутка распаўсю́джвалася і праслаўля́лася, як і ў вас,

  2і каб мы былі пазба́ўлены ад нягодных і злых людзей; бо не ва ўсіх ёсць вера.

  3Але верны Гасподзь, Які ўмацуе вас і захавае ад злога.

  4І мы ў Госпадзе ўпэўнены адносна вас, што вы робіце і будзеце рабіць тое, што мы наказваем вам.

  5А Гасподзь няхай скіруе сэрцы вашы да любові Божай і цярплівасці Хрыстовай.

  6Мы ж нака́зваем вам, браты, імем Госпада нашага Іісуса Хрыста, каб вы аддаля́ліся ад кожнага брата, які жыве бясчы́нна, а не паводле пада́ння, прыня́тага ад нас,

  7бо вы самі ведаеце, як нале́жыць вам пераймаць нас; мы ж не рабілі бясчынства ў вас,

  8ні ў кога не елі хлеба дарма, а старанна і напружана працавалі ўночы і ўдзень, каб не стаць цяжа́рам каму-небудзь з вас,

  9не таму, што мы не ма́ем пра́ва, а каб праз саміх сябе пада́ць вам пры́клад для перайма́ння.

  10Бо і тады, як былі ў вас, мы нака́звалі вам вось што: калі хто не хоча працаваць, той няхай і не есць.

  11Але чуем пра некаторых, што жывуць сярод вас бясчы́нна, нічога не робяць, а ўме́шваюцца не ў свае справы;

  12такім нака́зваем і закліка́ем іх дзеля Госпада нашага Іісуса Хрыста, каб яны, спакойна працу́ючы, елі свой хлеб.

  13А вы, браты, не па́дайце духам, робячы дабро.

  14Калі ж хто не паслу́хае ска́занага намі ў гэтым пасла́нні, таго майце на прыкме́це і не ўступа́йце ў зно́сіны з ім, каб пасароміць яго;

  15аднак не лічы́це яго ворагам, а настаўля́йце на розум, як брата.

  16Сам жа Гасподзь міру няхай дае вам мір заўсёды ва ўсім. Гасподзь з усімі вамі!

  17Вітанне маёю рукою, Паўлаваю, што слу́жыць зна́кам у кожным пасла́нні; пішу я так:

  18благадаць Госпада нашага Іісуса Хрыста з усімі вамі. Амінь.









Раздзел 1

  1Павел, раб Іісуса Хрыста, паклі́каны Апостал, абра́ны для дабраве́сця Бо́жага,

  2якое Бог раней абяца́ў праз праро́каў Сваіх у святы́х піса́ннях

  3пра Сына Свайго, Які нарадзі́ўся з се́мені Даві́давага па пло́ці

  4і адкрыўся як Сын Божы ў сіле, па духу свя́тасці, праз уваскрасе́нне з мёртвых, — пра Іісуса Хрыста, Госпада нашага,

  5праз Якога мы атрыма́лі благада́ць і апо́стальства, каб дзе́ля імя́ Яго прыво́дзіць да паслушэ́нства ве́ры ўсе наро́ды,

  6сярод якіх і вы, паклі́каныя Іісу́сам Хрысто́м, —

  7усім, хто ў Рыме, узлю́бленым Божым, паклі́каным святы́м: благада́ць вам і мір ад Бо́га, Айца́ на́шага, і Го́спада Іісу́са Хрыста́.

  8Найпе́рш я дзя́кую Богу майму́ праз Іісу́са Хрыста́ за ўсіх вас, што вера ваша абвяшча́ецца ва ўсім све́це;

  9све́дка мне Бог, Яко́му я служу́ ду́хам маім у дабраве́сці Сы́на Яго, што я беспераста́нна зга́дваю вас,

  10заўсёды про́сячы ў малі́твах маіх, каб воля Бо́жая не́калі паспрыя́ла мне прыйсці́ да вас.

  11Бо я пра́гну ўба́чыць вас, каб перада́ць вам нейкі дар духо́ўны для ўмацава́ння ва́шага,

  12гэта зна́чыць, суце́шыцца з вамі ве́раю супо́льнаю, ва́шаю і маёю.

  13Не хачу ўто́йваць ад вас, браты́, што мно́га разо́ў збіра́ўся я прыйсці́ да вас, — але сустрака́ў перашко́ды дагэ́туль, — каб мець нейкі плён і ў вас, як і ў і́ншых наро́дах.

  14Я даўжні́к і Э́лінам і ва́рварам, і му́дрым і неразу́мным;

  15дык вось, што даты́чыцца мяне́, то я гато́вы дабраве́сціць і вам, якія ў Ры́ме.

  16Бо я не саро́меюся дабраве́сця Хрысто́вага, таму́ што яно́ — сі́ла Бо́жая для спасе́ння ко́жнаму ве́руючаму: найпе́рш Іудзе́ю, а потым і Э́ліну.

  17Бо пра́веднасць Бо́жая ў ім адкрыва́ецца ад ве́ры да ве́ры, як напі́сана: “пра́ведны ве́раю жывы́ бу́дзе”.

  18Бо адкрыва́ецца гнеў Бо́жы з не́ба на ўсяля́кую бязбо́жнасць і няпра́веднасць людзе́й, якія ісціну заціска́юць няпра́веднасцю.

  19Бо тое, што мо́жна ве́даць пра Бо́га, я́ўнае для іх, пако́лькі Бог яві́ў ім;

  20бо тое, што няба́чнае ў Ім, ба́чыцца ад стварэ́ння свету праз пазна́нне ство́ранага: і ве́чная Яго сіла, і Бажаство́, — так што няма́ ім апраўда́ння.

  21Пако́лькі яны, спазна́ўшы Бо́га, не прасла́вілі Яго як Бо́га і не падзя́кавалі Яму, а аддалі́ся ма́рным мудрава́нням, і це́мра агарну́ла неразу́мнае сэ́рца іх:

  22называ́ючы сябе му́дрымі, яны стра́цілі розум

  23і сла́ву нятле́ннага Бо́га замянілі падабе́нствам во́браза тле́ннага чалаве́ка, і пту́шак, і чацверано́гіх, і паўзуно́ў, —

  24таму і адда́ў іх Бог у пажа́днасцях сэ́рцаў іх нечыстаце́, так што яны самі га́ньбілі це́лы свае́;

  25яны падмянілі і́сціну Бо́жую хлуснёю і пакланя́ліся і служылі стварэ́нню замест Тварца́, Які благаславёны на ве́кі, амі́нь.

  26Таму адда́ў іх Бог гане́бным страсця́м: жанчы́ны іх замяні́лі прыро́дныя зно́сіны на супрацьпрыро́дныя;

  27падо́бна і мужчы́ны, пакі́нуўшы прыро́дныя зно́сіны з жанчы́наю, распа́льваліся пажа́днасцю сваёю адзін да аднаго́, мужчы́ны з мужчы́намі ўчыня́ючы со́рам і атры́мліваючы ў саміх сабе́ нале́жную распла́ту за сваю́ аблу́ду.

  28І пако́лькі яны не палічы́лі патрэ́бным мець пазна́нне Бога, то адда́ў іх Бог разбэ́шчанаму ро́зуму — рабіць няго́днае,

  29так што яны напо́ўненыя ўся́кай няпра́ўдай, блу́дам, хі́трасцю, кары́слівасцю, зло́сцю, поўныя за́йздрасці, забо́йства, зва́ды, падма́ну, ліхадзе́йства,

  30яны плеткары́, паклёпнікі, боганенаві́снікі, крыўдзі́целі, самахва́лы, ганарлі́ўцы, вынахо́днікі ліхо́га, непаслухмя́ныя бацька́м,

  31наразва́жлівыя, здра́длівыя, бессардэ́чныя, бязлі́тасныя, нямі́ласцівыя.

  32Яны ве́даюць пра́ведны прысу́д Божы, што тыя, хто ро́біць такія спра́вы, ва́ртыя сме́рці, аднак не толькі ро́бяць гэта, але і тых, хто робіць, падтры́мліваюць.



Раздзел 2

  1Таму няма́ апраўда́ння табе, хто б ты ні быў, чалавек, калі су́дзіш іншага, бо тым, што су́дзіш іншага, ты само́га сябе асуджа́еш; бо, су́дзячы, робіш тое са́мае.

  2А мы ве́даем, што здзяйсня́ецца паво́дле і́сціны суд Божы на тых, хто тако́е ро́біць.

  3Няўжо́ ты, чалаве́к, су́дзячы тых, хто ро́біць такое, і сам ро́бячы тое ж, разлі́чваеш пазбе́гнуць суда́ Бо́жага?

  4Альбо пагарджа́еш бага́ццем до́брасці, спага́длівасці і доўгацярплі́васці Божай, не разуме́ючы, што до́брасць Божая вядзе цябе да пакая́ння?

  5Аднак з-за ўпа́ртасці сваёй і нераска́янага сэ́рца ты сам сабе́ збіра́еш гнеў на дзень гне́ву і адкрыцця́ пра́веднага суда́ Бо́га,

  6Які ко́жнаму дасць паво́дле спраў яго:

  7тым, якія праз трыва́ласць у добрай спра́ве шука́юць сла́вы, паша́ны і несмяро́тнасці, — жыццё ве́чнае;

  8тым жа, якія з-за самаво́льства не скара́юцца і́сціне, а аддаю́цца няпра́ўдзе, — я́расць і гнеў.

  9Го́ра і паку́ты на ко́жную душу́ чалаве́ка, які ро́біць зло: найпе́рш Іудзея, а потым і Э́ліна;

  10сла́ва ж, паша́на і мір ко́жнаму, хто ро́біць дабро́: найпе́рш Іудзе́ю, а потым і Э́ліну.

  11Бо няма́ прадузя́тасці ў Бо́га.

  12Тыя, што без зако́ну саграшы́лі, без зако́ну і загі́нуць; а тыя, што пад зако́нам саграшы́лі, паво́дле закону асу́джаны бу́дуць,

  13бо не слухачы́ зако́ну пра́ведныя пе́рад Бо́гам, а выкана́ўцы зако́ну апраўда́ны бу́дуць;

  14бо калі язычнікі, не ма́ючы зако́ну, па прыро́дзе зако́ннае ро́бяць, то, не ма́ючы зако́ну, яны са́мі сабе́ зако́н:

  15яны пака́зваюць, што спра́ва зако́ну напі́сана ў іх сэ́рцах, пра што све́дчыць сумле́нне іх, а такса́ма ду́мкі, якія то абвінава́чваюць, то апра́ўдваюць адна́ адну́.

  16Гэта адбу́дзецца ў дзень, калі, паво́дле дабраве́сця майго́, Бог бу́дзе судзі́ць та́йныя ўчы́нкі людзе́й праз Іісу́са Хрыста́.

  17Вось, ты называ́ешся Іудзе́ем, і спадзяе́шся на зако́н, і хва́лішся Бо́гам,

  18і ве́даеш во́лю Яго, і разуме́еш, што́ пра́вільна, бу́дучы наву́чаны зако́нам,

  19і ўпэ́ўнены ў сабе́, што ты — павады́р сляпы́х, святло́ для тых, хто ў це́мры,

  20выхава́льнік неразу́мных, наста́ўнік не́вукаў, які ма́е ў зако́не ўзор ве́даў і і́сціны;

  21як жа ты, навуча́ючы іншага, сябе́ само́га не навуча́еш?

  22прапаве́дуючы не кра́сці — кра́дзеш? ка́жучы не пралюбадзе́йнічаць — пралюбадзе́йнічаеш? пагарджа́ючы і́даламі — рабу́еш ка́пішчы?

  23ты, які хва́лішся зако́нам, парушэ́ннем зако́на га́ньбіш Бо́га?

  24Бо з-за вас, як напі́сана, імя́ Бо́жае зневажа́ецца ў язы́чнікаў.

  25Абрэ́занне тады́ кары́снае, калі выко́нваеш зако́н; а калі ты паруша́льнік зако́ну, то абрэ́занне тваё ста́ла неабрэ́заннем.

  26Дык вось, калі неабрэ́заны захо́ўвае патрабава́нні зако́ну, то яго неабрэ́занне хіба́ не залі́чыцца за абрэ́занне?

  27і неабрэ́заны па прыро́дзе, які выко́нвае зако́н, хіба́ не асу́дзіць цябе, які, не зважа́ючы на Піса́нне і абрэ́занне, паруша́еш зако́н?

  28Бо Іудзе́й — не той, хто зне́шне такі, і абрэ́занне — не тое, якое зне́шняе, па пло́ці;

  29а Іудзей — той, хто ўну́трана такі, і абрэ́занне — тое, якое ў сэ́рцы, па ду́ху, а не па лі́тары; яму і пахвала́ не ад людзе́й, а ад Бога.



Раздзел 3

  1Дык у чым перава́га Іудзея, альбо якая кары́сць ад абрэ́зання?

  2Вялікая, ва ўсіх адно́сінах, а найпе́рш у тым, што ім даве́рана сло́ва Бо́жае.

  3Бо што ж? калі некато́рыя і не ўве́равалі, то хіба́ іх няве́р’е зні́шчыць ве́рнасць Бо́жую?

  4Ні ў якім ра́зе. Бог і́сцінны, а ко́жны чалаве́к ілжы́вы, як напі́сана: “Каб Ты апраўда́ны быў у сло́вах Тваіх і перамо́г у судзе́ Тваім”.

  5Калі ж на́ша няпра́веднасць выяўля́е пра́веднасць Бо́жую, то што ска́жам? Бог несправядлі́вы, калі праяўля́е гнеў? — я кажу́, па-чалаве́чы разважа́ючы.

  6Ні ў якім разе. Бо як тады Бог бу́дзе судзі́ць свет?

  7Але калі і́сціна Бо́жая праз маю лжы́васць выяўля́ецца на сла́ву Яго, то нашто́ мяне́ ж яшчэ́ судзі́ць, як грэ́шніка?

  8І ці не рабі́ць нам зло, каб атрыма́лася дабро́, як некато́рыя га́няць нас і ка́жуць, бы́ццам мы так гаво́рым? Асуджэ́нне на такіх справядлі́вае.

  9Дык што ж? ці ёсць у нас перава́га? Ніякай; бо мы ўжо вы́казалі абвінава́чанне, што і Іудзе́і, і Э́ліны — усе пад грахо́м,

  10як напі́сана: “няма пра́веднага ніво́днага;

  11няма таго, хто разуме́е; няма таго, хто шука́е Бо́га;

  12усе збі́ліся з дарогі, разам ста́лі няго́днымі; няма таго, хто ро́біць дабро́, няма ніво́днага.

  13Го́рла іх — магіла адкры́тая; языко́м сваім падма́нваюць; атру́та змяі́ная на ву́снах іх;

  14рот іх по́ўны праклёну і го́рычы.

  15Ногі іх ско́рыя на праліццё крыві́;

  16разбурэ́нне і го́ра на шляха́х іх;

  17і шлях міру невядо́мы ім.

  18Няма стра́ху Бо́жага перад вачы́ма іх”.

  19А мы ве́даем, што ўсё, што гаво́рыць закон, ён гаво́рыць для тых, хто пад зако́нам, каб замкну́ліся любы́я ву́сны і ўвесь свет прызна́ў сябе́ вінава́тым пе́рад Бо́гам,

  20таму што спра́вамі зако́ну не апраўда́ецца перад Ім нія́кая плоць; бо праз закон пазнае́цца грэх.

  21Але цяпер, незале́жна ад зако́ну, з’яві́лася пра́веднасць Бо́жая, пра якую све́дчаць зако́н і праро́кі,

  22пра́веднасць Бо́жая праз ве́ру ў Іісу́са Хрыста́ для ўсіх і на ўсіх ве́руючых; бо няма́ ро́зніцы,

  23таму што ўсе саграшы́лі і пазба́ўлены сла́вы Бо́жай,

  24атры́мліваючы апраўда́нне да́рам, па благада́ці Яго, адкупле́ннем у Хрысце́ Іісу́се,

  25Якога Бог прадвы́значыў як ахвя́ру ўміласціўле́ння ў Крыві́ Яго праз ве́ру, каб паказа́ць пра́веднасць Яго праз прабачэ́нне грахо́ў, учы́неных  ране́й,

  26у час доўгацярпе́ння Бо́жага, каб паказа́ць пра́веднасць Яго ў цяпе́рашні час, каб вы́явіць, што Ён пра́ведны і апра́ўдвае таго, хто ве́руе ў Іісу́са.

  27Дзе ж тое, чым хвалі́цца́ Яно скасава́на. Якім зако́нам? зако́нам спраў? Не, зако́нам ве́ры.

  28Бо мы прызнаём, што чалавек апра́ўдваецца ве́раю, незале́жна ад спраў зако́ну.

  29Ці Бог — толькі Бог Іудзе́яў? хіба́ і не язы́чнікаў такса́ма? Так, і язы́чнікаў,

  30таму што Бог адзін, і Ён апра́ўдвае абрэ́заных па ве́ры і неабрэ́заных праз ве́ру.

  31Дык мы знішча́ем зако́н ве́раю? Ні ў якім ра́зе; мы зако́н сцвярджа́ем.



Раздзел 4

  1Што ж, ска́жам, Аўраам, айцец наш, набы́ў па плоці?

  2Бо калі Аўраам быў апраўда́ны спра́вамі, ён ма́е чым хвалі́цца, але не перад Богам.

  3Бо што гаво́рыць Пісанне? “Паве́рыў Аўраам Богу, і гэта залічы́лася яму як пра́веднасць”.

  4Таму, хто выко́нвае працу, аплата налі́чваецца не па мі́ласці, а па абавя́зку;

  5а таму, хто не выко́нвае, але ве́руе ў Таго, Хто апра́ўдвае грэ́шніка, вера яго залі́чваецца як пра́веднасць.

  6Так і Давід называ́е блажэ́нным чалавека, якому Бог залі́чвае пра́веднасць незале́жна ад спраў:

  7“блажэ́нныя тыя, чые беззако́нні праба́чаны і чые грахі́ пакры́ты;

  8блажэ́нны чалавек, якому Гасподзь не залі́чыць граху́”.

  9Дык блажэ́нства гэтае даты́чыцца абрэ́заных ці і неабрэ́заных? Мы ка́жам, што Аўрааму вера залічы́лася як пра́веднасць.

  10Калі залічы́лася? пасля абрэ́зання ці да абрэ́зання? Не пасля абрэ́зання, а да абрэ́зання.

  11І знак абрэ́зання ён атрымаў як пяча́ць пра́веднасці па веры, якую меў у неабрэ́занні, так што ён стаў айцом усіх ве́руючых у неабрэ́занні, каб і ім залічы́лася пра́веднасць,

  12і айцом абрэ́заных, якія не толькі абрэ́заны, але і ідуць сляда́мі веры айца нашага Аўраама, якую меў ён у неабрэ́занні.

  13Бо не праз закон Аўрааму, ці пато́мству яго, да́дзена абяца́нне быць спадкае́мцам свету, а праз пра́веднасць веры.

  14Бо калі тыя, што выко́нваюць закон, — спадкае́мцы, то вера ма́рная, абяца́нне бяздзе́йнае;

  15бо закон спараджа́е гнеў, а дзе няма закону, няма і парушэ́ння.

  16Таму спадкае́мства — па веры, каб было́ па благада́ці, каб абяца́нне было́ неадме́нным для ўсяго, не толькі па закону, але і па веры, пато́мства Аўраама, які з’яўля́ецца айцом для ўсіх нас, —

  17як напі́сана: “Я паста́віў цябе айцом многіх народаў”, — перад Богам, Якому ён паве́рыў, Які ажыўля́е мёртвых і выкліка́е не існу́ючае да існава́ння.

  18Ён, насу́перак надзе́і, паве́рыў з надзе́яй, што ста́не айцом многіх народаў, паво́дле ска́занага: “такім будзе пато́мства тваё”.

  19І, не аслабе́ўшы ў веры, не зважа́ў на цела сваё, амярцве́лае ўжо, бо яму было́ каля ста гадоў, і на амярцве́нне ўло́ння Са́ррынага;

  20і ў абяца́нні Божым не ўсумні́ўся няве́р’ем, а ўмацава́ўся ў веры, узнёсшы славу Богу

  21і бу́дучы по́ўнасцю ўпэ́ўненым, што Ён мае сілу вы́канаць абяца́нае.

  22Таму і залічы́лася яму гэта за пра́веднасць.

  23Аднак не толькі ў адносінах да яго напі́сана, што залічы́лася яму,

  24але і адно́сна нас: залі́чыцца і нам, ве́руючым у Таго, Хто ўваскрасі́ў з мёртвых Іісуса, Госпада нашага,

  25Які адда́дзены быў за грахі́ нашы і ўваскрэ́с для апраўда́ння нашага.



Раздзел 5

  1Дык вось, бу́дучы апраўда́нымі па веры, мы ма́ем мір з Богам праз Госпада нашага Іісуса Хрыста,

  2праз Якога вераю і атрыма́лі мы до́ступ да той благада́ці, у якой стаі́м і хва́лімся надзе́яй на сла́ву Божую.

  3І не толькі гэтым, але хва́лімся і бе́дами, ве́даючы, што бяда́ спараджа́е цярплі́васць,

  4а цярплі́васць — во́пытнасць, а во́пытнасць — надзе́ю,

  5надзе́я ж не саро́міць, таму што любоў Божая вы́лілася ў сэ́рцы на́шы Ду́хам Святы́м, да́дзеным нам.

  6Бо Хрыстос, калі мы былі́ яшчэ нямо́глымі, у вы́значаны час памёр за грэ́шнікаў.

  7Нават за пра́ведніка наўра́д ці хто памрэ́; хоць за дабрадзе́я, магчы́ма, хто і адва́жыцца паме́рці.

  8А Бог Сваю любоў да нас праяўля́е ў тым, што Хрыстос памёр за нас, калі мы былі́ яшчэ грэ́шнікамі.

  9Дык тым больш цяпер, апраўда́ныя Крывёю Яго, мы ўратава́ны будзем праз Яго ад гневу.

  10Бо калі, бу́дучы ворагамі, мы прыміры́ліся з Богам праз смерць Сына Яго, то тым больш, прыміры́ўшыся, спасёмся жыццём Яго;

  11больш таго, мы яшчэ і хвалімся Богам праз Госпада нашага Іісуса Хрыста, праз Якога мы цяпер атрыма́лі прымірэ́нне.

  12Таму як праз аднаго́ чалавека грэх увайшо́ў у свет, а праз грэх — смерць, так і смерць перайшла́ на ўсіх людзе́й, паколькі ўсе саграшылі.

  13Бо і да закону грэх быў у све́це; але грэх не залі́чваецца, калі няма закону.

  14Аднак жа смерць панава́ла ад Адама да Маісея і над тымі, што не саграшы́лі падобна праві́ннасці Адама, які з’яўля́ецца право́бразам Таго, Хто меў прыйсці́.

  15Але з да́рам благада́ці не так, як з саграшэннем. Бо калі праз саграшэнне аднаго многія памерлі, то тым больш благада́ць Божая і дар па благада́ці аднаго Чалавека, Іісуса Хрыста, для многіх былі шчо́дра я́ўлены.

  16І з да́рам не так, як з праві́наю аднаго грэшніка; бо суд за адно саграшэ́нне — да асуджэ́ння, а дар благада́ці — да апраўда́ння ад многіх саграшэ́нняў.

  17Бо калі саграшэ́ннем аднаго смерць запанава́ла праз яго аднаго, то тым больш тыя, што прыма́юць мноства благада́ці і дар пра́веднасці, будуць панава́ць у жыцці́ праз аднаго́ Іісуса Хрыста.

  18Таму, як праз саграшэ́нне аднаго́ — ўсім лю́дзям асуджэ́нне, так і праз пра́веднасць аднаго́ — ўсім лю́дзям апраўда́нне жыцця́.

  19Бо як праз непаслушэ́нства аднаго́ чалавека многія сталі грэ́шнымі, так і праз паслушэ́нства аднаго стануць пра́веднымі многія.

  20Закон жа прыйшоў потым, і такім чы́нам памно́жылася саграшэ́нне. А калі памножыўся грэх, была шчо́дра я́ўлена благада́ць,

  21каб як грэх панава́ў на смерць, так і благада́ць запанава́ла праз пра́веднасць дзе́ля жыцця́ ве́чнага, праз Іісуса Хрыста, Госпада нашага.



Раздзел 6

  1Дык што скажам? застава́цца нам у граху́, каб прымно́жылася благада́ць? Ні ў якім разе.

  2Як жа мы, памёршы для граху, будзем далей жыць у ім?

  3Хіба́ не ведаеце, што ўсе мы, ахры́шчаныя ў Хрыста Іісуса, у смерць Яго ахры́шчаны?

  4Дык вось, мы былі пахава́ны разам з Ім хрышчэ́ннем у смерць, каб, як Хрыстос уваскрэс з мёртвых славаю Айца, так і нам жыць новым жыццём.

  5Бо калі мы з’ядна́ліся з Ім падабе́нствам смерці Яго, то будзем з’ядна́ны і падабе́нствам уваскрасе́ння,

  6ве́даючы тое, што даўне́йшы наш чалавек быў распяты з Ім, каб знішчана было цела грахоўнае, каб нам ужо не быць раба́мі граху́;

  7бо хто памёр, той вы́звалены ад граху.

  8Калі ж мы памерлі з Хрыстом, то веруем, што і жыць будзем з Ім,

  9ве́даючы, што Хрыстос, уваскрэ́слы з мёртвых, ужо не паміра́е: смерць ужо не ма́е над Ім улады.

  10Бо, што Ён памёр, то для граху́ памёр раз назаўсёды, а што жыве́, то жыве́ для Бога.

  11Так і вы лічы́це сябе мёртвымі для граху́, а жывы́мі для Бога ў Хрысце Іісусе, Госпадзе нашым.

  12Дык няхай не пану́е грэх у смяро́тным ва́шым це́ле і не падпарадко́ўвае вас пажа́днасцям яго;

  13і не аддава́йце граху́ чле́наў вашых, робячы іх прыла́дамі няпра́веднасці, а адда́йце сябе Богу як тых, што ажылі́ з мёртвых,  і чле́ны вашы — Богу, робячы іх прыла́дамі пра́веднасці.

  14Грэх жа не павінен над вамі ўлада́рыць, бо вы не пад законам, а пад благадаццю.

  15Дык што́ ці будзем грашы́ць, паколькі мы не пад законам, а пад благада́ццю?  Ні ў якім разе.

  16Хіба́ не ведаеце, што каму вы аддаяце́ сябе ў рабы́ на паслухмя́насць,  то вы і рабы́ таго, каго слу́хаецеся: ці рабы граху на смерць, ці рабы паслухмянасці на пра́веднасць.

  17Дзякуй Богу, што вы, якія былі́ раба́мі граху, сталі ўсім сэ́рцам паслухмя́нымі таму роду вучэ́ння, ў якім вы былі наста́ўлены.

  18А вы́зваліўшыся ад граху́, вы сталі раба́мі пра́веднасці.

  19Я кажу, разважа́ючы па-чалаве́чы, з-за не́мачы плоці вашай. Як вы аддава́лі чле́ны вашы ў рабы́ нечыстаце́ і беззако́нню дзе́ля беззако́ння, так цяпер адда́йце чле́ны вашы ў рабы́ пра́веднасці дзе́ля асвячэ́ння.

  20Бо калі вы былі́ раба́мі граху, тады былі свабоднымі ад праведнасці.

  21Які ж плод вы ме́лі тады́ Тое, за што цяпер со́рамна вам, бо канец яго — смерць.

  22Цяпер жа, вы́зваліўшыся ад граху́ і стаўшы рабамі Богу, вы маеце плод ваш — асвячэ́нне, а канец — жыццё вечнае.

  23Бо пла́та за грэх — смерць, а дар Божы — жыццё вечнае ў Хрысце Іісусе, Госпадзе нашым.



Раздзел 7

  1Хіба́ вы не ведаеце, браты, — бо я кажу тым, хто ведае закон, — што закон ма́е ўладу над чалавекам, пакуль ён жывы́?

  2Замужняя жанчына да жывога мужа прывя́зана законам; калі ж памрэ муж, яна вызваля́ецца ад закону заму́жжа.

  3Таму пры жывым мужу яна будзе называцца пралюбадзейкаю, калі выйдзе замуж за другога; калі ж памрэ муж, яна свабодная ад закону і не будзе пралюбадзейкаю, выйшаўшы замуж за другога.

  4Так і вы, браты мае́, памерлі для закону Целам Хрыстовым, каб нале́жаць другому, Уваскрэсламу з мёртвых, каб мы прыносілі плод Богу.

  5Бо калі мы жылі́ паводле плоці, тады стра́сці грахоўныя, якія выяўля́е закон, дзейнічалі ў членах нашых, каб плод прыно́сіць смерці;

  6але цяпер, памёршы для закону, якім былі́ звя́заны,  мы вы́зваліліся ад яго, каб нам служы́ць Богу ў новым духу, а не паводле старой літары.

  7Дык што скажам? што закон — грэх? Ні ў якім разе; але я пазнаў грэх не інакш, як праз закон, бо я не разумеў бы і пажа́днасці, калі б закон не казаў: “не пажада́й”.

  8Але грэх, знайшоўшы падставу ў запаведзі, вы́клікаў ува мне ўсякую пажа́днасць; бо без закону грэх мёртвы.

  9Я жыў не́калі без закону; але калі прыйшла запаведзь, то грэх ажыў,

  10а я памёр; такім чынам, запаведзь, да́дзеная для жыцця, прывяла мяне да смерці,

  11бо грэх, знайшоўшы падставу ў запаведзі, увёў мяне ў зман і праз яе ўмярцвіў.

  12Так што закон святы́ і запаведзь святая, і праведная, і добрая.

  13Дык няўжо добрае стала для мяне смерцю? Ні ў якім разе; але стаў ёю грэх, каб быць вы́яўленым як грэх, які праз добрае нясе мне смерць, каб грэх стаў непамерна грэшным праз запаведзь.

  14Мы ж ведаем, што закон — духоўны, а я — цялесны, перада́дзены граху.

  15Бо не разумею, што раблю: паколькі не тое раблю, што хачу, а што ненавіджу, тое раблю.

  16Калі ж я раблю тое, чаго не хачу, то пагаджа́юся з законам, што ён добры,

  17і таму ўжо не я раблю гэта, а грэх, які жыве ўва мне.

  18Бо я ведаю, што не жыве ўва мне, гэта значыць у плоці маёй, добрае; таму што жаданне дабра ёсць ува мне, але каб зрабіць дабро — таго няма.

  19Дабра, якога хачу, я не раблю, а зло, якога не хачу, раблю.

  20Калі ж раблю тое, чаго не хачу, то ўжо не я раблю гэта, а грэх, які жыве ўва мне.

  21Дык вось, я знаходжу закон: калі хачу рабіць добрае, то ўва мне прысутнічае злое.

  22Бо паводле ўнутранага чалавека я ма́ю асалоду ў законе Божым;

  23але ў членах маіх бачу іншы закон, які змагаецца су́праць закону розуму майго і бярэ мяне ў палон закону грахоўнага, які знаходзіцца ў членах маіх.

  24Няшчасны я чалавек! хто збавіць мяне ад гэтага цела смерці?

  25Дзякую Богу праз Іісуса Хрыста, Госпада нашага. Дык вось, сам я розумам служу закону Божаму, а плоццю — закону грахоўнаму.



Раздзел 8

  1Дык вось, цяпер няма ніякага асуджэння тым, хто ў Хрысце Іісусе жыве́ не паводле плоці, а паводле духу,

  2таму што закон духу жыцця ў Хрысце Іісусе вы́зваліў мяне ад закону граху і смерці.

  3Паколькі закон, асла́блены плоццю, быў бяссільны, то Бог Сына Свайго паслаў у падабенстве плоці грахоўнай  як ахвяру за грэх і асудзі́ў грэх у плоці,

  4каб праведнасць, прадпі́саная законам, здзе́йснілася ў нас, якія жывём не паводле плоці,  а паводле духу.

  5Бо тыя, што жывуць паводле плоці, думаюць пра плоцкае, а тыя, што паводле духу, — пра духоўнае.

  6Думкі плоцкія — гэта смерць, а думкі духоўныя — гэта жыццё і мір,

  7таму што думкі плоцкія — гэта варожасць супраць Бога, паколькі закону Божаму яны не падпарадко́ўваюцца, ды і не могуць.

  8Таму тыя, што жывуць паводле плоці, Богу дагадзі́ць не могуць.

  9Але вы не паводле плоці жывяце́, а паводле духу, калі толькі Дух Божы жыве ў вас. А калі хто Духа Хрыстовага не ма́е, той і не Ягоны.

  10Калі ж Хрыстос у вас, то цела мёртвае праз грэх, а дух жывы праз праведнасць.

  11Калі ж Дух Таго, Хто ўваскрасіў з мёртвых Іісуса, жыве ў вас, дык Той, Хто ўваскрасіў Хрыста з мёртвых, ажы́віць і вашы смяротныя целы Духам Сваім, Які жыве ў вас.

  12Такім чынам, браты, мы не даўжнікі плоці, каб жыць паводле плоці;

  13бо, калі жывяце́ паводле плоці, то ма́еце паме́рці, а калі духам умярцвя́еце дзе́янні плоцкія, то будзеце жыць.

  14Таму што ўсе тыя, каго вядзе Дух Божы, гэта сыны Божыя;

  15бо вы не прынялі́ духу рабства, пры якім жылі б зноў у страху, а прынялі́ Духа ўсынаўле́ння, у Якім усклікаем: “Авва, Ойча!”

  16Сам гэты Дух сведчыць духу нашаму, што мы — дзеці Божыя.

  17А калі дзеці, то і наследнікі: наследнікі Божыя, сунаследнікі ж Хрыстовы, калі толькі разам з Ім пакутуем, каб разам з Ім і прасла́ўленымі быць.

  18Бо я лічу, што цяперашнія часовыя пакуты нічога не ва́рты ў параўнанні з тою славаю, якая адкрыецца ў нас.

  19Бо стварэнне з надзеяй чакае выяўле́ння сыноў Божых, —

  20таму што стварэнне падпарадкавалася марнасці не па сваёй волі, а па волі Таго, Хто падпарадкаваў яго, — у надзеі,

  21што і само стварэнне будзе вы́звалена з рабства тлення на свабоду славы дзяцей Божых.

  22Бо мы ведаем, што ўсё стварэнне разам стогне і пакутуе дагэтуль;

  23ды не толькі яно, але і мы самі, маючы пачатак Духа, і мы самі стогнем у сабе, чакаючы ўсынаўле́ння, выкупле́ння це́ла нашага.

  24Бо мы спасёны ў надзеі. Надзея ж, калі яна ба́чная, гэта не надзея, бо калі хто бачыць, то на што яму і спадзява́цца?

  25А калі спадзяёмся на тое, чаго не бачым, тады цярпліва чакаем.

  26Таксама і Дух дапамага́е нам пры не́мачах нашых; бо мы не ведаем, аб чым маліцца так, як нале́жыць, а Сам Дух хада́йнічае за нас уздыха́ннямі невымо́ўнымі.

  27Той жа, Хто дасле́дуе сэ́рцы, ведае, якая думка ў Духа, таму што Ён па волі Божай, хадайнічае за святых.

  28А мы ведаем, што тым, хто лю́біць Бога, хто паклі́каны паводле Яго прадустанаўле́ння, усё садзе́йнічае на дабро;

  29бо каго Ён прадуве́даў, тым і прадвы́значыў быць падобнымі да вобраза Сына Свайго, каб Ён быў першародным сярод многіх братоў;

  30а каго Ён прадвы́значыў, тых і паклі́каў; а каго паклі́каў, тых і апраўда́ў; а каго апраўда́ў, тых і праславіў.

  31Што ж мы скажам на гэта? Калі Бог за нас, то хто су́праць нас?

  32Той, Хто нават Сына Свайго не пашкадаваў, а аддаў Яго за ўсіх нас, як жа з Ім не дасць нам і ўсяго?

  33Хто стане абвінава́чваць абра́ных Божых? Бог апра́ўдвае іх.

  34Хто асу́дзіць? Хрыстос Іісус памёр, але і ўваскрэс: Ён і знахо́дзіцца правару́ч Бога, Ён і хадайнічае за нас.

  35Хто адлу́чыць нас ад любові Хрыстовай[*]: гора, ці ўціск, ці ганенне, ці голад, ці галеча, ці небяспека, ці меч? як напісана:

  36“за Цябе нас умярцвя́юць кожны дзень; лічаць нас авечкамі для закла́ння”.

  37Але ўсё гэта мы поўнасцю перамагаем сілаю Таго, Хто ўзлюбіў нас.

  38Бо я ўпэўнены, што ні смерць, ні жыццё, ні Ангелы, ні Пачаткі, ні Сілы, ні цяперашняе, ні будучае,

  39ні вышыня́, ні глыбіня́, ні якое стварэ́нне іншае не зможа адлучы́ць нас ад любові Божай у Хрысце Іісусе, Госпадзе нашым.



Раздзел 9

  1Ісціну кажу ў Хрысце, не лгу, све́дчыць мне сумле́нне маё ў Духу Святым,

  2што вялікі сму́так у мяне і няспы́нны боль у сэ́рцы маім:

  3бо я хацеў бы сам быць адлу́чаным ад Хрыста́ дзе́ля братоў маіх, ро́дных мне па плоці;

  4яны Ізраільця́не, ім нале́жаць усынаўле́нне, і слава, і запаве́ты, і законаўстанаўле́нне, і богаслужэ́нне, і абяца́нні;

  5іхнія і айцы, з іх і Хрыстос па плоці, Ён — над усімі Бог, благаславёны на векі, амінь.

  6Гэта не значыць, што слова Божае не здзе́йснілася. Бо не ўсе, хто пахо́дзіць ад Ізраіля, — Ізраільця́не,

  7і не ўсе, хто з пато́мства Аўраама, — дзеці яго; але ска́зана: “У Ісааку будзе назва́на тваё пато́мства”.

  8Гэта значыць, што не дзеці па плоці з’яўляюцца дзе́цьмі Божымі, а дзеці абяца́ння лі́чацца пато́мствам.

  9А сло́ва абяца́ння такое: “у гэты самы час Я прыду́, і будзе ў Са́рры сын “.

  10І не толькі гэта, а падобнае было́ і з Рэвекаю, якая зачала́ адначасова двух сыноў ад Ісаака, айца нашага,

  11бо калі яны яшчэ не нарадзі́ліся і не зрабілі нічога добрага ці дрэ́ннага, — каб прадустанаўле́нне Божае ў абра́нні зале́жала

  12не ад спраў, а ад Таго, Хто паклі́каў, — ска́зана было́ ёй: “бо́льшы будзе служы́ць меншаму”,

  13як і напі́сана: “Іакава Я ўзлюбі́ў, а Ісава ўзненавідзеў”.

  14Дык што скажам? Няўжо няпраўда ў Бога? — Ні ў якім разе.

  15Бо Ён кажа Маісею: “каго памі́лаваць — памі́лую; каго пашкадава́ць — пашкаду́ю”.

  16Дык вось, гэта зале́жыць не ад таго, хто хоча ці імкнецца, але ад Бога, Які мі́луе.

  17Бо ў Пісанні Бог кажа фараону: “дзе́ля таго Я і ўзвы́сіў цябе, каб паказа́ць на табе сілу Маю́ і каб прапаве́дана было́ імя́ Маё па ўсёй зямлі”.

  18Дык вось, Ён каго хоча — мі́луе, а каго хоча — робіць жорсткім.

  19Ты скажаш мне: ”за што ж яшчэ і дакара́е? бо хто супрацьста́не волі Яго?”

  20А ты, чалавек, хто такі, што спрача́ешся з Богам? Хіба́ гліняны вы́раб скажа таму, хто зляпіў яго: “чаму ты мяне зрабіў такім?”

  21Хіба́ ж ганчар не ма́е ўлады над глінаю, каб з таго самага ме́сіва зрабіць адну пасудзіну для пачэ́снага ўжы́тку, а другую для непачэ́снага?

  22Што ж, калі Бог, жада́ючы паказаць гнеў і яві́ць магутнасць Сваю, трываў з вялікай доўгацярплівасцю сасу́ды гневу, прызна́чаныя на пагібель,

  23каб яві́ць багацце славы Сваёй над сасу́дамі міласэ́рнасці, якія Ён за́гадзя прыгатава́ў да славы, —

  24над намі, якіх Ён паклі́каў не толькі з Іудзеяў, але і з язы́чнікаў?

  25як і ў кнізе Асі́і Ён кажа: “не Мой народ назаву Маім народам, і не ўзлю́бленую — узлю́бленай;

  26і на тым месцы, дзе было́ ска́зана ім: “вы не Мой народ”, — там яны будуць назва́ны сына́мі Бога жывога”.

  27А Ісаія абвяшча́е пра Ізра́іль: “хоць і будзе колькасць сыноў Ізра́іля, як пясок марскі, толькі аста́так спасе́цца;

  28бо слова Сваё заве́ршыць і хутка здзе́йсніць у пра́веднасці, слова Сваё рашуча здзе́йсніць Гасподзь на зямлі”.

  29І як прадказа́ў Ісаія: “калі б Гасподзь Саваоф не пакінуў нам се́мені, то мы б сталі як Садом і былі б падобныя да Гаморы”.

  30Дык што скажам? Язычнікі, якія не імкну́ліся да пра́веднасці, атрыма́лі пра́веднасць — пра́веднасць праз веру;

  31а Ізра́іль, які імкну́ўся да закону пра́веднасці, не дасягну́ў закону пра́веднасці.

  32Чаму́ Таму што яны шука́лі не ў веры, а ў справах закону; бо яны спатыкнуліся аб ка́мень спатыкне́ння,

  33як напі́сана: “вось, кладу ў Сіёне ка́мень спатыкне́ння і скалу́ спаку́сы; і кожны, хто веруе ў Яго, пасаро́млены не будзе”.



Раздзел 10

  1Браты́! жада́нне майго сэрца і малітва да Бога за Ізраільця́н — каб яны спасліся.

  2Бо я све́дчу ім, што яны ма́юць руплі́васць да Бога, аднак не па розуму.

  3Бо, не разуме́ючы Божай пра́веднасці і намага́ючыся сцве́рдзіць сваю пра́веднасць, яны не скары́ліся пра́веднасці Божай;

  4таму што завяршэ́нне закона — Хрыстос, дзеля пра́веднасці кожнага ве́руючага.

  5бо Маісей піша аб пра́веднасці, якая паводле закону: “чалавек, які вы́канаў гэта, жывы́ будзе праз гэта”.

  6А пра́веднасць, якая паводле веры, гаво́рыць так: “не кажы́ ў сэ́рцы сваім: хто ўзы́дзе на неба?” — для таго, каб Хрыста́ зве́сці ўніз;

  7альбо: “хто сы́дзе ў бе́здань?” — для таго, каб Хрыста́ з мёртвых узве́сці.

  8А што гаво́рыць Піса́нне?е́ — “Блізка да цябе слова, яно ў ву́снах тваіх і ў сэ́рцы тваім”, — гэта значыць сло́ва веры, якое мы прапаве́дуем.

  9Бо калі ву́снамі тваімі ты будзеш вызнава́ць Іісуса Госпадам і ве́раваць сэ́рцам тваім, што Бог уваскрасіў яго з мёртвых, то спасёны будзеш,

  10таму што сэ́рцам ве́руюць дзе́ля пра́веднасці, а ву́снамі вызнаю́ць дзе́ля спасе́ння.

  11Бо Пісанне кажа: “кожны, хто веруе ў Яго, не будзе пасаро́млены”.

  12Тут няма ро́зніцы паміж Іудзеем і Элінам, таму што адзін Гасподзь для ўсіх, шчо́дры да ўсіх, хто прызыва́е Яго”.

  13Бо “кожны, хто прызаве́ імя́ Гасподняе, спасёны будзе”.

  14Але як яны будуць прызыва́ць Таго, у Каго не ўве́равалі? Як будуць ве́раваць у Таго, пра Каго не чулі? Як пачу́юць без прапаве́дніка?

  15І як будуць прапаве́даваць, калі не будуць пасла́ны́ бо напі́сана: “якія го́жыя но́гі ў тых, хто дабраве́сціць мір, хто дабраве́сціць добрае!”

  16Але не ўсе паслу́халіся дабраве́сця. Бо кажа Ісаія: “Госпадзі! хто паверыў пачу́таму ад нас?”

  17Дык вось, вера — ад пачу́тага, а пачу́тае — ад сло́ва Божага.

  18Але я кажу: хіба́ яны не чулі? Наадварот, “па ўсёй зямлі прайшоў голас іх, і да кра́ю сусве́ту — словы іх”.

  19Яшчэ кажу: хіба́ Ізраіль не ведаў? Першы Маісей гаво́рыць: “Я абуджу́ вашу раўнівасць праз не-народ, праз народ неразумны раздражню́ вас”.

  20А Ісаія смела кажа: “Мяне знайшлі тыя, што не шукалі Мяне, Я адкрыўся тым, што не пыта́ліся пра Мяне”.

  21Пра Ізра́іль жа ён кажа: “цэлы дзень Я праця́гваў ру́кі Мае́ да народа непакорнага і ўпартага”.



Раздзел 11

  1Дык я кажу́: хіба́ адмо́віўся Бог ад народа Свайго? — Ні ў якім разе. Бо і я Ізраільця́нін, з се́мені Аўраа́мавага, з кале́на Веніямінавага.

  2Не адмо́віўся Бог ад народа Свайго, які Ён наперад знаў. Ці ж вы не ве́даеце, што́ гаворыць Пісанне пра Ілію́ як ён скардзіцца Богу на Ізраіль, кажучы:

  3“Госпадзі! прарокаў Тваіх пазабівалі, ахвярнікі Твае паразбуралі; я застаўся адзін, і шукаюць душу́ маю́”.

  4Што ж гаворыць яму Божы адказ? — “Я пакінуў Сабе сем тысяч чалавек, якія не схілілі каленяў перад Ваалам”.

  5Так і ў цяперашні час, паводле абрання благадаці, захаваўся астатак.

  6А калі паводле благадаці, то не паводле спраў; інакш благадаць не была б ужо благадаццю. Калі ж паводле спраў, то гэта ўжо не благадаць; інакш справа — гэта ўжо не справа.

  7Дык што ж? Ізраіль чаго шукаў, таго не атрымаў; абраныя ж атрымалі, а астатнія зрабіліся бясчу́лымі,

  8як напі́сана: “Бог даў ім дух здранцве́ласці, вочы, якімі не бачаць, і вушы, якімі не чуюць, аж па сённяшні дзень”.

  9І Давід кажа: “няхай будзе трапе́за іх па́сткаю, і сіло́м, і капка́нам, і адпла́таю ім;

  10няхай зацьмя́цца вочы іх, каб не бачылі, і спіна іх няхай сагне́цца назаўжды́”.

  11Дык я пытаюся: няўжо яны спатыкнуліся, каб зусім упасці? — Ні ў якім разе. Але ад іх падзення — спасенне язычнікам, каб абудзіць у іх раўнівасць.

  12Калі ж іх падзенне — багацце для свету, і іх заняпа́д — багацце для язычнікаў, дык наколькі ж большая паўната іх!

  13Вам кажу, язычнікам: будучы Апосталам язычнікаў, я праслаўляю служэнне маё;

  14можа не́як абуджу́ я раўнівасць у суродзічах маіх і спасу некаторых з іх?

  15Бо калі адвяржэнне іх — прымірэнне свету, дык чым будзе прыняцце, калі не жыццём з мёртвых?

  16Калі рошчына святая, такое ж і цеста;  і калі корань святы, такія ж і галіны.

  17Калі ж некаторыя з галін адламаліся, а ты, будучы дзікай аліваю, быў прышчэплены замест іх і стаў супольнікам кораня і соку алівы,

  18то не ганарыся перад галінамі; а калі ганарышся, дык па́мятай, што не ты корань трымаеш, а корань — цябе.

  19Ты скажаш: галіны адламаліся, каб мне быць прышчэпленым.

  20Добра. Яны адламаліся з-за нявер’я, а ты трымаешся вераю: не ганарыся, а бойся.

  21Бо калі Бог не пашкадаваў прыродных галін, то можа і цябе не пашкадаваць.

  22Дык убач добрасць і строгасць Божую: строгасць да тых, якія адпа́лі, а добрасць Божую да цябе, калі застане́шся ў Яго добрасці; інакш і ты будзеш адсе́чаны.

  23Але і тыя, калі не застану́цца ў нявер’і, будуць прышчэ́плены, таму што Бог ма́е сілу зноў прышчапіць іх.

  24Бо калі ты быў адсе́чаны ад дзікай па прыродзе алівы і, насуперак прыродзе, прышчэплены да добрай алівы, дык тым больш гэтыя прыродныя будуць прышчэплены да сваёй алівы.

  25Не хачу я, браты, пакінуць вас у няведанні пра тайну гэтую, каб вы не лічылі самі сябе мудрымі: ажарсцвенне сталася з часткаю Ізраіля да таго, пакуль не ўвойдзе паўната язычнікаў,

  26і тады ўвесь Ізраіль спасёны будзе, як напі́сана: “прыйдзе з Сіёна Збавіцель і адверне бязбожнасць ад Іакава;

  27і гэта ім ад Мяне запавет, калі здыму грахі іх”.

  28Адносна дабравесця — яны ворагі Богу дзеля вас, але адносна абра́ння — яны ўзлюбленыя Богам дзеля айцоў.

  29Бо дары́ і паклі́канне Божае неадме́нныя.

  30Бо як і вы калісьці былі́ непаслухмянымі Богу, а цяпер памілаваны праз іх непаслухмянасць,

  31так і яны цяпер непаслухмяныя дзеля вашага памілавання, каб і самім ім быць памі́лаванымі.

  32Бо ўсіх замкнуў Бог у непаслухмянасць, каб усіх памілаваць.

  33О, бяздонне багацця, і прамудрасці, і ведання Божага! Якія неспасціжныя суды́ Яго і нязве́даныя шляхі́ Яго!

  34Бо хто спазна́ў розум Гасподні? Альбо хто быў дара́дцам Яго?

  35Альбо хто папярэдне даў Яму, каб атрымаць адпла́ту?

  36Таму што ўсё — з Яго, і праз Яго, і дзеля Яго. Яму і слава на ве́кі. Амінь.



Раздзел 12

  1Дык я прашу вас, браты, міласэрнасцю Божаю аддаць целы вашы ў ахвяру жывую, святую, угодную Богу, на разумнае служэнне ваша;

  2і не прыстасоўвайцеся да веку гэтага, а пераўтвара́йцеся абнаўле́ннем розуму вашага, каб распазнава́ць вам, у чым воля Божая добрая, і ўгодная, і дасканалая.

  3Па благадаці, да́дзенай мне, кажу кожнаму з вас: не думайце пра сябе вышэй, чым нале́жыць думаць, а, думайце са сціпласцю, у адпаведнасці з тою мераю веры, якую кожнаму вызначыў Бог.

  4Бо, як у адным целе ў нас многа членаў, але не ўсе члены выконваюць аднолькавае дзе́янне,

  5так і мы многія — адно цела ў Хрысце, а паасобку адзін для аднаго — члены.

  6І паколькі па благадаці, да́дзенай нам, мы маем розныя дары, то калі маеш прароцтва, дык прароч згодна з вераю;

  7калі маеш служэнне, дык будзь у служэнні; калі навучаеш — дык у навучанні;

  8калі суцяшаеш — дык у суцяшэнні; калі даеш — дык шчыра; калі начальствуеш — дык дбайна; калі мі́луеш — дык з радасцю.

  9Любоў няхай будзе некрываду́шнаю; ухіля́йцеся ад зла, імкніцеся да дабра;

  10любі́це адзін аднаго братняю любоўю; пашанаю адзін аднаго апярэ́джвайце;

  11у руплівасці не спыняйцеся; духам палымнейце; Госпаду служы́це;

  12у надзеі радуйцеся; у прыгнечанасці будзьце стойкімі; у малітве — пастаяннымі;

  13дапамагайце святым[**]у іх патрэбах; пра гасціннасць дбайце;

  14благаслаўляйце ганіцеляў вашых; благаслаўляйце, а не праклінайце.

  15Радуйцеся з тымі, хто радуецца, і плачце з тымі, хто плача.

  16Будзьце аднадумнымі паміж сабою; не ўзносьце сябе ў думках, а імкніцеся за пакорлівымі; не лічы́це самі сябе мудрымі;

  17нікому не плаці́це злом за зло, а клапаціцеся пра дабро для ўсіх людзей.

  18Калі магчыма, наколькі гэта ад вас залежыць, з усімі людзьмі будзьце ў міры.

  19Не помсціце за сябе, узлю́бленыя, а дайце месца гневу Божаму. Бо напі́сана: “Мая помста, Я адплачу́, — кажа Гасподзь”.

  20Дык вось, калі вораг твой галодны, накармі яго; калі сма́гне, напаі́ яго; бо, робячы гэта, ты збярэш гара́чае вуголле на галаву яго.

  21Не будзь пераможаны злом, а перамагай зло дабром.



Раздзел 13

  1Кожная душа няхай падпарадко́ўваецца вышэ́йшым ула́дам, бо няма ўлады не ад Бога; а існу́ючыя ўлады Богам устаноўлены.

  2Бо хто працівіцца ўладзе, той супрацьстаі́ць Божаму ўстанаўле́нню; а хто супрацьстаіць, той сам на сябе накліча асуджэ́нне.

  3Таму што начальнікі стра́шныя не для добрых спраў, а для злых. Хочаш не баяцца ўлады? Рабі дабро, і будзеш мець пахвалу ад яе;

  4бо яна — слуга Божы, табе на дабро. Калі ж будзеш рабіць зло, то бойся, бо яна не дарэмна носіць меч: яна — слуга Божы, які помсціць і карае таго, хто робіць зло.

  5Так што трэба падпарадко́ўвацца не толькі з-за страху пакарання, але і па сумле́нню.

  6Дзеля таго вы і падаткі пла́ціце; бо начальнікі — служы́целі Божыя, якія іменна гэтым пастаянна займаюцца.

  7Дык вось, аддавайце кожнаму нале́жнае: каму пада́так — пада́так; каму пошліну — пошліну; каму страх — страх; каму пашану — пашану.

  8Нікому нічым не будзьце ў даўгу, акрамя доўгу ўзаемнай любові; бо хто лю́біць іншага, той вы́канаў закон.

  9Таму што за́паведзі: “не пралюбадзейнічай”, “не забівай”, “не крадзь”, “не све́дчы лжыва”, “не пажадай чужога” і любая іншая — усе яны заключаюцца ў гэтым выслоўі: “узлюбі бліжняга твайго, як самога сябе”.

  10Любоў не чы́ніць бліжняму зла; так што любоў ёсць выкананне закону.

  11Тым болей, што вы ведаеце час: пара́ ўжо нам абудзі́цца ад сну. Бо цяпер спасенне да нас бліжэй, чым тады, калі мы ўве́равалі.

  12Ноч мінае, а дзень наблізіўся: дык адкінем справы цемры і надзе́нем зброю святла.

  13Як удзень, будзем паводзіць сябе прыстойна: не ў гульбе́ і п’янстве, не ў распу́сце і разбэшчанасці, не ў зва́дах і за́йздрасці;

  14але апрані́цеся ў Госпада Іісуса Хрыста, і клопат пра плоць не ператвара́йце ў пажа́днасць.



Раздзел 14

  1Сла́бага ў веры прымайце без спрэчак пра яго меркаванні.

  2Бо адзін верыць, што можна есці ўсё, а другі, сла́бы, есць гародніну.

  3Хто есць, няхай не прыніжа́е таго, хто не есць; і хто не есць, няхай не асуджа́е таго, хто есць; таму што Бог прыня́ў яго.

  4Хто ты такі, што асуджаеш чужога раба? Перад сваім Госпадам ён стаіць альбо па́дае; і будзе стаяць, бо ма́е Бог сілу падняць яго.

  5Адзін адрознівае дзень ад дня, а другі ставіцца аднолькава да ўсякага дня. Няхай кожны трымаецца свайго меркавання.

  6Хто вылуча́е дні — дзеля Госпада вылуча́е; і хто не вылуча́е дзён — дзеля Госпада не вылуча́е. Хто есць — дзеля Госпада есць, бо дзякуе Богу. І хто не есць — дзеля Госпада не есць і дзякуе Богу.

  7Бо ніхто з нас не жыве дзеля сябе і ніхто не памірае дзеля сябе,

  8а калі жывём — дзеля Госпада жывём, калі паміраем — дзеля Госпада паміраем. І таму, ці жывём мы, ці паміраем — мы Гасподнія.

  9Бо Хрыстос дзеля таго і памёр, і ўваскрэс, і ажыў, каб быць Госпадам і для мёртвых, і для жывых.

  10А ты чаму асуджаеш брата свайго? Альбо і ты, чаму прыніжаеш брата свайго? Усе ж мы будзем стаяць на судзе Хрыстовым.

  11Бо напісана: “жыву Я, — кажа Гасподзь, — перада Мною схі́ліцца ўсякае калена, і ўсякі язык будзе вызнава́ць Бога”.

  12Дык вось, кожны з нас за сябе дасць адказ перад Богам.

  13Давайце ж не будзем больш судзі́ць адзін аднаго, а лепей судзі́це пра тое, як не даць брату спатыкну́цца альбо спакусі́цца.

  14Я ведаю і ўпэўнены ў Госпадзе Іісусе, што няма нічога ў сабе самім нячыстага; толькі калі хто лі́чыць нешта нячыстым, то для яго гэта нячыстае.

  15Калі ж з-за ежы засмучаецца брат твой, то ты ўжо не па любові жывеш; не губі сваёю ежаю таго, за каго Хрыстос памёр.

  16Няхай не будзе знява́жана ваша дабро.

  17Бо Царства Божае — не ежа і пітво, а праведнасць, і мір, і радасць у Духу Святым.

  18Хто гэтым слу́жыць Хрысту, той угодны Богу і паважа́ны людзьмі.

  19Дык будзем імкнуцца да таго, што слу́жыць міру і ўзае́мнаму ўмацава́нню.

  20З-за ежы не разбура́й справы Божай: бо ўсё — чыстае, але кепска робіць чалавек, які есць на спакусу.

  21Лепш не есці мяса, не піць віна і не рабіць таго, з-за чаго брат твой спатыка́ецца, ці спакуша́ецца, ці знемага́е.

  22Ты маеш веру́ дык май яе сам у сабе, перад Богам. Блажэнны, хто не асуджа́е сябе за рашэнне, якое прымае.

  23Калі ж хто есць сумняваючыся, дык ён асу́джаны, бо не па веры; а ўсё, што не па веры, — грэх.

  24А Таму, Хто можа вас умацаваць, паводле дабраве́сця майго і пропаведзі Іісуса Хрыста, паводле адкрыцця́ тайны, з адвечных часоў пакрытай маўчаннем,

  25але цяпер я́ўленай і праз пісанні прарокаў, па загаду вечнага Бога, абве́шчанай усім народам для паслушэнства іх у веры,

  26адзінаму прамудраму Богу, праз Іісуса Хрыста, слава навекі. Амінь.



Раздзел 15

  1Мы, моцныя, павінны немачы сла́бых насіць, а не сабе дагаджа́ць:

  2кожны з нас павінен дагаджаць бліжняму на дабро, для ўмацавання.

  3Бо і Хрыстос не Сабе дагаджа́ў, а як напісана: “знявагі тых, што зневажа́юць Цябе, па́лі на Мяне”.

  4А ўсё, што было напі́сана раней, для нашага настаўлення напі́сана, каб мы праз цярпенне і суцяшэнне з Пісанняў захоўвалі надзею.

  5Бог жа цярпення і суцяшэння няхай дасць вам быць у аднадумстве паміж сабою па Хрысту Іісусу,

  6каб вы аднадушна, адзінымі вуснамі славілі Бога і Айца Госпада нашага Іісуса Хрыста.

  7Таму прымайце адзін аднаго, як і Хрыстос прыняў вас у славу Божую.

  8Бо кажу я, што Іісус Хрыстос стаў служыцелем для абрэзаных — дзеля ісціны Божай, каб сцве́рдзіць абяцанае айцам,

  9а для язычнікаў — па міласці, каб яны славілі Бога, як напісана: “за гэта буду славіць Цябе сярод язычнікаў і буду спяваць і́мені Твайму”.

  10І яшчэ ска́зана: “узвесяліцеся, язычнікі, з народам Яго”.

  11І яшчэ: “хваліце Госпада, усе язычнікі, і ўсхваляйце Яго, усе народы”.

  12І яшчэ Ісаія кажа: “будзе корань Іесе́еў і Той, Хто ўздымецца, каб валодаць язычнікамі; на Яго язычнікі спадзявацца будуць”.

  13Бог жа надзеі няхай напоўніць вас ўсякаю радасцю і мірам у веры, каб вы, сілаю Духа Святога, узбагаціліся надзеяй.

  14Я і сам упэўнены ў вас, браты мае́, што і вы поўныя добрасці, напоўненыя ўсякімі ведамі і можаце настаўляць адзін аднаго;

  15але напісаў я вам, браты, з некато́рай смеласцю, як бы ў напамін вам, паводле дадзенай мне Богам благадаці

  16быць служыцелем Іісуса Хрыста сярод язычнікаў, свяшчэннадзе́ючы дабравесце Божае, каб язычнікі сталі прынашэннем, угодным Богу, асвячонае Духам Святым.

  17Дык я магу пахвалі́цца ў Хрысце Іісусе сваім служэннем Богу,

  18бо не адважуся гаварыць ні пра што такое, чаго не здзейсніў Хрыстос праз мяне для паслушэнства язычнікаў, словам і справаю,

  19сілаю знаме́нняў і цудаў, сілаю Духа Божага, так што ад Іерусаліма і яго наваколляў да Іліры́ка я распаўсюдзіў дабравесце Хрыстова.

  20Прытым я лічы́ў за гонар дабраве́сціць не там, дзе ўжо было вядома імя́ Хрыстова, каб не будаваць на чужым падмурку,

  21а як напісана: “каму не было абвешчана пра Яго, тыя ўбачаць, і хто не чуў, тыя зразумеюць”.

  22Гэта шмат разоў перашкаджала мне прыйсці да вас.

  23Цяпер жа, не маючы больш поля дзейнасці ў тых краях, а многія гады жадаючы прыйсці да вас,

  24як толькі вы́праўлюся ў Іспанію, прыду да вас. Бо спадзяюся, што, праходзячы, пабачуся з вамі і што вы праведзяце́ мяне туды, пасля таго як я нацешуся вамі, хоць трохі.

  25А цяпер я іду ў Іерусалім, каб паслужы́ць святым,

  26бо Македонія і Ахаія пажадалі сабраць нейкія сродкі для дапамогі бедным сярод святых у Іерусаліме.

  27Пажадалі, аднак яны і даўжнікі перад імі. Бо калі язычнікі сталі іх супольнікамі ў духоўным, то павінны і ў цялесным паслужы́ць ім.

  28Вы́канаўшы гэта і ў цэласці перадаўшы ім сабра́нае, я пайду праз вашы мясціны ў Іспанію,

  29і ведаю, што калі прыйду да вас, дык прыйду з паўнатою благаславення дабраве́сця Хрыстовага.

  30Але прашу вас, браты, дзеля Госпада нашага Іісуса Хрыста і дзеля любові Духа, аказаць мне падтрымку ў малітвах Богу за мяне,

  31каб мне быць збаўленым ад няверуючых у Іудзеі, і каб служэнне маё ў Іерусаліме было добра прыня́та святымі,

  32каб я з радасцю прыйшоў да вас, калі на гэта воля Божая, і адпачыў разам з вамі.

  33Бог жа міру няхай будзе з усімі вамі. Амінь.



Раздзел 16

  1Прадстаўляю вам Фіву, сястру нашу, дыяканісу Царквы Кенхрэйскай,

  2каб вы прынялі́ яе дзеля Госпада, як належыць святым, і дапамаглі ёй ва ўсякай справе, калі яна будзе мець патрэбу ў вас, бо і яна была памочніцаю многім і мне самому.

  3Віта́йце Прыскілу і Акілу, сурабо́тнікаў маіх у Хрысце Іісусе,

  4якія галовы свае клалі за душу́ маю́, якім не адзін я ўдзячны, але і ўсе Цэрквы з язычнікаў, вітайце і дамашнюю іх Царкву[***].

  5Вітайце ўзлю́бленага майго Эпенета, які стаў пе́ршынцам Ахаіі для Хрыста.

  6Вітайце Марыям, якая шмат працавала для нас.

  7Вітайце Андрані́ка і Ю́нію — сваякоў маіх, якія былі́ вязнямі разам са мною, яны добра вядомы сярод Апосталаў і яшчэ раней за мяне ўверавалі ў Хрыста.

  8Вітайце Амплі́я, узлю́бленага майго ў Госпадзе.

  9Вітайце Урва́на, сурабо́тніка нашага ў Хрысце, і Стахі́я, узлю́бленага майго.

  10Вітайце Апе́лія, вы́прабаванага ў Хрысце. Вітайце веруючых з дому Арыставу́ла.

  11Вітайце Ірадыёна, сваяка майго. Вітайце дамашніх Наркі́са, якія ў Госпадзе.

  12Вітайце Трыфе́ну і Трыфо́су, што працуюць дзеля Госпада. Вітайце Персі́ду ўзлюбленую, якая шмат працавала дзеля Госпада.

  13Вітайце Руфа, абранага ў Госпадзе, і маці яго і маю́.

  14Вітайце Асінкры́та, Фле́ганта, Е́рма, Патро́ва, Ермі́я і іншых з імі братоў.

  15Вітайце Філало́га і Ю́лію, Нірэ́я і сястру яго, і Алімпа́на, і ўсіх з імі святых.

  16Вітайце адзін аднаго святым пацалункам. Вітаюць вас усе Цэрквы Хрыстовы.

  17Сцеражы́цеся тых, што разлады і спакусы учыняюць, насуперак вучэнню, якое вы спазналі, і ўхіляйцеся ад іх;

  18бо яны служаць не Госпаду нашаму Іісусу Хрысту, а свайму чэраву, ды красамоўствам і салодкімі словамі падманваюць сэрцы прастадушных.

  19Ваша паслушэнства веры ўсім вядома; таму я радуюся за вас, але жадаю, каб вы былі му́дрымі на дабро і бясхітраснымі на зло.

  20А Бог міру звергне сатану пад ногі вашы неўзабаве. Благадаць Госпада нашага Іісуса Хрыста з вамі! Амінь.

  21Вітаюць вас Цімафей, сурабо́тнік мой, і Лукі́й, і Іа́сан, і Сасіпа́тр, сваякі мае́.

  22Вітаю вас у Госпадзе і я, Тэ́рцый, які запісаў гэтае пасланне.

  23Вітае вас Га́ій, гасцінны да мяне і да ўсёй Царквы. Вітае вас Эра́ст, гарадскі скарбнік, і брат Ква́рт.

  24Благадаць Госпада нашага Іісуса Хрыста з усімі вамі! Амінь.









Раздзел 1

  1Павел і Цімафей, рабы Іісуса Хрыста, усім святым у Хрысце Іісусе, якія знаходзяцца ў Філіпах, з епіскапамі і дыяканамі:

  2благадаць вам і мір ад Бога, Айца нашага, і Госпада Іісуса Хрыста.

  3Дзякую Богу майму пры кожным успаміне пра вас,

  4заўсёды, у кожнай малітве маёй за ўсіх вас, з радасцю малітву ўзносячы,

  5за ваш удзел у дабравесці з першага дня і дагэтуль,

  6будучы ўпэўненым, што Той, Хто пачаў у вас добрую справу, заве́ршыць яе да дня Іісуса Хрыста;

  7так і належыць мне думаць пра ўсіх вас, бо я маю вас у сэрцы, бу́дучы і ў кайдана́х маіх, і ў абароне, і ў сцвярджэ́нні дабравесця, усіх вас — супольнікаў маіх па благадаці.

  8Бог мне сведка, што я люблю ўсіх вас любоўю Іісуса Хрыста;

  9і я малюся аб тым, каб любоў ваша яшчэ больш і больш узрастала ў спазнанні і ва ўсякім пачуцці,

  10каб, распазнаючы́, што́ правільна, вы былі чыстымі і бездакорнымі ў дзень Хрыстоў,

  11поўнымі пладоў праведнасці праз Іісуса Хрыста на славу і хвалу Божую.

  12Я хачу, браты, каб вы ведалі: тое, што адбылося са мною, паслужыла большаму поспеху дабравесця,

  13так што пра кайданы́ мае́ дзеля Хрыста стала вядома ўсёй прэторыі і ўсім астатнім,

  14і вельмі многія браты ў Госпадзе, падбадзёраныя праз кайданы́ мае́, пачалі́ з большаю адвагаю, бязбоязна прапаведаваць слова Божае.

  15Некаторыя, праўда, з зайздрасці альбо супрацьстая́ння, а некаторыя з добрым намерам прапаведуюць Хрыста:

  16адны з-за суперніцтва прапаведуюць Хрыста, не чыста, думаючы павялічыць цяжа́р кайданоў маіх;

  17а другія — з любові, ведаючы, што я пастаўлены дзеля абароны дабравесця.

  18І што ж? У любым вы́падку — ці прытворна, ці шчыра — аднак Хрыста прапаве́дуюць, і я гэтаму радуюся, і потым буду радавацца,

  19бо ведаю, што гэта паслужыць мне на спасенне дзякуючы вашай малітве і садзеянню Духа Іісуса Хрыста,

  20паводле чака́ння і надзеі маёй, што я ні ў чым не буду пасаромлены, а з усёю маёю адвагаю, як заўсёды, так і цяпер, будзе праслаўляцца Хрыстос у целе маім, ці то жыццём, ці смерцю.

  21Бо для мяне жыццё — Хрыстос, і смерць — прыбы́так.

  22А калі жыццё ў плоці — гэта для мяне плённая праца, то не ведаю, што выбраць.

  23Я заціснуты з двух бакоў: хочацца адысці з жыцця і быць з Хрыстом, бо гэта намнога лепш;

  24а заставацца ў плоці больш патрэбна, дзеля вас.

  25І ў гэтым я перакана́ны і ведаю, што застану́ся і буду з усімі вамі дзеля вашага поспеху і радасці ў веры,

  26каб пахвала́ ваша ў Хрысце Іісусе памножылася праз мяне, пры наступным маім прыходзе да вас.

  27Толькі жывіце дастойна дабравесця Хрыстовага, каб — ці прыйду і ўбачу вас, ці не прыйду — я пачуў пра вас, што стаіце́ вы ў адным духу, змагаючыся аднадушна за веру евангельскую,

  28і не баіце́ся ні ў чым супраціўнікаў; гэта для іх знак пагібелі, а для вас спасення. І гэта ад Бога,

  29бо вам дадзена дзеля Хрыста не толькі вераваць у Яго, але і пакутаваць дзеля Яго

  30такім самым подзвігам, які вы бачылі ўва мне і як сёння чуеце пра мяне.



Раздзел 2

  1Дык вось, калі маеце якую апору ў Хрысце, калі маеце якое суцяшэнне любові, калі маеце якую супольнасць духу, калі маеце якую міласэрнасць і спага́ду,

  2то зрабіце яшчэ паўнейшай маю́ радасць: трымайцеся адных думак, аднолькавую любоў маючы, будзьце аднадушнымі і аднадумнымі;

  3нічога не рабіце з самалюбства ці дзеля марнай славы, а ў пакорамудрасці лі́чачы адны другіх вышэйшымі за сябе.

  4Не пра саміх сябе клапаціцеся, але кожны і пра іншых.

  5Бо ў вас павінны быць тыя ж думкі, што і ў Хрысце Іісусе:

  6Ён, існуючы ў вобразе Божым[*], не стаў трымацца за Сваю роўнасць з Богам,

  7а прынізіў Сябе Самога, прыня́ўшы вобраз раба, зрабіўшыся падобным да людзей і з выгляду стаўшы як чалавек;

  8Ён упакорыў Сябе і быў паслухмяны нават да смерці — і смерці крыжовай.

  9Таму і Бог найбольш узвы́сіў Яго і даў Яму імя́, вышэйшае за ўсякае імя́,

  10каб перад імем Іісуса схілілася ўсякае калена на небе, і на зямлі, і пад зямлёю

  11і ўсякі язык вы́знаў, што Іісус Хрыстос — Гасподзь, на славу Бога Айца.

  12Дык вось, узлю́бленыя мае́, як вы заўсёды былі паслухмянымі, не толькі ў прысутнасці маёй, але яшчэ больш цяпер, у адсутнасці маёй, са страхам і трымценнем здзяйсняйце сваё спасенне,

  13таму што гэта Бог дзейнічае ў вас, каб вы і жадалі, і дзейнічалі паводле Яго добрай волі.

  14Усё рабіце без наракання і сумнення,

  15каб былі́ вы бездакорнымі і чыстымі, дзецьмі Божымі беззаганнымі сярод роду сапсава́нага і разбэ́шчанага, у якім вы ззяеце, як свяцілы ў свеце,

  16захоўваючы слова жыцця, на пахвалу́ мне ў дзень Хрыстоў, што я не марна намагаўся і не марна працаваў.

  17Але калі я і станаўлюся ахвярным узліваннем на ахвяру і служэнне веры вашай, то я радуюся і падзяляю радасць з усімі вамі;

  18гэтаму ж і вы радуйцеся і падзяляйце радасць са мною.

  19А я спадзяюся ў Госпадзе Іісусе неўзабаве паслаць да вас Цімафея, каб і мне ўсцешыцца духам, даведаўшыся пра вашы справы.

  20Таму што няма ў мяне нікога аднадушнага, хто па-сапраўднаму будзе дбаць пра вас;

  21бо ўсе шукаюць свайго, а не таго, што ўгодна Хрысту Іісусу.

  22А вы́прабаванасць яго вы ведаеце, бо, як сын пры бацьку, служыў ён са мною справе дабравесця.

  23Дык вось яго я спадзяюся паслаць адразу ж, як толькі буду бачыць, што́ стане са мною.

  24Я ўпэўнены ў Госпадзе, што і сам хутка прыйду да вас.

  25Таксама палічыў я патрэбным паслаць да вас Эпафрадзіта, майго брата і супрацоўніка і паплечніка ў барацьбе, вашага ж пасланца́ і служыцеля ў патрэбе маёй,

  26бо ён вельмі імкнуўся да ўсіх вас і перажываў з-за таго, што вы дачуліся пра яго хваробу.

  27А ён сапраўды захварэў і быў пры смерці; аднак Бог памілаваў яго, ды не толькі яго, але і мяне, каб не дадалося мне смутку да смутку.

  28Таму я хутчэй паслаў яго, каб вы, убачыўшы яго зноў, узрадаваліся, і я быў менш засму́чаны.

  29Прыміце ж яго ў Госпадзе з усёю радасцю, і такіх майце ў пашане,

  30бо ён за справу Хрыстову быў блізкі да смерці, рызыкуючы жыццём, каб запоўніць недастатковасць вашага служэння мне.



Раздзел 3

  1Урэшце, браты мае́, радуйцеся ў Госпадзе. Пісаць вам пра тое ж самае для мяне не цяжка, а для вас павучальна.

  2Сцеражыцеся сабак, сцеражыцеся ліхіх дзеячаў, сцеражыцеся лжэабрэ́зання,

  3бо абрэ́занне — гэта мы, калі служым Богу духам і хвалімся Хрыстом Іісусам, а не на плоць спадзяёмся,

  4хоць я магу спадзявацца і на плоць. Калі нехта іншы думае, што можа спадзявацца на плоць, то тым больш я,

  5абрэзаны ў восьмы дзень, з роду Ізраілевага, калена Веніямінавага, Яўрэй з Яўрэяў, у адносінах да закону — фарысей,

  6па заўзятасці — ганіцель царквы Божай, паводле праведнасці законнай — бездакорны.

  7Але што для мяне было здабыткам, тое дзеля Хрыста я стаў лічыць стратаю.

  8Ды і ўсё я лічу стратаю дзеля перавагі пазнання Хрыста Іісуса, Госпада майго, дзеля Якога я ўсяго пазбавіўся і ўсё лічу смеццем, каб здабыць Хрыста

  9і знайсці сябе ў Ім не са сваёю праведнасцю, якая ад закона, а з тою, якая праз веру ў Хрыста, з праведнасцю, якая ад Бога па веры;

  10каб спазнаць Яго, і сілу ўваскрасення Яго, і ўдзел у пакутах Яго, прыпадабня́ючыся Яму ў смерці,

  11каб толькі дасягнуць уваскрасення з мёртвых.

  12Гэта не значыць, што я дасягнуў ужо ці стаў ужо дасканалым; але імкнуся, ці не дасягну і я, як дасягнуў мяне Хрыстос Іісус.

  13Браты, я не думаю пра сябе, што ўжо дасягнуў; адно толькі: забываючы тое, што ззаду, і сягаючы наперад,

  14імкнуся да мэты, да ўзнагароды вышэйшага паклікання Божага ў Хрысце Іісусе.

  15Дык вось, хто з нас дасканалы, так і павінен думаць; калі ж вы пра што інакш думаеце, то і гэта Бог вам адкрые.

  16Аднак, чаго мы дасягнулі, паводле такога правіла будзем жыць, гэтак і думаць.

  17Будзьце ўсе пераймальнікамі маімі, браты, і глядзіце на тых, што жывуць паводле ўзору, які вы маеце ў нас.

  18Бо многія, пра каго я часта казаў вам, а цяпер нават са слязьмі кажу, жывуць як ворагі крыжа Хрыстовага;

  19іх канец — пагібель, іх бог — чэрава, і слава іх — у ганьбе: яны думаюць пра зямное.

  20А наша грамадзянства — на нябёсах, адкуль мы і чакаем Спасіцеля, Госпада нашага Іісуса Хрыста,

  21Які пераўтворыць прыні́жанае цела наша так, што яно стане падобным на слаўнае Цела Яго, праз уздзе́янне сілы Сваёй, якою Ён можа і падпарадкава́ць Сабе ўсё.



Раздзел 4

  1Дык вось, браты мае ўзлю́бленыя і жаданыя, радасць і вянец мой, стойце так у Госпадзе, узлю́бленыя.

  2Ево́дзію прашу і Сінці́хію прашу быць аднадумнымі ў Госпадзе;

  3ды і цябе прашу, верны дружа, дапамагай ім, бо яны за дабравесце змагаліся разам са мною, і з Клі́ментам, і з аста́тнімі супрацоўнікамі маімі, чые імёны — у кнізе жыцця.

  4Радуйцеся заўсёды ў Госпадзе; і зноў кажу: радуйцеся.

  5Дабразычлівасць ваша няхай будзе вядома ўсім лю́дзям. Гасподзь блізка.

  6Ні аб чым не турбуйцеся, а заўсёды ў малітве і маленні з падзякаю адкрывайце свае жаданні Богу,

  7і мір Божы, вышэйшы за ўсякі розум, будзе захоўваць сэрцы вашы і думкі вашы ў Хрысце Іісусе.

  8Урэшце, браты, толькі пра тое, што́ ісціннае, што́ пачэснае, што́ праведнае, што́ чыстае, што́ лю́бае, што́ прыемнае, што́ дабрадзейнае і што́ вартае хвалы, — вось пра што разважа́йце.

  9Чаму вы навучыліся, і што перанялі́, і пачулі, і ўбачылі ўва мне, тое і выконвайце, — і Бог міру будзе з вамі.

  10Я ж вельмі ўзрадаваўся ў Госпадзе, што вы нарэшце зноў пачалі клапаціцца пра мяне; вы і раней клапаціліся, але ў вас не было ўмоў.

  11Не з-за нястачы гэта кажу, бо я навучыўся быць здаволеным тым, што ёсць:

  12умею жыць і ў беднасці, умею жыць і ў дастатку; ўсяму і ва ўсім я наву́чаны: і сы́тым быць, і галодным, быць і ў дастатку, і ў нястачы;

  13усё магу ў Іісусе Хрысце, Які ўмацоўвае мяне.

  14Аднак вы добра зрабілі, што паздялі́лі са мною мой цяжар.

  15Вы ж ведаеце, Філіпійцы, што на пачатку дабравесця, калі я выйшаў з Македоніі, ніводная царква не прымала ўдзелу ў тым, што́ я выдаткоўваў і атрымліваў, апрача вас адных;

  16бо вы і ў Фесалоніку і раз, і другі дасылалі мне на патрэбы.

  17Гэта не значыць, што я шукаю дару; але плоду я шукаю, які памнажаецца на карысць вам.

  18Я ма́ю ўсё і ма́ю ўдосталь; я поўнасцю забяспе́чаны, атрымаўшы ад Эпафрадыта пасла́нае вамі, як пах духмяны, як ахвяру прыемную, што даспадобы Богу.

  19Бог жа мой няхай задаволіць усякую патрэбу вашу паводле багацця Свайго ў славе, у Хрысце Іісусе.

  20А Богу і Айцу нашаму слава на векі вякоў! Амінь.

  21Вітайце кожнага святога ў Хрысце Іісусе. Вітаюць вас браты, якія са мною.

  22Вітаюць вас усе святыя, і асабліва з кесаравага дома.

  23Благадаць Госпада нашага Іісуса Хрыста з усімі вамі. Амінь.









Раздзел 1

  1Ста́рац – абра́най спада́рыні і дзе́цям яе, якіх я люблю́ ў і́сціне, і не толькі я, але і ўсе, хто спазна́ў і́сціну,

  2дзе́ля і́сціны, якая знахо́дзіцца ў нас і будзе з намі ве́чна;

  3няхай будзе з вамі благада́ць, мі́ласць, мір ад Бога Айца і ад Госпада Іісуса Хрыста, Сына Айцовага, у і́сціне і любо́ві.

  4Я вельмі ўзра́даваўся, бо сярод дзяце́й тваіх знайшоў тыіх, што хо́дзяць у і́сціне паво́дле за́паведзі, якую мы атрыма́лі ад Айца.

  5І цяпер прашу цябе, спада́рыня, не як новую за́паведзь пі́шучы табе, а як тую, што ма́ем ад пачатку: каб мы любі́лі адзін аднаго́.

  6Любоў жа ў тым, каб мы жылі́ паво́дле за́паведзяў Яго. Вось за́паведзь, якую вы чулі ад пачатку, каб паво́дле яе жылі́.

  7Бо ў свет увайшло́ многа ашука́нцаў, якія не прызнаю́ць Іісуса Хрыста, што прыйшо́ў у плоці: такі чалавек – ашука́нец і анты́хрыст.

  8Сцеражы́цеся, каб вы[*]не страцілі таго, над чым працава́лі, а каб атрыма́лі поўную ўзнагаро́ду.

  9Кожны, хто паруша́е вучэ́нне Хрыстова і не застае́цца ў ім, той не ма́е Бога; а хто застае́цца ў вучэ́нні Хрысто́вым, той і Айца, і Сына ма́е.

  10Калі хто прыхо́дзіць да вас і не прыно́сіць гэтага вучэ́ння, не прыма́йце яго ў дом і не віта́йце яго;

  11бо хто віта́е яго, той саўдзе́льнічае ў злых спра́вах яго.

  12Многае меў я напіса́ць вам, але не захацеў я на папе́ры чарні́лам, а спадзяю́ся прыйсці́ да вас і ву́сна пагавары́ць, каб ра́дасць ваша была поўнай.

  13Віта́юць цябе дзеці сястры тваёй абра́най. Амінь.









Раздзел 1

  1Павел, воляю Божаю Апостал Іісуса Хрыста, паводле абяца́ння жыцця ў Хрысце Іісусе,

  2Цімафею, узлю́бленаму сыну: благадаць, міласць, мір ад Бога Айца і Хрыста Іісуса, Госпада нашага.

  3Дзякую Богу, Якому служу ад продкаў у чыстым сумленні, што не перастаю́ паміна́ць цябе ў малітвах маіх уночы і ўдзень;

  4па́мятаючы слёзы твае, я пра́гну ўбачыць цябе, каб мне напоўніцца радасцю;

  5прыга́дваю сабе тваю некрываду́шную веру, якую раней ме́ла бабуля твая Лаі́да і маці твая Яўні́кія; упэўнены, што і ты маеш яе.

  6З гэтай прычыны напаміна́ю, каб ты падтры́мліваў у сабе агонь да́ру Божага, які ў табе праз усклада́нне рук маіх;

  7бо даў нам Бог не дух баязлі́васці, а дух сілы, і любові, і разва́жнасці.

  8Таму не саромейся ні све́дчання пра Госпада нашага Іісуса Хрыста, ні мяне, вязня Яго; а пакутуй разам са мною за дабравесце Хрыстова сілаю Бога,

  9Які спас нас і паклікаў паклі́каннем святым не паводле спраў нашых, а паводле Свайго прадустанаўле́ння і благадаці, да́дзенай нам у Хрысце Іісусе раней часоў адвечных,

  10а цяпер адкрытай яўле́ннем Спасіцеля нашага Іісуса Хрыста, Які знішчыў смерць і асвятлі́ў жыццё і нятле́ннасць дабравесцем,

  11для якога я пастаўлены прапаведнікам, і Апосталам, і настаўнікам язычнікаў.

  12З гэтай прычыны я і пакутую так; але не саромеюся. Бо ведаю, у Каго я ўвераваў, і ўпэ́ўнены, што Ён ма́е сілу залог мой захаваць на той дзень.

  13Узору здаровага вучэ́ння, якое ты чуў ад мяне, трымайся з вераю і любоўю ў Хрысце Іісусе.

  14Захоўвай добры залог сілаю  Духа Святога, Які жыве ў нас.

  15Ты ведаеш, што ўсе Асійцы адвярнуліся ад мяне; сярод іх Фі́гел і Ермаген.

  16Няхай дасць Гасподзь міласць дому Анісі́фара за тое, што ён шмат разоў падтры́мліваў мяне і не пасаромеўся аковаў маіх,

  17а калі быў у Рыме, з вялікім стараннем шукаў мяне і знайшоў.

  18Няхай дасць яму Гасподзь знайсці міласць у Госпада ў той дзень; а колькі ён паслужыў мне ў Эфэсе, ты лепш ведаеш.



Раздзел 2

  1Ты ж, сыне мой, умацоўвайся ў благадаці, якая ў Хрысце Іісусе,

  2і што́ чуў ад мяне пры многіх сведках, тое перадай верным людзям, якія здольныя будуць і іншых навучы́ць.

  3Ты ж перанось цяжкасці, як добры воін Іісуса Хрыста.

  4Ніякі воін не звязвае сябе жыццёвымі справамі, каб дагадзі́ць военачальніку.

  5Калі ж хто і змагаецца, то не будзе увянча́ны, калі ён незаконна будзе змагацца.

  6Земляроб, які працуе, першым павінен атрыма́ць сваю частку пладоў.

  7Абдумай тое, што я кажу. Няхай дасць табе Гасподзь разуме́нне ва ўсім.

  8Па́мятай уваскрэслага з мёртвых Госпада Іісуса Хрыста, ад семені Давідавага, паводле дабравесця майго,

  9за якое я пакутую аж да кайданоў, як злачынец; але на слова Божае няма кайданоў.

  10Таму я ўсё цярплю дзеля абраных, каб і яны атрымалі спасенне ў Хрысце Іісусе са славаю вечнаю.

  11Вартае веры слова: калі мы з Ім памерлі, то з Ім і ажывём;

  12калі церпім, то з Ім і царстваваць будзем; калі адрачомся, то і Ён адрачэцца ад нас;

  13калі мы няверныя, то Ён застаецца верным, бо ад Сябе адрачы́ся не можа.

  14Гэта нагадвай, перад Госпадам заклінаючы не ўступаць у сваркі, ад якіх няма ніякай карысці, а толькі згу́ба слухача́м.

  15Старайся праяві́ць сябе перад Богам годна, як працаўнік бездакорны, які правільна выклада́е сло́ва ісціны.

  16А нягоднага пустаслоўя пазбягай; бо хто займаецца ім, тыя яшчэ больш будуць памнажаць бязбожнасць,

  17і слова іх, як гангрэна, будзе раз’яда́ць усё. Да іх нале́жаць Імяне́й і Філі́т,

  18якія ўхіліліся ад ісціны, кажучы, што ўваскрасенне ўжо было, і разбура́юць у некаторых веру.

  19Аднак трывалы падму́рак Божы стаіць, маючы пячаць гэтую: “спазнаў Гасподзь Сваіх” і “няхай адсту́піць ад няпраўды кожны, хто вызнае́ імя́ Гасподняе”.

  20А ў вялікім доме ёсць посуд не толькі залаты і сярэбраны, але і драўляны і гліняны; і адзін у пачэсным, а другі ў нізкім ужы́тку.

  21Дык вось, хто ачы́сціць сябе ад гэтага, той будзе пасудзінай пачэснай, асвячонай і патрэбнай Гаспадару́, гатовай да ўсякай добрай справы.

  22А юнацкіх пажа́днасцяў пазбяга́й, імкніся ж да праўды, веры, любові, міру з усімі, хто закліка́е Госпада ад чыстага сэрца.

  23Ад неразумных і бязглуздых спрэчак ухіляйся, ведаючы, што яны спараджа́юць сваркі;

  24рабу ж Гасподняму нельга свары́цца, а трэба быць прыя́зным да ўсіх, здольным навуча́ць, цярплівым,

  25з лагоднасцю настаўляць праціўнікаў, — ці не дасць ім Бог пакаяння для спазна́ння ісціны,

  26каб яны вы́зваліліся з пасткі дыявала, які палані́ў іх для выкана́ння яго волі.



Раздзел 3

  1Ведай жа тое, што ў апошнія дні настануць часы ця́жкія.

  2Бо людзі будуць самалюбівыя, срэбралюбівыя, ганары́стыя, фанабэрыстыя, богазневажа́льнікі, бацька́м непако́рныя, няўдзячныя, бязбожныя, бессардэчныя,

  3бязлітасныя, паклёпнікі, нястры́маныя, жорсткія, ненавіснікі дабра,

  4здраднікі, нахабныя, пыхлівыя, больш сласталюбі́выя, чым богалюбі́выя,

  5якія зне́шне паказваюць набожнасць, але ад сілы яе адракліся. Такіх пазбяга́й.

  6Да іх нале́жаць тыя, што пранікаюць у дамы́ і зводзяць жанчын, якія патана́юць ў грахах і апанава́ны рознымі пажа́днасцямі,

  7якія заўсёды вучацца і ніколі не могуць дайсці да спазна́ння ісціны.

  8Як Іані́й і Іамвры́й працівіліся Маісею, так працівяцца ісціне і яны, людзі з сапсаваным розумам, недасведчаныя ў веры.

  9Але яны не многага дасягну́ць; бо іх бязглу́здасць для ўсіх стане відавочнай, як і з тымі сталася.

  10А ты стаў маім паслядоўнікам у вучэнні, жыцці, мэтах, веры, доўгацярпенні, любові, стойкасці,

  11у ганеннях, пакутах, якія вы́палі мне ў Антыяхі́і, Ікані́і, Лі́страх; такія ганенні я перанёс, і ад усіх збавіў мяне Гасподзь.

  12Ды і ўсе, хто хоча жыць набожна ў Хрысце Іісусе, будуць цярпець ганенні;

  13а ліхія людзі і ашуканцы будуць станавіцца яшчэ горшымі, уводзячы ў падман і бу́дучы падма́нутымі.

  14Ты ж трымайся таго, чаму наву́чаны і што́ табе даве́рана, бо ве́даеш, кім ты наву́чаны;

  15і яшчэ з маленства ты ведаеш свяшчэнныя пісанні, якія могуць умудры́ць цябе на спасенне праз веру ў Хрыста Іісуса.

  16Усё Пісанне — боганатхнёнае і карыснае для навучання, для выкрывання, для выпраўлення, для настаўлення ў праведнасці,

  17каб быў дасканалым Божы чалавек, да ўсякай добрай справы падрыхтава́ным.



Раздзел 4

  1Дык вось, я заклінаю цябе перад Богам і Госпадам нашым Іісусам Хрыстом, Які будзе судзі́ць жывых і мёртвых пры яўле́нні Яго і ў Царстве Яго:

  2прапаведуй слова, будзь настойлівы ў час і не ў час, выкрыва́й, дакара́й, падбадзёрвай з усёй доўгацярплівасцю і з настаўленнем.

  3Бо настане час, калі здаровага вучэння трымацца не будуць, а паводле сваіх хаце́нняў будуць выбіраць сабе настаўнікаў, якія б ла́шчылі слых;

  4і ад ісціны адве́рнуць вушы і зве́рнуцца да баек.

  5Але ты будзь пільны ва ўсім, цярпліва перанось беды, выконвай справу дабравесніка, здзяйсня́й служэнне сваё.

  6Бо я ўжо станаўлюся ахвя́раю, і час майго адыходу настаў.

  7Подзвігам добрым я падзвізаўся, шлях завяршыў, веру захаваў;

  8а цяпер прызна́чаны мне вянец праведнасці, які дасць мне Гасподзь, Суддзя праведны, у дзень той; і не толькі мне, але і ўсім, хто з любоўю чакае яўле́ння Яго.

  9Пастарайся прыйсці да мяне ў хуткім часе.

  10Бо Дзімас пакінуў мяне, узлюбіўшы цяперашні век, і пайшоў у Фесалоніку, Крыскент у Гала́тыю, Ціт у Далма́тыю; адзін Лука са мною.

  11Марка вазьмі і прывядзі з сабою, бо ён мне патрэбны для служэння.

  12Ціхіка я паслаў у Эфес.

  13Калі пойдзеш, прынясі плашч, які я пакінуў у Траадзе ў Карпа, і кнігі, асабліва перга́ментныя.

  14Меднік Аляксандр многа зла зрабіў мне. Няхай адпла́ціць яму Гасподзь паводле спраў яго!

  15Асцерагайся і ты яго, бо ён вельмі працівіўся нашым сло́вам.

  16Пры першым слу́ханні маёй справы нікога не было са мною, а ўсе мяне пакінулі. Няхай гэта не залі́чыцца ім!

  17Але Гасподзь явіўся мне і ўмацаваў мяне, каб праз мяне распаўсю́дзілася дабравесце і пачулі яго ўсе язычнікі; і я быў вы́звалены з пашчы льва.

  18І збавіць мяне Гасподзь ад усякай справы ліхой і зберажэ для Свайго Нябеснага Царства. Яму слава на векі вякоў. Амінь.

  19Вітай Прыскілу і Акілу і дом Анісі́фара.

  20Эраст застаўся ў Карынфе; а Трафіма я пакінуў хворага ў Міліце.

  21Пастарайся прыйсці да зімы. Вітаюць цябе Эвул і Пуд, і Лін і Клаўдзі́я, і ўсе браты.

  22Гасподзь Іісус Хрыстос з духам тваім. Благадаць з вамі. Амінь.









Раздзел 1

  1Іакаў, раб Бога і Госпада Іісуса Хрыста, – двана́ццаці кале́нам, якія ў рассе́янні: ра́давацца[*].

  2За вялікую радасць прыма́йце, браты мае́, калі трапля́еце ў розныя спаку́сы,

  3ве́даючы, што выпрабава́нне вашай веры ўтвара́е цярплівасць;

  4цярплівасць жа павінна мець вынік даскана́лы, каб вы былі́ даскана́лымі і беззага́ннымі, не ма́ючы ні ў чым недахопу.

  5Калі ж каму з вас не хапа́е мудрасці, няхай про́сіць у Бога, Які дае ўсім шчодра і без папрокаў, – і будзе да́дзена яму́.

  6Але няхай просіць з вераю, ніколькі чым не сумнява́ючыся, бо хто сумнява́ецца, той падобны да марской хва́лі, якую вецер гоніць і шпурля́е;

  7няхай жа не спадзяе́цца такі чалавек атрыма́ць нешта ад Госпада.

  8Чалавек з раздво́енай душою – няўсто́йлівы на ўсіх шляха́х сваіх.

  9Няхай жа ганары́цца брат прыні́жаны ўзвы́шанасцю сваёю,

  10а багаты – прыні́жанасцю сваёю, бо ён знікне, як кве́цень на траве;

  11узышло́ спякотнае сонца і ссушы́ла траву, і кве́цень яе апа́ла, і хараство́ вы́гляду яе знікла; так і багаты на шляха́х сваіх звя́не.

  12Блажэ́нны чалавек, які вы́трывае спакусу, бо, прайшоўшы выпрабава́нне, ён атрыма́е вянец жыцця́, які паабяца́ў Гасподзь тым, хто лю́біць Яго.

  13Пры спакушэ́нні няхай ніхто не кажа: "Бог мяне спакуша́е"; таму што Бог не можа быць спаку́шаны злом, і Сам не спакуша́е нікога,

  14а кожны спакуша́ецца сваёю пажа́днасцю, якая яго прыва́блівае  і зама́ньвае;

  15потым пажа́днасць, зача́ўшы, нараджа́е грэх, а ўчы́нены грэх нараджа́е смерць.

  16Не абма́нвайцеся, браты́ мае́ ўзлю́бленыя:

  17усякае добрае дая́нне і ўсякі даскана́лы дар сыходзіць звыш, ад Айца свяці́лаў, у Якога няма змяне́ння і нават це́ню пераме́нлівасці.

  18Ён пажада́ў і нарадзі́ў нас сло́вам ісціны, каб мы сталі нейкім пача́ткам Яго стварэ́нняў.

  19Дык вось, браты мае́ ўзлю́бленыя, няхай кожны чалавек будзе хуткі да слу́хання, няспе́шны да гаварэ́ння, няспе́шны да гневу,

  20бо гнеў чалавека не робіць яго праведным перад Богам.

  21Таму, адкла́ўшы ўсякую нечыстату́ і празме́рную зло́бу, лагодна прымі́це пасе́янае слова, якое можа спасці́ ду́шы вашы.

  22Будзьце ж выкана́ўцамі слова, а не толькі слухача́мі, якія ашу́кваюць саміх сябе.

  23Бо хто слу́хае слова і не выко́нвае, той падобны да чалавека, што разгляда́е ў люстэ́рку свой твар, які ма́е ад нараджэ́ння:

  24ён паглядзе́ў на сябе і адышо́ў – і адразу забыў, які ён.

  25Але хто спасці́гне закон даскана́лы – закон свабоды – і застане́цца ў ім, той, стаўшы не слухачо́м забы́ўлівым, а выкана́ўцам справы, блажэ́нны будзе ў дзе́йнасці сваёй.

  26Калі хто з вас думае, што ён набо́жны, і не стры́млівае свайго языка, а падма́нвае сэ́рца сваё, то набо́жнасць яго ма́рная.

  27Набо́жнасць чы́стая і беззага́нная перад Богам і Айцом – у тым, каб дагляда́ць сірот і ўдоў у го́ры іх і захо́ўваць сябе неапага́неным ад свету.



Раздзел 2

  1Браты мае́! ма́йце веру ў Іісуса Хрыста́, нашага Госпада сла́вы, не зважа́ючы на асо́бы.

  2Бо калі на сход ваш пры́йдзе чалавек з залатым пе́рсценем, у бліску́чым адзе́нні, і пры́йдзе бедны ў бру́дным адзе́нні,

  3і вы, пагледзіце́ на таго, што ў бліску́чым адзе́нні, і ска́жаце яму: "ты сядай сюды, на добрае месца", а беднаму ска́жаце: "ты стань там" альбо: "сядай тут, каля ног маіх",

  4то хіба́ вы не правялі́ падзе́лу паміж сабою і не сталі су́ддзямі з ліхі́мі думкамі́

  5Паслу́хайце, браты мае́ ўзлю́бленыя, хіба́ не бедных свету гэтага вы́браў Бог, каб былі́ яны бага́тымі вераю і насле́днікамі Царства, якое Ён паабяца́ў тым, хто лю́біць Яго́

  6а вы знява́жылі беднага. Хіба́ не бага́тыя чы́няць вам уці́ск, і ці не яны ця́гнуць вас у суды́?

  7хіба́ не яны знеслаўля́юць добрае імя́, якім вы называ́ецеся?

  8Дык вось, калі выко́нваеце вы закон царскі паводле Пісання: "узлюбі́ бліжняга твайго, як само́га сябе", то добра ро́біце;

  9а калі зважа́еце на асобы, то грэх чы́ніце і перад законам ака́зваецеся злачы́нцамі.

  10Хто вы́канае ўвесь закон, ды асту́піцца ў не́чым адным, той ста́не вінава́тым ва ўсім.

  11Бо Той, Хто сказаў: "не пралюбадзе́йнічай", сказаў таксама: "не забіва́й"; таму, калі ты не пралюбадзе́йнічаеш, але заб'еш, то станеш паруша́льнікам закону.

  12Так гавары́це і так рабіце, як тыя, каго будуць судзі́ць па закону свабоды.

  13Бо суд без мі́ласці над тым, хто не аказа́ў мі́ласці; мі́ласць вышэ́йшая за суд.

  14Якая кары́сць, браты мае́, калі хтосьці будзе каза́ць, што ма́е веру, а спраў не будзе мець? хіба́ можа гэтая вера спасці́ яго́

  15Калі брат ці сястра будуць без адзе́жы і не будуць мець е́жы на штодзе́нь,

  16а хто-небудзь з вас скажа: "ідзі́це з мі́рам, грэ́йцеся і наяда́йцеся", але не дасць ім неабхо́днага для це́ла, то якая кары́сць?

  17Так і вера, калі не будзе мець спраў, то яна мёртвая сама па сабе.

  18Але нехта скажа: ты веру маеш, а я справы ма́ю, пакажы́ мне веру тваю без спраў тваіх, а я пакажу́ табе веру маю́ ў справах маіх.

  19Ты веруеш, што Бог адзіны, – добра робіш; і дэ́маны веруюць і трымця́ць.

  20Дык хочаш ве́даць ты, чалавек бязду́мны, што вера без спраў мёртвая?

  21Хіба́ Аўраам, айцец наш, не спра́вамі апраўда́ны быў, калі паклаў сына свайго Ісаака на ахвя́рнік?

  22Ба́чыш, што вера садзе́йнічала спра́вам яго, і праз спра́вы вера стала даскана́лаю?

  23І здзе́йснілася Пісанне, у якім ска́зана: "вераваў Аўраам Богу, і гэта было́ залі́чана яму як пра́веднасць, і ён быў назва́ны дру́гам Божым".

  24Бачыце, што справамі апра́ўдваецца чалавек, а не толькі вераю?

  25Так і Раа́ў блудніца хіба́ не справамі апраўда́лася, прыня́ўшы вестуно́ў і адпра́віўшы іх іншым шля́хам?

  26Бо як це́ла без ду́ха мёртвае, так і вера без спраў мёртвая.



Раздзел 3

  1Браты мае́! не многія станаві́цеся вучы́целямі, ве́даючы, што мы атрыма́ем бо́льшае асуджэ́нне,

  2бо ўсе мы многа грашы́м. Хто не грашы́ць словам, той даскана́лы чалавек, здольны ўтаймава́ць і ўсё цела.

  3Вось, мы ўклада́ем цу́глі ко́ням у рот, каб яны падпарадко́ўваліся нам, і ўсім це́лам іх кіру́ем;

  4вось, і караблі, хоць яны такія вялікія і такімі моцнымі вятра́мі гна́ныя, а невялікім рулём накіро́ўваюцца, куды рулявы́ хоча;

  5так і язык – мала́я частка це́ла, а на вялікае адва́жваецца; вось, невялікі агонь, а які вялікі лес падпа́львае;

  6і язык – агонь, свет няпра́веднасці. Язык, знахо́дзячыся паміж часткамі це́ла нашага, апага́ньвае ўсё цела і запа́львае кругаваро́т жыцця́, бу́дучы сам запа́леным ад гее́ны;

  7і ўсякая прырода звяроў і птушак, паўзуно́ў і марскіх жывёлін утаймо́ўваецца і ўтаймава́на прыро́дай чалаве́чай,

  8язык жа ніхто з людзей утаймава́ць не можа: гэта нястры́мнае зло, поўнае атру́ты смертано́снай.

  9Ім благаслаўля́ем Бога і Айца, і ім пракліна́ем людзе́й, ство́раных па падабе́нству Божаму:

  10з тых са́мых ву́снаў выхо́дзіць благаславе́нне і пракля́цце. Не павінна, браты́ мае́, каб так было́.

  11Ці дае́ крыніца з аднаго жарала́ ваду салодкую і горкую?

  12Хіба́ можа, браты мае́, смако́ўніца радзі́ць маслі́ны альбо вінагра́дная лаза́ – смоквы? Так і адна крыніца не можа даваць салёную і салодкую ваду́.

  13Хто мудры і разу́мны сярод вас? – няхай пака́жа до́брымі паво́дзінамі спра́вы свае ў лаго́днай му́драсці.

  14А калі за́йздрасць горкую і зва́длівасць ма́еце вы ў сэ́рцы сваім, то не хвалі́цеся і не хлусі́це су́праць ісціны:

  15гэта не тая мудрасць, што сыхо́дзіць звыш, а зямна́я, душэ́ўная, дэ́манская;

  16бо дзе за́йздрасць і зва́длівасць, там разла́д і ўсяля́кае лі́ха.

  17А тая му́драсць, што сыходзіць звыш, найпе́рш чы́стая, заты́м мірная, лаго́дная, пако́рная, поўная мі́ласці і добрых пладо́ў, непрадузя́тая і некрываду́шная.

  18Плод жа пра́веднасці се́ецца з мірам у тых, якія тво́раць мір.



Раздзел 4

  1Адкуль спрэ́чкі і сва́ркі паміж вамі́ ці не адсюль, з пажа́днасцей вашых, якія ваю́юць у чле́нах вашых?

  2Жада́еце – і не ма́еце; забіва́еце і зайздро́сціце – і не мо́жаце дасягну́ць; сва́рыцеся і варагу́еце – і не ма́еце, таму што не про́сіце сабе;

  3про́сіце – і не атры́мліваеце, таму што не на дабро про́сіце сабе, а каб у пажа́днасцях сваіх растра́ціць.

  4Пралюбадзе́і і пралюбадзе́йкі! хіба́ не ве́даеце вы, што дружба са светам ёсць варо́жасць су́праць Бога́ Дык вось, хто хоча быць дру́гам свету, той стано́віцца во́рагам Богу.

  5Хіба́ вы думаеце, што ма́рна гаворыць Пісанне: "раўні́ва Ён лю́біць дух, які ўсялі́ўся ў нас"?

  6І бо́льшую дае́ благадаць; таму ска́зана: "Бог ганарлі́вым праці́віцца, а пако́рлівым дае́ благада́ць".

  7Дык пакары́цеся Богу; супрацьста́ньце дыявалу, і ўцячэ́ ад вас;

  8наблі́зьцеся да Бога, і Ён наблі́зіцца да вас; абмы́йце ру́кі, грэшнікі, ачы́сціце сэрцы, двуду́шнікі;

  9бяду́йце, смутку́йце і пла́чце: смех ваш у сму́так няхай ператво́рыцца, і ра́дасць – у сум;

  10скары́цеся перад Госпадам, і Ён узвы́сіць вас.

  11Не зласло́ўце адзін на аднаго, браты́: хто зласло́віць на брата ці су́дзіць брата свайго, той зласло́віць на закон і су́дзіць закон; а калі ты су́дзіш закон, то ты не выкана́ўца закону, а суддзя́.

  12Адзін ёсць Заканада́вец і Суддзя́, Які можа спасці́ і загубі́ць: а ты хто такі, што су́дзіш іншага?

  13Цяпер паслу́хайце вы, якія гаво́рыце: "сёння ці заўтра адпра́вімся ў такі і такі горад, і пражывём там адзін год, і будзем гандлява́ць і атры́мліваць прыбы́так";

  14вы, якія не ве́даеце, што будзе заўтра; бо што такое жыццё ваша́ – па́ра, што з'я́ўля́ецца на кароткі час, а потым зніка́е.

  15Заме́ст таго, каб каза́ць: "калі ўгодна будзе Госпаду і жывы́я будзем, то зробім тое ці іншае", –

  16вы, пахваля́ецеся з-за ганарлі́васці сваёй; а ўсякая такая пахвальба́ – зло.

  17Дык вось, хто ўмее рабі́ць дабро, і не ро́біць, грэх яму́.



Раздзел 5

  1Цяпер паслу́хайце вы, багатыя, пла́чце і галасі́це з-за няшча́сцяў вашых, якія надыхо́дзяць.

  2Бага́цце ваша згніло́, і адзе́нне ваша мо́ллю з'е́дзена.

  3Зо́лата ваша і серабро́ заржаве́ла, і ржа іх будзе све́дчаннем су́праць вас і з'е́сць це́лы вашы, як агонь: вы сабра́лі ска́рбы на апо́шнія дні.

  4Вось, пла́та, не вы́дадзеная вамі рабо́тнікам, якія жа́лі пале́ткі вашы, крычы́ць, і крыкі жняцо́ў дайшлі да слы́ху Госпада Савао́фа.

  5Вы жылі́ ў раско́шы на зямлі і це́шыліся асало́дамі, вы адкармі́лі сэ́рцы вашы як бы́ццам на дзень забо́ю.

  6Вы асудзі́лі, забі́лі пра́ведніка; ён не праці́віцца вам.

  7Дык вось, браты, будзьце доўгацярплі́вымі да прышэ́сця Гасподняга. Вось, земляро́б чакае кашто́ўнага пло́ду зямлі і доўга це́рпіць дзе́ля яго, паку́ль дачака́ецца дажджу́ ра́нняга і по́зняга;

  8будзьце доўгацярплі́вымі і вы, умацу́йце сэ́рцы ва́шы, таму што прышэ́сце Гасподняе наблі́зілася.

  9Не нарака́йце, браты́, адзін на аднаго́, каб не быць вам асу́джанымі: вось, Суддзя́ стаі́ць перад дзвяры́ма.

  10За пры́клад, браты́ мае́,  вазьміце паку́тніцтва і доўгацярпе́нне прарокаў, якія прамаўля́лі ў імя́ Гасподняе.

  11Вось, мы ўслаўля́ем як блажэ́нных тых, што цярпе́лі. Вы чу́лі пра цярпе́нне І́ава і ба́чылі здзе́йсненае Госпадам, бо Гасподзь мнагамі́ласцівы і спага́длівы.

  12Перш за ўсё, браты мае́, не кляні́цеся ні небам, ні зямлёю, і нія́каю іншаю кля́тваю, а няхай будзе ў вас "так – так" і "не – не", каб вам не падпа́сці пад асуджэ́нне.

  13Паку́туе нехта з вас? – няха́й мо́ліцца. Ра́дуецца нехта́ – няха́й спява́е псалмы́.

  14Хварэ́е нехта з вас? – няха́й паклі́ча прасві́тараў Царквы́, і няха́й памо́ляцца над ім, пама́заўшы яго але́ем у імя́ Гасподняе,

  15і малітва веры ўрату́е хворага, і пады́ме яго Гасподзь; і калі ён учыні́ў грахі, то бу́дуць праба́чаны яму́.

  16Прызнава́йцеся адзін аднаму ў праві́ннасцях і малі́цеся адзін за аднаго, каб вам ацалі́цца: многае можа моцная малітва пра́веднага.

  17Ілія́ быў чалаве́кам падо́бным да нас і малітваю памалі́ўся ён, каб не было́ дажджу́: і не было́ дажджу́ на зямлі тры гады і шэсць месяцаў;

  18і зноў памаліўся: і неба дало́ дождж, і зямля ўрадзі́ла плод свой.

  19Браты! калі хто з вас ухі́ліцца ад ісціны, і наве́рне яго хто,

  20то няха́й ве́дае: хто навярну́ў грэ́шніка з аблу́днага шля́ху яго, той спасе́ душу́ ад смерці і пакры́е мноства грахоў.






